
        
            
                
            
        

    
	ТЕОДОР ДРАЙЗЕР

	 

	МУНДАГ ЭР – 3

	(30-49-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


«Мундаг эр» гэдэг роман нь америкийн алдарт коммунист зохиолч агсан Теодор Драйзерын «Хүслийн гурвалын» хоёрдугаар нь бөгөөд биеэ даасан зохиол юм. Үүний урьд манай уншигчид эхний хэсэг болох «Санхүүч» романыг эх хэлээрээ уншсан билээ. Одоо түүний үргэлжлэл энэ зохиолд өнөөх шунахай хөрөнгөтөн Каупервуд шоронгоос гарч Чикаго хотод очоод мөнгө, нэр алдар, авгайн хойноос хөөцөлдөх шунал тачаал нэн давран гаарч санасан зорьсондоо хүрэхийн тулд ов мэх, луйвар, хээл хахууль, айлган сүрдүүлэх мэт болох болохгүй бүхий л арга хэрэглэж, түмнийг мөлжин дарлах эзэрхэх бодолдоо өөрийн өрөөсөн дугуй бусад балмад хөрөнгөтний хамт ардчиллын эсрэг тэмцэж буйг зохиогч үнэн баримт сэлтэд түшиглэн уран сайхны аргаар үлэмж чадамгай гаргажээ.

	Энэ зохиолд нийгэм, улс төр, ёс суртахуун, гэр бүл, хайр дурлалын хамаг асуудлыг харгис хөрөнгөтнүүд гагцхүү хувийн эрх ашигт захируулдгийн дээр эцсийн эцэст тэд ангийнхаа ноёрхлыг бататгахын тулд хөдөлмөрчдийн эсрэг нэгдэн тэмцэхийг чухал болгодгийг зохиолч үнэмшилтэй харуулжээ.

	 

	Орчуулагч Д. Лхамжав

	 

	Theodore Dreiser

	The Titan

ГУЧДУГААР БҮЛЭГ : СААД ТОТГОР

	Өөдрөг, амжилттай яваа хүний замд тохиолдох элдэв саад тотгор хачин олон янз байдаг. Усанд сайн сэлж чаддаг хүн урсгалыг сөрөөд ч гатална. Зарим хүнийг аз дайрна, зарим нь азтай хэрэг явдлыг санаандгүй ашиглан чадаад гол мөрнийг гатлаад цаад эрэг дээр нь гарчих шиг болдог байна. Бурхан, тэнгэр гэгч тэтгээд тэр үү? хараахан юу л бол? Түүний учрыг олсон хүн нэг ч үгүй. Хийморь сахиус уу? тийм гэж итгээд, балрахын цондонд ордог хүн олон байдаг (жишээлбэл Макбет1). Аль эсхүл энэ маань сайн үйл, хүлээсэн үүрэг, шударга ёсыг аяндаа эрмэлздэг, бидний эрмэлздэг бидний эрмэлзэл үү? Гэвч тэр бүхэн бол хүний л зохиосон юм шүү дээ. Батлагдаж нутлагдаагүй мөртөө хэн дуртай хүний хэрэг байдаг биш үү.

	Хотын Өрнөд хэсгийн төмөр замыг Каупервуд мэдэлдээ авснаас хойш төдий л удаагүй байхад мөнгө хүүлэгч, эдлэн газар бөөний үнээр худалдан авагч, үл хөдлөх хөрөнгөөр наймаа панз үсэргэгч Рэдмонд Пэрди гэгч томхон хөрөнгөтөн Каупервудын компанитай заргалдаж Чикаго хот даяар нүргээнтэй юм болжээ. Ла-Саль, Вашингтон хоёр гудамжны хонгил замыг барьж дуусган ашиглалтад оруулсан боловч хотын баруун хэсгийн эрх ашгийн үүднээс Ван-Бьюрен, Блю-Айленд (Цэнхэр арал) хоёр гудамжаар татлагат зам тавих шаардлагатай байсны улмаас Вашингтон гудамжнаас урагш нь бас нэг хонгил зам барих хэрэгтэй болжээ. Ван-Бьюрен гудамжинд тийм зам баривал хотын төвд хамгийн дөхүү байх байлаа. Тийм хонгил зам Каупервудад тун чухал байв. Гэтэл Ван-Бьюрен гудамжнаас эхлэн хөдөлгөөн хамгийн ихтэй байдаг гүүртэй гол доогуур тийм юм барих зөвшөөрлийг яаж олж авах вэ? Түүний улмаас олон янзын адармаатай асуудал үүсжээ. Тэр голын доогуур хонгил зам тавих зөвшөөрлийг давын түрүүнд Вашингтон дахь Цэргийн Яамнаас авах хэрэгтэй байв. Голын доогуур хонгил зам гаргах гэдэг бол гүүрээр гарах хөдөлгөөнийг зогсоох буюу гүүрийг нь түр боловч буулгахад хүрэх тун ч их төвөгтэй яггүй асуудал байлаа. Дээр дурдсан хоёр хонгил замыг Каупервуд гартаа авснаас хойш яггүй их хардаж сэрдэх буюу зарим нь бүр дайсагнах болсон сонин хэвлэлийн газрууд түүний алхах гишгэх бүрийг хянан ажиглах болжээ. Иймд мань эр, зөвшөөрөл авах гэж хотын зөвлөлөөр хөөцөлдөхийн оронд тэр гүүрнээс хойгуурх ихээхэн газрыг худалдан авахаар санаа шийдсэнээр төлөвлөсөн ажилдаа саадгүй орох боломжийг олох байлаа. 

	Худалдааны газрын долоон давхар байшин байдаг голын эргийн нэг хэсэг газар л хамгийн тохиромжтой санагджээ. Гэтэл тэр газрыг, тэр байшинг эзэмшигч нь дээр саяхан нэр дурдсан Рэдмонд Пэрди хэмээх ноён болой. Тэр бол дандаа целлойд зах, нударга зүүдэг, харахад бохир заваан, гуншаа, дэгийсэн өндөр, туранхай, ёозгүй этгээд юм. 

	Каупервуд, Пэрдигээс тэр газрыг чинь гомдоохгүй үнээр худалдаж авъя хэмээн төлөөний хүмүүсээ явуулсан боловч харамч, муу санаат хүний зангаар хар сэр гаргаж бас ч Каупервудын санааг гадарлаад боож байгаад их олз омог олохыг боджээ. Тэгээд Каупервудын төлөөний хүн Силвестр Түмейг очиход өөдөөс нь:

	— Үгүй, үгүй, би газраа яавч худалдахгүй, явж үз цаашаагаа гэдэг байв. 

	Силвестр Түмей бүр мухардаж үнэнээ Каупервудад учирлахад аль адармаатай бүхэнд зам заагч мэтээр явдаг Ван-Сайкл генерал, эрхэмсэг Кент Броу Маккиббен нарыг Каупервуд дуудан ирүүлэв. Генерал гуай нь нас сүүдэр ахих тусам ухаан санаа нь баахан муудаж буй учир Каупервуд түүнийг удахгүй тэтгэвэрт гаргах бодлоготой байгаа ажээ. Харин Маккиббен бүхий л талаараа гялалзаж, ганган дэгжин, ухаан саруул сэргэг байлаа. Генерал, Маккиббен хоёр уг асуудлын талаар Түмейтэй ярилцан үзсэний дараа бүтэмжтэй болмоор нэгэн санал боловсруулан Каупервудад танилцуулав. Муж улсын давж заалдах шүүхийн шүүгчдийн нэг эрхэмсэг ноён Наум Диккеншитсийг Каупервуд тухайн үед тохиолдоод байгаа энэ чухал хэрэгт өөрийн чадах мэдэх бүхнээ дайчилна уу гэжээ. Энэ хүн яаж яваад Каупервудын нөлөөнд орчихсоныг нь бид энд дурдаад яах вэ. Тэгээд түүний зөвлөсөн ёсоор хонгил зам барих ажилд нэн даруй орж, эхлээд зүүн талаас буюу Франклин гудамжнаас, дараа нь найман сарын хойно баруун буюу сувган гудамжнаас эхлэн барих болов. Пэрдийн газар, гол хоёрын хооронд, өнөөх худалдааны долоон давхар барилгаас нь дөнгөж гучин алхмын зайтай газар сэндийлээд иржээ. Пэрди тэр ажлын явцыг шуналын нүдээр харж суухдаа хонгил зам барьж байгаа компани миний газрыг аргагүйн эрхэнд учиргүй их үнээр авахад хүрнэ хэмээн шүлсээ залгиж байлаа. 

	Одоо л хүнийг сүнсгүй мөлжих цаг минь ирлээ гэж бодохоос Пэрди ноён шүлсээ залгин би санаандаа хүрэхгүй бол нохойн гөлөг болно! гэж тангараглан байлаа. Гэвч заримдаа бас юу ч болох бол хэмээн айдас нь хүрэх ажээ. Тэр харамчийн гараас хэсэгхэн газрыг нь салгаж авахаас өөр арга Каупервудад байсангүй. Тэгээд хүн явуулбал цаадах нь одоо ч нэгмөсөн баяжлаа гэж дотроо баярласаар магнай тэнэгэр орж ирэв. 

	— Пэрди гуай, голын тэртээх газрыг та эзэмшдэг юм байна. Тэр чинь одоо надад хэрэг болоод байна. Та худалдчих юм биш үү. та бид хоёр хоорондоо ярилцаад шийдчихвэл яасан юм бэ дээ гэж Каупервуд хэнэггүй байдалтай хэлээд инээмсэглэн харав. Перди өгнө гээд хэлчихвэл хямддуулчихгүй бол уу хэмээн дотроо багцаалан хулгайч хөх чоно шиг ийш тийш нүд хэсүүлэн хялам хяламхийж байв. Пэрдийн тэр газар, байшин барилгынхаа хамт хоёр зуун мянган доллароос хэтрэхгүй үнэтэй аж. 

	— Би худалдаад юугаа хийх вэ? Тэр байшин чинь сайн байшин шүү. Тэр чинь надад ч бас хэрэгтэй байшин. Би тэрнээс орлого олдог юм, гэхэд Каупервуд:

	— Тийм байлгүй яах вэ. Би танд гомдоохгүй үнэ өгнө. Хот нийтийн хэрэгцээнд зориулах газар шүү дээ. Хотын Өрнөд хэсэг юм уу өөр аль ч хэсгээс нь та газар авлаа гэхэд энд тавигдах хонгил өөрт чинь тустай л байх болно. Миний өгөх мөнгөөр та энэ хавьцаагаа юм уу өөр хаана ч гэсэн газар худалдаж аваад орлого олоод байх бололцоотой болно. Бид тэр хонгил замыг яг л таны газраар дамжуулан гаргана, тэгэхгүй юм бол би юу хийж тантай наймаа хэлэлцэж цаг үрэх билээ гэв. 

	— Чухам тиймэрхүү юм боллоо. Та урьдаар надтай ярилцаж зөвлөлгүйгээр энэ хавьд шууд газар сэндийлж эхлээд одоо болохоор таны төлөө би газраасаа салах болж байх шив дээ! Тэр горьгүй! Би тэгж таныг бодоод өөрийнхөө газраас салах дургүй байна гэж Пэрди хөдлөх янзгүй хэлэв. 

	— Би танд гомдоохгүй үнэ өгнө гэсэн шүү дээ. 

	— Хэдийг өгье гэж?

	— Та хэд гэх вэ?

	Үнэгэн зальт Пэрди, чихээ маажаад нэг сая доллар гэв. 

	— Нэг сая доллар гэнэ ээ! гэж Каупервуд дуу алдаад:

	— Та арай хэтэрч байгаа юм биш үү, Пэрди ноёон гэв. 

	— Хаанаас, яг л үнэ цэндээ тохирч байгаа юм гэж Пэрди хээвнэг хэлжээ. Каупервуд шүүрс алдаж бодлогошрон:

	— Даанч дээ, хэтэрхий их үнэ хэлж байна. Бэлэн гурван зуун мянган доллар аваад, өгчихгүй юм уу? гэхэд Пэрди байшингийн тааз өөд гөлийн харж:

	— Нэг сая гэв. 

	— За яах вэ, тийм байдаг байж ноён Пэрди. Би их харамсаж байна. Тантай хэл амаа олно гэж итгэж байсан юм сан. Би танд гомдоохгүй их үнэ өгье гэж бодсон, харин таны хэлж байгаа үнэ бол дэндүү хэтэрч байна, даанч хэтэрхий, дахиад бодож үзээч. Бид ер нь тангүйгээр ч хонгил замаа тавина гэхэд Пэрди: 

	— Нэг сая доллар гэж дахин хэллээ. 

	— Хаанаас тийм байх вэ? Тийм их үнэ хүрэхгүй шүү дээ. Та юунд нь гөжөөд байгаа юм бэ? За яах вэ, гурван зуун хорин мянган доллароор авъя. Өнөө орой ингээд чек биччихье. 

	— Каупервуд ноён минь, таныг тав, зургаан зуун мянган доллар өнөө ч бай, хожим ч бай төлье гэсэн ч би авахгүй. Яасан ч эрх нь над байна. 

	— За яах, вэ тийм байдаг байж. Надад өөр хэлэх юм юу байх вэ. Та худалдахгүй бол одоо яая гэх вэ. Харин сүүлд амаа барих хэрэг гарч мэднэ шүү. 

	Пэрди ноён гараад явлаа. Каупервуд ч өмгөөлөгч, инженер нараа дуудуулав. Түүнээс хойш ганц хоёр долоо хоног болоод байтал нэг бямба гарагийн орой хүрз зээтүү дэлбэрэх бодис барьж жижигхэн тэрэг түрсэн гурван зуу орчим хүн Пэрди ноёны газар дээр хүрч иржээ. Бямба гарагийн орой бүх албан газар хаалттай, өнөөх долоон давхар байшинд хүнгүй байдаг цаг байлаа. Маргааш нь буюу ням гарагт, өөрөөр хэлбэл шүүх цааз, албан бүх газар бүгд ажилладаггүй өдөр нар шингэхийн хэрд эд бадыг нь нэгэнт олж, Пэрди ноёны долоон давхар байшингийн оройд онгойсон том нүх л үлдсэн байлаа. Целлойд зах, нударгатай явдаг Пэрди ноён барилга байшингаа тийнхүү нэгэнт үгүй болж байна гэдгийг бүтэн сайны өглөө есөн цагийн алдад дуулаад туйлын их уурлан бачимджээ. Аргагүй тэгэх хүн байсан юм. Хүрч ирэхэд нь өрөөсөн талын нь ганц хана үлдсэн байлаа. Тэгээд бушуухан цагдаа дуудсанд цаадуул нь хөдөлж өгөхгүйд Пэрди их л гайхаш тасран дөвчигнөвөл дээд шүүхээс эрхэмсэг хүндэт Наум Диккеншитсын гарын үсэгтэй, хонгил замыг тавихад ямарваа нэгэн саад тотгор учруулж үл болно гэсэн захирамж байсан ажээ. (Хожим бас нэг зиндааны шүүхийн байгууллагаас тэр их гайхамшигтай баримт бичгийг нь үзэж сонирхох гэтэл алга болсон байжээ. Тэгээд ерөөсөө тийм юм байгаагүй юм цагдаад хаанаас үзүүлсэн байх вэ дээ гэж ярилцаж байсан гэдэг). Тэр хооронд өнөөх газар дээр хонгил зам барих ажил ид дундаа бужигнасаар байлаа. Өмгөөлөгч нар таньж мэдэх шүүгч нар луугаа гүйлдэж байв. Царай нь барайж, нүд нь хилэнт очоор гялалзаж, дургүйцэн зэвүүцэж дуу алдах хүн олон байлаа... Урьд хожид үзэгдээгүй тийм цадиггүй явдал шүүгч нарын чихэнд хүрсээр байжээ. Гэвч хууль бол хууль, тогтоосон журам нэгэнт хүчин төгөлдөр юм чинь яах ч арга алга. Хуулийн бүх байгууллага нэгэнт ажилладаггүй, амралтын өдөр болохоор ямар ч захирамж шийд гаргах бололцоогүй байжээ. Гэтэл гурван цагийн алдад тэр аймшигтай гэмт хэргийг зогсоох тухай захирамж гаргаж өгөх нэгэн албаны хэнээт олдох нь олджээ. Даанч тэр үед байшин барилгыг нэгэнт буулгаж, ажил дуусах тийшээ хандсан байлаа. Тэгэхлээр саяын дурдсан захирамжийг хүчингүй болгож, Чикаго хотын Өрнөд төмөр замын компанийн аливаа эрх дархыг батлан дархалж өгсөн шинэ захирамж л энэ компанид хэрэгтэй байв. Тэгчихвэл зарга заалхайн хэрэг үүсэж, яваа яваандаа тус муж улсын давж заалдах шүүхэд заргалдахад хүрэх бөгөөд нэгэнт тийм дээрээ очих юм бол уг хэргийг нэг тийш болтол хүн хэд дахин үхэж төрж ч амжина гэсэн үг. Түүнээс хойш нэлээд хэдэн жилийн турш янз бүрийн захирамж ч гарч л байлаа, гаргасан шийдээ хүчингүй болгосон шийдүүд ч гарч байлаа. Үндсэн хуульд заасан эрхийн үндсэн дээр муж улсын шүүхээс уг хэргийг нэгдсэн улсын шүүхэд шилжүүлж өгнө үү гэсэн хүсэлт, өргөдөл, заалдсан бичиг сачиг зөндөө л гарч байлаа. Тэгж тэгж шүүх цаазын газраар зулгаа барахаас өөр юмгүй болохыг Пэрди ноён ухаарч уг этгээдтэйгээ түүгээрээ учраа ололцсон юм. Харин тэр зарга заалхайн учир начрыг сайн мэдэж авсан сонинууд дахин Каупервудыг дайран довтолж эхэлжээ. 

	Гэтэл Чикаго хотын төмөр замын шинэ компанийн өрсөлдөөн Редмонд Пэрдээс ч илүү аюул заналтай болж ирлээ. Тэр компанийг байгуулах санааг анх Калифорнийн гаралтай Жеймс Фернвейл Вулсэн гэдэг нэлээд шийдэмгий овсгоотой залуу сэдсэн бөгөөд сүүл сүүлдээ хотын баруун өмнөд хэсгийн янз бүрийн гудамж хороололд суудаг хүн амын гуравны хоёр хувийг хамарсан өргөдөл хүсэлт болон хувирчээ. Тэнд төмөр замын шинэ шугам тавихаар төлөвлөж байв. Тэр эрэмгий этгээдийн учрыг олно гэдэг тийм амар хэрэг биш байлаа. Олон тооны өргөдөл хүсэлтээс гадна тэр хүнд бас нэг сүрхий түрүү барих юм байсан нь юу гэвэл, тэр үед зарим жижиг хотод байгуулагдаж байсан цахилгаан чиргүүлт тээврийн аргыг нэвтрүүлье гэжээ. Түүнийг орчин үеийн троллейбусны анхны хэлбэр гэж болно. Эдийн засгийн талаар хэмнэлт ихтэй бөгөөд татлагат болон морин чиргүүлт төмөр замаас үйлчилгээний талаар илүү сайн хамаагүй хямд гэж үзэж байжээ. Тэр нь дээрээ гудамжны утасны моднуудад татсан цахилгаан шугамд залгах тусгай тохируулгатай ажээ. Хөдөлгөөний тийм арга нь чиргүүлт замаас илүү таатай тохиромжтой, морин төмөр замаас хавьгүй хямдхан байжээ. 

	Каупервуд, уг нь тийм замын тухай хэдэн жилийн өмнө сонсож тийм арга нь хотын төмөр замын хөдөлгөөнд эргэлт гаргах чухал зүйл гэж маш анхааралтайгаар судалж байсан боловч өөрийнхөө нэгэнт эхэлсэн татлагат замаас татгалзахын аргагүй байлаа. Трамвай шинэ зүйл байсан болохоор Чикаго хотынхон нэг хэсэгтээ түүнд дуртай хандах биз, тэгж байгаад явц дундаа хотын захаас эхлэн шинэ маягийн төмөр замыг барьж эхэлнэ, аажмаар замаа бүгдийг тийм болгоно гэж бодож байлаа. 

	Түүний эсрэг олигтой юм хийж хазаарлан барьж амжаагүй байтал тэр юм ухаарч санахдаа тоймгүй чадалтай, хэл амаар хэнд ч гүйцэгдэхгүй өнөөх залуу Вулсон хоёр сүрхий этгээдийг өөртөө элсүүлэн авч чадсан байлаа. Тэр хоёрын нэг нь Каупервудтай «дайн хийж байгаад» их хөрөнгө мөнгөө алдаж байсан Умард Чикагогийн хийн компанийн захирал агсан Жордан Жүлс, нөгөө нь Лесли Макдональд гэдэг хүн байлаа. Энэ хүн Вулсоны саналыг Каупервудаас хариугаа авахад чухамхүү тэнгэрээс хайрласан хишиг гэж хүлээн авчээ. Өс хонзон авахад тэр хоёр шиг тийм тохиромжтой амьтдыг олоход бэрх биз ээ. Турмен Лесли нь туранхай, хөнгөн шалмаг, хэзээд хар сэр, атаархал дүүрэн хурц хар нүдтэй, Жордан Жүлс нь тагдгар намхан биетэй, хүрэн улаан, тослог шингэндүү гялалзсан үс нь магнай, халзан зулайгаа тойрч цамцных нь зах руу унжин харагдах бөгөөд цоргим хурц хүйтэн харцтай нүд нь тогтож ядна. Энэ хоёр хүн, өөрсдийнхөө ажил явууллагад урьд Өмнөд хийн компанийн Ерөнхийлөгч агсан Сэмюэл Блэкмен, биржийн том эзэн, Чикаго хотын нэг төмөр замын захирал Сандерленд Следд, бас «Дуглас Траст компанийн» ерөнхийлөгч Норри Симмс нарыг хань хамсаатан болгожээ. Н. Симмс нь тэдэнд санхүүгийн тус дэм үзүүлэх төлөөлөгчийн үүрэг бүхий оржээ. Хотын зөвлөлийг хөдөлгөхгүй суулгаад байх гэсэн Каупервудын тэмцлийн тактикийг бут цохиход ядах юм байхгүй гэж тэд бүгд бодож байлаа. 

	Нэг өглөө залуу Макдональд ээлжит хуралдаан дээр:

	— За миний бодоход мөдхөн эд бодыг нь хийж болох байна. Жаал шуугиан дэгдээгээд орхиход л тэднийг чинь үнэг утаж гаргах шиг хөөн зайлуулна даа бид гэжээ. 

	Тэгээд «Инквайерер» сонины эрхлэгч эцэгтээ хэлбэл хүүгээ энэ хэрэгт сүрхий шамдан оролцож байгааг нь гадарлаад түр азная гэжээ. Макдональд хотын зөвлөлийнхний таг чиг байгаад нь уур хүрч түүнийг дайран довтолж оруулсан чухал асуудлыг авч хэлэлцэхгүй дарагдуулаад байгаа учраа тайлбарлаж аль гэж дарга нь байсан ноён Даулингаас шаарджээ. Өөдөөс нь би тийм төсөл төлөвлөгөөний чинь тухай сая л өөрөөс чинь дууллаа гэж хотын дарга нүсэр хүнд биетэй, цэнхэр нүдтэй хөөрүү зантай ямагт эгдүүтэй жуумалзан инээмсэглэдэг тэр хүн хариу өгөөд сүүлд нь:

	— Түүнээс гадна сүүлийн үед би тийм асуудлаар тун бага хөөцөлдсөн гэжээ. 

	Лесли Макдональд зөвлөлийн бусад гишүүдтэй нь ч уулзжээ. Ямар ч нааштай юм болсонгүй. Тэр төслийг заавал авч хэлцэлгүй яах вэ, харин тэр өргөсөн бичигт журмын дагуу бичигдээгүй юм байсан байх шүү гэж нэг нь хэлэв. 

	Нэг л базаахгүй учир байгаа мэт санагдана. Үүнд Каупервуд л гарцаагүй холбоотой гэж Макдональд бодоод Блэкмен, Жордан Жүлс хоёртойгоо ярилцан хотын зөвлөлийг шахан шаардахаар шийдэв. Энэ нь чухамдаа хууль зүйд нийцэхээс биш гажсан хэрэг биш байлаа. Давуу талтай шинэ замын системийг хотод нэвтрүүлэхгүй байна гэдэг чинь юу гэсэн үг билээ. Ашиг хонжоо олж болохоос гадна шинэ компанийн удирдлагад орох горьдлоготой Шрайхарт уг төслийн талаар шамдан хөөцөлдөхийг зүйтэй хэмээн дэмжиж байлаа. Тэгээд сонин хэвлэлд ихээхэн шуугиан дахин дэгдээв. 

	Шрайхартын «Кроникл», Хиссон, Мэррилл нарын сонин, «Инквайерер» сонинд иймэрхүү явдал бол тэвчиж өнгөрөөхийн аргагүй шударга биш хэрэг гэж бичжээ. Удирдах намын зүтгэлтэн хүмүүсээс Каупервуд мэтийн үл бүтэх этгээдийн дур хүслийн дагуу хотын зам тээврийн асуудлыг боогдуулах юм бол тийм этгээдүүдийг хотын зөвлөлөөс хөөн зайлуулах тухай сонгогч олонд мэдэгдэхээс өөр замгүй болно гэжээ. Улс төрийн иймэрхүү заль мэх санхүүгийн луйвар гаргасан ямар ч нам тэсэж тогтох ёсгүй гээд Маккенти, Даулин, Каупервуд нарыг ажил явдал боон хаагдуулагч, ялзруулах нөлөө тараагчид гэжээ. Гэвч Каупервуд тэр бүхнийг сонсоод зөвхөн хүйтнээр инээмсэглэж билээ. Энэ бол дайны дэмий шуугиан юм. Сүүлдээ залуу Макдональд хотын зөвлөлийнхнийг хууль зүйн дагуу шахан шаардаж эхлэхэд Каупервуд болон түүний хань хамсаатанд нэлээд зэвүүн санагдах болов. Дээрээс өгөх шийдвэр нэг их базаалтай юм биш ч гэлээ сонин хэвлэлд баахан донгосох бололцоог бий болгох ажээ. Ядах нь энэ хотын зөвлөлийн ээлжит сонгууль ойртсоор байдаг. Гэсэн ч Маккенти, Каупервуд нар барьц алдсангүй. Тэдэнд байрлах байр, зарах хөрөнгө, ажил төрөл, эмх сайтай намын байгууллага, гуанз ресторанаас өгсүүлэн сонгогчдыг хээл хахуулиар аргалах нүх сүв мундахгүй их байлаа. Каупервуд энэ хэрэгт өөрөө шууд оролцож байв уу? Үгүй, огт үгүй. Маккенти оролцож байсан уу? Үгүй. Тэд Чикаго хотын зээллэгийн компани, умард Чикагогийн төмөр замын ерөнхийлөгчийн байр, ноён Каупервудын номын сангийн ордонд цугларан хуралдах нь олонтоо болжээ. Гэвч төдийлөн тэвдэж сандарсан янзгүй байлаа. Яг сонгуулийн цаг болж санал хураахад Шрайхарт, Симмс-Макдональдын сонин хэвлэлийн дэгдээсэн шуугиан амжилт олсонгүй. Ноён Маккентийн бүлэг, сонгогчдын дийлэнх саналыг авчээ. Зарим нэгэн нөхөд нь ялагдах нь ялагджээ. Гэхдээ хаа газрын хотын захиргааны ганц нэг ор онгойход сүйд болох юм юу байх вэ! Сонгуулийн өмнө элдэв сайхан ам тангараг өгдөг ч гэсэн тэднийг хахуулдаж, нөлөөндөө оруулж авахад ядах юмгүй ажээ. Каупервудын эсрэг чиглэгсэд ахицтай юм олсонгүй. Гэвч ерөнхийдөө хотын төмөр замын талаар Каупервуд нэг л биш юм хийж байгаа хүн юм уу даа гэж бодох хүн олон болсон байлаа. 

	
ГУЧИН НЭГДҮГЭЭР БҮЛЭГ : БУЛХАЙ НЬ БУЛТАЙВ

	Олон түмний дургүйцэл хүрсэн тийм үед Каупервудыг Сэсилитэй явдгийг нь сонины эрхлэгч Хейгенин мэдсэн нь гал дээр тос асгах адил болжээ. Тэр сургийг Каупервудын самуун амьдралыг хэрэгсэхээ больсон Эйлинээс дуулсангүй, харин Хейгениний сонины эмэгтэйчүүдийн булан эрхэлдэг хүн Хейгенинд шууд мэдээлсэн юм санж. Хейгенин сэтгүүлч хүн атлаа тиймэрхүү юмны учир ухааныг олигтой гадарладаггүй хүн тул анх сонсоод итгэх янзгүй байлаа. Каупервуд худалдаа наймааны ялдамхан ааштай хүн шиг санагддаг байжээ. Урьдын нь хэрэг явдлын тухай олон юм дуулсан боловч Чикаго хотод ирснээс хойших байдлыг нь бодоод үзэхэд энэ мэтийн юм хиймгүй хүн гэж бодогдоно. Нэгэнт өөрийнх нь төрсөн охины нэр хавчуулагдаж байгаа хойно арга буюу анхаарч охиндоо шууд тулган асуувал цаадах нь үнэнээ нууж чадсангүй. Сесили, Каупервудын үгээр үг хийдэг болсон учраас эцгийнхээ урдаас: Би нас бие гүйцсэн хүн, яаж явахаа өөрөө мэднэ гэж хэгжүүрхэж үзлээ. Эхлээд Хейгенин охиноо Небраск муж улсад байдаг нагац эгч рүү нь явуулчихъя гэж боджээ. Гэтэл Сесили үгэнд орох янзгүйгээс гадна Каупервудын ятгалгаар бүр болохоо байх бол уу, бас Каупервуд ч зуун мянган доллар зээлдүүлж тийнхүү санхүүгийн талаар сониныг нь дэмжиж байснаа больчих бол уу гэж айж байв. Тэгээд ер нь өөртэй нь нүүр учран шууд хэлье гэж шийджээ. Үүгээр тэдний найрсаг харьцаа эцсээ үзэж Хейгенинд санхүүгийн зарим нэг бэрхшээл учирч болох боловч ингэхээс өөр аргагүй гэж бодлоо. Каупервуд руу утасдахыг завдаж байтал цаадах нь Сесилийн талаар ийм юм болсныг огт мэдээгүй байсан болохоор Хейгенинтэй ажил хэрэг зөвлөх асуудал гарсанд үдийн хоолонд хүрэлцэн ирэхийг утсаар урьжээ. Хейгенин ихэд гайхсан боловч бас ч дотор нь онгойх шиг болов. Тэгээд: Би ажилтай гэж үгээ олж ядан хэлснээ: Харин та өнөөдөр миний албан тасалгаанд хүрээд ирэхгүй юу? Тантай уулзаж ярих нэг юм байна гэв. 

	Сонинд ирсэн материал буюу орон нутагт болж буй улс төрийн ямар нэг сонин зүйл хэлэх нь гэж сэтгээд Каупервуд дөрөв дөнгөж өнгөрөөгөөд очъё гэжээ. Каупервуд хэвлэлийн редакц дээр хэлсэн цагтаа хүрэлцэн очиж эрхлэгчийн өрөөнд орвол Хейгенин маш ёозгүй, гуньж гутарсан царайтай сууж байлаа. 

	Ганган дэгжин хувцастай, хэзээний гялалзуур сэргэлэн байдалтай харагддаг санхүүчийг орж ирэхэд Хейгенин өмнөөс нь:

	— Ноён Каупервуд, би тантай танилцаад бараг арван дөрвөн жил болж байна. Энэ хооронд би таныг ямагт хүндэтгэж, сайн санаа агуулж явлаа. Та ч саяхан над санхүүгийн талаар нэлээд тус болсон. Чухамхүү найрсаг нөхөрлөлөө бодож л таныг над гар сунгаж байна гэж би бодсон юм. Саяхан санаандгүй байтал миний чихэнд миний охин, та хоёрын тухай хов сонсогдлоо. Охиноосоо учрыг асуусанд, бүгд үнэнээ над хэлсэн. ёс журмыг эрхэмлэдэг байсан бол та нэр төрийг нь хөөдөж явдаг хүүхнүүдийнхээ тоонд миний охиныг оруулахгүй баймаар сан. Нэгэнт тиймгүй хойно (ноён Хейгениний царай хувхай даажээ) та бид хоёр үүнээс хойш танихгүй хүн шиг явъя. Таны тэр зуун мянган долларын векселийг би ойрын хугацаанд төлнө. Харин та надаас авсан үнэт цаасаа ч эргүүлж өгөөрэй. Ноён Каупервуд надаас өөр хүн бол таны мууг үзэх гэх байх шүү. Та нойтон сормуустай юмны бараа хараагүй хүн байх, байлаа ч гэсэн танд эцэг хүний хайр сэтгэл гэж байдаггүй шиг байна. Тэрнээс биш яалаа гэж над мэтийн үртэй хүнийг ингэж энэлээж зовоох вэ. Таны ингэж явдаг чинь Чикагод, ер нь хаана ч бай, таарахгүй гэдгийг та нэг өдөр мэдэж авна вий» гээд Хейгенин яаралгүй эргэн ширээнийхээ ард очиж суулаа. 

	Үгийг нь маш тэвчээртэй анхааралтай сонсон огт гэмгүй хүн шиг гөлийж байсан Каупервуд:

	— Ноён Хейгенин та бид хоёр хэл яриа таарах улс биш шиг байна. Та бидний санаа бодол огт өөр юм байна. Харин миний оруулсан мөнгийг эргүүлж өгсөн баримт ирэхлээр таны векселийг буцаая л даа. Надад уг нь ярилцвал их юм байна гээд жишим ч үгүй эргэн гарч одохдоо ийм их нэр хүндтэй хүний дэмжлэгийг алдана гэдэг тун ч муу хэрэг, гэсэн ч алдахгүй байх арга алга даа гэж бодов. 

	Хейгенин Каупервудыг гарч явсан хойно ширээнийхээ дэргэд нэг хэсэг гөлрөн зогсож одоо хэнээсээ нэг зуун мянган доллар олдог билээ, бас охиндоо яаж бурууг нь ухааруулдаг билээ гэж бодлоо. Сайн явсан нөхөр маань ингэж чадах гэж байх уу даа гэж бас бодно. Хоёр сониных нь ажил өөдрөг, олз омог ихтэй байгаа Волтер Мелвил Хиссоп л гар сунгаж магадгүй. Пресси сониныхоо ажлыг өөдрөг болоод мөнгөтэй болсон цагтаа эгүүлээд өгч болох л юм гэж сэтгэнэ. Тэгээд амьдрал, хувь тавилангийн адармаатайд ихэд гайхан цөхөрсхийж гэр өөдөө харьж явлаа. Яг энэ үеэр Каупервуд Чикаго хотын зээллэгийн компани дээр очиж Видератай ярилцахаар яваад дараа нь нэгэнт алдсан сайн түншийнхээ орыг яаж нөхөж олдог билээ хэмээн бодсоор гэртээ харьжээ. Хейгениний асуудал бол тэр үед түүний бодол санааг зовоож байсан олон олон зүйлийг бодвол нэг их ноцтой юм биш байлаа. 

	Харин саяхан мөнгөний том эзэн, санхүүч Хэндын залуухан авгайтай шалиглах болсон паян нь мэдэгдэхэд хүрвэл тун айхтар юм болж магадгүй байв. Хэнд бол чийрэг биетэй, дөлгөөн зантай, хүнд бодолтой хүн юм. Авааль эхнэртээ туйлын үнэнч байсан боловч хэдэн жилийн өмнө түүнийгээ алджээ. Түүнээс хойш хэдэн жилийн турш эхнэргүй явахдаа хамаг ухаан бодлоо санхүү наймааныхаа ажилд зориулж байлаа. Эд хөрөнгө асар ихийн дээр нийгэмд нэр цуутай, үзэх царай зүс нь хэн бүхэнд гологдохоор биш байсан болохоор Жесси Дрю Бэррет гэгч нэгэн авгайн урхинд орж охинтой нь суужээ. Тэр авгайн охин Кэролайн зоримог зантай, овжин сэргэлэн, ширүүн давилуундуу, туйлаас наргиантай хүүхэн. Нэр төрд дуртай, нинжин сэтгэлгүй хүн болохоор Кэролайн Хэндын нас ахимаг, бие бялдар бүдүүн пялхгар зэргийг хамаагүйд үзэж ялангуяа үхсэний нь хойно олон саяын хөрөнгийн эзэн болж үлдэнэ гэж бодоод гэргий нь болохоос татгалзсангүй. Эцэг эхчүүдэд охидоо заавал өөрсдийнхөө эрхээр байлгах гэсэн нэг муу зан байх юм даа гэж боджээ. Улс амьтан шивэр авир муу хэлэх болж, Хэндыг ичих нүүргүй болсон үнэг шиг зальтай, эх охин хоёрын эрхэнд орж муугаа үзэх нь гэлцэв. Баян санхүүч нэгэнт урхинд орсон нь гарцаагүй болсныг хүмүүс мэдэвч түүнийг хүндэтгэж зулгуйдахгүй байж чадсангүй. Хурим дээр нь хавийн баян чинээлэг ноёд, эрхтэн дархтан бүгд хүрэлцэн иржээ. Кэролайн, Хэндын гэргий болоод гэр орондоо байн байн будаалга цайллага, хөгжмийн үдэшлэг зохиодог болжээ. 

	Каупервуд, хотын төмөр замын ажлыг өрнүүлэн явуулахаас өмнө ноён Хэнд, Кэролайн хоёрын аль алинтай нь уулзаж байсангүй. Хоёр зуун тавин мянган доллар яаралтай олох хэрэгтэй болж Чикагогийн зээллэгийн компани, Лейк Сити Банк зэргээс мөнгө авъя гэтэл тэдгээр нь өөрийн нь мөнгөн тэмдэгтээр дүүрэн байгаа учир Хэндээс л гуйхаас өөр арга замгүй болжээ. Каупервудын бусдаас зээлж авсан мөнгө ч яах аргагүй их болсон байв. Бусдад барьцаанд тараасан үнэт цаас нь асар их тоонд хүрчээ. Хөрөнгө, нөлөө ихтэй хүмүүстэй танилцахдаа дандаа, урт, богино хугацааны их, бага хүүтэй зээллэг авч заримтай нь хамтран ажиллах буюу ашиглалцах байлаа. Хэндын хувьд гэвэл үнэндээ Шрайхарт, Дуглас зэрэг дайсагнагч компанийн талын хүн мөн боловч Каупервуд түүн дээр сэтгэл хоёрдолгүй очихоор шийджээ. Урьд базаахгүй юм сонсож эвгүй сэтгэгдэлтэй байсан бол биеэр уулзаж тиймэрхүү сэтгэгдлийг нь арилгахыг бодсон хэрэг. Хэнд, угаас нэлээд хашир, шулуун шударгуу хүн болохоор Каупервудын талаар элдэв хов жив сонсож байсан боловч нэг их юм болголгүй лавтай үнэнийг нь мэдэхийг бодох бөгөөд атаархаж жөтөөрхөн өрсөлддөг хүмүүс ч худал юм зохиож байж мэднэ гэж дотроо бодох ажээ. 

	Каупервудыг Хэндийн «Рукери Билдин» гэдэгт орших албаны байранд хүрч очиход Хэнд өөдөөс нь их л найрсгаар:

	— Ор, ор! ноён Каупервуд. Би янз бүрийн хүнээс, ялангуяа сониноос таны талаар их юм дуулсан. Би танд юугаар тус болж чадах сан бол? гэв. Каупервуд, Өрнөд Чикагогийн төмөр замын таван зуун мянган долларын өртөг бүхий үнэт цаасыг үзүүлж:

	— Та үүнийг аваад маргааш өглөө надад хоёр зуун тавин мянган доллар өгөхгүй юу гэлээ. 

	Хэзээний амгалан зантай Хэнд тэр хувь нийлүүлсэн тэмдэгтийг нь тайвнаар харж байснаа:

	— Өөрийн тань банк яагаа вэ? Танд аргалж өгч чадахгүй гэж үү? гэж асуух нь Чикагогийн зээллэгийн компанийг хэлж буй хэрэг. Элдэв юм зэрэгцчихээд л тэр байхгүй юу гэж Каупервуд өнөөх сайхан инээдгээрээ яралзтал инээв. 

	— Сонин хэвлэлд бичиж байгаа үнэн бол та чинь хотын зам, Чикаго хот өөрийгөө ч гэсэн сүйдлэх гэж байгаа хүн шиг байна. Гэхдээ, би бол сонины үгээр явдаг хүн биш. Та хэдий хугацаагаар авах гэж байна?

	— Зургаан сар юм уу, нэг жилийн хугацаагаар. Та мэд л дээ. 

	Хэнд, тэмдэгтүүдийг нь эргүүлж тойруулан алтлаг зостой тамга тэмдгүүдийг нь хараад:

	— Зургаан хувийн хүүтэй таван зуун мянган долларын үнэтэй. Өрнөд Чикагогийн, илүү эрх бүхий тэмдэгт гэсэн байна гэснээ зургаан хувийн хүү авч байгаа юм уу? гэв. 

	— Одоо бид найман хувь авч байгаа юм. Манай энэ тэмдэгт нэг нь хоёр зуун долларт хүрээд арван хоёр хувийн ашиг өгөх өдөр ирнэ дээ. Та харж л байгаарай, бүр тэгнэ шүү. 

	Та тэгээд хуучин компанийнхыгаа дөрөв дахин олшруулаа шив дээ? За энэ ч яах вэ. Чикаго хот өөрөө өссөөр хөгжсөөр байгаа юм хойно, болох л юм. Маргааш хүртэл энд орхичихно уу, эсхүл өөрөө аваад л яв даа. Хүн явуулчих, нэг бол утсаар яриарай, би хариугаа хэлүүж. 

	Тэр хоёр хотын төмөр зам, хоршооллын талаар нэлээд ярилцжээ. Хэнд, Өрнөд Чикагогийн газрын талаар, Хэрээний ой хавийн газрын талаар тодорхойхон мэдэж авах хүсэлтэй байсан тул Каупервуд өөрийнхөө бодсоныг хайр харамгүй хэлж зөвлөв. 

	Маргааш нь утасдвал, тэмдэгтүүдийг чинь авахаар боллоо, чек явуулна гэж Хэнд хариу өгч тийнхүү мань хоёрын найрсаг нөхөрлөл эхлэв. Энэ нь Хэндийн авгай, Каупервуд хоёрын садарлаж байгаа нь мэдэгдэх тэр үеийг хүртэл үргэлжилсэн юм

	Өөрийгөө Кэролайн Бэррет гэх дуртай тэр хатагтай бол хэзээд зүгээр байдаггүй, тогтвор төлөвийн талаар Каупервудтай бараг адил хэр нь ов мэхээр харин гүйцэхгүй. Ихэс дээдсийн дотор нэр сүртэй явах дуртай боловч тэдний ёс горимд захирагдах дургүй, Хэндэд ер хайр сэтгэлгүй. Нэгэнт хайран биеэ тушааж гэргий нь болсон хойно ямар ч гэсэн зугаа цэнгэлд умбаж зарим талаар ч гэсэн залуу насаа боддог хэрэг гэж тэр авгай сэтгэнэ. 

	Хэндийн Норс Шор Драйвд байдаг, нуур луу харсан цонхтой сүрлэг том асарт болсон үдийн зоогийн үеэр Каупервуд, тэр хүүхэн хоёрын явдал эхэлсэн ажээ. Каупервуд нөхөртэй нь Чикаго хотын элдэв төрлийн ажил явдлын тухай ярилцаж суулаа. Хэндийн гэргий Каупервудын нэр цуу түгэн тархан хүн бүхний ярих сэдэв болсныг ихэд бахадна. Хамиалхан биетэй, цав цагаан шүдтэй, уруулаа улаанаар будсан, жоготой сэргэлэн бор нүдтэй, хүрэн бор үстэй Хэнд хатагтай авхаалжтай сэргэлэн цовоо алиа хөөрхөн ааштай байх гэж байдгаараа оролдох бөгөөд үнэхээр ч жавхаатай харагдаж байлаа. 

	— Би Фрэнк Каупервуд таныг алдар цуугаар чинь мэддэг болсон юм. Чикаго хотын сонинд танаас өөр юмны тухай бичихээ болио шив дээ гэж тэр хүүхэн эрдэнэсийн чимэгтэй жижигхэн цагаан гараа сунган мэндэлжээ. Гарынхаа хумсыг маханд нь тултал будаж, алгандаа ч гэсэн үл ялиг будаг түрхсэн байлаа. Нүд нь гялалзан, шүд нь яралзана. Каупервуд ч хүүхэн хүнийг гижигддэг өнөөх сайхан инээмсэглэлээрээ хариу шагнаж:

	— Хэнд хатагтай, би тантай танилцсандаа маш баяртай байна. Би таны тухай ч сониноос уншиж мэдсэн. Харин таныг миний тухайд бичсэн бүгдэд итгэхгүй биз ээ гэж найднам гэв. 

	— Хаанаас! Би итгэлээ ч гэсэн таны тухай миний үнэлэлт буурахгүй. Одоо чинь юм хийдэг л хүний тухай элдвээр шуугих болсон цаг шүү дээ. 

	Каупервуд, Хэндыг санасандаа ашиглах зорилготой байсан учир тэр орой хамаг чадал ухаанаа харуулах гэж чармайжээ. Яриа хөөрөө нь нийтийн дэмийрэн бурдаг хүрээнээс хэтрэхгүй бөгөөд гэрийн эзэгтэй Хэнд авгай, Каупервуд хоёул хүний нүд хариулан хааяа хааяа инээвхийлнэ. Каупервуд, тэр хүүхнийг Хэндын мөнгөтэй суусан хүн юм, тэгээд хар сэртэй эрийнхээ араар тавьж зугаа цэнгэл хөөцөлдөх хүслэнтэй хүн гэдгийг дор нь ухаарчээ. Хардаж сэрдээд байвал тэрнээс нь эгзэгтэй үед мултарч эрх дураараа явах гэсэн хүсэл дур гижигдэн зүгээр суулгахгүй ёсон байдаг. Хэнд хатагтай чухам тийм байдалтай байжээ. Авгай хүүхний талаар авьяас төгс Каупервуд тэр эхнэрийн гар хуруу, үс гэзэг, нүд, инээх байдлыг ажна. Тэгээд Хэндын авгай ер нь л аятайхан хүн юм, сээтгэнэж шохоорхоод байвал цаашаа гэхгүй юм шүү гэж мань эр боджээ. Авгайн жоготой нүд, инээмсэглэл, хацар нь байн байн улайх энэ бүгд тэр хүүхний үнэн хүслийг Каупервудад сайхан баталжээ. 

	Анх нүүр тулан уулзсанаасаа хойш төдхөн нэг өдөр гудамжинд тааралдахад Хэндын хатагтай:

	— Би одоо ингэсхийгээд Висконси муж улсын Окономовокт найз нөхөд дээрээ очно. Та бодвол зуны халуунд умардын тийм хол нутагт очдоггүй хүн байгаа биз дээ гэж учиртайхан хэлээд инээмсэглэхэд Каупервуд тосон авч:

	— Би тэр нутагт ер очиж үзээгүй л дээ. Хэрэв ингэж өдөж байгаа бол хаанаас буцах билээ. Чи морь унаж, завиар явдаг биз дээ гэв. 

	— Өө, чадалгүй яах вэ. Теннис, гольф ч тоглоно. 

	— Над шиг хүн амьтан ч танихгүй амьтан тэнд очоод яах вэ.

	— Юу гэсэн үг вэ, тэнд хэд хэдэн сайхан зочид буудал бий. Тэр талаар зовох юмгүй. Өөрөө морь унадаг биз дээ?

	— Муухан чадна гэж Каупервуд морь унахдаа гарамгай атал дарж хэлэв. 

	Нэг ням гарагийн өглөө эрт Висконсины үзэсгэлэн төгөлдөр толгодын дунд морьтой явсан Фрэнк Алжернон Каупервуд, Кэролайн Хэнд хоёр санамсаргүй тааралдаж зуузай холбон зугаатайяа дэргүүлэн хүн амьтан, ойр орчны байдлаас өгсүүлэн элдэв бусын юм хөөрөлдөн явлаа. Мань эр хэзээний шулуухан үгтэй, зоримогхон хүн болохоор төдхөн янаг дурлалаа илтгэж тэгсхийгээд тооцоо хийх ч гэмээр юм уу тийм нэг өдөр удалгүй иржээ. 

	Кэролайн дэндүү яарсан байж мэдэх юм. Каупервудад сэтгэл зүрхний хайраа өгөөгүй хэр нь зүгээр шохоорхон ихэд сонирхжээ. Хэндыг нас залуу, хөгжөөн наргиантай, дур сонирхол татах сонин шинэ хүүхэн гэж Каупервуд шунаглана. Тэр хоёр Висконсид уулзаж байснаа Чикаго хотод очиж, тэндээсээ Детройт хотод (энд Хэндын найз нар байжээ) дараа нь мөн түүний эгчийн суудаг Рокфордод очжээ. Каупервуд мөнгө, зав чөлөөгөөр дутахын зовлонгүй хүн. Каупервуд, Хэнд хадагтай хоёрын тийнхүү ханилан явах болсныг угаас Каупервудын хамаг паянг дуулж сонссон гурилын бөөний худалдаачин, шүтлэг бишрэлтэй, ёс горимыг хатуу сахих дуртай Дуайн Кинслэнд гэдэг хүн эхлээд зуны нэг өглөө Окномовокийн хавьд дараа нь Рэндольфийн гудамжинд Каупервудын ганцаараа суудаг байрны ойролцоо олж харжээ. 

	Өвгөн Хэндыг сайн танихын дээр ерөөс хүн нь тиймэрхүү хүн болохоор мань эр, Хэндээс авгай чинь Каупервудтай хэзээний тийм гэмгүй найз байсан юм уу гэж асууя гэж шийджээ. Хэндийн гэр оронд бөмбөг дэлбэрэх адил сүртэй юм болов. Нөхрийгөө асууж шалгаахад Хэнд хатагтай Каупервуд бид хоёрын хооронд жоготой юм ер байхгүй гэв. Авгайнхаа зовсон царай гаргаж гэмших мэт хуурамч байдлыг нь хараад нас ахимаг нөхөр нь бүр ч их сэжиглэв. Каупервудтай даруй уулзаж учраа ололцохыг нэг бодсон боловч юманд яардаггүй хашир догь хүн болохоор түүнтэй ажил төрлийнхөө холбоог яггүй нямбайлан чангатгаж өөр арга замаар үзэлцэхээр шийджээ. Тэгээд эхнэрээ оровч гаравч харж хянах болоод нэг хөлсний шивэгчин хүүхэн нь Хэнд хатагтайгаас Каупервудад бичиж байсан зурвасыг нь олж өгчээ. Урьд өвгөн Батлер Эйлинийг шахаж шаардаж байсан шиг ноён Хэнд, авгайгаа Европт явахыг шаардсанд авгай нь эхлээд их л дургүйцэн эсэргүүцсэн боловч явжээ. Урьд нөхөрсөг байгаагүй юм аа гэхэд төвийг сахиж байсан ноён Хэнд одоо Каупервудын эсрэг хандсан Чикаго хотынхны дайсан этгээдүүдийн дотроос хамгийн хорлонтой, хамгийн хүчтэй нь болж хувирах нь тэр. Угаас яггүй эрх дархтай, уур хилэн хорсолд нь зах хязгаар гэж байхгүй энэ эр, Каупервудыг Чикаго хотоос мууг нь үзэн хөөн зайлуулбал таарах маш хорлонтой, тун өөдгүй этгээд гэж үзэх болжээ. 

	
ГУЧИН ХОЁРДУГААР БҮЛЭГ : ҮДШИЙН НАРГИАН

	Каупервуд, Эйлинийг ганцаарыг нь урт богино хугацаагаар орхин явах болсон үед Тейлор Лорд, Кент Маккиббен хоёр л түүнийг анхаарч халамжилдаг байв. Тэр хоёул Эйлинд ерөнхийдөө сайн, түүнийг царай зүс бие бялдраар аюулгүй сайхан хүүхэн гэж үзнэ. Гэхдээ Каупервудын хишиг буяныг ихэд хүртэж явдгийн хувьд маш болгоомжтой харьцаж, ялангуяа Каупервуд түүндээ үнэнч хайртай байсан үед нь бүр ч их анхаардаг байв. Харин сүүл сүүлдээ тэгж их халамжлахыг больжээ. 

	Эйлин сүүлийн үед тэр хоёроор дамжуулан хоёрын хооронд гурвын дунд гэлтэй хүмүүстэй танилцсан нь тийм ч уйтгартай биш ажээ. Аливаа том хотод жүжигчид, бас ихэс дээдсийн хүрээлэнгийнхнээс тэр ёс горим дэглэмд нь дургүй баахан дураараа, балмад танхайдуу хүмүүсээр бүрдсэн хоёрын хооронд гурвын дунд хэсэг бүлэг байдаг байна. Тэр бол тухайн нийгмийн тогтсон журам, горим, ёсорхог байдлыг эсэргүүцэж, нэлээд чөлөөтэй эрх дархаараа байхыг хүссэн хүмүүсийн хүрээлэн ба Богемийн хүрээлэнгийнхэн гэгддэг байлаа. Тэр «хачин» хүмүүс тийнхүү урлагийн тайз, будаалгын цуглаан, ер нь аливаа урлагийн марзан сонирхолтой онцгой зүйлээс хожигдох нь үгүй. Чикаго хотод Леин Кросс, Рийз Грайер гэх мэт улсын бүлгэмүүд байлаа. Айлын гэрийн чимэг зураг зурдаг Рийз Грайер тийм бүлгэмийн аливаа онцлог шинж, ёс дэгийг баримталж өөрийн хойноос олон хүн дагуулж чадсан байв. Тейлор Лорд, Маккиббен хоёр, Каупервудын эзгүйд Эйлинийг уйтгарлуулахгүйн тулд Рийз Грайер нар дээр авч очдог болжээ. Тэр үед тэр хоёрын найз нарын дотор Полк Линд гэгч ихэс дээдсийн хүрээлэнд хамаардаг бөгөөд хөдөө аж ахуйн машин техникийн том үйлдвэрийн эзний хүү, эрхэлсэн ажил гэж байхгүй, ямагт зугаа цэнгэл хөөцөлдөн морины уралдаан, мөрийтэй тоглоом, хурим найр гэх мэтчилэн толгойд орсон бодлынхоо дагуу дуртай юмаа хийж явдаг хүн байлаа. Нуруу өндөр, нүүр царай бараандуу, бие бялдар эрүүл чийрэг, хүдэр булиа, жирвэгэр хар сахалтай, дүрлэгэр хар нүдтэй, буржгар хар үстэй, тун сайхан ханагар эр бөгөөд сайн чанарын эдээр хийсэн хувцас хунараа янзтай сайхан тааруулж өмсөнө. Хүүхэн эргүүлэхдээ чадмаг, хүссэнтэйгээ ойртож дөнгөх боловч түүгээрээ онгирч бардамнахгүй. Түүнийг учиртайхан нүдээр ганц удаа харсан хүүхэн нөхцөлөө гэсэн үг. Эйлин, Рийз Грайерын үдэшлэгт очихдоо анх удаа түүнийг харжээ. Санамсаргүй байтал нэг нь түүнийг танилцуулахад Эйлин тун сайхан хүн юм гэж бодсоны дээр цаадах нь ч өөрийг нь хэтэрхий ширтэн шунаг харцаа салгахгүй байгааг сайн мэджээ. Эхлээд Эйлин ширтэх харцнаас нь далдиран зайлахыг завдсан боловч ерөнхийдөө тийм сайхан хүнд татагдаж байлаа. Эйлин тиймэрхүү хүнд дуртай боловч одоо хэр нь журмыг сахисаар ажээ. Каупервудаас өөр овжин, сэргэлэн, зоримог шийдэмгий тийм эр хүн гэвэл тэр л хүн санагдлаа. «Муу зан гаргая» гэвэл ийм л хүнтэй би таарна гэж бодно. Энэ хүн хачин сонин зантай, шаргуу шамдамгайн дээр Фрэнк шиг чигч шулуухан, эелдэг мөртөө заримдаа эвсээрхэн дайран халдахаас буцахгүй ажээ. Каупервудыг бодвол ихэс дээдсийн хүрээлэнгийнхний намба, төрх, ужид цэнгэл хөөцөлдөн зүгээр явдаг хүний сэтгэл өег бардам, ихэмсэг зан, бусдын хүсэл бодол, зан оёгийг үл тоомсорлох шинж байдал бас үзэгдэнэ. 

	Анх уулзсанаас хойш хэдэн долоо хоног болоод Лордын найз Кортни Тэиборс хэмээх үдэшлэг дээр очиход Полк Линд Эйлинийг хармагц:

	— Өө, яасан сайн юм! Хэдэн долоо хоногийн өмнө Каупервуд хатагтай тантай би Рийз Грайерын студид уулзсан шүү дээ. Би таныг мартаагүй. Таныг олж харах санаатай Чикаго хотоор яваагүй газар байхгүй шүү. Тейлор Лорд намайг тантай танилцуулсан билээ. Та тун гуа сайхан эмэгтэй шүү! гэв. Тэгснээ цаанаа нэг л учиртай жоготой байдлаар дотносон ойртож налав. 

	Гэгээн цагаан өдөр олны нүдэн дээр дэндүү зовохгүй наалддаг хүн юм аа гэж Эйлин боджээ. Үнэндээ цаадах нь нэлээд олон газраар орж багагүй юм балгачихсан ажээ. Тэгээд нүд нь гялалзан, баргар царай нь улайсхийн, байж байгаа янз нь шалдар балдир болж, ёс дэг горимыг тоох янзгүй харагдана. Эйлин, ялимгүй цэрвэх боловч залуугийн хар бараан өнгөт эрэлхэг маягийн нүүр царай, сайхан уруул, ам, баримлын үс шиг буржгар халимаг нь дур татна. Гэсэн ч тийнхүү хэтэрхий нүүрэмгийгээр магтаалын үг хэлсэнд Эйлин зовж холдож зайлахыг оролдов. 

	— Полк аа! нааш ир, энд чиний хуучин танил эмэгтэй Сэди Боутвэл ирээд байна. Чамтай уулзъя гэнэ гэж нэг хүн хэлээд гараас нь хөтлөн явав. 

	Тэр эрийг согтуу юм ярьж байхад нь тасалж орхихлоор уцаарлаж байгаа янзтай:

	— Үгүй, би явахгүй. Би ганц удаа уулзсан хүүхэнтэйгээ дахиж уулзах гэж Чикаго хотоор эрж тэнэж явахаас залхаж байна. Одоо нэгэнт тааралдсаных ярьж авдаг хэрэг гэж Полк Линд хэлэхэд Эйлин инээд алдан:

	— Таны сайхан үгэнд сэтгэл минь хөдөлж байна. Гэхдээ дараа уулзаж болно биз дээ? гэв. Лорд өөрийнхөө хамт явсан хүүхэн рүү зааж таныг тэр нэг хүүхэн дуудаж байна хэмээн Эйлинд хэлж түүнээс холтгох арга зохиов. Рийз Грайер, Маккиббен хоёр ч бас тус болов. Тийнхүү олон талаас нь оролдож байж Эйлинийг тэр нойтон хамуу шиг хүнээс түр ангижруулав. Ийнхүү ахин уулзахад Полк Линд урьд нь сайн бодож, Эйлинтэй нүүр хагарч ойр дотно болохоор шийдсэн байлаа. Эйлин бусдаас залуу биш боловч илүү таалалтай санагдана. Гоо сайхан бие бялдар дур булаам байдалтай энэ хүүхний ихэс дээдсийн хүрээлэнд багтаагүй нь ямар хамаа байх вэ? Тийм хүрээлэнд нэг үе багтаж явсан нэр цуутай санхүүчийн гэргий хүн, урьд өмнийн амьдралдаа бас ч юм үзсэн толгой гэж Полк Линд дотроо лавтай итгэн бодох бөгөөд оролдоод үзвэл хүссэндээ хүрч чадна, нэг их зовлонтой юм биш. Энэ хүүхэн өөрөө ч тэр явж ирсэн амьдралынх нь зам ч тэр ойртож хавьтахад ер болохгүй гэх газар алга гэж тэр боджээ. 

	Тэгээд түүнээс хойш нэг их удсангүй Эйлинийг хэдэн хүний хамт театрт, дараа нь оройн хоолонд урьжээ. Уригдсан хүмүүс нь Лорд, Маккиббен, эр эм Рийз Грайер, бас Грайер хатагтайн найз, нэлээд царайлаг бүсгүй Кристовел Лэнмен нар байв. Тэднийг Хүүлийн театрт хошин шог жүжиг үзүүлээд дараа нь Решильед үдшийн зоогт оруулах, тэгээд тэр үед Өмнөд этгээдэд ихэд дэлгэрч байсан мөрийтэй тоглоомын нууцгай нэгэн газар аваачин жүжигчид, эрх дураар зугаа цэнгэл хөөцөлдөж явдаг хүмүүстэй уулзуулан рулет, трант-карант, баккер, поукер гэх мэт хөзрийн элдэв мөрийтэй тоглоомд оруулж азыг нь турших гэжээ. 

	Тэд ялангуяа Решилье ресторанд тахиа, загасны мах идээд шампан дарс уусны дараа сэтгэл сэргэж улаан зээрд болсон байв. Тэндээсээ тоглоомын нууц газар Олкот клубт очиход Линд, Эйлинийг хөзрөөр баккарат, поукер буюу аль дуртайгаа тоглож сураач гэжээ. «Каупервуд хатагтай та миний хэлснээр яваад байгаарай, тэгвэл наад зах нь алдсан мөнгөө буцааж хожно шүү. Хүн болгон тэгж чадахгүй» гэж Полк Линд хөгжөөнтэй хэлэв. Эйлинийг Полк Линд, Маккиббен хоёр дундаа суулгасан байлаа. Линд тэгж хэлснээ Маккиббен рүү нүднийхээ булангаар харсан нь учиртай. Юу гэвэл, эртээдхэн нөхдийнхөө хамт мөрийтэй тоглоом тоглохдоо Маккиббены хэлснээр явж байж хожигдчихсон юм санжээ. Тэгээд л «хүн болгон чадахгүй» гээд Маккиббен рүү харсан хэрэг. 

	— Та бас мөрийтэй тоглоомоор тоглож үзсэн хэрэг үү гэж Эйлин өөрийн зөвлөгч найз болоод удаж байгаа Кент рүү эргэж зальжин маягаар асуухад Кент инээмсэглэж:

	— Үнэнийг хэлэхэд «үгүй» гэж болно. Уг нь тоглоё гэж бодож байсан байж болно, гэхдээ чадахгүй мэдэхгүй юм байна лээ. Полк л дандаа хождог байх шүү, тийм ээ? Тэгэхлээр хэлснээр нь л яваад байхгүй юу гэв. 

	Полк мушилзан инээмсэглэв. Мань эр зарим үе ганц оройн дотор арав, арван таван мянгаар алдаж байсныг зарим хүн мэдэх ажээ. Мөн баккер өдөржин шөнөжин тоглоод хорин таван мянгаар нь хожиж байснаа дор нь буцаагаад алдчихаж байсан удаатай. 

	Линд, тэр оройн туж Эйлинийг учиртай харцаар ширтэхэд Эйлин тэрнээс зайлах арга байсангүй, их л эвгүй санагдаж байжээ. Гэсэн ч тун сайхан залуу санагдана. Театрт юм үзээд сууж байхдаа өөрт нь шууд буюу заримдаа өөрийг нь харалгүйгээр бараг дандаа яриад байв. Эйлин, түүний бодолд юу байгааг сайн ойлгож байлаа. Заримдаа Эйлин Каупервудтай анх уулзаж байсан үе шигээ бие нь агзасхийн дур хүсэл нь хөдлөх шиг болж нүд нь гялалзаж байв. Энэ хүнд дур сэтгэлтэй болчхож тун болзошгүй, тэгвэл их амаргүй юм болно доо. Каупервудаас доромжлогдож байсныхаа хариуг сайн авна гэсэн үг. Гэлээ ч гэсэн Каупервуд бодлоос нь салахгүй боловч хүнд хайр сэтгэлээ өгч дур хүслээ тайлан жаргах гэсэн хүсэл нь ч оргилох ажээ. 

	Тэр тоглоомын газар эрэгтэй, эмэгтэй жүжигчид, клубээс салдаггүй дандаа эргэлдэж байдаг хүмүүс, орон нутгийн ихсийн хүрээлэнгийн замаа алдсан ганц хоёр эмэгтэй, дээдсийн байдалтай залуус цугласан нь бүрэлдэхүүний хувьд нэлээд сонирхолтой улс байлаа. 

	Тейлор Лорд, Маккиббен хоёр, хүүхнүүддээ ямар тоон дээр эхэлж тавихыг зөвлөж байхад Линд, Эйлиний оо түрхсэн мөрөн дээгүүр энхрийлэх маягтайгаар өнгийж хорин таван алтан доллар гаргаж «Эхлээд тавих дэнчинг нь би даая» гэхэд Эйлин

	— Өө хэрэггүй. Би өөрийнхөө мөнгөөр тоглоё. Хүний мөнгө тавьчихлаар өөрийнх гэж санагдахгүй шүү дээ гэв. 

	— За яах вэ, тийм байж болох юм. Харин одоо бол цаасан мөнгө тавьж болдоггүй болохоор та тоглох бололцоогүй байна даа. 

	Эйлин цүнхнээсээ цоо шинэ шажигнасан дэвсгэртүүд гаргав. 

	— Наадуулыг чинь сүүлд би алтан зоос болгож өгье. Хожим төлж болно шүү дээ. Одоо зарлалаа. Тавиад дуусаж байна. Жаахан хүлээзнээрэй. Чи хожиж магадгүй гээд тойрон эргэлдэх цагаригийг харав. 

	— Анхны дэнчинг таавал хэчнээнийг хожих бил ээ? гэж Эйлин гадаадад тоглож байснаа санах гэж оролдоно. 

	— Нэгд арвыг. Энэ удаа таасангүй. Дахиад нэг азаа туршаадахъя. Голцуу л арав юм уу, арван хоёрт нэг удаа ирдэг л дээ. Би ихэвчлэн анхны тоглолтод авдаг юм. Анхны дэнчингээс хойш хэдэн удаа болж байна? гэж Линд хажуугийнхаа хүнээс асуухад цаадах нь:

	— Долоо байх, Полк. Зургаа долоогоос хэтрээгүй Өөрөө их хожиж байна уу? гэв. 

	— Өө, базаасан юм алга гэснээ Эйлин рүү эргэж:

	— Одоо ч хожих байх. Би ер нь тавьснаа нэг нугалж хождог хүн шүү. Заримдаа ч яах вэ алДсанаа бүгдийг буцаагаад авчихдаг юм гээд хоёр хорьтыг тавилаа. 

	— Өө, тийм л дээ. Хоёр зуун доллар болно шүү дээ. Би бүр мартчихаж! гэж Эйлин цочир дуугаар хэллээ. 

	Яг энэ үед бүгд тавьж дуусаад нөгөө «эргэдэг» нь нүд эрээлжилтэл эргэлдээд гэнэт зогсов. 

	— Бас таарсангүй. За одоо хоёул тавья гээд дөрвөн хорьт гаргаж ирлээ. Азаа туршиж гучин зургаа, арван гурав, ес дээр тавья гээд тус бүр дээр зуун алтан зоос жишим ч үгүй тавилаа. 

	Эйлинд түүний иймэрхүү байдал таалагдлаа. Яг л Фрэнк шиг санагдана. Линд хожиж, хожигдож сурсан тоглоомч байлаа. Эцэг нь хүүгийнхээ зан төрхийг мэдэх учир жил бүр маш их мөнгө өгнө. Эйлин түүний зан төрх гагцхүү өөр хэлбэрээр илэрч байгаагаас биш Каупервудтай яг адил юм гэж бодлоо. Иймэрхүү хүн алсдаа баларна, гэхдээ яах вэ, ямар ч гэсэн нийгэмд ул суурьтай хүн. Ямар ч байлаа гэсэн ихсийн хүн шүү дээ. Эйлин ер нь дотроо дандаа энэ талаар бодож явдаг хүн. Өөрөө бол нийгэмд тийм байр эзэлж чадаагүй, чадалгүй байсаар ч өнгөрч мэднэ гэж бодно. 

	— Ай яа, нүд эрээлжилж, толгой эргэх нь! гэж бүр жаахан байхдаа алгаа хавсардаг зангаараа алга хавсарч дуу алдан хэлээд: — Хэрэв би таасан байвал хэчнээнийг хожих бил ээ? гэв. Өнөөх эргэдэг нь эргэлдэж байсан ч гэсэн Эйлиний ийм ааш бусдын сонирхлыг илүү татжээ. 

	— Таных таарчихлаа. Бурхан өршөө! гэж ажиглаж байсан Линд баяртай хэлээд найман зуу, хоёр зуу, бас хоёр зуу... гэж тоолж байснаа харин арван гурав дахь нь таарсангүй. Маш сайн. Алдсанаа хасаад бодоход бид хоёр бараг мянгыг хожлоо шүү дээ. Анх эхэлж байгаа хүн энэнээс илүү яах вэ, тийм ээ? Миний хэлснээр явбал нэг хэсэгтээ эхний дэнчингээр тавих хэрэггүй шүү. Одоо арван гурав дахийг хоёр дахин нэмж тавья, бид хоёр энэ дээр алдсан. Одоо Бейтсийн томьёогоор тоглоно. Яаж тоглодгийг нь би зааж өгье тэв. 

	Линд сүрхий тоглоомч хүн болохоор хүн амьтан дэргэд нь цуглана. Эйлин аз туршихын ав зантайд автагдан, сайн ч учир ухаанаа олохгүй Линдийг л дагаж байв. Линд тоглох зуураа Эйлин рүү хараад инээмсэглэхийг нь бишрэн ингэж шивнэв: 

	— Таны нүд, үс мөн сайхан шүү. Та дэлбээлж байгаа том сарнай цэцэг шиг санагдах юм. Дөрвөн зүг, найман зовхист танаас гэрэл туяа цацрах шиг болох юм. 

	— Өө, ноён Линд, та юу ярьж байна даа! Та мөрийтэй тоглоом тоглохдоо ингэдэг хүн үү?

	— Үгүй, хаанаас, таныг үзээд л ингэж байна шүү дээ. Үнэхээр үнэн шүү! гээд Эйлиний нүд рүү ширтэн харлаа. Линд, Эйлиний төлөө тоглож байна хэмээн их их мөнгийг бооцоонд тавьсаар байв. Өөрийнхөө баримталдаг журмаар мань эр түрүүчийнхээ дэнчинг хоёр дахин нэмэгдүүлж мянган долларын алтан зооснуудыг ширээн дээр тавьж байна. Эйлин, түүнийг өөрөө л тогло, би зүгээр харж байя гэлээ. 

	— Та өөрийнхөө тоглодог журмаар л тогло. Би өөрөө цөөн цөөнийг олон номер дээр тавьж тоглоё, тэгэх үү? гэхэд Линд эрс татгалзаж:

	— Үгүй ээ, үгүй. Та л миний аз заяа. Хамтдаа тоглоё. Миний дэнчлэх мөнгийг та тавиарай. Хоёул хожвол би өөрт чинь гоё гэгчийн бэлэг авч өгнө, хожигдвол яах вэ би даана гэв. 

	— За, өөрөө мэд дээ. Үнэндээ би тоглож сайн мэдэхгүй. Хожвол та надад дурсгалын бэлэг авч өгөх юм уу?

	— Хожигдлоо ч гэсэн би авч өгнө гэж Линд шивнэн хэлээд одоо миний хэлсэн дугаарууд дээр тавиад байгаарай. Долоо дээр хорин доллар, арван гурав дээр ная, ес дээр хорь, хорин дөрөв дээр тавин доллар гэхэд Эйлиний булцгар цагаан гар дугаар дугаар дээр алтан зооснуудыг тэвхийтэл давхарлан тавих бөгөөд ажиглагч хүмүүс амьсгаа даран азнасхийх нь энэ эр эм хоёр хэн хэнээс илүү тавилаа гэж бодно. Линд ч хожихын тулд маш хорхойтой ихийг тавьж буй хэрэг. Тэгээд нэг зэрэг мянга тавин доллароо алдлаа. 

	Банк баригч дэнчингийн их мөнгийг хаман авахад Эйлин харамссан дүр үзүүлж:

	— Ийм их мөнгөө алдлаа шүү дээ! гэхэд Линд:

	— Дажгүй, эргүүлээд авчихна гэнгүүт мянгатын хоёр дэвсгэрт гарган банкны няравт үүнийг алтан зоосоор сольж аль гэж өгөв. 

	Нярав түүнд хоёр атга зоос авч өгөхөд Линд түүнийг Эйлиний булцгар цагаан гарт шилжүүлэв. 

	Нэг зоос нь таван долларынх байсан болохоор Эйлин заасан дугаарууд дээр тавих алтан шар зоосыг тэвхийтэл өрөн тавьж байлаа. Бусад мөрийчид бас л гайхан тэр хоёрыг ажиглана. Алтан шаргал үстэй, ув улаан хацартай, гялалзсан нүдтэй, торго саагаар нүдээ бүлтийтэл гоёсон Эйлин, цас шиг цагаан цамц өмссөн, эгц ганагар нуруутай, бараг зэс шиг бараан хүрэн царайтай, хав хар үстэй, мөн тийм нүдтэй Линд хоёр үнэхээр хүмүүсийн нүдэнд онцгой гоц харагдах ажээ. 

	— Юу вэ? Юу вэ? гэсээр Грайер хүрч ирэн хэн мөрийцөж байгаа юм бэ? Каупервуд хатагтай та юу? гэхэд Линд хажуугаас нь:

	— Үгүй ээ, мөрийцөөгүй. Каупервуд хатагтай бид хоёр нэг томьёо боловсруулж байгаа юм гэж жишимгүй хэлэв. 

	Эйлин инээмсэглэж байлаа. Одоо л ёстой амтанд нь орж байгаа бололтой. Гялалзаад л, хүн болгоны анхаарал татаад л, нар нь гарч буй бололтой. 

	— Нэг зууг арван хоёр дээр, арван найм дээр зууг. Хорин зургаа дээр бас нэг зууг тавьчих. 

	— Ай бүү үзэгд, та яаж байна, Линд? гэж Лорд, Рийз хатагтайг орхин дэргэд нь ирж асуулаа. Хойноос нь Рийз хатагтай ч ирлээ, бусад улс ч бүчиж эхэллээ. Тоглоом ид хорхойтой дээрээ боллоо. Өглөөний хоёр цаг. Хүмүүс ч өрөөнүүдээр нь пиг дүүрчээ. 

	Ширээний нөгөө үзүүрт байсан Лэнмен хатагтай тоглохоос завсарлан гайхан ширтээд:

	— Яасан сонин юм бэ? гэж чангаар хэлэв. Дэргэд нь байсан Маккиббен ч гайхах аж. Бүр хор шар нь хөдөлчхөж. Тавьсан мөнгийг нь хараач! Аяа, тэр хоёрыг харахаас нүд халтирмаар юм даа! гэв. 

	Эйлиний сайхан гар овжин дэгжин хөдөлнө. 

	Линд шив шинэхэн дарайсан ногоон дэвсгэртүүдийг гарган ирж алтан зоос болгож байхыг хүмүүс хараад:

	— Солиулж байгаа мөнгийг нь хараач! Лут хоёр байна шүү гэлцэнэ. 

	Ширээн дээр тэвхийтэл хураасан алтан зоос голцуу мөнгө ажээ. Мань эр, Мазарины журам гэгчээр бооцоолж, нэг долларт тавыг хожихоор мөрий хаяж байна. Хожвол банкийг нь хотойлгоно гэсэн үг ажээ. Хүмүүс ширээ тойрон бүчиж өдрийн гэрэлд царай зүс нь гялалзана. Энд тэндгүй «Бооцоолж байна» «бооцоолж байна» гэх дуулдана. Линд жишим ч үгүй айвуу тайвуу байдалтай зориг бадрангуй үзэгдэнэ. Уян хатан бие нь эгц, нүд харц нь сэргэлэн бөгөөд асаагаагүй янжуур зуун зогсоно. Эйлин хүүхэд шиг сэтгэл хөдөлж, олны анхаарлын төвд орсондоо баяртай байна. Лорд түүнийг хайрласан нүдээр харж, хааяа ингэж сэтгэлээ сэргээж байг л даа, хөөрхий амьтан. Харин Линд л ингэж олны нүдний өмнө тэнэглэж их мөнгө алддаг нь тусгүй гэж бодно. 

	— Бооцоо тавьж дууслаа гэж банк баригч хэлсний хойно өнөөх дугуй нь эргэлдэж гарлаа. Хүн бүхэн ширтэн харах бөгөөд Эйлин онцгой шимтэн ажиглана. Царай нь улаа бутран нүд нь гялалзана. 

	— Одоо алдвал дахиж нэг ахиулж тавина. Тэгээд алдвал хоёул эндээс явъя гэж Линд хэлэв. Тэр бараг гурван мянган доллароо алдчихаад байлаа. 

	— Өө, тэгсэн нь дээр. Дахин тавихын ч хэрэггүй. Явсан нь дээр байх аа. Одоо хожихгүй бол бас хоёр мянгыг алдах нь ээ. Дэндүү их биш үү, би танд аз заяасангүй тийм ээ? гэхэд Линд:

	— Та миний аз жаргал, миний хүсэх ганц аз жаргал та мөн. Дахиад нэг үзье. Миний хажууд хүлээж байхгүй юу, одоо нэг л туршаад үзье. Хожвол хоёул явъя гэж шивнэв. 

	Эйлинийг яг толгой дохиж байхад эргүүлэг аажмаар зогсож, банк баригч таасан хүмүүсийн бага сага хонжворыг өгөөд бусдыг нь хамаад авлаа. Хүмүүсийн дургүйцэн ам амандаа бувтнах чимээ энд тэнд сонстов. 

	— Тэр хоёр хэчнээнийг тавьсан юм бол? Лав учиргүй олон байсан байх гэж Маккиббены сэтгэлт Лэнмен хүүхэн гайхан асуухад Маккиббен:

	Хоёр мянга орчим л байх. Нэг их юм биш. Найман мянга, түмээр нь тавьдаг улс байдаг юм шүү. Ямар гэдгээсээ л болно гэж чамлангуй, ёоз муутайхан хэлэв. 

	— Тийм нь ч тийм байх л даа гэхдээ тийм улс олонгүй биз. 

	— Бурхан минь, яаж байгаа чинь энэ вэ, Полк! гэсээр Рийз Грайер дэргэд нь ирж ханцуйнаас нь татан: мөнгө үрэх гэж ядаад байгаа бол надад өгөөдөх. Би тэр мөнгийг чинь банк баригч шиг хумиад авна шүү, нэг тэрэг хөлсөлж мөнгийг чинь гэртээ аваачаад сайхан хэрэглэчхэж чадах л байна. Чи даанч аймаар юм хийж байна шүү гэв. 

	Линд мөнгөө алдавч ажирсан шинжгүй байлаа. 

	— За одоо дахин нэг хувь ахиулж тавиад эсхүл алдсанаа буцааж авъя, эсхүл доош бууж зууш идэж шампан ууя. Каупервуд хатагтай минь, та энэ үдшийн дурсгал болгож ямар бэлэг авах вэ? Би нэг их гоё юм саналаа гээд бас нэг бөөн боодол тэмдэгтийг солиулав. Эйлин тавьж буй бооцооных нь зооснуудыг буруутан нь болсондоо гэмшиж буй мэт удаан өрж байлаа. 

	Түүний ийнхүү хорхойтой мөрийцөхийг буруушаавч, тийм зоригтой, ёстой эр хүн шиг тоглож байгаа нь Эйлинд таалагдана. Хэдхэн хормын дараа харахад дөрвөн мянган долларын алтан зоосыг мөн л журмаараа өрөн тавьсан байлаа. Банк баригч одоо тавьж дууслаа гэж зарлахад эргэлддэг нь эргэж эргэж зогслоо. Хожсон хүмүүст гурван зуун доллар өгөөд бусдыг нь хаман авлаа. 

	Одоо зууш идье гэж Линд ер ажирсан шинжгүйгээр эргэж, инээмсэглэн зогсож байсан Лордод хэлэхэд цаадах нь:

	— Та хоёрын ганзага нийлэхгүй байх шив дээ? гэвэл үнэндээ бид хоёрт аз дутлаа гэв. 

	Уг нь хожсон мөнгөнөөсөө хүзүүний чимэг буюу өөр ямар нэгэн үнэт юм худалдан авч бэлэглэхийг бодож байсан болохоор Линд дотроо ялимгүй гонсгор байв. Одоо бэлэг авах гэж бас мөнгө зарна. Гэхдээ мөнгөө алдаж байлаа ч гэсэн харамсаж сүйд болдоггүй тайван жишимгүй байдал гаргаж, сайн сэтгэгдэл төрүүлсэндээ баярлана. Тэгээд Эйлинд гараа өгч:

	— За, хатагтай минь, бид хоёр хожиж чадсангүй. Гэлээ гэхдээ зугаатай юм боллоо шүү дээ, тийм ээ? Хэрэв таарсан бол тийм аргаар учиргүй их хожих байсан юм. За яах вэ, дараа аз таарах байлгүй, тийм ээ? гээд хэнэггүй сайхнаар инээмсэглэв. 

	— Тийм ээ, харин би танд аз авчрах ёстой байснаа даанч чадсангүй дээ гэж Эйлин хариу хэлэв. 

	— Миний ганц тэмүүлсэн аз жаргал минь та шүү дээ. Надад та аз жаргал болъё гэвэл хамаг хүсэл мөрөөдөл маань биелэх нь тэр. 

	— Маргааш орой Решилеьд уулзах уу гэж Линдийг зоримог, дэндүү шамдангуй хоргооход Эйлин баахан болгоомжилж түр бодолхийлээд; — Маргааш би чадахгүй. Маргааш ажилтай гэж хэлэв. 

	— Тэгвэл хоёр дахь өдөр ирэх үү?

	Эйлин гэнэт хамаагүй дураар нь тавьж болохгүй хүн юм гэж бодоод хайнгадуу маягаар:

	— Хоёр дахь өдөр үү? Болох байлгүй. Харин наана нь утасдаарай. Юмыг яаж мэдэх вэ, энэ завсар юу ч болж мэднэ шүү дээ гээд найрсгаар инээмсэглэв. 

	Тэр орой Линд, Эйлинтэй дахин ганцаар ярилцаж чадсангүй. Салах ёс гүйцэтгэхдээ л гарыг нь учиртайхан атгалаа. Эйлиний биеэр цахилгаан гүйдэл ирвэсхийх шиг болоход бага зэрэг бачимдсан боловч энэ бол амьдралын мөрөөдөл, хариугаа авах гэсэн санааны улмаас л ингэж байгаа хэрэг, ер нь ултай сайн бодох хэрэгтэй гэж дотроо сэтгэв. Энэ хүнтэй цаашдаа ингээд байх уу? Яах вэ? гэдгээ урьдаас эргэцүүлэн сайн бодож шийдэх хэрэгтэй. Гэвч иймэрхүү үед цаг үеийн нөхцөл байдал тус болох явдал байдагчлан Эйлинд бас тийм юм тохиолдож, юу хүлээж байгааг нэгэнт гадарлаад гэртээ буцаж ирвэл Тейлор Лорд түүнийг намбатай гэгч нь түшин, сүйх тэрэгнээсээ буулгав.

	
ГУЧИН ГУРАВДУГААР БҮЛЭГ : НОЁН ЛИНД ТУС БОЛОВ

	Эйлиний амьдралын замд, ялангуяа гэр бүлийн нь эв түнжин эвдрээд байсан үед нь Полк Линд шиг тийм хүн тохиолдсон нь хүний хувь заяанд тааралдах гайхалтай учрал мөн бөгөөд тиймэрхүү тохиолдлын үнэн учир шалтгааныг ухаарсан хүн нэгээхэн ч үгүй билээ. Эйлин өөрийнхөө амьдралын гашуун зовлон, хийсэн алдаа эндүүрлийг бодон ганцаар гиюүрч суулаа. Тэгтэл амьдралынх нь замд Чикаго хотноо Лотарио2 гэж болох тийм сүрхий эрс шийдэмгий, ухарч салахааргүй эр тааралддаг байна. Эйлинд тааралдаж байсан эрчүүлийн дотроос Каупервудаас бусад нь Полк Линд шиг санаанд нь тохирох, дур булаам хүн байсангүй. Үнэндээ тун сайхан эр юм. Нас сүүдрийн хувьд Эйлинтэй, чацуу, эрдэм боловсролын талаар нэг ихгүй гэх нь ээ америкийн аль дөмөг дээд сургуулийн нэгэнд суралцаж байсан, ямар ч гэсэн хүмүүжилтэй хүн, хувцас хунараа сайхан тохируулж өмсөж чадна, хань нөхөд олонтой. Гэхдээ ужид цэнгэл л хөөцөлдөхөөс өөр юм хийдэггүй хүн юм. Багаасаа мөрийтэй тоглоомын хорхойтой болж архи дарс уух болжээ. Хэчнээн их уусан ч даах нь жигтэйхэн, халамцуу явахаас биш согтохгүй, бие чийрэг, төмөр л гэсэн үг. Гиббоны3 бичсэнээр бид бүхний хамгийн аятайхан дутагдал маань хүүхэмсэг зан гэж хэлсэнчлэн их хүүхэмсэг хүн юм. Эцгийнхээ шүд зуун элдэв бусаар эргүүлж өнхрүүлэн байж хураасан их эд хөрөнгөнд үе залган өвлөж суух учиртай мөртөө халде нарын хачин, онгон эрх дарх эдэлж явахыг дээдэд үздэг ажээ. Ашиг хонжоотой ажлыг уг нь сайхан хэрэг гэж Линд мэдээд заримдаа асар том үйлдвэрийн газар, улаан тоосгон эгнээ эгнээ байшин, өндөр өндөр багана, үйлдвэрийн яндангийн хүнгэнэх дууг дотроо төсөөлөн бахдах боловч, тэр мэтийн тойвтой яршигтай ажилд оролцоно гэхээс толгойтой үс нь арзасхийнэ. 

	Эйлиний туйлын онгироо зан, биеэ тоосон чанар нь л өөрт нь гол гай болж байв. Тэрүүн шиг тийм онгироо бөгөөд хайр дурлалын талаар өлсөж цангасан хүүхэн тэрхэн үед байхгүй байсан биз ээ. Каупервуд амьдралын амтанд умбан жаргаж явахад би юү боллоо гэж ийнхүү ганцаар гиюүрэн санаа сэтгэлээр унаж суух бил ээ? Үнэ цэнийг нь мэддэг хүнд өөрийнхөө үзэсгэлэн гоог бэлэглэж яагаад болохгүй бил ээ? Ингэвэл Фрэнкэд доромжлуулсныхаа хариуг сайн авах биш үү? гэж бодох боловч Каупервуд өөрт нь бас л их хэрэгтэй хүн санагдана. Тэгээд одоо ч гэсэн түүнээс урваж мэхэлье гэж бүрэн шийдэж чадахгүй байлаа. Хайрлаад өхөөрдөж байх нь даанч гайхалтай сайхан санагдана. 

	Полк Линд дахин уулзъя гэж Эйлинийг анх урихад очиж чадахгүй гэсэн. Тэгээд нөхцөл байдал өөрөөр эргэсэн бол дахиад учрах ч үгүй байсан биз ээ. Гэтэл чухам тэр үеэр Каупервудын шалиг самуун явдлын тухай Эйлинд бараг өдөр болгон шинэ юм дуулдаг байв. Жишээ нь нэг өдөр хамаг үнэн илрэхээс өмнө нөхөрсөг байдалтай байхыг хүсдэг Хейгенинийд Эйлин очиход өөдөөс нь «Хейгенин хатагтай гэртээ байхгүй» гэжээ. Тэрнээс хойш удаагүй байтал «Пресс» сонинд Каупервудыг элдвээр дайрсан зүйл бичсэн байхыг Эйлин олж уншив. Уг нь тэр сонин Каупервудад талтай учраас аль сайнаар бичдэг байсан тул Эйлин байнга авч уншина. Гэтэл одоо байдал өөр болжээ. Өгүүллийн эхэнд Каупервудын баримталж байгаа санаа бодол тус хотын эрх ашигт харшилж байна гэсэн байв. Удалгүй Хейгениний бичсэн тэргүүнд түүнийг «дээрэмчин», «филадельфийн өөдгүй новш» «хүний үнэрээ алдсан этгээд» гэхчлэн зүхжээ. Ямар учиртай болоод ингэж буйг Эйлин ойлгосон боловч учир начрыг нь Каупервудаас асууж шалгааж чадсангүй. Атаа жөтөөч хүмүүсээс Каупервудын эсрэг хийж байгаа тэр бүхий л аюул заналыг ойлгох байтугай өөрийнхөө амьдралд тохиолдон буй хамаг бэрхшээл зовлонг ч яаж давахаа мэдэхгүй байлаа. 

	Нэг өдөр Чикаго хотынхны хамаг хов живийг нэгд нэгэнгүй тоочиж байдаг «Сэтеди Рэвью» сонины дугаарыг эргүүлж суугаад Эйлин нэг зүйл олж уншаад ёстой нам цохиулах шиг болжээ. «Нэлээд эрт Чикаго хотын ихэс дээдсийн хүрээлэнд шургалахыг хүссэн хөрөнгө чинээ ихтэй, нэр цуунд гарсан нэгэн этгээдийн садар самуун явдлын тухай ярилцах болсон билээ. Чикагод сүүлийн үед болж буй элдэв будилааныг мэдэх хүн бүхэн түүнийг хэн болохыг нэгэнт зовлонгүй тааварлах тул тэр этгээдийн нэрийг энд дурдах хэрэг алга. Бас ихсийн хүрээлэнгийн алдар хүндтэй нэг хүний охин, бас нэг хүний гэргийтэй самуурч муу нэрдээ нэмэр хийжээ. Энэ удаагийн завхайрал нь өөрт нь санхүү-нийгмийн их лай татав бололтой. Юу гэвэл охины эцэг, гэргийн нөхөр хоёул асар их нөлөө, жин бүхий хүмүүс юм. Тэр этгээдээс санхүү болон нийгмийн дотор үйлдэж байдаг үл бүтэх дээрмийн чанартай үйл ажиллагааг аль хэдийн таслан зогсоовол таарах байсан юм. Гэтэл одоо хүртэл үүнийг хөөн зайлуулах талаар тодорхой юм огт хийсэнгүй. Хүмүүсийн шивэр авир ярилцахыг сонсвол түүний эхнэр нь өөрийнхөө нэр төрийг хугалж, өөр нэгэн эмэгтэйн амьдралаар тоглож байж энэ этгээдтэй суусан гэх бөгөөд одоо хүртэл түүнээс салахгүй байдаг нь л туйлын гайхмаар ажээ» гэсэн байв. 

	Эйлин учрыг нь тун сайн мэдлээ. «Охины эцэг» гэдэг нь Хейгенин юм уу Кокрейн байх. Хейгенин л байх. «Гэргийн нөхөр» гэдэг нь хэн юм бол доо? Хүний эхнэртэй самуурлаа гэж дуулдаагүй юм сан. Рита Сольберг, тэрний нөхрийг хэлж байгаа юм бол уу? Аль язгуурын юм чинь биш байж таарна. Огт мэдэгдээгүй шинэ л юм байж дээ гэж бодол болон суулаа. 

	Одоо Линд дахин уривал очно гэж дотроо шийдэв. 

	Хэдхэн хоногийн дараа Линд, Эйлин хоёр Решилье рестораны алтан шаргал өнгөөр гялалзсан өрөөнд уулзан сууж байлаа. Хэдийгээр жишимгүй байя гэж бодовч гоёж гоодох гэж их цаг үрсэн нь гайхалтай. Цас чахран гялтганасан чимчигнүүр жавартай хоёрдугаар сарын хүйтэн тэр нэгэн орой Эйлин хөх цэнхэр өнгийн эрдэнийн чулуу шиг товчийг «Ү» маягаар энгэрээр нь хадсан хар ногоон өнгийн даашинз өмсөж толгой дээрээ маргад эрдэнэ зүүтэй далайн илжигний арьсан малгай тавьж, тийм арьсаар хийсэн мөнгөн товчтой хүрэм хэдэрч алтаар гялалзах гутал хөлдөө угласан байв. Эйлин гоёлдоо нэмэр болгож цэцгэрхүү хэлбэрийн хөх цэнхэр эрдэнийн чулуун ээмэг зүүж, очир алмаасан шигтгээтэй алтан бугуйвч гартаа хийжээ. Линд өөрийг нь хараад ихэд таашаан байгаа нь түүний бараан царайны инээмсэглэлээс илхэн бөгөөд өөдөөс нь харж сандал дээр суунгаа,

	— Та үнэхээр хөөрхөн харагдаж байна шүү. Та чинь өнгө зүсийг сайхан хослуулж тааруулдаг юм байна. Ээмэг чинь үсэндээ мөн ч маягтай зохижээ гэв. Эйлин, түүний дэндүү нүүрэмгий байдлаас айх боловч төмөр мэт нугаршгүй зориг хүчинд нь арга буюу автагдах ажээ. Булчин шөрмөс нь зангирсан урт бараан дэгжин байдалтай гар нь түүнд далд орших хүч чадлыг олон аргаар хэрэглэж чадахын шинж тэмдэг мэт байна. Хоёр гар нь эрүү шүдтэйгээ дүйсэн харагдана. 

	Линд, ширтэн харсаар:

	— Та хүрээд иржээ, тийм үү? гэхэд Эйлин өөдөөс нь зоригтой харсан боловч төдхөн харц далдирав. Линд Эйлиний эрүү ам, ялимгүй шантгардуу хамрыг ширтэн ажигласаар амуй. Сайн оёдолчны хийсэн хувцасны цаанаас мэдэгдэх мөр, гар, улаа бутрах өнгөлөг хацрыг нь харахдаа Линд, тэр хүүхнийг хамгийн их таалагдах эм хүний чанарыг хадгалжээ гэж бодно. Эхний яриа тэгсхийгээд дуусахлаар Линд виски архитай коктейль захиалж авчруулаад Эйлинийг хамт ууя гэж шахав. Эйлин ууж өгөхгүй болохоор мань эр халааснаасаа нэг жижигхэн юм гарган ирж:

	— Эртэд орой тоглож байсныхаа дурсгалын талаар бид хоёр юу гэж тохиролцлоо? Санаж байна уу? Гарын бэлэг гэж ярьж байсан. Одоо энд юу байгааг таагаач гэв. 

	Эйлин тиймэрхүү хайрцагт маш их үнэт эрдэнийн чимэг байдаг гэдгийг мэдэх тул эхлээд балмагдан:

	— Өө, та яах нь вэ? Та бид хоёр хожигдсон шүү дээ. Би уг нь төлөлцөх байсан юм даа. Одоо хүртэл би таныг буруу юм хийжээ гэж үзэж байгаа шүү гэжээ. 

	Линд, урт нарийхан гялалзсан чимэгтэй гоёхон хайрцгийг гартаа эргүүлж тойруулангаа:

	— Тэгсэн бол мөн ч догь юм болох байх шүү гэж инээмсэглээд намайг та даанч тийм юманд оруулах гээгүй биз дээ? Жинхэнэ тоглоомч, жинхэнэ тамирчин хүн шиг үүнийг таагаач, таавал таных болно шүү гэж шамдан шаардахад нь Эйлин уруулаа шөмбийлгөснөө:

	— Тааж ч болох л доо. Харин авахгүй шүү. Зүү юм уу, ээмэг, бугуйвч ч байж мэдэх юм гэв. 

	Линд үг хэлэлгүй хайрцгийг нээвэл дотор нь хэлхээтэй усан үзмийн хэлбэртэй маш нарийн урлаж хийсэн алтан сондор харагдах бөгөөд хэнхдэгийн хэсгийг нь алтан навчсын маягаар маш урнаар цоолборлож тэг дунд нь хар гэрэлтчимэд чулуу гялалзана. Эйлинийг үнэ цэнтэй эрдэнэ бишгүй эдэлж үзсэн хүүхэн гэдгийг Линд мэдээд түүнд гагцхүү маш нарийн ур гаргаж хийсэн маш үнэт эрдэнэ л таалагдах биз гэж боджээ. Сондорыг ажиглан үзэж байх хооронд Линд өөрийг нь ширтсээр байлаа. 

	— Онцгой эд байна шүү! Ямар сайхан гэрэлт чимэд вэ, яасан уран хийцтэй юм бэ гэснээ. Эйлин нарийвчлан сонирхож: — Та дэмий юм хийж дээ. Би үүнийг чинь авахгүй шүү дээ. Надад иймэрхүү юм бишгүй бий, бас тэгээд... гээд дотроо бодохдоо: Каупервуд их ажигч, муу санаатай хүн болохоор чамд энийг хэн өгөө вэ? гэвэл яах билээ гэж сэтгэв. 

	— Бас тэгээд гээд та юу хэлэх гээ вэ?

	— Юу ч гэх гээгүй. Би наадхыг чинь авч яавч болохгүй. 

	— Зүгээр гарын бэлэг болгоод авч болно биз дээ, анхнаасаа тэгж ярилцсан шүү дээ, түүнээс биш... 

	— Юун «тэрнээс биш» гэж?

	— Тэрнээс биш нэг их юм болгох гээгүй юм. Дурсгал болгоё гэснийг минь та санаж байгаа гээд Эйлиний хурууг өөрийнхөө хүчтэй хүйтэн гараар барив. 

	Нэг жилийн өмнө юм уу хагас жилийн өмнө бол Эйлин инээмсэглэн гараа татаж авах байсан. Гэтэл одоо тээнэгэлзэж байлаа. Каупервуд, хүнийг ингэж муухай доромжилж байхад би яах гэж бусад эрчүүлээс зугтаж явах билээ гэж бодлоо. 

	— Надад юм хэлэх гээгүй биз? та ер намайг огт тоохгүй юм аа даа? гэж Линд, Эйлиний шийдэж ядан буйг ажиглан асуугаад хурууг нь зөөлөн мөртөө дорвитой чанга атгалаа. 

	— Та их аятайхан хүн юм. Өөр зүйл алга гээд ичингүйрэн улайв. 

	Линд цоргих мэт ширтэн харсаар байна. Янз бүрийн зан араншинтай хүмүүсийн алиныг боловч дур хүслийн явдал хөнддөг юм болохоор Эйлинд бас тийм мэдрэхүй төрж Каупервудыг агшин зуур алгуурлан мартаадахлаа. Энэ бол түүний хувьд гайхмаар тохиолдол юм. Эйлинийг хариуд нь тийнхүү маш догдлонгуй байгаад Линд зориг орж:

	— Хайрт минь, та надтай яагаад найз байхаас татгалзана вэ? Та зол жаргалгүй байгааг би мэдэж байна. Би ч бас адил. Өөрийнхөө муу зан араншнаас болж их юм үзэж яваа хүн. Надад намайг хайрлаж халамжлах хүн л хэрэгтэй. Тэр хүн та л мөн байна. Би зөнгөөрөө мэдэж байна. Та тэр хүнд (Каупервудыг хэлж байна) тийм их сайн болоод өөр хүнд хайраа өгч чаддаггүй хэрэг үү?

	— Тэрүүнд үү? гэж Эйлин нэг л хачин, зэвүүрхсэн маягтай хэлээд намайг хайхрахаа болиод байгаа хүн. Намайг ер тоохгүй болжээ. Тэгэхлээр би хаанаас тэгэх вэ. 

	— Тэгээд яагаа вэ? Юуг нь та дургүйцнэ вэ? Би танд муухай санагдаж байна уу? Та намайг таарахгүй гэж бодож байна уу? гээд гарыг нь зөөлнөөр илэв. 

	Эйлин дургүйцсэнгүй. 

	— Өө, тийм биш гэж Эйлин сэтгэл догдлонгуй хэлээд Каупервудтай амьдрах гэж өнгөрүүлсэн олон жилийнхээ явдал, түүний урьдын хайр, хэлж байсан сайн сайхан үгсийг нь нэхэн санав. Уг нь түүнтэй аж төрж сайхан явна гэж ихийг санаж явлаа. Гэтэл одоо ийм газар ирчхээд бараг танихгүй хүнтэй ингэж марзганаж шалиглаж суух гэж байх уу даа гэж бодтол уруул нь өмөлзөн халуун нулимс нүдэнд нь аяндаа гүйлгэнэн ирэв. 

	Линд үүнийг хараад тэгж сэтгэл уймарч байгааг нь ашигламаар санагдавч үнэхээр өрөвдөв. Хайрт минь, уйлах нь уу? гэж эелдгээр асуун улайх хацар, өнгө ялгарах нүд рүү нь харлаа. 

	— Чи царайлаг, нас залуу, хөөрхөн байна. Ертөнцөд ганц тэр хүн байгаа биш. Өөрийг чинь мэхлээд байхад чи үнэнч байхын хэрэг юү вэ? Хэндийнхэнтэй холбогдоод хот даяар л тарчхаж. Чамд үнэнээсээ хайр дуртай хүн тааралдахад зугтах хэрэг юу вэ? Чамайг тэр чинь тоохгүй гэхэд бусад байна шүү дээ. 

	Эйлин, Хэндийн нэрийг сонсмогц гэдэсхийн 

	— Юун Хэнд? Юу гэсэн үг вэ, энэ чинь? гэж сонирхон асуухад Линд бага зэрэг балмагдаж, 

	— Та мэдээгүй юм уу? Би өөрийг чинь мэдсэн байх гэж бодсон юм. Тэрнээс биш би юу гэж тэр тухай дурсах билээ гэв. 

	Эйлин сэхээ авч ёжилсон байдалтайгаар:

	— Өө, юу болсныг нь уу, мэднэ ээ мэднэ. Тийм юм зөндөө байсан юм. Чикаго Ревью сонинд алдартай нэг санхүүчийн авгай гэж дурдсан байсан, тэр байлгүй. Хэнд авгайтай садарлаж байсан хэрэг үү? гэхэд Линд:

	— Тиймэрхүү юм дуулдсан байх аа. Үнэндээ би хов жив зөөх гээгүй юм шүү. Их тусгүй, тоогүй юм боллоо гэхэд Эйлин зугаатайгаар:

	— Та нар ялгаагүй улс уу, аан? гэж асуув. 

	— Аа, хаанаас, битгий муу юм бодооч. Би ч тийм их муу хүн биш шүү. Тийм юм гэж хаанаас байх вэ. Хэн маань ч өөрцгүй, бүгд л жаахан нүгэл хилэнцтэй шүү дээ. 

	— Тийм байх л даа гэж Эйлин хэлэвч, Хэнд авгайн тухай сүүлийн үед явж байсан нь тэр байж гэж бодоод. үгүй мөн хачин маягийн дур сонирхолтой хүн юм даа бишгүй олон юмтай үймсэн хүн, ганц тэр биш хэмээн мушийн инээмсэглэв. 

	Линд, Каупервудын дур сонирхлыг гайхах мөртөө инээмсэглэж ярианыхаа сэдвийг өөрчлөв. 

	— Тийм юм ярихаа больё. Тэрний талаар дахин бүү зовооч. Яагаад ч өөрчилж чадахгүй. Биеэ л барих хэрэгтэй гээд гарыг нь чанга атгаснаа миний үгэнд орооч дээ! гэнгээ нүд сөхөн ширтэв. 

	— Намайг яа гэж? гэж Эйлин бодлогошронгуй асуув... 

	— Өө, чи мэдэж байгаа. Сондрыг ав, бас намайг гээд хайрласан, өдсөн харцаар ширтэн инээмсэглэв. 

	Эйлин жуумалзаж: 

	— Та ч хачин дүрсгүй жаал шиг хүн байна шүү гэж займруулсхийн хэллээ. Хэнд хатагтайн тухай тийм юм дуулснаас хойш мөчөөгөө өгмөөргүй санагдах болов. Би бодож байж больё. Сондроо заавал өнөөдөр надад хүчээр өгөх гэж битгий шалгаа. Би авч чадахгүй. Би ямар зүүх биш. Дараа уулзъя гээд Эйлин булцгар гараараа учраа олж ядсан байдалтай сажихад Линд бугуйг нь иллээ. 

	— Энд хотын цамхгаас холгүй миний нэг найзын ажлын байранд очихгүй юу, тэнд их сайн зураг хөргүүд байдаг юм. Та чинь зураг сонирхдог хүн шүү дээ, би таныг мэднэ. Танай хар хүнд ч нэлээд сайхан зураг бий гэж мань эр гэмгүй царайлан хэлэхэд Эйлин ямар нэг эзгүй байранд аваачих санаатай хэрэг гэж дор нь тааварлав. 

	Эйлин маш бачимдан уцаарласан байдалтайгаар

	— Одоо гэж ярихгүй, өнөөдөр ч болъё. Сүүлд л. Одоо би явлаа. Гэхдээ тантай дараа уулзана гэхэд Линд өнөөх сондроо шүүрэн барьж:

	— Энийгээ яах вэ? гэв. 

	— Та намайг иртэл авч бай. Сүүлд би авч ч магадгүй. 

	Энэ хүнээс ийм амархан салж явах болсондоо Эйлиний дотор жаахан онгойсон боловч санаа бодолд нь янз бүрийн юм орж ирээд сэтгэл нь салхинд хөөгдөх сэмжин үүлс шиг үймэрнэ. Ямар ч гэсэн жаахан тэвчин хүлээх ялимгүй цаг хугацаа л Эйлинд хэрэгтэй байснаас биш гарцаагүй юманд орох нь орлоо. 

	
ГУЧИН ДӨРӨВДҮГЭЭР БҮЛЭГ : ХОСМЕР ХЭНД ТАЙЗНАА ГАРЧ ИРЛЭЭ

	Хэндийн уур хилэн, Хейгениний хорсол, тааралдсан болгондоо өөрийнхөө бүтэлгүй болсон ажлын тухай тоочин ярьж байсан Рэдмон Пэрдийн хорлонт яриа мөн түүнчлэн залуу Макдональд болон түүний Чикаго Женерал Компани гэдгийн хань хамсаатан этгээдүүдийнх нь явууллага энэ бүгд нийлээд Каупервудад маш аюултай, тун ёозгүй нөхцөл байдлыг бий болгосон тухайг нарийвчлан өгүүлэхийн хэрэг үгүй биз ээ. Маш их хөрөнгөтэй бөгөөд хотын худалдаа-санхүүгийн хэд хэдэн том газрын эзэн Хосмер Хэнд л Каупервудыг санхүүгийн талаар хорлож чадах хамгийн осолтой этгээд нь байлаа. Хэнд бол залуухан эхнэртээ их хайртай, өөрөө ерөөс олон эхнэр хүүхэнтэй холилдож үзээгүй хүн болохоор Каупервуд мэтийн тийм хүн онгоy дархан эрхэнд нь зүрхтэйгээр халдаж нэр төрийг нь юман чинээ бодолгүй бузарласан явдалд ихэд гайхан уурсаж, одоо түүнд хонзон санаж хариугаа авах гэсэн хорслын гал цээжинд нь дүрэлзэнэ. 

	Санхүүгийн ертөнц, түүний аливаа адармаатай үйл явдлыг мэдэх хүн болгон, хүний итгэл авах, уриалгахан зан авиртай байх, тэвчил хүлцэлтэй байх явдал бол ажил төрлөө өөдрөг байлгахын үндэс болдог маш чухал зүйл гэдгийг олон жишээнээс андахгүй билээ. Тэд өөрсдөө нэг их шударга улс биш мөртөө тийм царай гаргах ба бусдыг шударга байхыг шаарддаг юм. Тэдэн шиг бие биеэ отон чагнаж, аль нэгний ажил төрөл, нэр төрд харшлахуйц өчүүхэн төдий боловч хов жив ганц нэгэн үгийг хуримтлуулан хурааж, өөрсдийнхөө муу муухайг тас даран ам жимийх атлаа айл хөршийнхнийхөө алхах гишгэх бүрийг нүд салгалгүй ширтэж байдаг тийм улс байхгүй. Каупервуд, Чикаго хотын төмөр замын ашиг орлого ихтэй ажил гүйцэтгэж, бусдад төлөх төлбөрийг цаг тухайд нь биелүүлж, хотын зээллэгийн Трест, Умард Өрнөд Чикагогийн төмөр замыг хяналтдаа авсан хүмүүсийг зохион байгуулж, Эддисон ерөнхийлөгчтэй Лейк Сити банк түүний цаасан мөнгийг үлэмжхэнээр нь авдаг байсан болохоор саяхан хүртэл сүрхий сайн нэртэй явж ирсэн юм. Гэвч өмнө нь ч гэсэн Дуглас Трестэд ихээхэн нөлөөтэй Шрайхарт, Симмс гэх мэт дайсагнагч этгээдүүд нь Каупервудыг шинэхэн баяжсан, санхүүгийн луйвар хийхээс ч буцдаггүй улс төр, нийгмийн зальхай явдал үүдэгч өөдгүй этгээд хэмээн газар сайгүй зарлан байлаа. Тэгээд ч урьд Хэнд, Арнил болон бусдын зэрэгцээгээр Лейк Сити Банкны захирал байсан Шрайхарт огцорч өөрийнхөө урьд оруулсан бүх мөнгөн хувийг гаргаж авав. Яагаад гэвэл түүний өөрийнх нь хэлснээр банканд огт ашиг орлогогүй байсаар байтал Эддисоны зүгээс Каупервуд болон Чикагогийн зээллэгийн Трестэд дэмжлэг үзүүлж байна гэжээ. Тэр үед Каупервудтай хувийн талаар эв түнжин огт эвдрээгүй байсан Арнил, Хэнд хоёр тэр эсэргүүцлийг алагчилсан үзэл гэж үзэж байжээ. Манай олгож байсан зээллэг бол хэвийн хэмжээнээс хэтэрсэн ч их биш, ерөнхий баримталдаг журмаас гажсан ч зүйлгүй, харин ч хариуд нь орох ашиг хонжоо их байсан юм гэж Эддисон хэлжээ. «Би, Шрайхарттай эв түнжин хагарахыг хүсэхгүй байна, гэхдээ түүний зэмлэл үндэсгүй байх шүү гэдгийг хэлэх ёстой. Өөрийнхөө хувийн өс хонзонг Үндэсний банканд гаргахыг оролдож байгаа хэрэг. Чингэх нь зохимжгүй, тэгүүлдэг газар нь биш» гэж Эддисон тэр үед хэлжээ. 

	Хэнд, Арнил хоёулаа эрүүл саруул бодолтой хүмүүс учраас хэзээний хүндэлдэг Эддисоны хэлснийг зөвшиж уг асуудал шувтарчээ. Гэтэл Шрайхарт тэр хоёрыг сүрдүүлэх гэж Каупервудыг муу хэлэхдээ энэ этгээд бол Лейк Ситийн банкны хүчээр Чикагогийн трест компанийг буй болгоод үүнийгээ бусдыг царайчлахааргүй чадалтай болгох гэж байна гэнэ. Яг тэр үед нь Эддисон өөрийн сууринаас огцорч Лейк Ситийг гаргуунд нь хаях гэж байгаа хэрэг гэнэ. Хэнд хэзээ ч энэ бодлыг баримтлан ажиллаагүй боловч эргэцүүлэн бодоход хүрсэн юм. Каупервуд, хатагтай Хэнд хоёрын тухай хов жив илэрснээс хойш санхүүгийн болон бусад асуудал ихээхэн адармаатай болж ирэв. Омог бардам байдлаар айхтар доромжлуулж хорссон Хэнд гагцхүү хариугаа яавал олигтойхон авахыг бодох болжээ. Түүнээс хойш удалгүй болсон дарга нарын зөвлөгөөн дээр Хэнд, Шрайхарттай уулзаад

	— Норман, чи хэдэн жилийн өмнө надад тэр Каупервуд гэдэг хүний тухай ярихад чинь, би чамайг амжилттай яваад нь атаархаад л ингэж байна даа гэж бодож байж билээ. Гэтэл сүүлийн үед нэлээд юман дээрээс би огт өөрөөр бодох болов. Тэр хүн чинь ёстой нэг өөдгүй муу хүн гэдгийг би сайн мэдлээ. Түүнийг манай хотынхон одоо хүртэл учрыг нь олоогүй явдал их харамсалтай байна гэв. 

	— Хосмер, та сая л мэдэж аваа юу? Урьд миний хэлж байсныг дурсаад ч яах вэ. Харин Чикаго хотын хариуцлагатай хүмүүс одоо эрхбиш зүгээр суухгүй байх гэдгийг та зөвшөөрч байгаа биз хэмээв. 

	Угийн үг цөөнтэй, ярвагар зантай Хэнд юу ч хэлэлгүй өөдөөс нь харж байснаа:

	— Ямар аргаар юу хийж болмоор байна гэдгийг мэдвэл миний бие оролцоход хэзээд бэлэн байна гэв. 

	Төдхөн Шрайхарт, Дуайн Кислендтэй уулзаад Хэнд яагаад Каупервудад тэгж их муудсаны учрыг олоод Мэррилл, Симмс болон бусад хүмүүст тэр дор нь ярьчихжээ. Каупервудыг Ла-Саль гудамжаар байгуулсан хонгил замаа Стейт гудамж, агуулахынхаа дэргэдүүр гаргасангүй гэж Мэррилл хэдийгээр их зэвүүцэж байсан боловч Каупервудын зориг, золбоолог чанарыг бахдан нэг ёсондоо талтай байдаг байсан бол одоо тийм юм сонсоод ихэд цочин зэвүүцжээ. 

	— Энсон минь, үнэхээр муу хүн байгаа биз. Цөөвөр чонын зүрхтэй, хилэнцэт хорхойн явдалтай этгээд дээ. Хэндийг мөн ч муухай доромжилсон байгаа биз, дуулсан биз дээ?

	— Үгүй, дуулаагүй шүү. 

	— За тэгвэл иймэрхүү юм болсон бололтой гэж Шрайхарт, ноён Мэрриллийн зүүн чихэнд мөнөөх явдлын тухай ихэд дэлгэрэнгүйгээр шивнэв. Наадхын нь нүд орой дээрээ гарах шахаад яана гэнэ ээ! Нээрэн үү? гэв. 

	— Тэднийг яаж танилцсан гээч? Уг нь баруун Чикаго төмөр замынхаа ажилд хоёр зуун тавин мянган доллар зээлдэж авах гэж тэднийхээр очсон юм санжээ. Үнэхээр уур хүрмээр юм байгаа биз? Хэлэх ч үг олдохгүй байна. Хэнд хатагтайг хэзээний сайхан хүүхэн гэж боддог байсан Мэррилл нэлээд сонирхож шохоорхох боловч гаднаа хайхрамжгүй мэт байдлаар:

	— Тэгэхлээр барах уу даа. Яаж ч мэдэх авгай байсан байх шүү дээ гэв. Тэгээд эртээдхэн авгай маань Каупервудыг ганц удаа гэртээ урья хэмээн шалаад байсан гэж бодов. Түүнээс хойш удалгүй Хэнд, Арнилтай уулзаад Каупервуд миний голомтыг бузарлах гэж оролдсон гэхэд Арнил, Хэндийн маш гутарч гашуудсан байдлыг мэдээд харамсан гайхав. Тэгээд тэр хоёр ярилцан тохирч Эддисон, Лейк Стрит банкны ерөнхийлөгчийн хувьд Каупервуд болон Чикаго Трест Компанитай бүхий л харилцаагаа таслахыг сануулахаар шийдэв. Үүний үр дүн нь төдхөн мэдэгдэж маш эелдэг сайхан ааштай Эддисон, Каупервудад урьд авсан зээллэгээ эргүүлж төлөх хэрэгтэй байна шүү хэмээн мэдэгдээд долоон сарын хойно Чикагогийн зээллэгийн компанийн ерөнхийлөгч болох гэж огцорчээ. Иймэрхүү юм болж магадгүй гэж бодож байсан хүмүүс үүнийг сонсоод маш их гайхан бачимдацгаав. Сонин хэвлэлд тэр талаар маш дэлгэрэнгүй сүр бараатайгаар нийтэлжээ. 

	— За яах вэ, тэгвэл тэгж л байг. Тийм банктай холбоогоо таслаад тэр мэтийн этгээдтэй хувь заяагаа холбож байгаа бол өөрийнх нь дурын хэрэг. Амаа барих нэг өдөр ирж мэдэх л байх гэж Эддисоныг захирал нарын товчоонд өөрийн огцрох тухай мэдэгдсэн тэр өдөр Арнил, Хэндэд хэлжээ. Тэр үеэр Чикаго хотын зөвлөлийн сонгууль ойртож байсан учраас тэр сонгуулиар Каупервудыг чадъя гэж Хэнд, Шрайхарт, Арнил хоёртой хамтран ажиллах болжээ. Цаад хоёрын хэн хэн нь Хэндэд сайн тул нэгджээ. 

	Хосмер Хэнд өөрт чухал үүрэг оногдсон хэмээн ухамсарч, үймэрч сатааралгүйгээр үзэлцэхээр шийджээ. Ерөөсөө Хэнд бол жаахан шахаад өгвөл хэзээний шийдэмгий чадалтай тэмцэгч хүн. Тэр, ирэх улс төрийн тулалдаанд удирдан чадах чадвартай хүн хэрэгтэй гэж бодож бодож саяхнаас Чикагогийн улс төрийн тайзан дээр нэр алдар нь гарах болсон Пэтрик Жилгэн гэгчийг шилэн авах болов. Энэ нь Каупервудыг Хайд Паркийнхантай үзэлцэж байх үеэр ажиллаж байсан чухам тэр Пэтрик Жилгэн болой. Эдүгээ Пэтрик Жилгэн гэдэг хөрөнгө ихтэй, чинээлэг хүн болсон байв. Хүмүүс лүгээ амархан танилцаж дотно болж чаддаг, үг цөөтэй, аливаа асуудлыг олон түмний эрх ашигт холбон ойлгоно гэдгийг ерөөс мэддэггүй бөгөөд өчүүхэн ч тоомсорлодоггүйн учраас улс төрийн тавцан дээр амжилт олох горьдлоготой хүн байлаа. Венторос өргөн гудамжнаа орших ундааны газар нь шил толь шиг гялалзсан хамгийн дөмөгт тооцогддог газар юм. Түүнийг сонгосон сонгуулийн тойргийнхон нь дан байшингуудтай муусайн гудамжтай тосгонд оршин сууна. Гэвч Жилгэн бол их хурлын депутат бөгөөд ирэх сонгуульд бас нэр нь дэвшиж улмаар Бүгд Найрамдах Нам, засгийн эрхэнд орвоос тус хотын ерөнхийлөгч хэмээх эрхэм Жон Маккентийн орыг ч эзэлж магадгүй байлаа. Хайд Парк хотын мэдэлд орохоос өмнө ямагт Бүгд Найрамдах Намын талд байсан болохоор тэр цагаас хойш хотынхны ихэнх нь Ардчилсан намд талтай байсан боловч Жилгэн тэр тийшээ урваж чадахгүй байлаа. Сонгуулийн өмнөх компанийн үеэр болсон улс төрийн яриан дээр Жилгэнийг Өмнөд Хэсэгт хамгийн их нөлөөтэй хүн гэж Хэнд сонсоод түүнийг урьжээ. Уг нь Хэнд өөрөө Каупервудын нэгэн адил улс төрийн хүйтэн цэвдэг шугам баримтлан явах дуртай хүн учраас ёс суртахуун номнож сайн сайхныг амлаж байж ядахыг оролддог Хейгенин, Хиссон гэх мэтийн хүмүүсийн арга барилыг төдий л үл тоомсорлон, Каупервуд, Маккентийн дэмжлэгтэйгээр ийм хүч чадалтай болж амжсан байхад миний бие Маккенти мэт бас нэг чадалтай хүнийг яагаад олж амждаггүй билээ гэж бодоод дунд зэргийн нуруутай махлаг, зальжин маягийн гялалзсан бор нүдтэй гартаа нэн их үстэй Ирланд хүнийг орж ирэхэд нь:

	— Ноён Жилгэн, та намайг мэдэхгүй гэтэл, Ирланд эр, 

	— Таныг би сайн мэднэ гэж ялимгүй аялгуутай хэлээд инээмсэглэснээ: Та надад өөрийгөө танилцуулах гэсний хэрэггүй байх, тэртэй тэргүй таныг мэдэх юм хойно гэв. 

	Хэнд гараа сунгаж:

	— Их сайн байна. Би ч бас таныг мэднэ. Тэгэхлээр шууд хэлэлцэх гэсэн юмаа ярьж болох нь. Би тантай Чикаго хотын улс төрийн асуудлыг ярилцах гэсэн юм. Би улс төрийн зүтгэлтэн хүн биш, гэхдээ энд болж буй явдлыг бага зэрэг ч болов сонирхдог хүн. Одоо энэ хотод болж буй явдал юу болж дуусах талаар таны бодлыг мэдэх гэсэн юм. 

	Санаа бодлыг нь сайн мэдэхгүй хэнд боловч өөрийнхөө улс төрийн хувийн үзэл санааг илтгэж байхыг үл хүсэх Жилгэн зүгээр л:

	— Өө, миний бодоход бүгд найрамдах намынхан энэ сонгуульд ялах найдвар ихтэй гэж би бодож байна. Ганц хоёроос бусад бүх сонин тэдний талд байна. Өөрийнхөө уншдаг, хүмүүсийн ярилцдагаас өөр илүү мэдэх юм надад алга даа гэв. 

	Ноён Хэнд, Жилгэний займарч байгааг мэдээд чухам ийм зальтай хашир хүн надад хэрэгтэй гэж дотроо баярлаж:

	— Ноён Жилгэн минь, би таныг урихдаа зөвхөн улс төрийн ерөнхий асуудал хэлэлцэх гэсэн юм биш. Харин танд тодорхой нэг зүйл ярья гэж бодсон юм. Та ер нь ноён Маккенти, Каупервуд хоёрыг таних уу? гэхэд Жилгэн:

	— Би тэр хоёрын алинтай нь ч уулзаж ярилцаж үзээгүй. Ноён Маккентийг зүс мэднэ. Харин ноён Каупервудыг ганц удаа л харсан юм байна гээд өөр юм хэлсэнгүй. 

	— За яах вэ, тэр ч тийм байдаг байж. Чикагогийн ихэд нөлөөтэй хэдэн хүн хоорондоо хэлэлцэн тохироод хотын хэмжээгээр далайцтай ажил зохиох гэж байна гэж ноён Жилгэн та бодоод үзэхгүй юу. Тэгээд сонинууд болон бүгд Найрамдах намын байгууллагын зүгээс бүрэн дэмжлэг үзүүлбэл та Ардчилсан Намыг энэ намрын сонгуульд ялах ажлыг зохион байгуулж чадах уу? Тэднийг хотын дарга, ер нь гол албан тушаалд бүү хэл бүр хотын зөвлөлд ганц ч хүнээ оруулж чадахааргүй болтол нь бут цохих хэрэгтэй байна. Хотын захиргаа, зөвлөлд Каупервуд болон түүний хамсаатанд хахуульдуулах ганц ч хүнгүй болгох ёстой байна. Ардчилсан Намыг хэн бүхэн аргагүй л ингэх ёстой байсан юм гэж бодохуйцаар бут ниргэх хэрэгтэй байна. Таныг энэ хэргийг лавтай чадна гэж надад болон надтай хамтран зүтгэгч хүмүүст маань батлан даалт өгөх юм бол бид мөнгө хайрлахгүй шүү. 

	Ноён Жилгэн нүдээ анивчин ихэмсэг янз гаргав. Тэгснээ гарынхаа алгаар хоёр өвдгөө илж нэг үзсэнээ хантаазныхаа халаас руу хуруугаа хийж янжуур гарган асаагаад байшингийн адар луу хүслэнт царайгаар ширтэн бодол болов. Каупервуд, Маккенти хоёр чинь миний мэдэхийн тун яггүй хүчирхэг хүмүүс, сонгуулийн үеэр тойрогтоо, тэр хавийн зарим районд бас арван наймдугаар хэсэгт Маккентийг би дийлэх нь дийлдэг байсан, харин бүх Чикаго хотын хэмжээгээр түүнийг дийлнэ гэдэг ч амаргүй хэрэг гэж сэтгэлээ. Гэвч маш их бэлэн мөнгө гараараа дамжуулж дур мэдэн зарах, бас хотын удирдлагаас зайлуулах гэдэг түүнд маш их нэр төрийн хэрэг санагдаж хорхойг нь хөдөлгөнө. Ноён Жилгэн бол сүрхий улс төрийн зүтгэлтэн. Энэ хүн хүмүүсийн хооронд яс хаях гэж л хуйвалдаан зохиох, элдэв ов мэх хэрэглэх зэрэгт гарамгай авьяастай юм. Хэндийн ярьсныг сонсоод сэтгэл зовсон байдалтай царайлавч дотроо баярлаж байлаа. 

	— Би таныг өөрийн тойрог, мужид тун сайн зохион байгуулалт хийснийг дуулсан гэж Хэнд хэлэхэд Жилгэн овжиноор:

	— Тэндээ ч дөнгөөд байгаа л даа, гээд түр дуугай болсноо, — Харин Чикаго хотын хэмжээгээр ялна гэдэг тун хэцүү дээ. Чикагод сонгуулийн гучин нэгэн тойрог байдаг, тэдний зөвхөн наймаас бусад нь Ардчилсан Намынхны төлөө байдаг шүү. Тэнд сонгогдсон хүмүүсийн ихэнхийг нь би мэднэ, зарим нь мөн ч яггүй улс даа. Жишээлэхэд хотын зөвлөлд байгаа тэр Даулинг гэдэг чинь хэр баргийн хүнд чадуулах амьтан биш. Бас Диваники, Унгерич, Тиерман, Кэрриген гэгч сүрхий амьтад бий гэж хотын зөвлөлийн гишүүдийн дотроос хамгийн их нөлөөтэй, хамгийн их явдалтай дөрвөн хүний нэрийг цохон дурдлаа. Ардчилсан Намынхан хамаг эрхийг барьж байгаа болохоор жижиг сажиг ажил хуваарилж талдаа олныг татна. Энэ чинь тэдэнд улс төрийн их дэмжлэг үзүүлэх зүйл, бас тэд чинь сонгуулийнхаа ажилд хэрэглэх мөнгө гэж албан тушаалтнуудаасаа авах эрхтэй байна. Энэ ч бас их давуу тал шүү гэж Жилгэн хэлээд инээмсэглэв. Бас тэр Каупервуд гэдэг хүн чинь түмэн ажилчин зарж байгаа хүн. Аль ч сонгуулийн тойрогт сонгогдох түүнд талтай хүн ажилгүйчүүдээс явууллаа гэхэд ажил олоод өгөх юм шүү дээ. Энэ бол сонгуульд амжилт олоход маш их тус дөхөм болно. Сонгуулийн үеэр зарцуулах мөнгөний талаар тэр Каупервудаас өгсүүлэн баячуул олон байна. Ямар ч байлаа гэсэн Хэнд гуай минь, эцсийн эцэст хоёр ч бай, арав ч бай, доллар л хамгийг шийднэ шүү дээ. Хамгийн сүүлчийн өдөр архи пивоны газар зогсож байгаа хүнд буюу ер саналаа өгөхөөр сонгуулийн хайрцгийн дэргэд ирсэн сонгогчийн халаасанд мөнгө хийхэд л гүйцээ шүү дээ. 

	Надад хүрэлцэхүйц мөнгө өг гэж ноён Жилгэн сүрхий бодож ганасхийн хэлээд, асаастай янжуураа арагш ахиулан барьж нэг гараараа нөгөө гараа зөөлөн алгадсанаа хүрэлцэхүйц мөнгө өгвөл би Чикаго хотын сонгуулийн тойргуудыг нэгд нэгэнгүй араасаа дагуулж чадна гэж хэлэхдээ түрүүчийн хоёр үгийг гоц өргөлттэй хэлэв. Тэгээд янжуураа амандаа зууж, нүдээ зэвүүнээр онийлгон. сандлынхаа түшлэгийг налав. 

	— За маш сайн байна гэж үнэлээд харин хэчнээн мөнгө хэрэгтэй болох бол? гэж Хэнд энгүүн асуухад бас нэг ганасхийн:

	— Аа, энэ бол өөр асуудал. Тойрог тойрогт өөр өөр байна. Заримд нь илүү их шаардагдана. Найман тойрог лавтай Бүгд Найрамдах Намын төлөө байна гэж бодоод оролцуулахыг байя гэхэд хотын зөвлөлд олонх болохын тулд бас арван найман тойрогт ялалт хийх хэрэгтэй байна шүү дээ. Тойрог бүрд арав-арван таван мянган доллароос доогуур бодвол яагаад ч шонгүй. Миний бодоход нийтдээ гурван зуун мянган доллар гаргалаа гэхэд лав ихдэхгүй байх гэв. 

	Ноён Жилгэн янжуураа нэг нэрж сандлаа налах зуур тамхиныхаа утааг савсуулан дахин байшингийн адар ширтэв. 

	— Тэр мөнгөө яаж нарийн хуваарилах вэ? гэж Хэнд асуувал Жилгэн:

	— Өө, юмыг дэндүү нарийвчлах бас дэмий. Улс төрийн хэрэг явдалд гар татаж болдоггүй юм. Тойргийн ахлагч, удирдагч, орон сууц хорооллын ахлагчид, ажилчид гээд л зөндөө юм бий. Тэд чинь хүний санаа бодлыг эргүүлэхийн тулд гарын бэлтэй байх ёстой, чухам хэдий хэр мөнгийг яав ийв гээд тооцох аргагүй. Эрчүүлд аяга тагш юм, эхчүүдэд шуудай нүүрс, үр хүүхдэд нь мөрөнд өлгөх юм авч өгөхөөс өгсүүлэн их юм бий шүү. Бамбар асааж явдаг цуваа, хурал цуглаан хийх байр, үйлчилгээний элдэв зардал бас яах вэ? Мөнгө зарах хэрэгцээ ерөөсөө мундахгүй, дор дороосоо гарч ирээд л байна гэсэн үг. Зарим тойрогт болно, бид өөрсдийнхөө төлөөлөгчдийг долоо юм уу арваад хоногоор байнга суулгах болно, тэдний чинь тохилог орон байранд байлгах хэрэгтэй шүү дээ гээд мань эр залхсан байдалтайгаар гараа сажив. 

	Улс төрийн нарийн ширийн юмаар урьд нь огт оролдож яваагүй Хэнд гайхсан янзтай нүд нь аяархан сөрвөсхийв. Энэ сонгуулийн ажил гэдэг чинь дэндүү их төвөгтэй юм биш үү гэж мань эр бодсоноо, 

	— Тэр мөнгийг хэн хуваарилах вэ? гэв. 

	— Уг нь үүрэг оногдсон бол Бүгд найрамдах намын хороо л хуваарилах ёстой. Гэвч жинхэнэ хэрэг дээрээ бол сонгуулийн компанийг удирдах хүн буюу хүмүүс хуваарилна даа. Ардчилсан Намд Жон Ж. Маккенти байгааг та бүү мартаарай. Өөрийнхөө мужид би л байх ёстой гэв. 

	Угаас юманд адгадаггүй удаан, заримдаа баахан маанаг ч юм уу гэмээр Хэнд хөмсөг зангидан бодлогошров. Нийгмийн дөмөг хэмээгдэгч хүмүүстэй харилцдаг байсан бөгөөд сонгуулийн өмнөх кампанийг элдэв булхайн ажилд огт оролцож үзээгүй хүн боловч харин санал хураах үеэр сонгуулийн хайрцагт хуурамч хуудас хийдэг, санал өгөх үеэр урьдаас бэлдсэн хүмүүс байдаг тухайг бишгүй сонсож байсан ажээ. Хүн бүхэн наад зах нь энэ талаар ялимгүй долингоршсон хэн боловч сонгуулийн өмнө кампанийн үеэр алба тушаалд байгаа хүмүүс, алба тушаал горилон зүтгэгч нар, түүнчлэн хотын эрх баригчдаас элдэв дэмжлэг авч, эрх дарх эдэлдэг этгээдүүд мөнгө хуримтлуулж өгдгийг андахгүй мэдэх билээ. Хэнд ч гэсэн Бүгд Найрамдах Намаас өөрт нь олгосон дэмжлэгийг бодож, хойшид ч дэмжих байх гэж бодон мөнгөө өгдөг байсан хүн шүү дээ. Өөрөө маш их хэмжээний ажлыг их далайцтай гардан явуулахаас аргагүй хүний хувьд энэ мэтийн зардлын талаар маргалдахыг Хэнд хүссэнгүй. Гурван зуун мянган доллар гэдэг их мөнгө, түүнийг өөрийн хувиас ганцаар гаргахгүй, харин шахаж шаардаж байгаад бусдаас нэмэр хандив оруулж болно гэж бодлоо. Жилгэн, Каупервудтай үзэлцэн дийлж чадах хүн үү, үгүй юу гэж дахин түүнийг сайн ажиглаж харвал ямар ч гэсэн чадмаар хүн шиг санагджээ. Тэгээд хэлэлцээ тохирч Жилгэн, Бүгд Найрамдах Намын төв хорооны гишүүн, хожим дарга нь болж магадгүй хүний хувьд сонгуулийн тойрог бүхнээр явж Бүгд Найрамдах Намын талын аль олигтой өөдтэй хүмүүстэй холбоо тогтоон, Каупервудын эсрэг тэмцэн чадах хүчийг нэгтгэж тэднийг сонгуулах ажил хөөцөлдөх, харин Хэнд хөрөнгө мөнгөний талаар хөөцөлдөж зохих мөнгийг цуглуулж Жилгэний шууд мэдэлд өгөх болжээ. Жилгэнийг тус хотын бүгд найрамдах намын удирдах бүх хүн ил далд бүгд дэмжих ажээ. Жилгэн, Каупервудыг ямар ч болсон заавал ялах үүрэг авсан бөгөөд ажил нь амжилттай болбол тус хотын болон мужийн Бүгд Найрамдах Намын удирдагч болох юм. 

	— Ямар ч болтугай Каупервуд урьдын адил ирээдүйд амар заяа үзэхээ больсон. Концессоо шинэчлэх үед нь би амьд мэнд байвал тэрний яахыг бид үзэх нэг өдөр ирнэ дээ. 

	Нүсэр санхүүчийн гүвтнэх нь эгээ л шивнэх шиг сонсогдоно. Залуу сайхан эхнэрийнх нь хайр сэтгэлийг хөндийрүүлсэн Каупервудад зүрхнийхээ угаас өшрөн шүд зуух болжээ.


ГУЧИН ТАВДУГААР БҮЛЭГ : УЛС ТӨРИЙН ХЭЛЭЛЦЭЭР

	Тэр үед Чикаго хотын үйлдвэр худалдааны төв, Өмнөд Кларк гудамж, усан онгоцны зогсоол, эргийн Болдог гэх мэт хэсгийг оролцуулсан нэг, хоёрдугаар хоёр тойрогт «Инээдэг Майк» хочтой Майкл Тирнен, «Маргад Пэт» хочтой Пэтрик Кэрриген гэдэг хоёр хүн алдар нэр ихтэй байжээ. Тэр хоёрын онцгой зан төрх, үйлддэг бузар хэрэг явдал нь тус хот байтугай орон даяар анддаггүй билээ. Хотын хамгийн том, хамгийн заваан архи дарсны дөрвөн газрын онгироо эзэн «Инээдэг Майк» Тирнен бол зургаан тохой нэг ямх өндөр, өргөн ханхар цээжтэй, буун сум шиг гонзгой бөнжгөр толгойтой, булиа том үслэг гар хуруутай, том хөлтэй ерөнхийдөө мундаг эр юм. Амьд яваа насандаа муу усны нүх ухахаас өгсүүлэн хотын зөвлөлийн гишүүн болтлоо элдэв дээдийн юм хийж үзсэн толгой. Өөртөө элэгтэй байдаг тэр сонгуулийнхаа тойргийн эрх ашгаас цаг үеийн байдлыг харгалзан урван шарваж байсан нь ч муугүй олон ажээ. Харин өдгөө мань эр, Кларк гудамжинд байдаг өөрийн хамгийн том «Мөнгөн саран» гэдэг архи дарсныхаа газрын арын хэсэгт агар зандан ширээнийхээ ард залран сууж архи дарс, мөрийтэй тоглоом, янхныхаа газруудаас орох орлого мөнгийг тооцож, хөлсний хүмүүс буюу зарц шивэгчин нарынхаа зарга заалхай санал гомдлыг сонсож байхыг жаргалын дээд гэж үзэх болжээ. Тэр газруудыг нь хотын захиргааныхан нууц дэмждэг буюу мэдсэн ч мэдээгүй юм шиг царайлна. 

	Энэ яггүй бэрхшээлтэй, бузар ажлын талаар Тирнений цорын ганц өрсөлдөгч Керригений зан төрх нь нэлээд өөр ажээ. Кэрриген бол жижигхэн биетэй дэгжин эр. Мах шөл гэхээр юмгүй нимгэн цонхигор царайтай, гэхдээ өвчин эмгэгтэй гэмээргүй, их хуузтай, хажуу тийш буулган самнасан өтгөн хөө шиг хав хар халимагтай, залирхаг хурц хар нүдтэй. Ерөнхийдөө уулзаж учрахад аятайхан, нэлээд царайлаг, нуруу биеийн хэлбэр эвсээрхэн хүн юм. Том чих нь сарьсан багваахай шиг дэлдийнэ. Нүднийх нь харц тогтож ядан гялалзана. Санхүүгийн ухааныг Тирненээс илүү мэднэ, илүү ч баян хүн. Насаар ч гэсэн гучин тав орчмоос хэтрээгүй байхад цаадах нь дөчин тав хүрчээ. Нэгдүгээр тойрогт Тирнен ихээхэн хэрэгтэй бөгөөд аюултай тогтворгүй сонгогчдыг хяналтдаа байлгадаг бол хоёрдугаар тойрогт Керриген мөн тийм нөлөөтэй байна. Түүний архи дарсны газруудаар далайн онгоцны ачигчид, улирлын ажилтай хүмүүс, хар ажилчин, тэнэмэл, хулгайч, луйварчин, дээрэмчин тагнуул, есөн шидийн өөдгүй амьтад үргэлж цугларна. Өөрийгөө бүсгүй хүний дур сэтгэлийг булаадаг царайлаг хөөрхөн хүн гэж онгирно. Эхнэртэй, хоёр хүүхэдтэй. Эхнэр нь даруухан зантай хүүхэн. Мань эр нууц амрагтай, түүнийгээ барагцаалбал, жил болоод солино. Завсар хооронд нь хүүхнүүдтэй бас садарлана. Хүний нүдэнд өртөхүйц дэгжин хувцаслах атлаа элдэв алт эрдэнэсээр гоёж гоодох дургүй гэх боловч заримдаа онцгой үед зангиандаа хатгадаг зүү нь арван дөрвөн мянган долларын үнэтэй маш том маргад эрдэнэтэй учраас бүх Диаборн гудамж болон хот даяар гайхагдаж, тэрнээсээ уламжлан «Маргад Пэт» хочийг олжээ. Эхний үед энэ хочиндоо их баярладаг байв. Бас Чикаго хотын пивоны үйлдвэрийн газраас олон торх пиво борлууллаа гэж алт алмас гялалзсан медалиар шагнасан явдалд маш их баярлаж байжээ. Сүүлийн үед хотын сонинуудад Тирнен тэр хоёрын их хөлжиж байгаатай холбогдуулан хувийнх нь зан араншны талаар ч шоолж алиалж бичих болсноос хойш тэр хочиндоо дургүйцэх болжээ. 

	Өдгөөгийн улс төрийн асуудалд энэ хоёр хүний баримтлах шугам их онцлогтой болж Каупервуд-Маккентийн бүлгийн хамгийн эмзэг газар болон хувирав. Тирнен, Кэрриген хоёр айл хөрш найз нарын хувьд улс төр, ажил төрлийн талаар хамтран зүтгэж хамсан эвсэж бие биеэ дэмжиж тэтгэж байдаг улс. Тэр хоёрын эрхэлдэг ажил төрөл өөд муутай найдвар багатай байдаг болохоор ямагт бусад хүний зөвлөгөө, ядахдаа сэтгэл санааны дэм горьдохоос аргагүй байдаг ажээ. Юмыг ухаарах, улс төрийн амьдралыг ойлгох талаар Маккенти мэтийн чигчийнд ч хүрэхгүй мөртөө жаал сэхээд ирэхлээрээ түүний алба ажилд атаархан дотроо хорсох болжээ. Каупервудтай хамтран ажиллах болсон цагаас хойш ажил нь олон талаар өөдрөг энэ хүний цагдаагийн газраас ч их юм хүртдэг бас хотын ус хийн хэлтсийн дэмжлэг, үйлдвэрийн газруудаас жил бүр их хэмжээний ашиг орлого авдгийг нь тэр хоёр атаархан шунаж харах болжээ. Энэ талаар төрөлхийн хоёр үзүүртэй зүү шиг явдалтай Маккенти чухал үед улс төрийн дэмжлэгийг хаанаас олж авахыг мэддэг байсан болохоор тэр хоёрыг эргэлзэж тээнэгэлзэлгүй ашиглана. Тирнен, Кэрриген хоёртой ямагт хэрийг нь тааруулж аятайхан харьцдаг байсан бөгөөд харин тэр хоёрыг дотуураа тэрслэх санаа бодолтой болсон этгээдүүд болохыг нь огт гадарласангүй. Ямар нэг хэргээр хотын төв орж ирэх болгондоо Маккенти тэдний амар мэндийг эрж, ажил төрлийг нь асууж тус болмоор юм байвал надад хэлж байгаарай гэх гэж тэднийхний газраар ордог байлаа. Даулин болон бусад хүмүүсээр дамжуулан ажилладаг учраас Маккенти өөрөө тэднээс аливаа тус дэм гуйх юм уу, аливаа шан урамшил амлах зэргээр хүндээ хөнгөнөөс өгдөггүй байв. 

	Цаад хоёр нь угаас хатуу сэтгэлтэй, шунахай ховдог араатны шинжтэй этгээдүүд учраас өөрсдийнхөө хөлжиж яваад ханаж цадахыг огт мэдэхгүй, ямар арга замаар нэр төрөө улам мандуулж, эд хөрөнгөө арвижуулах билээ хэмээн бирд шиг шунахайрна. Тэр хоёрын тойрогт шударга хууль ёсоор саналаа өгөх хүмүүс бусдаас нэг их давуугүй мөртөө урьдаас бэлдэн суусан хүмүүс, давхар санал өгөх, сонгуулийн хуудсыг хуурамчаар өөрчлөх зэрэг аргаар маш олон санал луйвардах талаараа хотын бусад тойргоос ихэд давамгайлж байлаа. Хотын зөвлөлийн сонгуулийн үед нэг, хоёрдугаар тойрог, гуравдугаар тойргийн нэг хэсэгтэй нийлж байгаад (санал хураагаад дууссан хойно ч гэсэн) хууль ёсны бус булхайн олон санал цуглуулаад хотын захиргаанд сонгогдох ёстой гол албан хаагчдыг бүгдийг нь өөрчилчихөөс ч сийхгүй явдал гарч байсан юм. Сонгуулийн өмнөх компанийн ажилд зориулан Ардчилсан Намын мужийн хорооноос Тирнен, Кэрриген нарт хэрэгцээндээ зориулан зарцуул гэж асар их мөнгийг өгчээ. Тэр мөнгө бол багцаалсан хэмжээтэй байдаг учраас тэдний хүсэж шаардсанаас арай илүү байдаг байж. Хожим хойно нь тэд эргэж тооцоо хийдэггүй, хийхийг ч цаанаас нь шаарддаггүй байлаа. Тирненд арван таваас арван найман мянган доллар, Кэрригенд зарим үед тойргийг нь маш чухал гэж үзээд хориос хорин таван мянган доллар хүртэл өгдөг байв. 

	Тэр хоёр сүүлийн үед нэлээд нөлөө бүхий болж байсан байдлыг нь харгалзан Маккенти тэр хоёрыг ажилд дэвшүүлэх нь зүйтэй гэж бодох болжээ. Гэвч тэдний хувийн зан чанар, ганц зүйлийг дурдахад л тойрогтоо хэрэглэдэг элдвийн луйвар булхайн аргыг нь хүмүүс санаад итгэл найдвар өгөхгүй учраас яаж ч дэвшүүлэх бил ээ? Гэтэл хот улам том болж, тэр хоёрын ажил явдал ч өсөж, тэднээс шаардах сонгуулийн луйврын арга ч нэмэгдсэн болохоор мань эрсийн эрх тушаал ахих гэсэн эрмэлзэл нь ч их болов. Яагаад бидний нэрийг дээд тушаалд дэвшүүлэхгүй байна? гэж өвөр хоорондоо ярилцахаар үл барам Тирнен өөрийгөө хотын нярав юм уу шериф болоход хамгийн их тохирох хүн гэж үзэж, биеэ асар их мэргэжсэн хүнд тооцож байлаа. Ардчилсан намын хотын байгууллагын сүүлчийн нэг хурал дээр Кэрриген тэр үед ашиг орлого ихтэй гэгдэж байсан хотын засмал зам, сувгийн даргын үүрэгт ажилд өөрийгөө тавиулах санаатай хувиасаа шаардсан байв. Гэтэл энэ жилийн сонгуульд Бүгд найрамдах Намын бүлэг маш хүчтэй байсан болохоор ардчилсан намаас нэр дэвшүүлэх хүнээ маш сайн бодож өө сэвгүй хүнээ дэвшүүлэх чухал шаардлагатай болж Кэрриген мэтийг оруулах боломжгүй байв. Тиймэрхүү хүний нэр дэвшүүлбэл хотын тохитой сонгогчдод шүүмжлэгдэн буруушаагдах байлаа. Тэгээд өнгөрсөн, ирээдүйн гавьяа зүтгэлээ ихэд өргөмжлөн бодогч Тирнен, Кэрриген хоёр нэр дэвшигдэхгүй болсондоо гүнээ дургүйцжээ. Тэд зарим талаар тус боловч замдаа хэчнээн их аюултай юм хийж байгаагаа ойлгох тийм ухаалаг хүмүүс биш ажээ. 

	Жилгэн, Хэндтэй ярилцаж тохирсныхоо дараа хотоор тэнэж энд тэндгүй ховдоор мөнгө, хотлоор хонь гэгчээр бэлэн сайхан ам өгсөөр олон хүнийг Бүгд найрамдах Намд талтай болгожээ. Сонин хэвлэлд их бичигдсэн зүйлийн нөлөөнд автагдсан найдвартай сонгогчид хэмээх хүмүүс голдсон сонгуулийн тойрог хэсгүүдэд энэ удаа Каупервудын эсрэг саналаа өгч мэдэхээр болсон байв. Харин ядуус голдсон тойргуудад тийм ч амархан эргэх төлөвгүй байжээ. Гэхдээ нэлээд их мөнгөн хахууль аваад нэгэн намынхаа нөхдөөс урван тэрслэх тийм зарим нэгэн тун жудаггүй этгээд гарч болох авч ямар үр дүнтэй болох нь сайн мэдэгдэхгүй ажээ. Өөрөө хэдийгээр Бүгд найрамдах Намын хүн ч гэсэн Жилген нөгөө Тирнен, Кэрриген хоёрыг Маккенти юм уу Даулинтай адил байхаасаа надтай адил чанарын улс юм гэж мэдээд, хүн хараас тэр хоёрын сэтгэл санааны байдлыг нэлээд гадарлаж аваад биеэр очиж уулзан өөрийн намын талд татан оруулж чадах эсэхээ үзэхээр шийджээ. 

	Нэлээд бодож боловсруулсны хойно Жилгэн, «Маргад Пэт» хочтой Кэрригентэй очиж уулзахаар явжээ. Кэрригенийг урьд нь таних боловч улс төрийн асуудлаар ний нуугүй ярилцаж байсан удаагүй ажээ. «Диаборнд» байдаг «Төв Ундаан» гэдэг газар нь очиж уулзав. Тэр үеийн Чикаго хотын «улс төрийн ар хударга» болдог байсан чухам тэр шар айргийн газар нь нэлээд дэгжин газар юм. Гайхамшигтай олон гоёл чимэглэлийн дотроос онцгойлон дурдвал: Интоорын модоор дугариглуулан хийсэн, голч нь арван хоёр тохой лангуу хамгийн онцгой бөгөөд дээр нь өрөөстэй байдаг хавтгай, өнгө өнгийн шилэн аяга, хондого, хаяг, лонх савуудынхаа хамт жижигхэн уул шиг гялалзана. Шалыг сүүдэртэй улаан ногоон жижиг жижиг гантигаар өнгөлжээ. Адарт нь тунгалаг үүлний дотор элэн халин буй нүцгэн дагинасыг дүрсэлжээ. Ханыг нь улаан, хүрэн өнгө ээлжлүүлэн зүйсэн агар занднаар хулджээ. Өөр онцын чухал ажил гараагүй цагт Кэрриген зарим найз нөхөдтэйгөө юм ярилцан ялангуяа өөрийнхөө ихэд өргөжин буй худалдаа арилжааг магтан сайрхаж байдаг хүн. Жилгэнийг орж очиход Кэрриген тод улаан судалтай хар хүрэн өнгийн сайхан костюм Кордов хотын шевро шаахай өмсөж хүрэн улаан өнгийн зангиа зүүж нөгөө их алдартай маргад эрдэнэ зүүгээ хатгаж, толгой дээрээ шинэ маягаар сүлжсэн аймаар том сийрсэн малгай тавьсан байв. Хантааз өмсөхийн оронд тэр үед хувцасны сүүлчийн нэг намба гэгдэж байсан ёсоор бүсэлхийгээрээ торгон бүс ороосон байлаа. Гаднаас шаргалдуу өнгийн үслэг хөнгөн даавуун костюмтай, шар шаахай өмссөн, нүүр царай нь улайж, хөлс нь гоожсон, халууцаж амьсгаа дээртэй орж ирсэн Жилгэнээс тэс өөр харагдана. 

	Тэр хоёрын хооронд улс төрийн дайсагнал үгүй учир Жилгэн их л эелдгээр:

	— Сайн байна уу, Кэрриген? нэгдүгээр тойрог тайван биз? худалдаа наймаа амжилттай юу? та чинь маргадаа алдаагүй л байх шив дээ? гэв. 

	— Үгүй ээ үгүй, алдах аюул алга. Худалдаа наймаа зүгээр. Нэгдүгээр тойрог маань ч зүгээр. Ноён Жилгэн, та сайн биз дээ? гээд Кэрриген гараа элэгсэг дотноор сунгажээ. 

	— Би тантай нэг юм ярилцах гэсэн юм. Танд зав чөлөө байна уу?

	Юу хэлэх гэснийг нь дуулах гэж Кэрриген, зочноо арынхаа өрөө рүү дагуулж орлоо. Ирэх сонгуулийн үеэр Бүгд Найрамдах Намынхан их хүчтэй байх юм гэдгийг тэр аль хэдийн дам сонссон байв. 

	Жилгэн орж суумагцаа инээмсэглэн;

	— Би тантай энэ намрын сонгуультай холбогдсон юм ярих гэж ирлээ. Та бид хоёрыг урьдын адил завсар бамбайн байдалтай байх биз гэж бодоцгоож байх шиг байна. Энэ удаа та бид хоёр тийм байх хэрэг байна уу үгүй юу гэдгийг хоёул ярилцах хэрэгтэй байна гэхэд Кэрриген гэмгүй царайлан жуумалзаж усгал зөөлнөөр ширтэж: Та өөрөө юу гэж бодож байна? Би бол аливаа шинэ сайн санааг дэмждэг хүн шүү гэлээ. 

	Жилгэн хэрэг бүтэх нь гэж гадарлан:

	— Ийм юм болоод байна. Та бол хаашаа ч хөдөлгөхгүй том тойрогтой хүн юм. Тирнен ч өөрцгүй, гэдгийг бид бүгд мэднэ. Хэрэв та хоёр ингэж олигтойхон зүтгэдэггүй бол ардчилсан намаас хотын дарга болж чадахгүй гэдгийг ч бид мэдэж байна. Бас асуудлыг сайн хянаж үзвэл тэд та хоёрын байгуулсан гавьяа зүтгэлийг зохих ёсоор үнэлдэггүй юм байна гээд Жилгэнийг түр дуугүй болоход Кэрриген хаширлаад тэр тухайд нь юу ч хэлэлгүй өнгөрөв. 

	— Тэгээд би танд нэг юм хэлэх гэсэн юм. Хүлээж авна уу байна уу, та л мэдэх хэрэг. Тийм юм хэллээ гээд муу санах ч хэрэггүй шүү. Миний бодож байгаагаар энэ намрын сонгуульд Маккенти байсан ч байгаагүй ч, нэг хоёр, гуравдугаар тойргийнхон аль талд байсан ч Бүгд Найрамдах Намынхан ялах юм шиг байна. Тэр том тушаалтны (Маккентийг хэлж байна) Умард Кларк гудамжны нэг этгээдтэй (Жилгэн заримдаа битүү бүрхэг юм ярихдаа дуртай хүн юм) хамсран хийсэн зүйлүүд нь олны хэл аманд даанч их ороод байгаа юм. Сонинууд юу гэж бичиж байгааг та мэдэж байгаа. Энэ хэрэгт санхүүгийн томчуулаас их мөнгө оруулж байсан боловч одоо тэд тэр төмөр замын эзэнд огт хэрэггүй болоод байгаа юм гэнэ гэж дуулдсан Ла-Саль, Диаборныхон л хоорондоо хуйвалдсан юм даг аа. Яагаад тэгснийг нь би мэдэхгүй; Тийм юм болох нь л болж. Харин та надаас илүү мэдэж байж ч магадгүй. Ямар ч гэсэн одоо тиймэрхүү болоод л байгаа юм байна. Бас дээр нь нэмэрлэх юм гэвэл Бүгд Найрамдах Намын найман тойрог ч байдгаараа үлдэх арван тойрогт манай нам дийлэх найдлагатай байна. Одоо би юу хэлэх гээд байгааг та гадарлах биз дээ? За энэ арвыг юм болгож ярихаа больё. Хэзээний найдвартай найман тойргоо тооцъё л доо. Цаана нь хорин гурван тойрог танайханд саналаа өгдөг байсан. Тэгэхлээр хэрэв бид өнөөх найм дээрээ арван гурван тойргийг нэмж талдаа авбал хотын зөвлөлд олонх болж чадах нь байна шүү дээ! Тэгэхлээр, та Маккенти, Каупервуд гээд л бүгдээрээ хусагдах нь байна шүү дээ. Өнөөх концессууд, гудамж засах гэрээ хэлэлцээ, хийн үйлдвэр мүйлдвэр чинь балрах нь тэр шүү дээ. Энэ сүйрэл хоёр жил, тэрнээс ч илүү хугацаагаар үргэлжилж мэднэ. Бид ялбал хамаг ажил төрөл, ашиг орлого бидний гарт шилжих нь тэр гээд Жилгэн дуугаа хураан Кэрригенийг наргиантай өдсөн байдлаар ажиглан ширтсэнээ:

	— Би саяхан хотоор явж үзсэн. Тойрог хэсэг бүрээр орсон, тэгэхлээр лавтай мэдсэн юмаа л ярьж байгаа юм шүү. Энэ удаа олигтойхон тэмцэл хийх бүтэлтэй хүмүүстэй ч болсон, бэлэн мөнгө хөрөнгөтэй ч болсон. Энэ намар бид ялна. Бидний талд орох Ла-Саль гудамжны томчуул, Бүгд Найрамдах Намынхан, Ардчилсан Намынхан, согтууруулагч ундаан эсэргүүцэгчид алин боловч ялах болно. Та миний үгний учрыг ойлгож байгаа биз? Бид Чикаго хотын түүхэнд урьд хожид дуулдаагүй сүрхий тэмцэл явуулна. Одоогоор би тодорхой нэрс дурдахгүй. Цагаа болоход тэгсхийгээд аяндаа мэдэгдэх болно. Ингэхлээр танаас хүсэх гэсэн юмаа одоо хэлье. Би бол угийн ил үгтэй, шулуухан ярьчихдаг зантай хүн. Тирнен та хоёр, Эдстром бидэнтэй нийлээд хотын эрх мэдлийг хоёр жил эрхэндээ авах юм биш үү? Хэрэв ингэх юм бол бидний ялалт хүүхдийн тоглоом шиг амархан болох байна. Тэгээд цагдаа, хий, ус, засмал зам, төмөр зам, ер нь юм болгоныг хувааж авна. Эсхүл бүр урдаас хуваагаад бичиг дансанд бүртгэчихсэн ч болох байна. Тирнен та хоёр хамтран ажилладаг улс, энэ талаар би яриад ч яах вэ. Эдстром, швед нараа хаашаа л бол хаашаа хөтөлж чадна, тэд нь энэ намрын сонгуулиар хорин мянган санал нэмэр болгоно доо. Бас Унгерих гэж германчууд олонтой хүн бий. Бидний нэг нь түүнтэй хэл амаа ололцоод дараа нь түүнд өөрийнх нь дур сонирхлын дагуу аятайхан ажил алба өгч болно шүү дээ. Энэ удаа бид ялчихвал ямар ч гэсэн бид хотын зөвлөлд зургаа долоон жилийн турш олонх нь байж хотын даргыг аргалаад байж болох байна гэж Жилгэн ярилаа. 

	— «Хэрэв»... гэж Кэрриген жишимгүйхэн яриа эхэлбэл Жилген тосон авч:

	— Хэрэв гэж та тун зөв хэлж байна. «Хэрэв» гэмээр нэг сүрхий юм бий нь бий л дээ. Гэвч хэрэв Тирнен та хоёрын тойрог Бүгд найрамдах Намын талд орох юм бол өөр дөрөв, таван тойрогтой тэнцэх юм шүү гэж сэтгэл хөдөлсөн байдалтай хэлэв. 

	— Яг үнэн. Бүгд найрамдах Намынхны талд орох юм бол тийм болох юм. Гэвч оруулж чадахгүй л дээ. Та ер нь намайг яа гэх гээд байна? Хотын Зөвлөлд суудлаа алдаж Ардчилсан намаасаа гар гэж байна уу? Та яах санаатай байна? Та намайг юу ч бодохгүй усан тэнэг гэж бодоогүй биз?

	— «Маргад Пэтийг» тэгж бодох хүн даанч гарахгүй байх гэж Жилгэн зусардан хэлээд, би л лав хэзээ ч тэгж бодохгүй. Таныг хотын зөвлөлд суудлаа алдаж, Ардчилсан Намаас гараач гэсэн хүн огт алга. Харин яахлаараа бусдыгаа дийлж өөрөө сонгогдож («бусдыгаа цааш нь харуулж» гэж арай л хэлчихсэнгүй) болдоггүй юм бэ? танд юу саад болоод байна? гээд Кэрриген инээмсэглэв. Чикагод болж байсан түрүүчийн хэрэг явдалд хэчнээн их дургүйцэж байсан ч гэсэн Жилгэнийг ийм юм ярьж ирэх дээр хүрнэ гэж бодоогүй байжээ. Үнэхээр ирэх намрын сонгуульд Ардчилсан Нам ялагдах нь үнэн болж, Жилгэн тэр хуваах, захирах гэсэн үгэндээ хүрэх юм бол уг нь санадаг санаа юм даа. Каупервуд, Маккенти ч тэр, Даулин ч тэр хэзээ олигтой харж үзэж байлаа! Тэдний нэр дэвшүүлсэн хүмүүсийг нь бут цохиод өөрөө хотын зөвлөлийн гишүүн хэвээр үлдэж чадвал тэд намайг царайдахад хүрнэ. Намайг илчлэх гэж явах чадал ч үгүй болно. Нээрэн «цааш нь харуулахад» яадаг юм бэ? Ямар ч болтугай бодууштай бодол байна гэж сэтгэж:

	— Уг нь тун сайхан л санаа байна гэж жишимгүйхэн хэлснээ харин таныг хэлсэн үгэндээ хүрэлгүй, намайг дөнгөчихвөл би яана, тэгэхгүй гэж би яаж мэдэх вэ? (Энэ үгийг Жилгэн сонсоод зэвүү нь хүрэв бололтой суудал дээрээ агзасхийв). Дөрвөн жилийн өмнө, Дэнв Моррисси над дээр бас ирж тус дэм үзүүл гэж гүйж байсан. Тэрнээс базаалтай юм болоогүй л даг гэв. Урьд мужийн зөвлөлийн нарийн бичгийн даргад сонгуулах гэж Кэрригенээр дэмжүүлээд хожим нь Кэрриген засмал замын захиргааны дарга болох санаатай тусламж эрэхэд нь Моррисси тоож үзээгүйг хэлж байгаа хэрэг. Өдгөө Моррисси нэр цуутай улс төрийн зүтгэлтэн болсон байлаа. 

	 Ингэж хэлэх амархан, гэхдээ намайг тэгж бодож болохгүй. Манай мужийн хэнээс ч асуугаарай, намайг мэдэх болгоноос асуугаарай. Би өөрийнхөө хэлсэн амласныг бүр бичээд өгч болно шүү. Намайг хэлсэн үгэндээ хүрэхгүй бол та дараа нь үзүүлнэ биз. Би дэмждэг хүмүүс дээрээ таныг аваачимз. Та миний бэлдсэн хөрөнгө мөнгийг ч үзээрэй. Энэ удаа дутаж гачигдах юм алга. Танд ер нь алдах юм алга шүү дээ. Бусдынхаа нэрийг хүчингүй болголоо гээд цаадуул чинь таныг хөөж чадахгүй. Таны тэгснийг юугаар батлах юм? Бид сонгуулийг хэвийн журамтай явагдаж байгаа байдалтай харагдуулахын тулд цагдаа нарыг авчирна. Энэ мужийг чинь талдаа авахын тулд би хэчнээн мөнгө хэрэгтэй болно төчнөөнийг гаргана, мөнгө харамлахгүй. 

	Иймэрхүү байдалтай байхад их ашиг хонжоо олж болохыг Кэрриген гэнэт ухаарлаа. Ардчилсан Намынхан булхай хийлгэх гэж хориос хорин таван мянган доллар өгнө. Жилгэн хэдийг л гэвэл төдийг гэж байгаа. Цаг үеийн байдлаас аль ч тал руу нь эргэж болно, үүний тулд арван таваас арван найман мянган доллар зарцуулагдана. Санал хураагаад хамгийн сүүлчийн цаг болоход бусад тойргууд хотын хэмжээгээр ямаршуу дүнтэй болсныг урьдаар мэдэх хэрэгтэй. Тэгээд хэрэв Бүгд Найрамдах Намынхан дийлэхээр янзтай бол тийш нь эргэж ялалтыг нь гүйцээгээд манайхны зарим нь хахуульд орчихсон байна гээд гэмийг нь бусад руу чихчихье. Ардчилсан намынхан дийлэх төлөвтэй бол Жилгэнийг «орхиод» өгсөн мөнгийг нь завшчихдаг хэрэг. Ямар ч болтугай хорин таваас гучин мянган долларын олзтой хоцорно. Зөвлөлдөө ч үлдэнэ гэж бодлоо. 

	Кэрриген сэтгэл тэвдсэн царай гарган:

	— Уг нь тийм л дээ, гэхдээ ер нь тун золиг шиг адармаатай ажил юм даа. Бид ялах байлаа ч миний оролцох хэрэг байна уу даа, бүү мэд. Манай хотын Зөвлөлийнхөн намайг нэг их харж үзэж байгаагүй нь үнэн. Гэвч энэ бол Ардчилсан намын муж, би өөрөө энэ намын гишүүн хүн. Нэг л өдөр намайг намдаа тэрсэлж байсан гэж илрэх юм бол дүүрэх нь тэр шүү гэв. 

	Жилгэн, суудлаасаа босонгоо ихэмсгээр:

	— Би хэлсэн үгэндээ эзэн болдог хүн. Амьдралдаа хэзээ ч нөхрөөсөө урваж, үгнээсээ буцаж үзээгүй хүн; арван наймдугаар тойргоос миний тухай асууж болно шүү. Та намайг тэгж явсан гэж хүнээс сонсоогүй байх ёстой гэхэд Кэрриген эелдгээр:

	— Үгүй ээ үгүй. Харин таны надад тавьж байгаа асуудал даанч мундаг зүйл юм даа, Жилгэн гуай минь. Би энэ талаар давын өмнө шийдсэн үг хэлж зүрхлэхгүй байна. Энэ чинь Ардчилсан намд л саналаа өгөх тойрог байгаа юм. Гэтэл Бүгд найрамдах намын талд шилжчихсэн байхад яггүй их нүргээнтэй, шуугиантай юм болох байх шүү. Та одоо Тирнентэй уулзаад юу гэхийг нь эхлээд сонссон нь дээр байх. Дараа нь би ярилцаж болох юм. Одоохондоо хэлэх юм алга, одоохондоо хэлж чадах юм алга гэлээ. 

	Ноён Жилгэн сэтгэл санаагаар унасан биш, харин ч маш овжин сэргэлэн байдалтайгаар гарч одов. 

	
ГУЧИН ЗУРГААДУГААР БҮЛЭГ : СОНГУУЛЬ ОЙРТЛОО

	Түүнээс хойхно Кэрриген, Тирнентэй зүгээр нэг очиж уулзжээ. Тирнен хариуд нь бас ирж уулзсан байна. Хойхно нь Тирнен, Кэрриген, Жилгэн гурав юманд дуртай хүний нүдэнд хамт яваагаа мэдэгдэхгүй гэж Милвоки хотын нэг жижигхэн зочид буудалд уулзан ярилцжээ. Хожим Тирнен, Эдстром, Кэрриген, Жилгэн дөрвүүл уулзаж хуваариллынхаа төлөвлөгөөг боловсруулсан бөгөөд тэр нь энд дурдаад барахын аргагүй сүрхий адармаатай, нарийн зүйл ажээ. Нарийн бичгийн дарга нарын албан тушаал, цагдан сэргийлэхээс орох орлого, мөрийтэй тоглоом, янхны газраас орох орлого, төмөр зам, цахилгаан болон бусад байгууллагаас орох орлого зэргийг урьдчилан хуваасан тухайг энд хэлээд ч уг нь илүү юм даа. Олз омгоо тэгж урьдаас хуваарилахдаа тэр дөрөв харилцан баталсан амласан баяр ёслолын чанартай үг хэлцгээжээ. Бодож төлөвлөсөн нь сэтгэлчлэн бүтэж гэм дөрвөн ноёны засаг төр он удаан жилээр оршин тогтнох ёстой ажээ. Шүүгчид, шүүхийн жижиг түшмэд, том жижиг албан хаагч, шериф, ус суваг, татвар хураамжийн байгууллага бүгдээр тэдний эрх мэдэлд орно. Энэ бол зохих ёсоор үнэлж хүндлүүштэй улс төрийн үнэхээр сайхан зүүд мөрөөдөл байлаа. Үнэндээ сайхан зүүд мөрөөдлөөс хэтрэхгүй юм. Тэд ч өөрснөө ийм чанартайг нь хааяа мэдэрдэг байлаа. 

	Сонгуулийн өмнөх кампанит ажил ид дундаа өрнөж зун, намрын ес, аравдугаар сард Ардчилсан ба Бүгд Найрамдах намын нүүдлийн хөгжим, жагсаал, цэцэрлэг, талбайн, өнцөг булан, хурал цуглааны газар, өрөө тасалгаа, овоохой, майхан зочид буудлын газар, нэг үгээр хэлбэл, хүний үг сонсох цөөн хэдэн хүн бөөгнөрсөн газар болгонд их дуу чимээнд хоолой мэдэн илтгэн ухуулах хоёр намын төлөөлөгчдийн дуу чих дөжрөөм «Эрх мэдэл», «шударга ёс» гэгчийн хөлсний зарц болж зүтгэгч сонинууд сүржин том үгээр дөвчигнөж байлаа. Каупервуд, Маккенти хоёрыг хотын бараг өнцөг булан бүхэнд муучлан дайрч байлаа. Ухуулгын тусгай тэргүүд гарч их бие, дугуйнууд дээр нь хүртэл: «Төмөр замын хоршоолол, хотын зөвлөл хоёрын хуйвалдааныг тас цохьё!», «Та хотынхоо гудамжнаас хулгайд нэмж алдахыг хүсэхгүй биз дээ?», «Та, Чикаго хотыг Каупервудын өмч болгохыг хүсээгүй биз?» гэсэн бичгүүд хадсан байна. Каупервуд өглөө хотын төв рүү орохдоо, орой гэртээ харих замдаа тэр бүгдийг үзээд инээмсэглэдэг байлаа. Чухам хэнээс хаанаас ийм их сүртэй хөдөлгөөн гарч байгааг Каупервуд одоо мэдэж байна. Тэр бүхний ар хударгад Хэнд ноён байгааг тэр мэдсэн. Маккенти, Эддисон хоёр ч мэдсэн байв. Хэндийн хамт Шрайхарт, Арнил, Мэррилл, «Дуглас Траст компани», янз бүрийн сонины эрхлэгчид, залуу Трүмэн Лесли Макдональд, хийн үйлдвэрийн хуучны дайсагнагч этгээдүүд, Чикаго Женерал Компани бүгд байв. Зөвлөлийн зарим гишүүд ч үнэнч шударга хэвээр байгаагаа тангараглах боловч бас хээл хахуульд орж урваж байж магадгүй гэсэн сэжиг Каупервудад төрж байлаа. Маккенти, Эддисон, Видера, Каупервуд нар өөрсдийгөө хамгаалж хэрхэн амжилттай тэмцэх арга барилынхаа талаар нарийн нягт хэлэлцэж байв. Анх удаа тийм ширүүн тэмцлийн дунд явагдах тэр сонгуулиар ялагдвал түүний уршгаар олон базаахгүй муу юм болно гэдгийг Каупервуд сайн ухаарч байв. Гэвч мөнгөний хүчээр шүүхийг аргалах, өөрийн талын хүнийг хотын зөвлөлд шургуулах замаар хотын дарга, хотын прокурорыг хэзээд аргалж чадахаас хойш гэж бодоод онцын их зовохгүй байлаа. Зай ч байна, лай ч байна гэж хэлэх дуртай Каупервуд энэ удаа ч өөрийн бодол, зоригийг тэр үгээрээ илэрхийлж байлаа. Гэлээ ч гэсэн сонгуульд ялагдахыг үл хүснэ. 

	Тэдний зохиосон кампанит ажлын нэг нэлээд сонирхолтой тал нь гэвэл Бүгд Найрамдах Намынхан шиг мөн л шинэчлэлт өөрчлөлт хийхийн төлөө хашхиралдах хэрэгтэй гэж Маккентийн илтгэгч нарт заавар өгсөн бөгөөд ганц ялгаа нь гэвэл Маккенти, Каупервуд хоёрыг зэмлэн буруушаах биш, харин Шрайхартын хотын төмөр замын компанийг хэн хэнээс илүү ховдог шунахай өнгөлзлөгтэй байна, тэр бол Каупервудын болон Шрайхарт-Хэнд-Арнил нарын хамтран эзэмших гэж буйгаас ч илүү шунахайран байгаа юм гэж ухуулах ёстой байв. Энэ нь сүрхий оновчтой зүйл байлаа. Ардчилсан Намынхан Ням гарагтай холбогдсон зарим нааштай хууль дүрмийн төлөө байдгаараа нүүр бардам загнаж, Бүгд найрамдах намын буюу бусад шинэчлэлийн ямар ч захиргааны нүүрэн дээр бол хүч хөдөлмөрөөрөө амьдардаг шударга иргэд ганц сайн өдөр аяга тагш шар айраг уух эрх эдэлдэггүй гэцгээж байлаа. Нөгөө талаас, Бүгд Найрамдах Намынхан Маккентийг «бузар булай архи, дарс, өөдгүй явдлын газруудыг» тэтгэж өөрөө ашиг хонжоо авдаг хүн гээд хэрэв Бүгд Найрамдах Намаас нэр дэвшсэн хүн хотын дарга болох юм бол хотын захиргаанаас гэмт бузар хэрэгтэй холбоо сүлбээтэй байдаг зохимжгүй явдлыг бүрмөсөн эцэс болгоно гэж хашхиралдаж байв. 

	«Хэрэв би сонгогдох юм бол Фрэнк Каупервуд, Жон Кентийн алиныг ч бузар булайгаа ариутгаж, сайн санаа өвөрлөж ирэхээс нааш хотын зөвлөлийн Ордон руу шагайлгахгүй гэж Бүгд Найрамдах Намаас нэр дэвшсэн эрхэмсэг Чэффи Зейер Сласс тунхаглахад цугларагсад Ура! хашхиралдаж байв. 

	Эддисон, «Транскрипт» сониноос үүнийг уншиж үзээд: «Би энэ илжгийг мэднэ ээ. Дуглас Траст Компанид нарийн бичгийн дарга байсан юм. Сүүлийн үед сонины ажлаар жаал хөлжсөн амьтан. Арнил-Шрайхартын л хөлсний зарцаас цаашгүй хүн. Туулай шиг зүрхгүй амьтан байгаа юм» гэнэ. 

	Түүнийг Маккенти олж уншаад хотын зөвлөлийн ордонд заавал биеэр оролгүй өөр замаар орж болно шүү дээ гэжээ. Энэ нь юу гэсэн үг гэвэл ямар ч болтугай хотын зөвлөлд олонх нь манай талд байх болно гэсэн санаа юм санж. 

	Харин тэр их үймээн шуугианы үеэр Жилгэн, Эдстром, Кэрриген, Тирнен нар ийш тийш их махран гүйлдэж байхыг хэн ч анхаарч учрыг нь ухаарсангүй. Энэ дөрвийн сүүлчийн хоёр шиг их залийн хөрөнгө байхгүй биз ээ. Тэд Жилгэн, Элстром хоёртой нууцаар сайрхан уулзаж өөрсдийнхөө программыг хэлэлцэн боловсруулахын зэрэгцээ бас Даулин, Дуваницки, тэр ч байтугай Маккентитай уулзан ярилцдаг байна. Сонгуулийн дүн ямар ч болж магадгүй байна гэж Маккенти яагаад ч юм зарим нэг зүйлээс үндэслэн бодоод нэг өдөр нөгөө хоёрыг надтай ирж уулзаач гэсэн захиа илгээжээ. Тирнен, тэр захиаг авмагц Керригенд бас тийм захиа ир ээ бол уу гэж яаравчлан очжээ. Кэрриген:

	— Ирсээн, ирсэн, би авсан гэж хөгжөөнтэй маягаар хэлээд, — Миний пальтоны гадна халаасанд байгаа гэж захиаг уншин:

	«Эрхэм Кэрриген гуай. Та манайд маргааш долоон цагт оройн зоогт морилон ирэхгүй юу? Тирнен гуайг би мөн өдөр цагт морилон ирнэ үү хэмээн урьсан. Та хоёрын ирснээс нэлээд хойш Ингерич, Дуваницки, бас хэдэн эрхэм ирж нийлэх юм. Ёсолсон Ж. Маккенти» гэжээ гэснээ: Ингэсэн байна, ингэхэд аргагүй л хүрч дээ гэж өөрөө сүүлд нь хэлээд тэр захиаг үнсэж байгаа юм шиг маяглан халаасандаа буцаан хийв. 

	— Надад ч бас яг тийм захиа ирсэн. Үг үсгийн зөрөөгүй шахам юм байна гэж Тирнен бах нь ханасан янзтай хэлээд: — Одоо л нойрноосоо сэрж байна уу даа янз нь тийм ээ? өнөөх тоогддоггүй нэг, хоёрдугаар тойрог чинь одоо л овоо том харагдах болж байна уу даа, аан? тийм ээ? гэв. 

	Чиш! дандаа хэвээр байх юм гэж хаа байх вэ. Даанч их зан гарган онгирцгоогоод байсан юм. Миний бодоход тэр болтол лай ч бий зай ч бий, тийм ээ? Сонгууль эхлэх болоод ирэхлээр тэд бажгадаж байна даа. Ямар вэ? гэж Кэрриген нэлээд их ёжтойгоор хэллээ. 

	— Яриа юу байх вэ. Манай хоёрыг энэ хотдоо хамгийн том тойрог гэдгийг хүн болгон мэдэж байгаа. Яг амсар дээр нь очоод бид өөр тийш нь эргэчихэд тэд хаашаа харж үхэх вэ. Тийм ээ? гэж Тирнен сэтгэл хөдөлсөн янзтай хэлэхэд цаадах улс төрийн увайгүй бодлоготон нь баярлаж:

	— Яг үнэн гэв. 

	Тэндээсээ тэр хоёр урьд нь уулзаж ярилцсанаа мэдэгдэхгүйн тулд урьсан айлдаа цуварч очоод, хэчнээн хоног бие биетэйгээ уулзаж учраагүй хоёр шиг мэнд усаа мэдэцгээв. 

	— Ажил амжилттай биз ээ, Майк аа?

	— Өө, яриангүй, сайн байна, Пэт минь. Харин чинийх ямаршуу байна даа?

	— За даа, базаалтай ч их юм алга. 

	— Арван нэгэн сард4 тойрог чинь чамтайгаа байх юм байгаа биз дээ?

	Тирнен ноён, духаа атируулан:

	— Одоогоор хэлэхэд хэцүү байна гэв. 

	Тэр хоёр ингэж ярилцахдаа намын гишүүдээс урваж тэрсэлж байгаа юм алга гэсэн сэтгэгдлийг Маккентид төрүүлэх гэжээ. 

	Тэд уулзаад сонгуулийн тойрог, хэсгүүдийн тухай ерөнхийд нь хэлэлцэж Зиглер арван хоёрдугаар тойрогтоо яах бол, Пински зургаадугаартаа дөнгөх байгаа. Шламбом ч арван хоёртоо бардан байх, харин Ардчилсан Намын хэзээний найдвартай байсан тойргуудад өрсөлдөн нэр дэвшсэн Бүгд Найрамдах Намынхан яггүй тэвдүүлэх нь шиг байна гэх мэт баахан дэмий ярилцсанаас биш гавьтай юм болсонгүй.

	— Нэгдүгээр тойрог чинь ямар байгаа вэ дээ, Кэрриген? гэж зальжин туранхай герман Унгерих асуув. Унгерих бол Кэрриген Тирнен хоёрыг бодвол Маккентид наалдаж итгэлийг нь авч чадсан хүн юм.

	— Өө, нэгдүгээр тойрог маань ч учиртай шүү. Гэсэн ч юмыг яаж мэдэх вэ. Тэр Скалли гэдэг чинь бас л яггүй байна, гэхдээ нэг их газар авч чадахгүй биз. Ялангуяа адилхан цагдаагийн хамгаалалттай бол чиг... 

	Унгерих ийм үг дуулахад таатай байлаа. Өөрийнх нь тойрогт өрсөлдөн гарч ирсэн Гловер гэгч этгээд ус цас шиг их мөнгөөр цохиж аягүй тэвдүүлж байгаа ажээ. Тэгээд ялахын тулд урьд урьдаас илүү их хөрөнгө мөнгөний хэрэгцээтэй байв. Дуваницки ч өөрцгүй бас тийм байдалд орсон байлаа. 

	Маккенти гийчдээ явахад Кэрриген, Тирнен хоёртой хэзээ хэзээнээс дотно байв. Эдэнд угаас итгэж байгаагүй хэрэглэдэг булхайн шившигт аргыг нь ч тэр, өөрсдийг нь ч тэр, нэг их бахдан үздэггүй байсан боловч одоо тэр хоёрын хэрэгцээ их байв.

	Маккенти тэр хоёрт хоёуланд нь толгой дохин мэхэсхийж салахдаа:

	— Пэт, Майк та хоёрын тойрогт ажил явдал санаа зоволтгүй байгааг сонсож мэдэх надад тун сайхан санагдаж байна. Бидэнд хүн бүрийн дээд зэргийн чармайлт чухал болоод байна. Би та хоёрыг бусдадаа үлгэр жишээ болохуйц юм хариулна гэдэгт найдаж байна. Хожим шан хишиг хүртээх үед бид та нарыг мартахгүй дээ гэв.

	Кэрриген талархсан байдлаар:

	— Өө, би чадах бүхнээ дайчилна. Та надад итгэж болно. Ер нь энэ жил яггүй хэцүү байна, гэхдээ горьдлого тасраагүй гэв. 

	— Би ч гэсэн өөрцгүй, эзэн минь, чадах чинээгээрээ зүтгэнэ гэж Тирнен хоолой шахан дуугарав. 

	Маккенти, мөрийг нь дотноор алгадаж:

	— Сайн байна, Майк минь! та ч гэсэн Кэрриген та ч гэсэн сайн байна. 

	Та хоёрын тойрог гол шижим болох тойрог. Манай удирдах нөхөд та нарыг зөвлөлийн гишүүнээс арай дээгүүр албанд тавих гээд хэл амаа сайн ололцдоггүйд нь би харамсдаг юм. Харин дараа би бага сага нөлөөтэйгөө үлдэх юм бол чиг гарцаагүй шүү гэж сэтгэлийг нь засах үг хэлээд цаашаа орж үүдээ хаав. Гадаа аравдугаар сарын хүйтэн салхи, модны үхсэн навч, явган хүний замын хажуугаарх хогийн хатсан өвсний ёзоорыг шавхуурдана. Тирнен, Кэрриген хоёр тэднийхээс цуг гарсан хэр нь Ванбуренийг хүртэлх өргөн гудамжаар хоёр зуун алхам газар явахдаа хоорондоо ганц ч үг дуугарсангүй.

	Тирнен, гудамжны гэрэлд Кэрригений нүүр лүү хяламхийж:

	— Мөн ярив аа, тийм ээ? гэв. 

	— Ямар зүг байх вэ. Сонгууль хаяанд ирэхлээр сайхан юм амладаг улс даа. Тэд мөн ч сайхан үг хэлж байгаа биз?

	— Бузар булхайтай ажлаа хийлгэж арван жил болсны хойно энэ үү, тийм байх аа. Өнгөрсөн зургаан сард бага хурал болоход энэ тухайгаа бодоогүй нь мөн ч гайхалтай хэрэг юм даа. Кэрриген ёоз муутайхан инээмсэглэж:

	— Чиш! Майк минь, хаанаас тэгж болох вэ, найз минь. Чи хувиа хүртэх гэж дэндүү яарч байна. Пэдди Кэрриген гэх мэт шиг бас дахиад хоёр, дөрөв зургаан жил хүлээ гэв. 

	— Аан тийм үү, би хүлээхгүй. Зургааныг хүртэл5 хүлээхгүй. 

	— Би ч гэсэн хүлээхгүй. Дараа жил болоход юм бүхнийг шал өөр тийш нь хөрвүүлж мэднэ гэдгийг та бид хоёр мэдэж байгаа шүү дээ, ямар вэ? гэж Кэрриген хариу хэллээ. 

	— Яг, үнэн гэж Тирнен нотлов. Тэгээд мань хоёр сэтгэл амар гэр гэрийн зүг явлаа. 

	
ГУЧИН ДОЛООДУГААР БҮЛЭГ : ЭЙЛИН ХАРИУГАА АВАВ

	Сониуч Полк Линд, нэг өглөө сэрэхдээ Эйлинтэй ингэж хоосон дэмий байхаа больж болбол өнөө, эс болбол маргаашийн дотор өөрийнхөө хүссэнд хүрдэг хэрэг гэж шийджээ. Эртүүд уулзсанаас хойш нэлээд хугацаа өнгөрч Линд, Эйлинийг олж уулзах санаатай нэлээд хөөцөлдсөн боловч Эйлин сайн бодох хэрэгтэй, ирээдүйн амьдралаа хөнөөхөөс болгоомжлох хэрэгтэй гэж бодоод зугтаад байжээ. Одоо амьдралдаа нэг тийш болох эгзэгтэй үед ороод чингэх боломж ч яг нээгдээд буйг Эйлин сайн ойлговч дэндүү ичиж зовон балмагдаж байлаа. Хэдий тийм боловч Каупервудыг хорвоод хосгүй хүн гэж боддог хуучин бодол нь арилаагүй болохоор бас л хачин түгшиж сэтгэл дэнслэн, бодолд автан суусаар амуй. Эйлинээс өөр хүүхэн бол тэгж их зовж муугаа үзчихээд ингэж суумгүй яа. Ялангуяа Хэнд хатагтайтай шалиглаж байдгийг нь мэдсэнээс хойш тэгэмгүй юм. Гэтэл Эйлин тийм биш. Урьдын бие биедээ хэлж байсан сайхан үг, хайрлаж байсан, бас нөхрийгөө засрах байх гэсэн хоосон горьдлого нь замхран арилахгүй байжээ. 

	Нөгөө талаас бирд шиг шунаг өөдгүй алимад, бүсгүй хүний зүрх сэтгэлийг булааж чаддаг Полк Линд зүгээр хүлээгээд тэвчээд суух хүн биш. Линд бол Каупервудаас ч илүү улаймшигтай, ялангуяа эмэгтэйчүүдийн талаар зүрх зоригтой ханддаг хүн юм. Хүүхнүүдтэй садарлан завхайрсаар тэднийг хулчгар ичимхий, туушгүй, хэчнээн хүсэж байсан ч нэрэлхүүгээсээ шийдэж чаддаггүй улс гэж бодох болжээ. Санасандаа хүрье гэсэн хүн тэдэнтэй төмөр мэт хатуу зоригоор шийдтэй хөөцөлдөх ёстой гэж бодно. 

	Ингэж боддог учраас ч их л муу нэрийг зүүжээ. Эйлин, анх удаа түүнтэй үдийн хоол идэх үедээ тиймэрхүү хүн болохыг нь гадарлажээ. Тэрний гүн хар нүдний харцанд их учир бий. Өөрөө эрхэнд нь яах ч аргагүй орох зам тавьж өгч байна уу даа, би чинь гэж Эйлин бодож байсан боловч дараа нь очжээ. 

	Линд, Эйлиний тийнхүү шийдэж ядан хойшлуулан байгааг өнөөдөр эцэс болгож санасан хүссэндээ заавал хүрэх нааштай үг дуулах юм хуна гэж шийджээ. Тэгээд, өглөөний арван цагт утасдаж яасан шийдэж ядсан хүүхэн бэ гэж зэмлээд миний найзынд очиж зураг сонирхохгүй юү, эсхүл миний хэдэн гоонь нөхдийн бүжгийн үдэшлэгт ир л дээ гэж шалгаана. Эйлинийг өнөөдөр надад нэг л урам алга гээд зайлсхийхэд нь биеэ захирч үз гэж Линд хэлээд таны оёг зан чинь бөхөлздөг биднийгээ дэндүү зовоочих юм байна шүү гэж алиалав.

	Эйлин ингээд нэг удаа ч гэсэн манж зан гаргаж байгаад хоёр яс хагацлаа гэж бодож байтал нь өдрийн хоёр цагт үүднийх нь хонх тасхийн дуугарч Линд гэдэг хүн тантай уулзахаар иржээ гэж зарц нь мэдэгдэв. Гийчнээс нэг долларын шан авсан зарц нь: Таныг гэртээ байгаа юм байна, түр уулзах юм сан, тун удахгүй шүү гэж байна гэв. 

	Эйлин гэнэт тулгамдаж, надад чухам юу хэлэх гэж ирсэн юм бол хэмээн санагалзаж, өөрийнхөө уймраа зан, бас Линдийн нөлөөнд автаж, өглөө утсаар алиалан зэмлэж байсныг нь санаад бууж очихоор шийдээд:

	— Хөгжмийн өрөөнд оруулаад байж бай гэж зарцдаа хэлэв. Эйлин элбэнх захтай, нударга бүхий гэрийн даашинз өмсөөд ганцаараа ном уншин сууж байжээ. Линдтэй уулзах болсноор сэтгэл нь догдолсон тул түүн дээр орж очихдоо амьсгаа нь ялимгүй давхцаж байв. Урьд ирээч гээд байхад нь зугтаж байснаа бодохоос айна. Тэгж урьдынхаа явдлаас илэрхий айж байгаа хүн чинь цаашдаа яаж ч тэсэх билээ. 

	— Өө! би чинь таныг утсаар ярьсныхаа дараа ийм хурдан ирэх юм огтхон ч бодоогүй шүү! Та манайхаар орж ирж байгаа нь л энэ байх аа! Пальто, малгайгаа тайлж тавиад зургийн өрөөнд орно уу? Одоо гэрэл гэгээ сайтай байна. Танд зарим нь таалагдаж ч мэдэх юм гэж Эйлин их л зоримог царайлав. 

	Линд аль болохоор тэднийд удаж, Эйлиний сэтгэлийг засах шалтаг хайж байсан мөртөө би санамсаргүй явж байгаад танайхаар түр ороод гаръя гэж бодсон юм, яаруу явна гэж худал ярьсаар байлаа. 

	— Таны барааг түр ч гэсэн харъя, нүд хужирлая гэж бодогдоод тэсэж чадсангүй. Яасан сайхан өрөө вэ? Мөн ч цэлгэр эд байна. Өө, таны зураг байна шүү дээ! Мөн ч сайхан аа! Хэний бүтээл бэ? Ван Бирсийнх байна! Даанч дэгжин гоё болжээ гээд Эйлинийг ажиглаж харснаа арван жилийн өмнө түүний зуруулсан зураг, хуулбар хоёрыг харж ихэд гайхан хэлэх сайхан үгээ олж ядан магтлаа. Голландын сэвсгэр үүлтэй тэнгэрээр дэвсгэрлэн чулуун дээр сууж, цагаан цэнхэр судалтай шүхрээрээ нар халхавчилсан өнөөх нэгэн хөрөг нь болой. Тэр залуухан үеийн нь зурагтай өнөөх өөрийг нь зүйрлэхэд нас сүүдэр ахих тусам хүнд зайлшгүй илэрдэг зарим шинж тэмдэг Эйлинд тодорсныг өгүүлбэл: бага зэрэг мах сууж, нүүрнийх нь өнгө чалх ялимгүй буурч, арьс хөрс нь арай ширүүн хатуу болсон харагдавч ид сайхан цэцэглэн яваа нас, яг л зун оройн цэцэг мэт санагдмуй. 

	— Аа, энэ чинь Рэмбрандтынх байна, би бүр гайхлаа шүү. Таны хар хүний цуглуулга ийм баялаг байсан юм бий! Израэлс, Жером, Мейссонье бүгд байна! Сайхан цуглуулга, тийм биз!

	Эйлин, Каупервуд болон бусдын хэлж байсныг дуурайж:

	— Зарим нь үнэхээр дорвитой. Харин Тэр Пауль Поттер6, Гойягийн7 тэр мэт хэдэн зургийг зах дээрээс дөмөгхөн юм олдвол солих юм гэв. 

	Каупервудын хэлдэг байсан үгийг бараг үг үсэг дараалан хэлж байлаа. 

	Тэр хоёрын хоорондын яриа тиймэрхүү амархан, төвөггүй өрнөн байсан учраас Эйлин биеэ барихаа больж хэвийн байдалд орон, тун даруу аятайхан төлөв байгаа гийчнийгээ таалан сонирхож, ер нь хүрээд ирсэнд нь баярлаж эхлэв. Үнэндээ цаадхыгаа зүгээр л журмын дагуу түр ороод гаръя гэсэн бололтой гэж бодлоо. Нөгөө талаар, Линд, өөрийг нь ажиглан ингэж гэмгүй даруу байдалтай байхад яадаг хүн юм бол гэж байдлыг нь мэдэж авахыг хичээнэ. Зураг хөргүүдийг нь тийнхүү нэлээд гүйлгэн хурдан үзээд ингэж хэлэв:

	— Би танай байшинг үзээсэй гэж дандаа боддог байсан юм. Лордын бариулсан байшин гэдгийг би мэднэ. Улс амьтан их сайхан болсон гэж ярилцахыг дуулсан. Тэр чинь хоолны өрөө юм үү? гэхэд нийтэд одоо ч холбогдлоо алдсан боловч угаас энэ байшингаа дэндүү дээгүүр бодон сүйд болдог Эйлин түүний магтаалд баярлан бүх өрөөнүүдээрээ дагуулж үзүүллээ. Янз бүрийн сайхан орд харш, орон байранд орж үзсэн Линд (аавынх нь байшин ч гэсэн бусдаас дутахгүй сайхан байв) тэдний байшинг сонирхсон царай гаргаж гоёл чимэглэл, модон сийлбэр, цонхоор гадагш харахад сайхан зэргийг нь шагшин магтлаа. 

	Эйлин, өөрийнхөө өрөөний үүдэнд очоод:

	— Жаахан хүлээж байгаарай, өрөөгөө аялуул луу яалаа, би үзээдэхье. Тэгээд оруулъя гээд үүдийг нь нээж орсноо:

	— Та наашаа орж болно гэв. 

	Линд хойноос нь дагаж ороод:

	— Өө, ёстой догь юм аа. Яасан гоё вэ. Энэ бүжигчдийг яасан сайхан зураа вэ? Ёстой сайхан өнгө. Таны өнгө зүстэй яг дүйжээ. Ёр нь юм бүгд нь өөртэй чинь яасан сайхан дүйцээ вэ? гэв. 

	Линд, нүдэнд дулаан шаргалдуу цэнхэр өнгийн том хивс, алтадмал гоё модон орыг хараад зогтусаж ааш зан нь гэнэт өөр болж, гоёл чимэглэлийг гайхан магтахаа болиод (Эйлин түүний баруун гар талд Линд үүдэн талд нь зогсож байв):

	— Та яагаад энэ оройн бүжигт үдэшлэгт очихгүй гэж байгаа юм бэ? Тун сайхан шүү, өөрт чинь таалагдах ёстой гэхэд Эйлин, түүний оёг зан гэнэт өөр болохыг мэдэж, би л өрөө тасалгаануудаараа дагуулж явсаар ийм болгочихлоо гэж боджээ. Линдийн ширтэн харах гүн хар нүдний харцнаас түүний санаа бодол нь тов тодхон.

	— Надад тийм юманд очих дур алга. Сүүлийн үед ерөөс юм болгонд сонирхол буураад байна. Би... гээд Эйлин хэнэггүй байдлаар үүд рүүгээ дөхөх гэтэл цаадах нь гараараа хорьж:

	— Хүлээзнэ. Тантай ярих юм байна. Та ер нь надад ингэж уурлан, зугтаад байдаг шүү. Ер нь надад дургүй байна уу? гэв. 

	Хаанаас, гэвч ярих юмаа дор өрөөнд ярьж болно шүү дээ. Яагаад танаас зугтдагаа заавал энд гэхгүй дор ороод ярьж болохгүй гэж үү? гээд одоо бүр аймшиггүй, өөрийг нь давсан байдалтай инээмсэглэсэнд Линд хариуд нь жигд цагаан шүдээ яралзуулан инээмсэглэв. Нүднийх нь харц нэн янзтай гялалзана. 

	— Тийм нь ч тийм ээ. Гэхдээ та өөрийнхөө өрөөнд даанч хөөрхөн харагдах юм. Би эндээс чинь явмааргүй байна. 

	— Тэглээ ч гэсэн та бид хоёр эндээс гарах хэрэгтэй. Дор ороод намайг харахад танд би муухай харагдахгүй байх шүү гэж Эйлин алиалахыг оролдовч дууных нь өнгөнд түгшиж буйн аяс тодорно. 

	Эйлин зүтгэж үзсэн боловч цаадах нь Каупервуд шиг хүчирхэг эр тул гараас нь мултрах аргагүй.

	— Та ингэж болохгүйг мэдэх хүн шүү дээ. Хүн ороод ирвэл яана. Намайг ингэж болно гэж та юунаас бодов оо?

	— Юунаас гэнэ ээ? гэж Линд эмэгтэйн булцгар гарыг өөрийнхөө бараан өнгөтэй гараар илбэж, — Юунаас ч гэхэд хэлчих онц юм алга. Та л өөрөө бүхэлдээ үүний учир шалтгаан бус уу. Олкоттод уулзсан оройгоо л би таны хөөрхнийг гайхан шагшиж байгаагаа өөрт чинь хэлсэн шүү дээ. Та ойлгоогүй гэж үү? Ойлгосон байх гэж би бодсон сон. 

	— Надад хайртай дуртай байна гэдгийг чинь ойлгосон л доо. Хэн ч гэсэн тэгж болох л юм. Харин таныг ингэж хамаагүй загнана гэж зүүдлээ ч үгүй. Алив байз, хүн ирж байх шиг байна гээд Эйлин хүчтэй ухасхийн бултах гэсэн боловч дийлсэнгүйд:

	— Алив, Линд гуай намайг тавиач. Эмэгтэй хүнийг ингэж хүчилнэ гэдэг чинь базаахгүй хэрэг шүү. Та ер нь яалаа гэж надад халдаад байна? Уурлана би гэвэл Линд дахин яралзтал инээн, учиртай шуналтай хар нүдээрээ даажинтайхан инээмсэглэж:

	— Уухайс! Ийм хүн бий! Та бид хоёр огт танихгүй улс биш шүү. Эртүүд надад хэлснээ мартаа юу? Хэлсэндээ хүрдэггүй хүн юм даа. Заавал ирнэ гэж бодогдохоор юм хэлээгүй гэж үү? Тэгээд яагаад ирээгүй вэ? Надаас айгаа юу, эсвэл би муухай санагдаа юу? Аль эсхүл аль аль нь уу? Та дэндүү хөөрхөн, сайхан санагдаад, би өөрийг чинь үзэж мэдэхийг хүссэн шүү дээ гээд нэг гараараа бүсэлхийгээр нь тэвэрч өөр лүүгээ татаж ойртуулаад нүд рүү нь ширтэж нөгөө гараараа хүүхний сул байгаа гарыг барилаа. Гэнэт хүүхнийг озоод хацрыг нь үнсэж гарав. 

	— Та надад хайртай юу? Очихгүй байж очно гэж хэлдэг чинь ямар учиртай байна даа? гэв.

	Эйлин түүнээс мултран салах гэж зүтгэвч чадалтай гараас нь гарч чадахгүй байлаа. Энэ удаа Каупервудаас гадна Полк Линд гэдэг өөр нэг эр хүн өөрт нь халдсанаар Эйлинд цоо шинэ сэтгэгдэл төржээ. Гэвч унтлагынхаа өрөөнд ингэж байтал нь Каупервуд юм уу, зарц шивэгчдээсээ ороод ирвэл яана гэхээс Эйлин айж байлаа. Ер нь тэгээд Линд хайр дураа илэрхийлэн дотночлох гэж байгаагаас биш өөр яав гэж хэмээн бодсон Эйлин:

	— Та өрөөнд минь орж ирчхээд ингэж байж яаж болох вэ? Бодоод үз л дээ! Би таныг ийм хүн гэж огт санаагүй. Одоохон намайг тавиадах. Линд гуай, одоохон намайг тавиадах! Линд түүнийг үнссээр байлаа. 

	— Болиоч дээ! Нээрэн шүү, болиоч дээ! би очно гэж байсан, гэхдээ ийм юм бодоогүй. Одоо та өөрөө хүрч ирэх мөртөө ингэнэ гэдэг чинь юу гэсэн хэл вэ. Яасан муухай амьтан бэ, Та! Би таныг аятайхан хүн гэж бодож байсан сан ийм муухай хүн юм бий! Намайг тавихгүй бол би тантай дахиад хэзээ ч уулзахгүй шүү. Дахиад хэзээ ч үгүй, нээрэн шүү, дахиад хэзээ ч уулзахгүй! Алив, тавиач дээ! хашхирна шүү. Өнөөдрөөс хойш тантай дахиад хэзээ ч уулзахгүй шүү. Болиоч дээ! гэж байдгаараа ноцолдсон боловч нэмэр болсонгүй. 

	Энэ явдлаас хойш долоо хоног орчмын дараа нэг орой Каупервуд гэртээ орж ирэхэд Эйлин амандаа дуу аялчихсан гэнэ гэнэ бодлогошрон сууж байлаа. Үдийнхээ гоёлыг гүйцээгээд өнгө толиотой, яг л урьд залуу ахуйнхаа сэргэлэн цовоо байдалтай байлаа. 

	— За тэгээд өнөөдөр ажил хэрэг чинь бүтэмжтэй юу? гэж Каупервуд баясгалантайгаар асуухад Эйлин буруу юм хийснээ санавч биеэ зөвтгөж чадах, тэгээд бас Фрэнкийгээ одоо л эргүүлж чадах магадгүй гэсэн бодол төрөөд их т дотноор, 

	— Өө, тун сайн. Өглөөгүүр Хоксемынхоор түр ороод гарсан. Тэднийхэн арван нэгдүгээр сард Мексик явах гэнэ. Авгай нь жигтэйхэн хөөрхөн, өөрөөс нь ахадсан хөөрхөн шинэ тэрэгтэй болсон байна. Эттагаа Пенсильванийн охидын дээд сургууль Брайн Маврт оруулах гэнэ. Тэр нь нохой, муур хоёроо яаж орхино, их санана гээд л сүйд. Бас тэндээсээ Лейн Кроссын студийн дэлгүүрээр ороод гэртээ ирсэн. Вобешийн их гудамжинд Тэйлор Лорд, Полк Линд хоёртой тааралдаад гэв. 

	— Полк Линд гэнэ ээ? их сонин хүн гэж дуулсан юм байна гэж Каупервуд сонирхлоо.

	— Тийм шүү, сайхан хүн. Тийм өөгүй сайхан намбатай хүн би үзээгүй. Их гоолиг хүн. Харахад залуухан хүүхдээрээ юм шиг мөртөө, их юм үзсэн толгой шиг байна.

	— Тийм гэж би ч дуулсан. Хэдэн жилийн өмнө өнөөх Кармен Торрибатай холбогдоод байсан тэр хүн мөн байх аа, юу бил ээ? гэж Америкаар жуулчилж явсан Испанийн бүжигчин хүүхэнд Линд ухаан жолоогүй дурлаж байсныг Каупервуд дурдлаа. Эйлин ёоз муутайхан:

	— Өө, тийм гэнэ лээ. Гэвч тэр чамд падгүй байх шүү. Ямар ч гэсэн их сайхан хүн. Надад сайхан санагддаг юм гэлээ.

	— Би ямар зориуд хэлэх гэж хэл ээ юу? Үгүй шүү, Зүгээр л санаанд орсноо чамд дурслаа. Чи юунд нь дургүйлхээ вэ?

	— Өө, чамайг яагаад дурссаныг чинь мэдэж байна. Чамайг ямар мэдэхгүй биш гэж Эйлин ёжтой хэлэв. Каупервуд, царай руу нь ширтэн харж:

	— Чи юу гэх гээд байна? гэхэд Эйлин эелдэг боловч хаяагаа манасан янзтай:

	— Чамайг би ямар мэдэхгүй биш. Бусад хүүхнүүдтэй банзалдаад явахад чинь би энд чамд маллуулчхаад л үнэнч, хайртай гэргийн ёсоор зүгээр суух юм гэж бод оо юу чи! Хол хэвтэнэ. Линдийн тухай чамайг яагаад тийм үг гаргаж ирж байгааг чинь би ойлгож байна. Бодвол чи намайг тэрүүнд ойртчихож магадгүй гэж айгаа биз. Яахыгаа чамаар заалгахгүй шүү. Чамаар заалгахгүй, дураараа болно гэж хэлсэн, хэлсэндээ ч хүрнэ дээ. Чи намайг тэглээ гээд яавал ч яа. Чи надад нэгэнт дургүй болсон байж бусад эрчүүл надад сээтгэнэхэд сандрахын хэрэг юу байна?

	Үнэнийг хэлэхэд Каупервуд, Эйлинийг өөр хүнтэй, тухайлбал Линдтэй тийм ч дотно болсон гэж бодохгүй байлаа. Гэхдээ цаана нь нэг л учир байгаа мэт санагдана. Тэгж бодож байгааг нь Эйлин мэдээд ихэд зэвүүрхэн өдсөн байдалтай байгаа нь энэ ажээ. Иймэрхүү яриа сүүл сүүлдээ юунд ч хүргэж болзошгүйг бодоод Каупервуд аль болох эелдэг зөөлөн зан гаргалаа. 

	— Эйлин минь, гэж Каупервуд зөөлнөөр зэмлэх өнгөтэй дуугараад чи юу ярьж байна даа! Яах гэж ийм үг хэлнэ вэ? Чи миний хайртайг мэднэ. Би чамайг юу ч гэж байсан хорьдоггүй, хорьё ч гэж боддоггүй. Би чамайг дүүрэн аз жаргалтай байгаасай л гэж хүсдэг. Би чамд хайртай гэдгийг чи мэднэ. 

	Эйлиний ааш гэнэт хувирчээ.

	— Мэднэ ээ, чи надад ямаршуу хайртай байдгийг би мэднэ. Чи битгий тэр улиг болсон үгээ ярь! Надад яршигтай байна. Чиний яаж шалиглаж явдгийг чинь мэдэж байна. Хэнд хатагтай та хоёрыг ч мэдсэн. Сонинууд ч зарласан шүү дээ. Сүүлийн найм хоногт чи гэрийн бараа харахгүй, ганц удаа л үзэгдсэн шүү дээ. Чи битгий тийм юм ярь. Дахиж намайг маллаж залилах гээд хэрэггүй. Би бүгдийг нь аль хэдийн мэдсэн. Хамгийн сүүлчийн чинь явдлыг ч дуулсан. Тэгэхлээр намайг өөр хүн шохоорхлоо энэ тэр гэж битгий гомд, битгий зэмлэ. Одоо би чамд цагдуулах ч үгүй. Бүгд л чамаас болж байгаа юм. Чамд хэл үг гаргах эрх байхгүй шүү. Ингэлээ гээд сайн юм ер болохгүй. Би чамд маллагдаад л энд зүгээр суудаг хөг өнгөрсөн. Чамд олон хэлсэн шүү. Би саяхан нэг хүнтэй болсон, хүнтэй болъё ч гэж бодсон юм. Бодохоор ч барахгүй, амжуулсан гэж мэдээрэй гэхэд Каупервуд зэмлэж буруушаасан байдалтай хүйтнээр харав. Гэтэл Эйлин түүнийг үг хэлж амжаагүй байтал нь ёозгүйгээр ярвайн өрөөнөөс годхийн гараад хөгжмийнхөө өрөөнд оров. Хэдэн хормын дараа тэндээс «Унгарын хоёрдугаар рапсоди» сонстох бөгөөд Эйлин ер сэтгэл нэн догдолсон янзтай дарж уйтгар гунигаа хүртэл тусган буй нь илт. Каупервуд нэг хэсэг Линд мэтийн царайлаг, нийгмийн үл бүтэх амьтад Эйлинийг эргүүлж байгаа гэж бодоод ихэд зэвүүцэвч бас л аргагүй юм, надад зэмлэх үндэс алга гэж бодно. Гэтэл урьдын сайхан хайр дурлалынх нь үеүд санагдахад сэтгэл зүрх нь гунигтай болно. Урьд Эйлин Филадельфид эцгийнхээ байшинд сургуулийн хүүхэд шиг улаан малгайтай байсан нь тодхон бодогдоно. Бас морьтой, жууз тэргээр зугаалж байсан цаг нь санагдана. Хайр сэтгэлд чин үнэнээсээ итгэсэн хэчнээн ч хөөрхөн, хэчнээн хайр булаам охин байлаа даа! Одоо үнэхээр тэр хайр сэтгэл нь ул мөргүй алга боллоо гэж үү? Нээрэн өөр хүнд сэтгэл нь булаагдлаа гэж үү? Бодохоос хачин жигтэйхэн санагдах ажээ. 

	Оройн хоолонд Эйлинийг алтан шаргал туяа цацарсан ногоон торгон даашинз өмсөж, үс гэзгээ хоёр давхар овойлгон аялуулсан орж ирэхийг Каупервуд өөрийн эрхгүй шохоорхон харав. Улам залуужаад сэтгэл санаа нь (хэн нэгийг бодон) цаанаа их л этгээд болсныг ажиж мэдээд Каупервуд тачаал шунал, хайр сэтгэл гэгч хүнийг солиоруулдаг эд шүү, «бид бүгдээрээ ялгаагүй бүтээлч их тэмүүллийн эрхэнд байдаг юм хойно аргагүй дээ» гэж бодлоо. Тэгээд мөд болох гэж байгаа сонгууль, «хотыг Каупервудын мэдэлд өгөх гэж үү?» гэсэн асуулт бүхий хуудас наасан тэрэг үзлээ гээд энэ мэт сохор зоосны үнэгүй бодлого баримтлах хүмүүс байх юм даа гэснээ Бүгд найрамдах намын найдвартай түшиг муж улсын болон зургаадугаар гудамжнаа хямд материалаар босгож будаг шунх ч түрхээгүй зөвхөн суудал зассан муу байраар ороход нэг илтгэгч өөрийг нь муулан хашхичиж буйг сонсоод тэр илжигнээс хэдэн юм асуудаг юм бил үү гэж нэг бодсоноо болилоо гэж ярив. 

	Эйлин, Каупервудыг ийм их дутагдалтай хүн атлаа энэ хотынхныг дээр дор нь оруулж чаддаг гайхалтай хүн шүү гэж бодоод өөрийн эрхгүй инээмсэглэснээ гэвч над нэгэнт хайргүй болсон хүнийг би ингэтлээ хайрлах хэрэггүй юм даа гэж бодлоо. 

	Каупервуд цааш нь ултайхан юм мэдэж авах санаатай бас ч уурыг нь хүргэхгүйг бодон зальтайхнаар:

	— Чи тэгээд Линдээс өөр хүн хартай уулзав уу? гэж асуулаа. 

	Эйлин, энэ талаар юм гаргаж ирэх нь гэж ажин мэдэж дургүй нь хүрэхдээ:

	— Үгүй, уулзаагүй. Уулзах ч хэрэг байсангүй, нэг л хүн бол оо шүү дээ гэв. 

	— Энэ чинь юу гэсэн үг вэ? гэж Каупервуд эелдгээр асуув. 

	— Нэг л хүн боллоо, илүү хэрэггүй гэж л хэлж байна. 

	— Чи Линдэд хайр сэтгэлтэй болсон хэрэг гэсэн үг үү?

	— Тийм ээ! Тийм! гээд Эйлин, Каупервудыг ёозгүй ажсанаа: — Миний юү гэж хэлэх нь чамд ямар хамаатай юм бэ? Би хайр сэтгэлтэй болсон. Чи юу гэх гээ вэ? Юунд чи энд суучхаад намайг шалгаагаад байгаа юм бэ? Би яаж ч явсан чамд падгүй шүү. Нэгэнт чамд хэрэггүй болсон хүн. Чи яах гэж энд суучхаад элдэв юм шалгааж байцаагаад байгаа юм бэ? Одоо хүртэл би зангаа хувиргалгүй журамт гэргийн ёсоор явж ирсэн минь чамайг хүндэтгэсэн ч хэрэг биш. Ер нь би өөр хүнд хайр сэтгэлтэй байлаа гэхэд чамд ямар хамаа байна? гэвэл Каупервуд:

	— Өө, хамаатай шүү. Би чамд хайртайг чи мэднэ. Чи яах гэж ийм үг хэлнэ вэ? хэмээсэнд Эйлин уурлаж:

	— Чиний яаж хайрладгийг чинь би мэднэ! Би чамд нэг юм хэлье гэж бодсон юм (Каупервудыг тайван суугаад байхлаар уур нь улам хүрчээ), — Би Полк Линдэд хайртай болсон, хайртай болоод ч зогсоогүй, нууц амраг нь болсон. Хойшид ч ийм л байх болно. Ингэлээ гээд чамд ямар хамаа байна, түй! гэв. Түүний амьсгаа нь цухалдаж нүд нь ууртайгаар гялалзан нүүр царайных нь өнгө зүс нь хувиран барайв. 

	Өөрийн нь жишимгүй байсанд хорсон шаралхахдаа ингэж үнэнээ улайм цайм хэлэхэд нь Каупервуд давхийн босож заримдаа дайсан этгээдээ хардаг хүйтэн харц нүдэнд нь цэхэлзэв. Энэ хүүхний амьдралыг нь бүрмөсөн чадаж, Линдээс өшөөгөө авах арга чарга зөндөө байна гэж мань эр агшин зуур бодсоноо, тэгээд ч дэмий юу даа гэж сэтгэв. Сул доройдоо биш, харин давамгай хүчтэйдээ ингэж омогшиж байгаа юм. Яалаа ч гэж хардаж сэрдэх бил ээ? Би өөрөө их гэмтэй явсан хүн шүү дээ гэж санамагц Эйлинийг, өөрийгөө, амьдралаа өрөвдөх сэтгэл нэг төрөвч амьдрал гэгч ийм адармаатай хэцүү эд гэж бодлоо. Эйлинийг буруу гэхийн газаргүй, Линд ч царайлаг, яах вэ сайхан хүн. Эйлинээс салах гээд ч яах вэ. Линдтэй хэрүүл уруул хийх гээд ч яах вэ ингэсхийгээд жаал уужирч тэр амраг хайрынхаа харьцааг орхиж болно биз. Санаанд бүрэн таарах хүүхэнтэй болсон цагтаа Эйлинээс салах сайхан шалтаг болох юм даа гэж бодлоо. Тийм санаанд бүрэн таарах хүүхэн гэгчийг хаанаас олох вэ? Каупервуд одоо хүртэл тийм бүсгүй олоогүй байгаа юм санж. 

	— Эйлин минь, ийм хачин юм юунд бодно вэ? Яах гэж тэгнэ вэ? Чи хэзээ тэг ээ вэ? Над хэлчихгүй юу? гэж зөөлнөөр асуухад Эйлин хорсголонтойгоор

	— Үгүй, хэлэхгүй. Чамд падгүй. Чамд. хэлэх ч үгүй. Чи яах гэж асуугаад байгаа юм бэ? Чамд хамаагүй шүү дээ гэлээ. 

	— Над хамаатай гэж уцаар, бараг хэрцгийгээр хэлэв. Нүд нь цийлэлзэн догширч ирснээ төдхөн больж, аргадсан янзтай зөөлрөв. Тэгээд чи хэзээ тэг ээ вэ? Чи над хэлчхэж болно шүү дээ гэв. 

	— Өө, саяхан. Нэг долоо хоног болж байна гэж Эйлин өөрийн эрхгүй байдлаар хариулахад Каупервуд сониучирхсан янзаар

	— Чи тэрүүнтэй танилцаад удаж байна уу? гэв. 

	— Одоо дөрөв таван сар болж байна. Өнгөрсөн өвөл анх уулзсан. 

	— Чи үнэхээр хайр сэтгэлтэй болоод тэр үү? Аль эсхүл намайг чадах гэж тэр үү?

	Урьд өмнийн нь бүхий л байдлыг бодохлоор Эйлиний хайр сэтгэл ийм амархан үгүй болно гэж мань эр итгэж чадахгүй байлаа. 

	Эйлин дургүйцэн шилбэлзэж 

	— Би өөрөө тэгмээр санагдаад, би өөрөө хүсээд л тэр, харин чамд хайртайдаа тэгээгүй шүү гэдгээ хэлчихье. Чи намайг доромжилж доромжилчхоод одоо бас надаас энэ зэргийн юм шалгаагаад суугааг чинь гайхаж байна гээд урдах тавгаа түлхэн босон харайх янзтай хөдлөв. 

	— Хүлээзнэ, Эйлин, жаахан хүлээ гэж Каупервуд хутга, сэрээгээ тавингаа хэллээ. Тэр хоёр шаазан сав, аяга шанаганы мөнгөн хэрэгсэл, жимс, хоол унд өрөөстэй ширээний хоёр талд торгон бүрхүүлтэй цахилгаан дэнлүүний зөөлөн гэрэлд өөд өөдөөсөө харан сууж байлаа. 

	— Чи ингэж ярихын хэрэггүй баймаар юм. Би арчаагүй усан тэнэг амьтан биш гэдгийг чи мэднэ. Чамайг яаж ч байсан би чамтай хэрэлдэхгүй. Би чамайг юу болоод байгааг мэдэж байна. Тийм юм хийж явааг чинь мэдлээ, харин цаашдаа ингээд байвал чамд л дэмий юм даа. Миний бодлоор болих л хэрэгтэй гээд Каупервуд сэтгэл нь хөдлөн түр завсарласхийвэл 

	— Боль гэнэ ээ! гэж Эйлин уур омгоо дарж ядан хэлэв. Каупервудын айвуу тайвуу байдал урьдын нь байдлыг санагдуулжээ. Чи өөрийгөө л бод. Намайг бодох гээд яах вэ. Би өөрөө өөрийгөө мэдэж явъя. Чи надтай олон юм ярихын хэрэг алга гээд тавгаа хүчтэй түлхэхэд шампанск дарстай хундага унан ширээний цагаан бүтээлэг дээр шар толбо бий боллоо. Эйлин огло харайн босоод үүдний зүг яаравчлав. Уурлах, хорсон гомдох, ичиж, зовох, харамсан гашуудах бүгд зэрэгцжээ. 

	Каупервуд хойноос нь:

	— Эйлин! Эйлин! хэмээн мэгдэн дуудсаар, ширээ сандал тар няр хийх чимээгээр орж ирсэн бойдаагаас зовохгүй хашхирсаар байв. Ер нь гэр бүлийн иймэрхүү хэрүүл цуугиан түүнд дасал болсон байжээ. Чамд хайр сэтгэл хэрэгтэй болохоос биш, өс хонзон хэрэггүй байгааг би мэдэж байна, сайн мэдэж байна, Эйлин минь. Чи бол хоёрдмол сэтгэлгүй чин үнэн хайртай хүнийг л хүсдэг хүн. Би тун их харамсаж байна. Чи надад битгий ингэж хатуурх. Би ч чамд хатуурхах ёсгүй гээд нөгөө өрөөнд ормогц гараас нь барин авч зогсоолоо. Энэ агшинд Эйлин дэндүү их уурласан тул өөрөө учир утгатай үг хэлж чадах ч үгүй, нөгөөгийнхөө яаж буйн учир ухааныг олохооргүй, нүдэнд нь халуун нулимс мэлмэрэн байлаа.

	— Алив, намайг тавиадах! Алив, тавиадах, би явлаа! Би чамд дургүй болсон гэдгээ хэлж байна. Чамайг харахаас зэвүү хүрч байна! гээд мулт үсрэн өөдөөс нь эгцлэн харж зогсоод: — Чамтай ярилцах ч хүсэл алга! Чамд үг хэлэх ч хүсэл алга! Чамаас л болж би зовж байна. Миний хэзээ, юу хийх чамаас л болж байна. Тийм биш гэх зүрх чамд байхгүй байх шүү! Чамд үзүүлнэ дээ, үзүүлнэ! Юу хийхээ чамд үзүүлнэ! гээд Эйлин эргээд явах гэхэд Каупервуд барьж аваад явуулсангүй. Зүтгэвч бахим гараараа улам чанга бариад хөдөлгөсөнгүйд Эйлин цөхрөөд уйллаа.

	Эйлин нулимсаа асгаруулан:

	 — Би уйлаад ч яах вэ? нэгэнт өнгөрсөн, нэгэнт өнгөрсөн, нэгэнт өнгөрсөн! гэж мэгшин авай. 

	
ГУЧИН НАЙМДУГААР БҮЛЭГ : ЯЛАГДАЛ

	Гудиггүй Каупервуд, намрын сонгуулийн өмнөх их үймээн шуугианыг сонсон байхдаа Чикаго хотын олон нийт дийлэнхдээ өөрийнх нь эсрэг болжээ гэдгийг мэдээд зововч Эйлиний сэтгэл хувирсанд л хавьгүй илүү зовж байлаа. Хайр сэтгэл, сайн сайхныг мөрөөдөхөөс өөр юм мэдэхгүй залуу халуун насанд нь Эйлинтэй анх учирсан тэр үеийн гайхамшигт өдрүүдийг мартахын аргагүй ажээ. Энэ бодол түүний бүхий л ажил төрөл, санаа сэтгэл, эрмэлзэлд нэвт шингэсэн нь баг хөгжмийн туслах чимэг аялгуу мэт ажээ. Каупервуд өөрөө ажилч хүн боловч өөрийгөө шинжин боддог бөгөөд урлаг, эмгэнэлт явдал, бүтэж биелээгүй хүсэл мөрөөдлийг үл тоомсорлогч хүн биш юм. Тэгээд Эйлинд шүд зуун муудсангүй, харин өөрөө дэндүү зоргоороо байх гэж зүтгэдэг хүчиршгүй зангаасаа болж ийм юманд оруулав гэж бодно. Хэчнээн ч олон удаа болов оо! гэвч юм бүхэн эргэлтгүй өнгөрөх юм даа! Өөгүй юмнаас, тэр ч бүү хэл зуурдын сэтгэлээс хагацахдаа хэн дотор эс гонсойдог бил ээ?

	Үүнээс хойш түдэлгүй арван нэгдүгээр сарын зургааны өдөр болж, өнөөх их хөл үймээнтэй сонгуулийн өмнөх бужигнаан дуусаж санал хураалтын эцэст Ардчилсан Намынхан сүрхий ялагдалд оржээ. Хотын зөвлөлийн гишүүнд нэр дэвшсэн Ардчилсан Намын гучин хоёр хүнээс дөнгөж арав нь сонгогджээ. Бүгд Найрамдах Намынхан Зөвлөлд гуравны хоёр хувийг эзлэх болов. Тирнен, Кэрриген хоёр хуучин байрандаа үлдэлгүй хаачих вэ. Хотын дарга болон түүний орлогч нар бүгд Бүгд найрамдах Намаас сонгогдоод олонд таашаагдах өлзийтэй сайхан бодлого явуулна гэж зарлаж байлаа. Каупервуд тэр юу гэсэн утгатай болохыг ухаарч нэн даруй дайсан этгээдүүдээ туршин сорих ажилд бэлджээ. Тирнен, Кэрриген хоёрын урван тэрсэлж байсан тухайг Маккенти болон бусдаас дараа нь тодорхой сонссон боловч тэдний эсрэг онцгой муу санаа өвөрлөн шүд зуусангүй. Амьдрал гэдэг ийм хойно яана гэхэв. Хойшид тэр хоёрыг нэгэн бол анхаарч бодох хэрэгтэй, эсхүл сайхан урхи бэлтгэж оруулаад учрыг нь олох хэрэгтэй юм гэж боджээ. Тэр хоёрын өөрсдийнх нь үгээр бол арай чарай л гэж ялсан гэнэ. 

	Ноён Кэрриген:

	— Намайг харахгүй юу! Би дөнгөж гурван зуун санал илүү авч яллаа. Бурхан минь би чинь арай л тойргоо алдчихсангүй! гэж тааралдсан хүн болгонд үглэж байв.

	Тирнен мөн өөрцгүй цагдаа намайг чадсан шүү. Миний талынхан зодуулаад байхад дажгүй байцгаасан. Би уг нь есөн мянган санал авах байсан юм. Гэтэл дөнгөж зургаан мянгыг авдаг байна шүү гэж сүйдтэй сүртэй юм ярьж байв. 

	Гэвч тэдний үгэнд хэн ч итгээгүй юм. 

	Яаж энэ хоёр жилд түр ялагдлаасаа гаръя даа хэмээн Маккентийг бодол болж байхад Каупервуд тэднийг номхотгох хэрэгтэй гэж бодно. Харин Шрайхарт, Хэнд, Арнил нар залуу Макдональдтай хамсан нэгэнт сонгуульд ялснаа ашиглаж яавал Каупервудыг засаг захиргааны эрхэнд эргэж гарахгүй болтол нь бүрмөсөн дарж авах гэж бодоцгоож байв. Тэгээд эдний хооронд нэн сунжруу төвөгтэй тулалдаан эхэлсэн байна. Каупервудыг шинээр сонгогдсон зөвлөлийн гишүүдтэй ярилцаж учраа ололцоогүй байтал нь Каупервудын аль хэдийнээс эсэргүүцэж байсан Женерал Элэктрик компанийн урьд өмнө хүсэж байсан концессын асуудлыг хэлэлцэн сайшаах, жижиг компаниудад хотын зах хэсгүүдээр эрх олгох, мөн Өмнөд Хэсгийн нэгэн компанид гүүрэн зам тавих зөвшөөрөл олгох чимээ гарчээ. Тэр үе хүртэл бэрхшээл зовлонтой боловч нэлээд амар хялбар байсан Чикаго хотын төмөр замын ажил шинэ элдэв өөрчлөлт хийхийг зайлшгүй шаардах тэр гүүрэн замын асуудал Каупервудад хамгийн сүрхий цохилт болох байлаа. 

	Арван наймаас хорин жилийн өмнө Нью-Йорк хотын доод хэсгийн замын ачааллыг багасгах зорилгоор анх сэдэж байгуулсан тэр гүүрэн замууд нь маш их үр дүнтэй, амжилттай болсныг энд эрхбиш дурдвал уг асуудлын учир тодорхой болно. Каупервуд, гудамжны хөдөлгөөнд ашигтай аливаа зүйлийг сонирхдог хүн болохоор тэр гүүрэн замыг мөн шохоорхож, Нью-Йорк очих бүрдээ түүнийг биеэр үзэж, ямар зардлаар барьдаг, хэр зэрэг орлоготой, хэний мэдэлд байдаг зэргийг судалчихсан байлаа. Нью-Йоркийн хувьд тэр хөдөлгөөн ихтэй хэсэг дэх асуудлыг шийдэхэд тийм зам хамгийн зөв арга байсан, харин Чикаго мэтийн хүн ам нь цөөн ихэд таруу суудаг хотод ямар ч гэсэн хэдэн жилдээ нэг их шаардлагатай биш юм гэж бодож байв. Тийм аргаар замын хөдөлгөөнийг хөнгөвчилнө гэдэг чинь зардлаа ихэсгээд тал орлогоо алдана гэсэн хэрэг байжээ. Зөвшөөрөл олдвол тийм зам тавья гэх хүн гарч мэдэх юм, гэхдээ ямар ч болтугай сонгууль болтол тийм зөвшөөрөл олддог нь гонж гэж Каупервуд бодож байлаа. Тэгээд нэг удаа Эддисонд:

	— Тэд мөнгө урсгавал урсгаг. Улс амьтан тийм замын ашгийг ухааран дэмжих үед тэд өрөнд орчихсон байх болно. Яах вэ, аманд орсон шар тосыг хэлээд түлхэхгүй шүү. Тэр үед нь сул үнээр худалдаад авчих юм хуна, гэж хэлжээ. Эддисон энэ дүгнэлтийг нь бас зөвшөөрч байлаа. Гэтэл тэр хоёрын ярилцсанаас хойш цаг үеийн байдал өөрчлөгдөж гүүрэн зам тавих асуудал нэг их шийдэж ядаад байх юм биш болжээ.

	Нэгдүгээрт, гүүрэн зам тавих нь зүйтэй гэсэн сонирхол олны дунд их өсжээ. Тийм зам бол цоо шинэ зүйл Нью-Йорк хотод бий болсон гэцгээнэ. Тэр үед тус орны Нийслэл хоттой өрсөлдөх гэсэн санаа бодол Чикаго хотын дунд давхаргын хүмүүсийн тархи толгойд их хүчтэй байснаас энэ болой. Олны тийм санал сэтгэл хэдийгээр гэнэн бөгөөд дэмий байсан боловч гүүрэн замын асуудлыг хотод түр боловч ихээхэн далайцтай болгож байлаа. 

	Хоёрдугаарт тэр хотынхны тийм их урам зориг, Өрнөд нутаг шинэ сэргэг мандан байгааг харгалзан яг сонгууль болохоос өмнөхөн Америк даяар ховор тохиолдож байсан олон улсын чанартай нэгэн асар том үзэсгэлэнг Чикаго хотод гаргах нь зүйтэй гэж үзжээ. Хэнд, Шрайхарт, Мэррилл, Арнил, янз бүрийн сонины эрхлэгч, хэвлэлийн эзэд бүгд тэр явдлыг дуртайяа дэмжиж байсан тул Каупервуд ч мөн тэдэнтэй санал нийлжээ. Гэтэл уг үзэсгэлэнг байгуулав уу үгүй юу Каупервудын дайснууд уг байдлыг өөрийнх нь эсрэг ашиглахыг урьтал болгожээ. 

	Юуны өмнө үзэсгэлэнг Шрайхартын төмөр замын эцсийн буудлын хавьд байгуулахаар хотын шинэ зөвлөлөөс шийдсэн нь Каупервудын эсрэг бөгөөд бүх орлогыг Шрайхартын бүлгийнхэнд оруулах гэсэн хэрэг байлаа. Нью-Йоркийн гүүрэн замыг энэ хотод дуурайн босговол бэлэн их мөнгөний орлого одоохондоо орохгүй ч гэсэн ад болсон баян Каупервудын өнгөлзөн өмчилсөн газар нь ч нэвтрэн орох чадалтай өрсөлдөгч байдаг юм шүү гэдгийг ойлгуулаад улмаар ашиг хонжоог нь унагаж, түүнийг өв хөрөнгөө худалдаад эндээс тонилоход хүргэх зорилгод маань туйлын их хэрэг болно гэсэн санааг өвөрлөх болжээ. Уг сэдвийн талаар Шрайхарт, Хэнд нар болон, Хэнд Арнил нарын өөр хоорондоо хийсэн зөвлөгөөн ихээхэн сонин, сургамжтай болжээ. Тэдний анхны төлөвлөснөөр бол өнөөх үзэсгэлэн яармаг байгуулах газрын урд буюу тус хотын өмнөд хэсэгт гүүрэн зам тавьж ашиг тустайг нь олон түмэнд ойлгуулсны дараа урьдчилан зөвшөөрөл авсны үндсэнд Умард, Өмнөд хэсэгт бүгдэд нь өөрсдийнхөө тааваар тийм зам тавиад Каупервудаас аятайхан шиг хоёр яс хагацах байлаа. 

	Сонгуулиас хойш сар болоод хуралдах хотын шинэ зөвлөлийн хуралдааныг Каупервуд дэмий хүлээн гэнэт цохилтод орохыг бодсонгүй. Өөрийн хуучин төлөөлөгч, өмгөөлөгч нараа дуудан ирүүлж зөвлөхөд тэд нь гүүрэн замын тухай товч танилцуулсанд Каупервуд ч өөрөө давхийн цочих шиг болжээ. Хэнд, Шрайхарт хоёр ч энэ талаар тун их хичээж буй бололтой. Тэгээд нэн даруй Жилгэнд миний албан тасалгаанд ирж уулзана уу гэсэн захиа илгээжээ. Мөн түүнчлэн өөрийн зөвлөгч мэдээч нарыгаа хотын шинэ дарга эрхэмсэг Чэффи Зейер Слассын талаар сайн судалгаа хийж сул талыг нь олж, яавал нөлөөлж болохыг судлан мэдэж гүүрэн замын асуудал өөр дээр нь орж ирлээ гэхэд түүнд хориг тавих болтол сэтгэл зүрхийг нь бүрмөсөн эргүүлж болох арга зам хайж ол гэж даалгав. 

	Уг асуудлын талаар Каупервудынханд тун осолтой бодлого баримталж болзошгүй Чэффи Зейер Сласс гэгч бол нуруу өндөр, тэвхгэр цээжтэй сайхан биетэй эр бөгөөд өөрийнхөө нэр төр, нийгмийн дотор эзэлсэн байр суурь, худалдаа наймааны болон бүхий л ажил төрлөө ихэд өргөмжлөн амь шигээ бодож явдаг хүн юм. Анхнаасаа нэлээд эрх танхи байдалд өссөн, дээгүүр зантай, угаас тархиных нь бор бодис дутагдаж амьдралын эрээн бараан, элдэв гай барцдыг ойлгох чадалгүй болсон тийм эр, эм улс байдгийг та бүгд андахгүй. Тийм хүмүүс гачигдал зовлон үзээгүй, тэгээд ч амьдралын туршлагагүй байдаг болохоор өөрсдийгөө болон өөрсдийнхөө хамаг явдлыг маш эрхэмлэн тэнгэр дээрээс заяасан мэт боддог юм. Эрхэмсэг Чэффи Зейер Сласс бол удам гарлаа сайн улс байсан гэж бахархан өөрөө өө сэвгүй цэвэр шударга хүн байхыг хичээх ажээ. Эцэг нь тоног хэрэгсэл бөөнөөр худалдаалах ажил эрхэлж байж бага сага хөрөнгө хуримтлуулжээ. Чэффи Зейер Сласс хорин наймтайдаа бараа нь гүйлгээ сайнтай байсан хуурай хүнсний үйлдвэрийн эзний царайлаг боловч тогтворгүй маягийн нэг охинтой гэрлэжээ. Тэдний хүүхэд нь өнөөдрийн эрхэмсэг Чэффи Зейер Слассын өсөн торнисон тэр хавийн хүмүүсийн «томоотой» хүүхдүүдэд тооцогддог байжээ. Хуримаа яг хуучны ёсоор хийж, гэрлэснийхээ дараа Бурхдын цэцэрлэг, Их Кэнион гэдэг хоёр газраар аялан явжээ. Тэгээд нялуун зан, нийгэмд дэвшин том хүн болох гэсэн итгэл дүүрэн шийдэмгий чанараараа төрсөн эцэг эхийн болон хадмынхныхаа хайрыг булааж, цаас борлуулах ажилдаа эргэн орж эд хөрөнгийг энгүй их чармайлтаар арвижуулан эхэлжээ. 

	Эрхэмсэг Чэффи баахан бардам сагсуу, хувиа хэтэрхий эрхэмлэдгээс өөр онцын дутагдалгүй хүн гэдгийг энд хэлбэл зохино. Гэвч залуу эхнэрийнхээ тун сүрхий цэвэрч үзэл бодол, төрсөн болон хадам эцгийнхээ шашны сурталд харш учраас өөрт нь их л зовуурьтай санагдах ганц сул тал түүнд бий юм. Мань эр ер нь сайхан бүсгүйд, ялангуяа булцгар цагаан биетэй, арвайн өнгөт үстэй хүүхэнд нүд хужирлах дуртай. Журамт сайхан гэргийтэй, хоёр хөөрхөн хүүхэдтэй эцэг хүн байтлаа эрчүүлийг гижигддэг тийм хүүхнүүдэд шунаглан нүдээ өгчих гэдэг хүн болохоор тэдний урхинд орох дөхнө. Гэхдээ гэрлэж хэдэн жил болоод тохитой томоотой зэгсэн нэрийг олсныхоо сүүлд л мань хүн хүүхэмсэг Лотариогийн замаар оржээ. Гудамжны завхай зайдан ганц хоёр хүүхэнтэй ойртож, бас албан контортоо ажилладаг нэг хүүхэнтэй (тэр нь юм үзсэн хүүхэн байж) нууц ханилснаас хойш шулуун замдаа орсон байна. Анхандаа тохиолдсон хүүхэн бүрдээ үнэн сэтгэлээс хайр сэтгэлтэй мэт царай гаргадаг байсан боловч зарим нь тэр занг нь их л дооглон егөөдөж, хайр сэтгэл гээд яах вэ, бага зэрэг л наргиан, дэмжлэг байвал илүү шан хэрэггүй гэцгээх өнгөтэй байж. Харин сэтгэлийг нь булаасан нэг хүүхэнд таван мянган доллар өгөхөөс нааш эсэн мэнд өнгөрч боломгүй болсонд манай хүн маш их тэвдэн айж нүднийх нь өмнө эхнэр, эцэг, эх, зарц шивэгчин нарынх нь ширэв татах харц харагдах шиг болсноос хойш ер нь бичээч, нарийн бичгийн дарга хүүхнүүдэд сээтэн хаяж гүйхээ больсон байна. Үүнээс сургамж аваад нэлээд удтал төлөөлөгч, зууч наймаачдаараа дамжуулан өөртэйгөө ажил төрлийн холбоотой хүмүүстэй л танилцаж эхнэргүйчүүдийн найр хуримд очих төдийгөөр хязгаарлах болжээ. 

	Он жил улиран өнгөрөх тусам Чэффи ухаан суухын гайгаар тэвчээр султай болж байлаа. Худалдаачин панзчин, зарим дээд тушаалтнуудтай холбоо хэлхээ зузаан болж, өөрийнх нь сонгуулийн тойргийн ач холбогдол чухал болж байснаас олны өмнө байн байн үг хэлэх болж, үзэл санаа нь яваандаа өөрчлөгдөж амьдрал гэгч бол ходоод биеийн хэрэгцээг хангах төдий л зүйл, шашин шүтлэг, ёс дэг гэдэг бол хүмүүс үеийн үед өөрсдийн хүсэл бодол, зан оёг, маяг заягаас үндэслэн сольж байдаг хувцас хунараас ялгаагүй юм гэж дүгнэх болжээ. Тэр бүгдийн үнэн учир утгыг Чэффи Зейер Сласс мэтийн хүн олж арай дөнгөхгүй биз ээ. Оролдовч тархины нь чадал мөхөстөнө. Хүмүүс хоёрдмол амьдралтай байдаг гэгч харин үнэн. Яана гэх вэ! гэж бодох бөгөөд хийсэн нүгэл хилэнц минь ч түүний нотолгоо бус уу гэж сэтгэнэ. 

	Ням гарагт гэргийтэйгээ хоёул сүмд очоод байхдаа шашныг үнэн чухаг, ариутгах чанар гэж бодно. Өөрийнхөө ажил төрөлд ороод ирэхлээр муу аргаар олз ашиг олох, худал үнэн хэлэх зэргээр янз бүрийн жижиг сажиг нүгэл аргагүй л үйлдэхэд хүрдэг байна. Гэвч яана гэх вэ! Бурхан бурхнаараа, ёс суртахуун хамгаас илүү чигээрээ, сүм хийд чухал чигээрээ л байхаас биш, яах вэ гэж бодно. Өөрийнхөө дур хүслийг дагуулах маш дуртай мөртөө тэр бол буруу юм гэж бодно. Ер нь хүн гэгч нэгнээсээ илүү байх ёстой буюу илүү байгаа юм шиг царайлах ёстой ажээ. 

	Иймэрхүү новшийг, хоосон сурталт илжгийг яавал зохих вэ? Байнга садарлан завхайраад тэр болгондоо мэдэгдчихүүзэй хэмээн үхтлээ айж явдаг амьтан мөртөө ажил төрөл нь өөдрөг, нэр төр нь ч тэрхүү хавьдаа нэлээд мандаж байлаа. Завхай зайдан нь нэмэгдэх тусам зан авир нь зөөлөрч, олны нүдэнд ч дүн нуруу алдахгүй хүн шиг харагдах болов. Бүгд Найрамдах Намын идэвхтэй гишүүн бөгөөд Норри, Симмс, залуу Трумен Лесли Макдональдыг үг дуугүй дагана. Хадам эцэг нь баян ч хүн, бусдад ч нэлээд нөлөөтэй хүн. Сласс сонгуулийн үеэр хэлсэн үг, ер нь намын ажилд махран зүтгэж байснаараа их үнэлэгдэх болжээ. Энэ бүгдээс үндэслэн, ялангуяа түүний уян хатан зан авир, хараахан цэвэр ариун нэртэй байсан явдал нь түүнийг Бүгд Найрамдах Намаас тус хотын даргын нэрд дэвшүүлэхэд хүргэж, санал хураалтын дүнд ялсан байлаа. 

	Өнгөрсөн сонгуулийн өмнөх үеэр хэлж байсан үг ярьж байснаас нь үзэхэд хотын дарга болсон Сласс, Каупервудын ажил явууллагыг үл таашаадаг нь мэдэгджээ. Энэ талаар Каупервуд өөрийн өмгөөлөгчийн нэг, муж улсын депутат агсан Эрхэмсэг Жоэл Эверитэй ярьж байсан удаатай. Эвери саяхан болтол янз бүрийн хоршоололд ажиллаж байсан учраас шүүх цаазын газрын ажил явдал, өмгөөлөгч, шүүгч, улс төрийн зүтгэлтнүүдийг таван хуруу шигээ мэдэх болжээ. Эвери бол дөнгөж метр хагас хэр өндөр, маш хамиалхан атлаа өргөн духтай, гүргэм шиг шар үс, хөмсөгтэй, мууран нүдтэй, бодлогошроод байхдаа доод уруул нь ёрвойгоод дээдхээ таглах шахдаг иймэрхүү л онцлог шинж тэмдэгтэй хүн. Эвери инээхийг ер мэддэггүй байснаа их хожуу сурсан хүн, тэгээд инээх нь жигтэйхэн хачин, таталдаж байгаа юм шиг харагдана. Голцуу гөлрөн, доод уруулаа дээш нь ёрвойлгон байж санаа бодлоо яаралтгүй, товч тодорхой, түс тас хэлнэ. Энэ удаагийн тохиолдсон хямралын үед чухам Эвери л Каупервудад жинхэнэ хэрэг болохуйц зөвлөгөө өгчээ. 

	Тэр эр нэг өдөр Каупервудтай уулзахдаа их л нууцалсан байдлаар: 

	— Миний бодоход нэг л зүйлийг, өөрөөр хэлбэл, Эрхэмсэг Чэффи Зейр Слассын сэтгэл зүрхний талыг нь барьж болмоор санагдана гээд мууран нүдээ гялалзуулснаа: — Хэрэв би эндүүрээгүй бол тэр хүний одоогийн байдлыг зүгээр ажихад нууц амрагтай юм уу, үгүй гэх нь ээ ер нь тийм хүүхэнтэй болгоход болох тиймэрхүү маягийн хүн шиг байна. Тэгэхлээр нэг хүүхэнтэй явбал мань эр нууцаа дэлгэрүүлэхгүйн тулд яахаас ч буцахгүй байх вий. Хүн л юм болохоор хэн маань ч өөрцгүй эрхбиш жаахан нүгэл хилэнц байдаг шүү дээ гээд Эвери доод уруулаа ёрвойлгосноо, — Тэгэхлээр бидний хэн нь ч өөгүй, ёс журамтай, шударга цэвэр гэвэл таарахгүй шүү дээ. Ноён Сласс санаа сайтай боловч дэндүү нялуун зантай хүн шиг байлаа гэв. 

	Ноён Эверийг дуугай болоход Каупервуд түүний бодол санааг гайхахаасаа өөрийнх нь харах царайны сонин байдлыг ажиглан гайхаж байснаа:

	— Догь нь догь л санаа юм. Гэхдээ сэтгэл зүрхний хэргийг улс төрийн явдалтай хутгахад би дургүй гэхэд Эвери сэтгэл хөдөлсөн янзтай:

	— Ямар ч гэсэн хэрэг болох юм бий байх шүү. Сайн мэдэхгүй байна, гэхдээ юмыг яаж мэдэх вэ гэв. 

	Тэр ярианы эцэст Слассын зан авир, сонирхол, хүсэл мөрөөдлийг нарийвчлан судал гэж өдгөө нэлээд өөдрөг яваа итгэмжлэгдсэн хүн Бэртен Стимсонд даалгахад тэр нь өөрийн туслагч Марч Бэнксэд даалгажээ. Энэ нь зарим талаар хачин мэт санагдавч хөгжин цэцэглэж байсан үеийн улс төр, санхүү, хоршооллын хяналтад гарч байсан адармааг бага зэрэг ч болов мэдэх хүн, тэдгээрийн ёроолгүй заль мэх, мухаргүй гай гамшиг, хязгааргүй аюул заналыг огт гайхахгүй билээ. 

	Нөгөө талаас эрхэмсэг Пэтрик Жилгэн, Каупервудыг хүчирхэг санхүүч учраас тоомсорлохгүй байж болохгүй гэж бодоод тэр даруй урьсан ёсоор нь хүрэлцэн иржээ. 

	— За, Каупервуд гуай, би танд өнөөдөр юугаар тус болж чадах байна даа? гэж асуув. Түүний бие сонгуулиар ялснаасаа хойш урьд өмнийн юмгүй, өнгө жавхаатай, зан оёг зайтай, өмссөн хувцас нь хүртэл их л дэгжин байлаа. 

	Каупервуд Бүгд Найрамдах Намын шинээр сонгогдсон тойргийн даргыг гярхайгаар ажиглан гарынхаа хуруунуудыг салаавчлан хоёр эрхийгээ хий эргэлдүүлэх зуур:

	— Жилгэн гуай, та аан гэж байгаач. Та, Женерал Элэктрик компаниас хотын өмнөд хэсэгт гүүрэн зам барих зөвшөөрөл олгохдоо надаас ганц ч үг асуухгүй, надаар юу ч хийлгэхгүй өнгөрөөх гэж байгаа юм уу? гэлээ. 

	Жилгэн, хотыг удирдах гол дөрвийн нэг нь гэдгийг Каупервуд мэдэж байсан атлаа зориуд түүнийг урьдын Маккенти шиг хамаг эрхийг эдэлж байгаа гол хүн мэтээр ойлгож буй дүр үзүүлж байв. 

	— Эрхэм минь та намайг дэндүү дээгүүр тавьж байна. Би чинь зөвлөлийг мэдэх хүн чинь биш шүү дээ. Би тойргийн дарга нь үнэн. Тэр улсыг сонгуулахад ч тус болсон маань үнэн. Гэхдээ тэд миний эрхэнд орсон юм биш шүү. Тэд Женерал Элэктрикийн төслийг хэлэлцэж батлахад юу нь болохгүй гэж? Миний мэдэж байгаагаар тэр чинь шударга төсөл байх шүү. Сонинууд ч бүгд мэдэж байгаа. Тэр гүүрэн зам гэдэг чинь надад хамаа ч үгүй, надад мэдэх ч юм алга. Залуу Макдональд ноён Шрайхарт хоёр л сайн мэдэх байх гэж эвийг нь олж хариуллаа. 

	Уг нь ч Жилгэний хэлж буй яах аргагүй үнэн юм л даа. Чухамдаа Жилгэн, Тирнен, Керриген, Эдстром нар биш Макдональд зөвлөлийн гишүүн, өөрийн зарц этгээд Клемм гэгчид фельдмаршал шиг их эрх олгон дур зоргоороо байдаг гишүүдийг шахан шаардуулж хүлээсэн үүргийг нь сануулан заалгадаг болжээ. Жилгэний дөрвийн захиргаа хэдийгээр чармайн хичээвч нэг л бүтэлтэй ажиллаж амжаагүй байв. Би энэ хүмүүсийн хэний нь ч сонгуулахад тус болсон хүн. Энэ бол үнэн. Гэхдээ тэд миний эрхэнд орсон гэж бодвол тийм биш юм шүү, одоохондоо л лав огт тийм биш шүү гэж Жилгэн хамгийн сүүлд дүгнэлт болгон хэлэв. 

	«Одоохондоо» гэдэг үгийг бодоод Каупервудын инээд хүрэв. 

	— Ямар ч болтугай та бол одоо үед миний эсрэг байгаа хүмүүсийн албан ёсны тэргүүн мөн учраас би тантай ярилцах ёстой. Та бол одоо Бүгд Найрамдах намын хамаг эрх мэдлийг нэгэнт гартаа атгаж байгаа учраас юу л хийе гэж санавал тэрүүндээ хүрч чадах хүн шүү дээ. Хэрэв та хотын зөвлөлийн гишүүдийг тэр зөвшөөрөл олгох явдлаа нэлээд хойшлуул гэх юм бол таны үгээр л болно. Лав тэгнэ гэдэгт би итгэж байна. Энэ сүртэй ажил явууллага намайг Чикаго хотоос хөөж гаргах гэсэн зорилготой юм. Та учир мэдэх хашир хүн байна. Энэ ер нь зүй зохицох асуудал мөн бишийг та мэднэ байх. Би энд арван зургаа долоон жилийн өмнө ирсэн хүн. Тэр үед энэ хотын Умард, Өмнөд хэсэгт хийн үйлдвэр байгуулахад чөлөөтэй байсан, тэгээд ч байгуулж эхэлсэн. Гэтэл тэр үеэс эхлээд хуучин компанийнхан миний эсрэг тэмцэж гарсан. Уг нь би тэдний харьяа газар халдаагүй юм сан. Та энэ бүхнийг мэдэх үү, үгүй юу? Мэдэх байх гэж би бодож байна, гэхэд Жилгэн:

	— Би бүр сайн санаж байна. Танд Хайд Паркийн концесс олгох зөвшөөрөл өгсөн хүний нэг нь би байхгүй юу. Би зөвшөөрөөгүй бол та түүнийг ердөө ч олж авч чадахгүй байсан шүү гэснээ жуумалзаж тэр үед Маккиббен гэж нэг сүрхий хүн явдаг байж билээ. Өнгө нь наанаа, өргөс нь цаанаа гэгчээр яггүй хүн дээ. Одоо тэр хүн тантай мөн л хамтран ажилласаар уу? гэхэд Каупервуд:

	— Миний нэг үйлдвэр дээр ажиллаж байгаа. За тэр ч яах вэ, жинхэнэ ярилцах юмаа ярья гэж ихэмсгээр хэлээд тэр Женерал Элэктрикийн тогтоол, гүүрэн замын захиалгын чинь ар хударгаар Блэкмэн, Жүлс, Бэйкер Шрайхарт гэх мэт хуучин хийн үйлдвэрийн компанийнхан байгаа юм. Тэд, намайг өөрсдийнхөө эрхэлж байсан ажлыг зэрэгцэн эрхэллээ гээд надад муудсан. Дараа нь үнэт тэмдэгтээ өөрт минь арга буюу худалдах болсондоо бүр ч их муудсан улс байгаа юм. Тэр үед хоцрогдсон төмөр замыг нь шинэчлээд хөл дээр нь босгож чадсанд минь тэд хорсох болсон юм. Хонгил замаа дэлгүүрийнхээ дэргэдүүр гаргасангүй гэж Меррил надад хорссон, бусад нь болохоор ерөөсөө хонгил зам гаргалаа гэж надад хорсох болсон юм. Тэдний өөрсдийнх нь аль хэдийн хийчихвэл зохих ажлыг нь би сүүлд сэдээд хийчихсэнд л тэд хорсоод байгаа юм. Ер нь товчоор хэлэхэд намайг энд ирлээ гээд л бүгдийнх нь шар хор нь буцлаад байгаа юм. Би ажил явдлаа бүтэмжтэй болгохын тулд хотын зөвлөлийнхтэй ярилцаж тэдэнтэй найрсаг болсон, гэтэл эд уг асуудлыг улс төртэй хутгаж эхэлсэн. Тэр тэмцлийг чухам ямар хүн өдөж хатгаж зохиосныг ч би сайн мэднэ, Жилгэн гуай минь, хаанаас хэн та нарт мөнгө өгдөг байсныг ч мэдсэн. Та нар сонгуулиар амжилттай яллаа. Та нарын ялалтад хорсож дургүйцсэн зүйл надад огтхон ч байхгүй. Харин танаас ганц юмыг л мэдэж авах гэсэн юм. Юу гэвэл, тэднийг миний эсрэг ийм аргаар тэмцэхэд нь та туслах бодолтой байгаа юу, үгүй юу? надад хариу тэмцэл хийх бололцоо олгох уу, үгүй юу? хоёр жилийн дараа дахиад л сонгууль болно шүү дээ. Улстөрийн бодлого ч гэдэг чинь нэг янзаараа л байгаад байдаг юм биш, цаг цагаараа цахилдаг хөхөөрөө байдаггүй шүү дээ. Таны тэр их сүйд болоод байгаа хүмүүс чинь энэ хавийн баячуул шүү дээ. Тэд уг нь таны мэтийн хүмүүст огт элэггүй улс. Тэд чинь одоохондоо намайг дарж авах гэхдээ л таныг ашиглаж байгаа юм. Тэр хэргээ бүтээчихвэл тэд тантай хэдий болтол найзархана гэж та бодож байна? гэсэнд

	Жилгэн ялимгүй бодлогошронгоо хэнэггүй байдлаар:

	— Тийм их удахгүй байж мэднэ. Гэсэн ч хорвоо нэгэнт иймээс хойш яана гэх вэ, сөрөх арга алга гэв. 

	— Яг тийм. Гэсэн ч Чикаго, Чикаго хэвээр байх болно. Би ч энд тэдэнтэй адил байгаад л байх болно. Гүүр зам тавьж, надтай өрсөлдөгч компаниудад концесс олгож миний орлогыг цохилоо ч намайг бүр зайлуулах байтугай надад хор гэм болж ч чадахгүй. Би энд байдгаараа байх болно. Улс төрийн уур амьсгал ч дандаа ийм байхгүй шүү дээ. Та бол нэр төрд дуртай хүн, би мэдэж байна. Та улс төрийн бодлогыг зугаа цэнгэл болгон хөөцөлдөөгүйг ч бас мэдэж байна. Ер нь ингэхэд чухам юу хүсэж байгаагаа надад хэлчих. Тэрийг чинь би хэн хэнээс ч түргэн биелүүлээд өгч чадах юм биш биз? Танд яавал би тэднээс дутахгүй, бүр ч илүү ач тус хүргэж чадах байна, та хэл л дээ. Би Чикагод хууль зүйн дагуу л ажил төрлөө эрхэлж яваа хүн шүү. Хэний ч сэтгэлд нийцэх гудамжны төмөр зам байгуулсныг бүгд мэднэ. Аяга цай уух хооронд л байсхийгээд өрсөлдөгчтэй үзэлцэж байхыг би хүсэхгүй байна. Энийг нэг тийш болгохын тулд би танд ямар тус хүргэвэл зохих байна? Та бид хоёр алхах гишгэх бүрдээ харшилдалгүй харин хамтран зүтгэх тийм үндэс байхгүй гэж үү? Танд өөрт чинь ингэвэл бүтнэ гэж бодож санаж байгаа юм байна уу? гэж гудиггүй хэлээд зогсоход Жилгэн бодлого болон их удаан дуугүй суулаа. Улс төрийн хэргийг зугаа цэнгэл болгон хөөцөлдөөгүй гэж Каупервудын хэлдэг үнэн. Одоогийн нөхцөл байдал үнэхээр түүний угаас төлөвлөж байсан бодолд нийц муутай байгаа юм. Тирнен, Кэрриген, Эдстром нар одоохондоо найрсаг найзархаг байгаа ч гэсэн дэндүү хачин юм нэхэж шаардах болоод байгаа шүү. Сонинуудын бичдэгээр Каупервудыг өөдгүй муу хүн, хийж байгаа ажил нь бусдад хорлонтой гэж итгэсэн тэр реформ хийх үзэлтнүүд, хотын зөвлөлийг бүхий л үйл ажиллагаандаа гагцхүү ариун санааг баримтал, аливаа ажил алба, гэрээ хэлэлцээр буюу бүхий л ажил явуулгыг сонин хэвлэл болон олон түмэнд бүрэн мэдэгдэлгүйгээр явуулж бай гэж шаардаж байна. Сонгууль болж өнгөрсний дараах хуралдаан дээр ч гэсэн Жилгэнд гал, усны хоёр аюулын хооронд байгаа юм шиг санагдаж байсан боловч арга нь олдох байлгүй гэж бодож байжээ. Жилгэн иймэрхүү юм нэлээд бодож байснаа зөөлнөөр:

	— Нөхдөө ялалтад хүргэмэгцээ одоо тэднийгээ орхи гэж та чинь шулуухан юм хэлж байх шив дээ. Би улс төрд ийм зам баримталдаггүй юм шүү. Уг нь таны хэлж байгаа үгэнд учиртай юм их байна. Гэхдээ хүн гэдэг амьтан чинь шуудайд хийчихсэн муур шиг тэгж дороо тонгочоод яах юм вэ? Хэзээд хэн нэгэн хүнд итгэл найдвартай байх ёстой гээд эвгүйхэн нэлээд тэвдсэн янзтай дуугүй болов. 

	Каупервуд талархсан байдлаар:

	— За яах вэ, сайн бод л доо. Улс төр гэдэг чинь ерөөс их адармаатай эд. Би бол жишээ нь аргагүйн эрхэнд л улс төрийн бодлогод орооцолддог хүн. Та надад тус хүргэх, аль эсхүл би танд тус болох ийм тал байна гэж бодож байгаа бол хэл л дээ. Харин саяны хэлсэн үгэнд минь муу юм санах хэрэггүй шүү. Би бол одоо хоолой дээрээ хутга тавиулчхаад байгаа хүн үхэх сэхэхээ үзэх болно. Тэмцэнэ, тэмцэх нь ч зүйн хэрэг. Гэхдээ та бид хоёр энэ тэмцэлд бие биеийнхээ мууг үзэх гэх хэрэг алга, харин хамгийн сайн нөхөд болж болох байна гэхэд Жилгэн:

	— Тантай найз нөхөр болохоос илүү сайн юм алга гэдгийг би мэдэх нь мэдэж байна. Гэхдээ хотын зөвлөлийн гишүүдийг аргаллаа гэхэд, хотын даргыг яах вэ? Би тэрний чинь зүс мэдэж, хааяа тааралдвал мэндийн зөрөөтэй байхаас хэтэрдэггүй хүн шүү дээ. Гэтэл миний бодож байгаагаар тэр хүн танд ихээхэн муу байх. Таны талаар энд тэнд зөндөө ярьж, сонин хэвлэлд ч нийтлүүлэх байх. Тийм хүн их юм хийнэ дээ гэхэд Каупервуд:

	— Түүний учрыг нь би олж болох бол уу. Ноён Слассыг аргалж болох биз. Надад муу гэж санавч үнэн чанартаа тийм биш байж мэднэ, юмыг яаж мэдэх вэ гэлээ. 

	
ГУЧИН ЕСДҮГЭЭР БҮЛЭГ : ШИНЭ ЗАХИРГАА

	Ноён Слассыг хууль ёсны гадуур аливаа хэрэгт татан оруулах юм уу тэр талаар энэ тэр юм олж мэдээд түүнийг урхидаж авах даалгавартай үнэг шиг зальтай залуу Оливер Марчбэнкс эрхэмсэг Чэффийг Каупервудын дайснуудын зэвсэг болж дөвчигнөвөл өөрийнх нь эсрэг хэрэглэхээр нэлээд муу юм цуглуулжээ. Тэр хэрэгт гол үүргийг угаас хайгуул туршуулын мэргэжилтэй адал явдлын эзэн худал инээсэн янхан, хөлсний этгээд Клаудия Карлштадт гэгч эмэгтэй гүйцэтгэсэн бөгөөд гаднаас нь харахад нүдэнд дулаахан хашир амьтан юм. Каупервуд тиймэрхүү юмны нарийн ширийнийг мэдээгүй боловч тийм ажил зохиох анхны санааг өөрөө сэдсэнээр хамаг хүмүүс дэрхийн хөдөлснийг энд үл өгүүлэн өгүүлэх нь:

	Эрхэм Чэффийн нэр төрийг хугалах учиртай Клаудия Карлштадт бол цайвар царайтай туялзсан нарийхан биетэй, дөнгөж хорин зургаа хүрч яваа их л царайлаг бүсгүй боловч өрөвдөх энэрэх сэтгэлгүй, адгуус мэт ухаангүй (гүн ухааны ойлголтоор шүү) хэрцгий хүн юм. Ийм болсон учир шалтгааныг нь мэдье гэвэл цонхных нь хаалт мод санжганасан хуучирч өмхрөн нурж буй муусайн байшинтай ойр хавиар нь шар айргийн сав, суулга гартаа барьсан архичин хүмүүс урагш хойш хөлхөлдсөн Өмнөд Холстед хэмээх ой гутам муухай гудамжныхны тэр орчинд төрж өссөнийг нь санахад л хангалттай билээ. Клаудия бүр жаахан байхдаа гуанзанд архичдад шар айраг зөөх, Холстед, Хэррисон хоёр гудамжинд сонин зарах, эмийн сангаас мансууруулах эм тариа худалдаж авах ажил хийдэг байжээ. Өмсөж явдаг бүдүүн борог даавуун дээл хувцас нь ямагт уранхай цоорхой. Нөхөөстэй оймсных нь цоорхойгоор чөргөр цагаан хөл нь гялалзан майжгий гутлынх нь онгорхойгоор зун өвлийн цагт ус, цас орно. Айл хөршийнхөө ноорхой жаалуудтай бужигнаж өссөн болохоор хараал зүхлийн муу үг, муу явдлыг ойлгож хутгалдаж явсан боловч арай л балчир байсан болохоор тэр муу муухай юм хараахан ухаан санаа бие махбодод нь нэвт шувт шингээгүй байжээ. Арван нэгтэй байхад нь эх нь нас барж жаахан Клаудияг өнчин золбин хүүхдийг тэтгэх газар аваачихад тэндээсээ оргосон бөгөөд хөөрхийлөлтэй амьдралыг нь ярианаас мэдсэн нэг ирланд удмын айл түүнийг өрөвдөн гэртээ авчээ. Тэднийх Өрнөд хэсэгт сууна, хоёр охин нь их дэлгүүрийн конторт үйлчилгээний ажил хийнэ. Тэр хоёр охины ачаар Клаудия мөнгөний нярав болжээ. Тэгсхийгээд өөрийн мэдэлтэй болж урьд цагийн хачин салан амьдралынхаа замыг дахин хөөх болов. Клаудияд төрөлхийн сэргэлэн ухаан заяажээ. Хорин насандаа гутлын үйлдвэрийн эзний хүү, баян инжаан хоёрын хүч туслалцаагаар бэл мөнгө хувцас хунар нэлээд ихтэй болсон байв. Яг энэ үеэр улсын их хурлын депутатаар сонгогдсон нэг сайхан залуу эр тэр охиныг нийслэл Вашингтонд урьж засгийн газрын нэг товчоонд ажиллуулах болсон байна. Тэр ажил нь түргэн бичлэг, машин зохих мэргэжлийг шаардаж байсан тул Клаудия дор нь сурчээ. Хожим нь өрнө муж улсуудаас сонгогдсон нэг сенатч түүнийг засгийн газрын орон тооны биш боловч олз орлого ихтэй нууц албанд оруулжээ. Тэгээд ердийн хээл хахуулийн аргаар олж мэдэж чаддаггүй тийм нууцыг эелдэг нялуун зан, магтаал дөвийлгөлтөөр  олох тийм ажил эрхлэх болжээ. Иллинойс муж улсын нэг сенатчийн санхүүгийн нууц хэлхээ холбоог тагнан мэдэх ажлаар Чикаго хотод ирээд байхад нь залуу Стимсон уулзжээ. Түүнээс Каупервудын эсрэг явуулж байгаа улс төр, санхүүгийн хуйвалдааныг сонсож мэдээд дотроо хачин их баярлажээ. Их хурлын гишүүн найз нөхдөөсөө Слассын тухай урьд ч сонссон юм нэлээдтэй байж. Хэрэв хотын даргыг хулхийг нь олигтойхон шиг буулгаж авч чадах юм бол шагналд хоёр гурван мянга ч юм уу илүү ч магадгүй доллар өгөхийг Стимсон ярианыхаа далимд шургууллаа. Тийнхүү Клаудия Карлштадт, Сласс гуайн өөдрөг амьдралд нэвтрэх нь тэр. 

	Уг зүйл нь биелүүлэхэд нэг их адармаатай юм биш байлаа. Түргэн бичлэгт гарамгай гэх мэтээр магтаад одоо хэр хүнд байдалд ороод байгаа энэхүү бэлэвсэн залуу авгайг та шинэ захиргааныхаа ажилд аваач гэж Сласст нэгэн найзаас нь бичсэн захиа олж авчээ. Ингээд Клаудия, хачин зузаан хар торгон даашинз өмсөж, хүзүү гарыг далайн хөөс хэмээх сувдаар чимж, шар гэзгээ зулай дээрээ их л дэгжнээр махиралдуулан аялуулчхаад хотын шинэ даргын конторт хонгыг нь ухахаар орох нь тэр. Сласс гуай асар их ажилтай байсан хэр нь тэр хүүхнийг хүлээн авч уулзав. Дараа нь дахин уулзахдаа Клаудия өөрийн гоёл чимэглэлд улаан, шар хоёр хилэн цэцэг нэмжээ. Нуруу сайхантай, дүүрэн цээжтэй, залуухан тэр хүүхний алхаж гишгэх, сууж, босох, нахилзаж бөхөлзөх нь Вашингтоны хээнцэр дэгжин хүүхнүүдийн маяг заягийг чадамгай эзэмшжээ гэмээр. Сласс тэр хүүхнийг хармагцаа шохоорхсон боловч биеэ барихыг хичээв. Ямар ч гэсэн одоо том хотын дарга болохоор хүн бүрийн хараанд орсон. Клаудия урьд зүс үзсэн мэт царай гаргахад Сласс нээрэн ч энэ Брэндон хатагтай гэгчтэй тааралдсан шиг санаад бодсоноо хэлэхэд наадах нь хаана гэдгийг хэлээд өглөө. Решилье зочид буудалд хоёр жилийн өмнө тааралдсан байж. Сласс нээрэн тийм гээд юу юу болсныг нэгд нэгэнгүй нарийн саналаа. 

	— Өө, тийм тийм. Тэрнээс хойхно та нөхөрт гараад түдэлгүй бэлэвсэрсэн шиг санагдана. Их харамсалтай, тоогүй юм болжээ. 

	Сласс бол өөрийгөө ийм өндөр тушаалын хүнд тохирох хаанахын ч хүнд таалагдах зан авиртай, намбатай гэж боддог ажээ. 

	Брэндон хүүхэн толгой бөхийсхийв. Нүүр царайныхаа үзэмжийг засах гэж хөмсөг сормуусаа хар будгаар аятайхан будаж, өрөөсөн хацартаа улаан ягаан будгаар энгэсэг тавьжээ. Хүний сэтгэл зүрхийг уяруулан булаам бүсгүй хүний намба, ажил төрлийн дүй хоёрыг хослуулж чадсан хүүхэн юм. 

	— Тэр үед та Вашингтонд засгийн газар ажиллаж байсан байх аа. Тийм ээ, санхүүгийн бага шиг ажил эрхэлж байсан юм. Шинэ захиргаа намайг халчихлаа гээд нүдээ талимааруулан цээжээ ялимгүй урагш түрэн, адтай хөөрхөн байдлыг үзүүлэх нь санхүүгийн хэлтэст нярав байснаас гадна өөр их юм хийж байсан янзтай. Сласс гуай өөрийн нь өмссөн зүүсэн бүхнийг ажиглан байгааг хүүхэн мэдлээ. Хотын дарга Клаудиягийн даавуун зулагтай товчтой, чийгтэй ширэн шаахай, ар талаар нь цагаан утсаар гоёмсог оёос гаргасан царвуунд нь улаан хүрэн товч хадсан илгэн бээлий, энэ удаад зориуд зүүсэн шүрэн сондор, шар улаан хилэн цэцэг зэргийг нүд салгалгүй ажиглах аж. Саяхан бэлэвсэрч зовлон амссан гэхэд одоо ийм өнгө толиотой, амьдралд урам хугараагүй яваа хүн юм гэж бодож байснаа:

	— Та чинь хаа суудаг хүн байна даа? Би хаягийг чинь бичээд авъя. Барри гуай захиандаа таныг их магтсан байна лээ. Би хэд хоног бодож байж болох уу даа? Өнөөдөр мягмар, баасан гарагт ир дээ. Тэр хооронд би танд нэг таарах ажил олоод байхыг бодъё гэж ихэмсгээр хэллээ. 

	Тэгээд хүүхнийг явах болоход өөрийнхөө үүдийг хүртэл гаргаж өгөх зуур түүний хөнгөн намалзсан алхаа гишгээг ч шохоорхлоо. Гарахдаа Клаудия хэнийг ч хайлгам харцаар хотын даргыг шагнахад, дарга ч агшин зуур энэ хүүхэнд заавал нэг ажил олж өгье, над дээр юм гуйж орж ирдэг хүмүүсийн дотор энэ шиг аятайхан бүсгүй байгаагүй гэж бодлоо. 

	Тэрнээс хойш Эрхэмсэг Чэффи Зейер Слассын төгсгөл удаагүй ирсэн юм. Милли Брэндон товлосон цагт нь ирэхдээ гялалзсан хар цамц, улаан торгон банзлыг өнгө харшуулан өмсжээ. 

	— Чи харсан уу? Шинэ захиргааны нэг маяг мөн биз? Шуурхай байх шив, тийм ээ? гэж хуучин захиргааны үеийн хаалгачдын нэг нөгөөдөө хэлээд пальтогоо засаж, захыг нь илбэн, хээнцэр маяг үзүүлэн жуумалзан харахад (хоёул жар гарсан өтөл амьтан байлаа) цаадах нь гэдэс рүү нь нудран:

	— Амаа тат, Билл. Яарвал даарна. Дуулах дуу дундаа ч ороогүй байхад. Дахиад хагас жил хүлээ, тэгээд үз гэлээ. 

	Ноён Сласс, Брэндон хатагтайтай уулзсандаа их л маадгар байна. Сласс алба татварын байцаагч Жон Бастинеллитэй ярилцаж тэр хатагтайг нэг ажилд оруулахыг бодоорой гэхэд цаадах нь хотын даргыг хожим царайчлах хэрэг мундахгүй гэж бодохдоо тэгье гэсэн ажээ. 

	Сласс хонх дарж, түргэн бичээчийг дуудаад:

	— Энэ захиаг ноён Бастинеллид танаар өгүүлэх гэж байгаадаа би их баяртай байна. Хуучин найз ноён Баррид, бас танд ийм юм бүтээж байгаа маань сайхан хэрэг. Та ноён Баррийг сайн мэдэх үү? гэж шохоорхов. 

	Өөрийг нь явуулсан хүмүүстэй нэг их дотно биш гэж мэдвэл Сласст аятайхан санагдах нь гэж Брэндон гадарлаад:

	— Зүс таних төдий л. Намайг ноён Амермен түүн дээр оч гэж явуулсан юм (санаандаа орж ирсэн нэг хамаагүй хүний нэрийг дурдаж худал хэлэв). 

	Слассын дотор ч онгойлоо. Зурвасыг гардуулахад нь Брэндон түүний нүүр өөд дахин талархаж баярласан, өдөж сээтгэнэсэн эелдэг зөөлөн нүдээр харлаа. Тэр учиртай нүдний харцанд мань эрийн толгой тархи эргэн судас шөрмөсөөр нь цахилгаан гүйдэл жирвэгэнэх шиг болоход танихгүй хүүхэнтэй биеэ барьж, хашир болгоомжтой байх гэснээ ч мартжээ. Тэгээд:

	— Та чинь Умард хэсэгт суудаг гэсэн байх аа? гэж муу, бараг тэнэгдүү жуумалзан асуухад:

	— Тийм ээ. Би, Линкольны парк руу харсан нэг жижигхэн хөөрхөн байр хөлсөлж авсан юм. Үнэ хөлсийг нь дийлмээргүй санагдаж байсан сан, харин одоо таны олж өгч байгаа ажлын ачаар... Та надад их ач боллоо, Сласс гуай. Та намайг хойшид ч битгий мартаарай. Би хэзээ нэг цагт таны ачийг хариулж чаддаг сан бол... гэж Брэндон хойшид ч харж үзэж байлгүй горьгүй шүү гэсэн янзтай хэлэв. 

	Ийм сайхан хүүхэнтэй ийм хурдан танилцаад одоо бүр уулзалгүй алдчихаж магадгүй нь гэж Сласс бодохоос баахан тэвдэж байлаа. Тэгээд үүд рүү цуг чиглэх зуур маш их зүрх гаргаж: 

	— Би танай тэр жижиг байраар нэг орж ямаршуу аж төрж байгааг чинь мэдье. Манайх танайд ойрхон юм байна гэхэд хүүхэн:

	— Өө, тэгээрэй! тэгээрэй! хэмээн дотноор дуу алдаж, — Яасан сайн юм. Би чинь хорвоод бараг ганцаараа амьтан. Та хөзөр тоглодог биз. Би харин сайхан пунш хийж чадна шүү. Та намайг ямаршуу тохилог сууж байгааг нүдээрээ үзвэл надад сайн л байна гэв. 

	Сласс ийм үг сонсоод өөрийнхөө гол дутагдлын эрхэнд бүрнээ орж шалдаа буугаад:

	— Би очно, заавал очно. Тун удахгүй, өөрийг чинь бодож байгаагаас ч өмнө очих байх шүү. Та яажшуу аж төрж суугааг надад үзүүлэх хэрэгтэй гээд гарыг нь барихад цаадах нь халуунаар угтлаа. 

	— Та харин хэлсэн үгэндээ хүрээрэй гэж хүүхэн бараг шивгэнэх шахам нялуун дуугаар хэллээ. Хэд хоногийн дараа нэг өдөр үдийн хоол иддэг цагаар өнөөх хүүхэн ирчихсэн гэртээ очоорой гэж түрүү урьснаа дахин сануулахаар хонгилд отон байж уулзжээ. Тэгээд удалгүй тэднийд очсон хэрэг. 

	Хуучин захиргааны үед ажиллаж одоо ч мөн тэндээ үлдээд байсан Хотын захиргааны хаалгач харуулын зарим хүн тэр Брэндон хатагтай хэдийд ирж хэдийд явж байгааг нь нарийн бүртгэж байх даалгавар авсан байв. Брэндонд түүний бичсэн зүйлийг тэд эрдэнэ мэт нандигнан хадгалж, тэр хоёрын энд тэнд, гуанз, зочид буудлын газруудаар уулзаж байсныг нэг бүрчлэн бүртгэж хожмын өдөр хорлонтойгоор гаргаж ирэхээр бэлджээ. Тэр бүх ажлыг дөрвөн сарын дотор гүйцэтгэж, гэнэт нэгэн өдөр Вашингтонд ирнэ үү гэсэн дуудлага ирлээ гээд Брэндон төдхөн яваад өгөв. Брэндоныг явснаас хойш түүнд Слассын бичиж байсан захидлуудыг Стимсон, Каупервудын эсрэг дэндүү хатуурхвал өөрийн нь эсрэг хэрэглэхээр нандигнан хадгалав. 

	Мөн тэр хооронд Жилгенээс Тирнен, Кэрриген, Эдстром нарын хамт төлөвлөн зохиосон ажил нь бас л хад мөргөөд эхэлжээ. Хотын зөвлөлийн зарим шинэ оёг байдал болон тэднийг дэмжигч улс төрийн зүтгэлтнүүдийн баахан зоргоороо аашилснаас болж аливаа төрлийн концессыг заавал Хэнд, Сласс болон бусад өөрчлөх үзэлтнүүдийн сайшаан дэмжсэнээр батлахаас нааш огт бүтэх царайгүй болсон төдийгүй ямар ч ажилд жаахан ч мөнгийг хэн гуайд ч олгохгүй ёстой болоод байжээ. 

	— Та тэр хэдэн луйварчин, панзчидын тухай юу гэж бодож байна? Тэд хотыг гүүрэн замаар дүүргэх төсөл боловсруулчхаад өөр хүн амьтанд хийх юм үлдээхгүй нь. Тэгэхлээр бид яах вэ, юү болж байна, аан? гэж Кэрриген Жилгэнтэй уулзсаныхаа дараа Тирнен дээр очиж асуув. Тирнен нь өөр ажилтай байгаад тэр хоёрын уулзахад очиж чадаагүй юм санж. Тирнен тэр үес Эдстромтой уулзаж зөвлөөд хэрэг байдал ямаршуу байгааг туршин хянах их ажилтай байжээ. Тийнхүү туршин судалсны үр дүнд түүний мэдэж авсан зүйл гэвэл Умард хэсгийн герман-америк угсааны Клемм хэмээгч нэлээд сэргэлэн, нэр хүндтэй, хотын зөвлөлийн гишүүн хүн тэрхүү зөвлөл дэх Бүгд найрамдах намынхныг удирддаг бөгөөд тэндхийн арваас арван хоёр гишүүн нь ёс суртахууны ариун чанарыг баримтлан гагцхүү шударга арга хэмжээг баталж байх болно гэж шийдсэн байлаа. Энэ бол их л адармаатай хэрэг байв. 

	Юу боловч хотын шинэ зөвлөлийг сонгуулахад хүчин зүтгэсний үрд хэчнээн зуун мянган доллар дэлсэж болох бол хэмээн цээжний багцаа хийж байсан ноён Кэрриген тийм үг сонсоод нүд нь орой дээрээ гарч: Уухайс, мөн ч гайтай золиг оо! Үгүй ер галзуурцгаагаа юу? гэхэд Тирнен зэвүүцэж:

	— Хорьдугаар тойргийн тэр Клемм гэдэгтэй чинь би ярилцаж үзсэн хүн. Ёстой нэг лүд дээ. «Тремонтод» тааралдсан юм. Надад юу хэлсэн гэж санана? намайг хоёрдугаар тойргийн Тирнен ноён мөн байх аа гэсэн шүү.

	Тэгэхэд нь «яг мөн» гэвэл:

	— Та чинь харваас тийм ч сүрхий дошгин хүн биш юм аа гэх нь тэр. 

	— Ха ха! Би арай л: «Хоолныхоо савны бүтэн дээр холдсон дээр байх шүү» гэж хэлчихсэнгүй. Өст хүн өл хөтөл дээр гэсэн үг бий дээ, гайгүй, чи тэгж л бай! гэж шүд зуун өгүүлээд:

	— Бас гудамжны төмөр зам тавих ажилд шинэ компаниудыг оролцуулахгүй байх ямар ч зохистой учир шалтгаан алга гэж бурж байдаг шүү. Олон түмэн, монополиудын эсрэг байгаагаас илүү тодорхой ямар баримт хэрэгтэй юм бэ? гэнэ. Тирнен ноён Клеммийн дуу хоолой, үгийг дооглон дуурайв. За яах вэ, харж л байя, тэр чалчаа солиорлоо Гэмбл, Пинский, Шламбомд яаж өргөхийг нь харж л байя! ха-ха-ха! гэв. 

	Кэрриген ноён хээл хахууль, сул олз омог олохын бүхий л арга сүвэнд дадамгай болсон, бүдүүн зүрхтэй зөвлөлийн гишүүдийн нэрийг сонсмогц гэдэсхийн сандлаа налаад, элгээ хөштөл инээж, овжин маягаар:

	— Учрыг нь би чамд хэлээд өгье, Майк минь, гэснээ дэгжин, англи маягийн жадгар өмдөө татсанаа, — Тэр Жилгэний талын хэдэн этгээд бидний мөр дээр бул хар чулуу шиг тээг тавих болоод байна шүү дээ. Тэгэхлээр тэднийг л сайн хашраагаад өгвөл таарах байна. Тэр үүнийг хэнээс ч дутахгүй мэдэж байгаа хүн. Би тэр христос мөргөлтнүүдийн луйврын ажлыг хэрхэвч тэвчихгүй. Миний бодоход тэр Каупервуд гэдэг хүн тэднийг зуйрган, бялдууч, атаач жөтөөч хог новш гэсэн нь долоон зөв. Тэднийг хориглох гэж Каупервуд учиргүй их мөнгө зарж байна. Тэгвэл цаадуул нь өөрснөө тэсэж суухаа бодвол мөн тийм мөнгө зараг л даа. Бид өглөгийн эзэн болоод суудаг улс биш. 

	Шрайхарт, Макдональдынхныг хүсэж мөрөөдсөнд нь хүргэхгүйн тулд бид тэр шинэ гишүүдийг талдаа олигтойхон татах хэрэгтэй байна. Жилгэний ярьж байгаагаас үзэхэд мань эр арай мал шиг амьтадтай ажил хэлэлцээгүй бололтой. Тэд сонгуульд ялах гэхдээ мөнгөө харамлаагүй. Тэгвэл одоо концесс олж авахын тулд бас мөнгө төлөг л дөө, тийм ээ? гэв. 

	— Ёстой зөв. Тантай «аан-уун» ч зөрөх юм алга гэж Тирнен хариу дуугарав. 

	Ингэж ярилцсанаас хойш удалгүй Тирнен, Лесли Макдональд, зөвлөлийн гишүүн Клеммээр дамжуулан тооцож үзэхэд өөрийнх нь бодож байснаас цөөн хүн өөртэй нь санал нэг байгааг мэдээд ихэд гайхжээ. Ер нь улс төрийн итгэл, найдвар гэдэг ч дээ тун эмзэг зүйл л дээ. Хорбэк, Фогарты, Макгреин, Сумулский гэх мэтийн этгээд нэртэй гишүүд нь хээл хахуулийн урхинд орчихсон бололтой байлаа. Тэгээд энэ олиггүй мэдээгээ сонорт нь хүргэх гэж мань эр, Хэнд, Шрайхарт, Арнил ноёд дээр яаравчлан очжээ. Тэд саяхны сонгуульд ялж гарсандаа хөөрөн бие биедээ баяр хүргэж, ямар ч гэсэн одоо хотод гүүрэн зам тавих зөвшөөрөл олдох учир түүгээр улигт Каупервудын хулхийг нь буулгаж авна гэлцэж байв. 

	Макдональдаас тийм мэдээ сонссон Хэнд, нэн даруй Жилгэнийг дуудуулав. Хотын Женерал Элэктрикт концесс олгох гэж ноён Клеммийн оруулсан саналыг чухам хэдийд батлах гэж байна гэж Хэнд асуухад энэ асуудлын талаар яагаад ч юм нэлээд хүмүүс татгалзаж байгаа нь их харамсалтай байна гэж Жилгэн хариулав. 

	Хэнд нэлээд хэрцгий байдалтайгаар:

	— Юү гэнэ ээ? Та бид тэр талаар тодорхой үүрэг аваагүй бил үү? Таны шаардаж байсан мөнгийг чинь бид бүгдийг нь өгч байсан, тийм биз дээ? Та санал нэгтэй байх хорин зургаан гишүүнийг өгнө гэсэн шүү дээ. Авсан үүргээсээ буцах гээгүй биз? гэв. 

	Хэндийн давшлан дайрах янзтай ярьсан үгэнд нь Жилгэн зэвүү хүрч:

	— Үүрэг үүрэг гэнэ! Би Бүгд Найрамдах намаас хотын зөвлөлд хорин зургаан хүн оруулах үүрэг авсан тэрүүндээ хүрсэн. Би тэдний санаа бодол, бие махбодыг эзэмшин мэддэг хүн биш. Тэднийг юм бүхэнд нэр дуудан захирдаг ч хүн биш. Би янз бүрийн тойрогт хүмүүс саналаа өгөх, олигтойхон л улсыг шилж сонгож авсан. Тэрнээс биш миний ар хударгаар тэд ямар муу юм хийхийг би яаж мэдэх вэ, би хариуцах ч үгүй, тийм биз дээ? Тэд шударга биш юм хийлээ гэхэд хариуцлага нь надад тохогдох ёсгүй гэв. 

	Ноён Жилгэний царайд зэмлэнгүй шинж тодров. 

	— Та л тэднийг шилж сонгож нэрийг нь дэвшүүлсэн шүү дээ гэж Хэнд давшлангуй хэлээд, та тэднийг нэг бүрчлэн сайшаасан, тэдэнтэй ярьж тохиролцсон. Каупервудтай үхэх сэхэхээ үзтэл тэмцэнэ гэсэн ам тангаргаасаа тэднийг буцаж байна гэж та хэлэх санаатай байна уу? Тэд сонгогдохдоо чухам ямар үүрэг хүлээж байгаагаа сайн мэдсэн шүү дээ. Каупервудад нааштай болох ямар ч асуудлыг ганц ч алхуулахгүй байх тухай сонин хэвлэлд бишгүй их бичсэн шүү дээ гэв. 

	Тийм нь ч тийм, гэхдээ би хүн болгоны хувийн чанарыг хариуцахгүй. Тэднийг шилж сонгож авсан маань үнэн. Үнэхээр үнэн! Гэхдээ Бүгд найрамдах намынхантай, бас Ардчилсан намынхны заримтай зөвлөж ярилцаж байж шилж сонгосон. Сонгуульд ялж чадахуйц бүрэн найдлагатай тийм хүмүүсийг л шилсэн. Миний бодож байгаагаар тэдний ихэнх нь Каупервудын төлөө юм хийх санаа бодолгүй хүмүүс шүү дээ. Харин бусад хүмүүст концесс олгох тухай асуудлаас л үндэслэн будилаан үүссэн болохоос биш үүнтэй хамаагүй шүү дээ гэж Жилгэн хэллээ. 

	Ноён Хэндийн өргөн дух атираатаж, цэнхэр нүд нь сэжигтэйгээр Жилгэнийг ширтэнэ. 

	— Тэд чинь хэн хэн гэгч вэ? Би нэрийг нь мэдэж авъя гэв. 

	Жилгэн, эртнээс хаяагаа манаж бэлдэж байсан болохоор тэр тэр тэрсүүд хүмүүс гэж нэрс тоочихдоо түгдэрсэнгүй. Тэд амь амиа аргалах юм байгаа биз гэж боджээ. Хэнд ноён, нэрсийг тэмдэглэж аваад тэднийг шахаж шаардахаар шийдэж бас Жилгэнийг улыг нь сайн шагайлгахаар зэхэв. Төлөвлөсөн арга хэмжээг явуулахад ямар нэгэн саад тотгор тохиолдож эхэлбэл сонин хэвлэлд мэдэгдэн ихээхэн шуугиан дэгдээх хэрэгтэй бөгөөд олгосон их итгэл найдварыг хөсөрдүүлэх тийм гишүүдийг хотын зөвлөлөөс хөөн зайлуулж тус тусын тойрогт нь аваачин сонгогчдод нь илчилж шившгийг нь тарих хэрэгтэй гэж боджээ. 

	Каупервудын талаар чөтгөр шүглэсэн мэт үл бүтэх чанартай, муухай заль мэхтэй хүн гэж түрүүний зохиодог байсан сурталчилгаагаа ч дахин давхар нэмэгдүүлэх нь зүйтэй гэж сэтгэжээ. 

	Тэр хооронд Стимсон, Эвери, Маккиббен, Ван-Сайкл гэх мэт хүмүүс Каупервудын эрх ашгийн төлөө хотын зөвлөлийн янз бүрийн гишүүдтэй ярилцан ятгалга явуулж хоёр жилийн дараа болох сонгуулийг хүртэл Каупервудын эсрэг арга хэмжээнүүдийг дэмжихгүй байвал жил бүр хоёр мянган долларыг хэнд ч мэдэгдэхгүй маш нууцаар бэлэг зэлэг буюу мөнгөн тэмдэгтээр шагнал болгон өгнө гэж байв. Чингэхдээ шууд өөрснөө хэлдэггүй байж. Нэг мэдэхэд л найз нөхдөөр нь юм уу айл хөршөөр нь аль эсхүл эелдэг сайхан зантай үл таних хүнээр захидал бичиг дамжуулдаг байж. Тийм аргаар хотын захиргааны арван нэгэн гишүүнийг нэгэнт хахуульдаж байлаа. Түүнээс гадна Маккенти болон түүний нөлөөгөөр найдвар хүлээлгэж болох Ардчилсан Намын арван депутат байсан билээ. Ийм болоод байсныг Шрайхарт, Хэнд, Арнил ноён мэдээгүй байв. Тэд хотод гүүрэн зам тавих зөвшөөрөл олгох гэж хэчнээн оролдовч тэр нь бүтэж өгөхгүй байлаа. Тэгээд Шрайхартын өөрийнх нь харьяа газраар Өмнөд хэсэгт ганц гүүрэн зам тавих зөвшөөрөл арайхийн олж авсан ба Женерал Элэктрик компанид ч бас ганц, тэгэхдээ чухал биш шугам зөвшөөрүүлжээ. Түүнийг нь хэрэв Каупервуд эрх мэдэл чадал чансаатай байх юм бол тэгсхийгээд өөртөө нийлүүлэн авч чадах байлаа. 

	
ДӨЧДҮГЭЭР БҮЛЭГ : ЛУИСВИЛЬД ОЧСОН НЬ

	Одоо Каупервудад улс төрийнхөөсөө санхүүгийн талаар тохиолдох бэрхшээл нь хамгийн их ноцтой болжээ. Чикагогийн төмөр замыг бариулахдаа Эддисоны ерөнхийлөн захирч байсан Нуурт Хотын Үндэсний банкийг мөнгөн хөрөнгөнийхөө гол эх булаг болгон ашиглаж байжээ. Харин Эддисон арга буюу огцорч Чикаго хотын мөнгө зээллэгийн компанид очиход Каупервуд хөөцөлдөж байж түүнийг нь орон нутгийн янз бүрийн банкны тусгай хөрөнгө мөнгийг хадгалж байх төвийн хадгаламжийн банк болгож чадсан байна. Гэсэн ч хотын төв хадгаламжийн банканд нөлөө ихтэй байсны дээр Нью-Йоркийн мөнгөний зээлтэй ойр холбоотой Хэнд, Арнил нараас Каупервудын эсрэг, түүний эрх ашгийн эсрэг хийх тэмцэл ширүүссэн үед Чикагогийн зээллэгийн компанид мөнгө хөрөнгөө хадгалуулдаг байсан орон нутгийн зарим банк гаднын дайсагнах хүчний шахалт шаардлагаар тэр хөрөнгө мөнгөө эгүүлж авах гэсэн шинж тэмдэг зөндөө илэрч эхэлжээ. Санхүүгийн тэр дайн хэр зэрэг ноцтой болохыг Каупервуд нэлээд хожуу ухаарчээ. Тэгээд сул, бэлэн мөнгө олдож магадгүй гэж мөнгөний эрлээр Нью-Йорк, Цинциннати, Филадельфи, Балтимор, Бостон, тэр ч байтугай заримдаа Лондонд очихоос аргагүй болж байлаа. Чухам тэгж явах үедээ нэг хүнтэй учран танилцаж түүний улмаас урьд хожид үзэж амсаагүй их адармаатай хайр сэтгэлийн болон амьдралын хэрэг явдалд орооцолдоход хүрчээ. 

	Каупервуд тус орны янз бүрийн нутгаар явж баячуултай нүүр учрахад гагцхүү мөнгө орлогоо бодсон хүйтэн царайтай улс ч тааралдаж байж, архи дарс ужид цэнгэл хөөцөлдсөн наргианч амьтад ч тааралдаж байжээ. Кентукки муж улсын Луисвиль хотын хурандаа Натаниэл Жилис хэмээх маш баян, морины хорхойтой, архичин, самуун эр л тэр бүгдээс онцгой хүн байсан бөгөөд Каупервудад төдхөн дотночлох болж, нэг биш удаа мөнгө зээлдэж байв. Тэр бол Кентукки муж улсынхаа ихэс дээдсийн дотор багтдаг нэлээд сонин хачин явдалтай хүн байлаа. Луисвильд байхад нь нэг удаа:

	Фрэнк ээ, хэрэв чи зөвшөөрвөл би чамайг өнөө орой миний мэдэх туйлын сонин нэг хүүхэнтэй танилцуулж өгье. Хөөрхөн хүүхэн биш гэхдээ зугаатай. Амьдралдаа элдвийг үзсэн хүн. Миний найз агсан хоёр хүний бэлэвсэн авгай, бас нэг найзын минь нууц амраг байсан юм. Би эцэг, эхийг нь таньдаг байсан болохоор сайн байдаг юм, бас багадаа их ухаалаг сэргэлэн жаахан охин байсан, одоо ч гэмээ нь амьдрах мөр нь базаахгүй гэлээ ч толиотой л хүүхэн дээ. Энд Луисвильд хуучин хэдэн найздаа зориулан нэг уулзалдах болзооны газарлахуу юм эрхэлж байгаа хүн. Чи өнөө орой онцын ажилгүй биз дээ? Хоёул тийшээ очих уу?гэжээ. 

	Каупервуд угаас хүчирхэг, эрүүл чийрэг адгуус шиг байрын хүн болохоор өөртэйгөө төсөө бүхий хүмүүстэй нийлэхээрээ хэзээд уриалаг байдгийн дээр өөртөө ашиг болох хүмүүсийн аяыг дагуулах дуртай учраас тэгье гэжээ. 

	— Надад тэр чинь их сонин санагдаад байх юм. 

	Би очилгүй яах вэ. Тэр авгайнхаа тухай цааш нь ярьж өгөөч дээ. Царайлаг уу?

	— Аюулын шүү. Гэвч царайлаг хүүхнүүдтэй холбоотой байдаг нь хамгийн чухал даа гээд бууралтсан жаахан ямаан сахалтай, хурдан хөдөлгөөнтэй хар нүдтэй тэр хурандаа намбатай ирмэхэд Каупервуд:

	— Намайг тийшээ хамт авч яв даа гэж хэлээд босов. 

	Бороотой орой байлаа. Хурандаатай ажил төрлөө хэлэлцэж тохироход ганц өдрийн хугацаа үлдээд байжээ. Тэгэхлээр хөөцөлдөх юм шувтарсан буюу тун ялимгүй үлдсэн байв. Замдаа, хурандаа, тэр хүүхнийг Нэнни Хэддин гэж эрээ цээргүй өхөөрдөн нэрлэж амьдралынх нь тухай нэлээд юм ярьжээ. Түүний үгээр бол Нэнни Хэддин гэдэг нь тэр авгайн багын нэр гэнэ. Хожим Жон Александр Флеминг хатагтай болсноо, нөхрөөсөө салаад өөр хүнтэй гэрлэж Айра Жорж Картер хатагтай болж, одоо хөөрхий амьтан савсаг хүмүүсийн дотор (хурандаа өөрөө тэдний нэг ажээ) нэлээд нэр муутай нэг газрын эрхлэгч Хэтти Старр гэж нэршсэн гэнэ. Каупервуд, түүний ярьсан тэр бүхнийг тэр эмэгтэйтэй уулзахын өмнө нэг их сонирхсонгүй, харин хоёр хүүхэдтэй, анхных нь нөхрийн хүүхэд, Беренис Флеминг гэдэг охин нь одоо Нью-Йоркийн нэг дотуур байртай сургуульд байдаг, нөгөө нь Рольф Картер гэдэг хүү, одоо өрнөдийн муж улсуудын нэгэнд хөвүүдийн цэргийн сургуульд байдаг юм гэж сонсоод л их шохоорхон сонирхжээ.

	— Охиныг нь би ёстой сайн удамтай хүн гэж боддог. Хэдэн жилийн өмнө эхийнх нь зуны байранд очихдоо би тэр охиныг хоёр гурван удаа л зүс үзсэн. Аравхан настай охин мөртөө үнэнхүү үзэсгэлэнт бүсгүйн шинжтэй болжээ гэж би бодсон. Төрөлхийн хатан гэж байдаг бол тийм намбатай төрсөн охин. Эх нь тийм байж охиноо зөв шулуун замд яаж оруулж чадсаныг нь би мэддэггүй юм. Тийм сургуульд ямар аргаар юугаараа байлгаж чаддаг нь таавар гэсэн үг. Нэг л өдөр бөөн будилаан шуугиан дэгдэх вий. Эхийнхээ тийм аргаар аж төрдгийг охин мэддэггүй юм байна лээ. Охиныгоо энд ерөөс ирүүлдэггүй юм шүү. 

	— Беренис Флеминг гэж Каупервуд дотроо санаж хэлээд яасан ч сайхан нэртэй юм. яасан ч гоц амьдралын замтай юм бэ? Одоо хэдэн настай бол? гэв. 

	— Өө, одоо арван тавтай бол уу, лав тэрнээс хэтрээгүй. 

	Очоод гаднаас нь харахад тэдний байшин модгүй цулгай царай муутай гудамжинд байтлаа ороод очихлоор зайтайгаас зайтай тавил хэрэгсэл сайнтайг үзээд Каупервуд гайхжээ. Урьд дээдсийнхэнд Картер хатагтай гэгдэж байснаа, одоо нэлээд доогуур зэргийн хүмүүсийн дотор Хэтти Старр гэгддэг тэр хүүхэн өөдөөс нь гарч ирэв. Одоогийн эрхэлдэг ажил нь ямар ч байлаа гэсэн цаанаа их догь сайхан шинж бүрдсэн хүн юм гэж Каупервуд түүнийг хармагц бодлоо. Их ухааны хүн биш, гэлээ гэх нь ээ ямар ч болсон сэхээтэн шинжтэй, сэргэлэн овсгоотой, лав л болхи бааз хүн биш байлаа. Тэр авгайн цаанаа л нэг намбатай хөдөлгөөн, байж байгаа байдал, гудиггүй цовоолог ааш зан, яаж аж төрж байгаагаа нуух ч үгүй, хэр баргийн эелдэг нялуун орчинд хөөрч дэврэхгүй дадсан тэр бүхий л байдал нь Каупервудад их тааламжтай санагджээ. Толгойтой үсээ «империа» хэмээх франц маягаар сул тавин янзалсан байх ба хоёр хацарт нь жижигхэн улаан судаснууд үл мэдэг гэрэлтэнэ. Нүүр амаа нэн их будсан боловч өөрт нь зохижээ. Саарал туяатай зөөлөн харцтай цэнхэр нүд нь цайвар хүрэндүү үстэйгээ өнгө сайхан дүйжээ. Ягаан цэцгэн хээтэй гэрийн даашинз махалж яваа биед нь таарчээ. Хүзүүндээ сувдан сондор зүүсэн байв. 

	— Хоёр эрийн бэлэвсэн авгай, хоёр хүүхдийн эх хүн! гэж Каупервуд дотроо бодов. Хурандаа, тэр хоёрыг амархан танилцуулснаар яриа хөөрөө төдхөн хөвөрлөө. Картер хатагтай, Каупервудыг нэлээд эртний мэдэх болсон гэж их л эелдгээр хичээнгүйлэн хэлэв. Түүний төмөр замын талаар явуулсан нүргээнт ажлын цуурай энэ авгайд ч их бага алин боловч сонсогдсон ажээ. 

	— Нэгэнт Каупервуд ноён энд ирсэн болохоор Грейс Деминг ир гэж уривал тун аятайхан байна санж гэж тэр авгай хэлэв. Тэр нь хурандаагийн хамгийн дуртай хүүхэн байжээ. 

	Би Картер авгайтай ярилцвал маш их баярлах байна гэж Каупервуд яагаад ч юм эелдэг наалинхай байдлаар хэлэв. Тэр авгайн түүх намтраас цааш нь сонсоосой гэж шохоорхсондоо тэр биз ээ. Дахин дахин уулзаж ярилцсаар, бас хурандаагийн дэлгэрэнгүй ярьж өгч байснаас тэр авгайн өнгөрсөн түүх намтрыг мань эр бүр нарийн мэдэж авсан байна.

	Нэнни Хэдден, Жон Александр Флеминг, Айре Жорж Картер, Хэтти Старр гэж олон овог нэр зүүж явсан тэр авгай бол Виржин, Кентуккийн Хэдден. Колтер удмын холын төрөл бөгөөд тэр хавийн дөрөв, таван муж улсын тайж язгууртнуудын бараг тэн хагастай нь хол ойрын удам судрын холбоотой хүн юм санж. Одоо ч гэсэн ихэс дээдсийн дорвитой хүмүүс лүгээ танил тал мөртөө дөнгөж хоёр зуун мянга хүрэхтэй хүрэхгүй хүн амтай энэ холхи газрын жижигхэн хотод нууц уулзааны ажил эрхэлдэг байна. Яагаад тийм болсон юм бол? Яаж байгаад тийм замд орсон юм бол? Юмтай айлын зүстэй охин сон, баян айлын бэр болж явсан хүн сэн. Анхных нь нөхөр Жон Александр Флеминг бол хуучин цагийн боолын эзэн, тамхи тариалагч Флеминг удмын чинээлэг, эрх ямбатай хүмүүсийн сайн муу чанарыг шингээсэн Виржин-Кентуккийн ихсийн хүрээлэнд багтаж явсан ганган дэгжинчүүдийн нэг асанжээ. Дипломат албаны хүн болгох гэж хууль цаазын сургуульд оруулсан боловч төрөлхийн их залхуу хойрго учраас тийм хүн болсонгүй. Харин адуу мал, хурдан морь, ан гөрөө, бүжиг найр, эмс охидын хойноос улайран хөөцөлдөж явжээ. Түүнийг гэр бүлтэй болоход Виржин-Кентуккийнхэн хосгүй хоёр нийллээ гэлцэж байжээ. Хоёул баян айлын хүүхэд байлаа. Тэгсхийгээд угаас ужид цэнгэлийн далайд умбаж байсан айл гэрээс гарсан улс болохоор тэр хуй салхиндаа эргэлдэж эхэлжээ. Нуусан төдий болоод яаж ч завхайрч байсан хочгүй байжээ. Тэгээд ч намрын нэгэн сайхан өглөө Өмнөд Кэролайны ууланд зугаалан явж байтал нь ажилгүй наргиж явдаг Таккер Тэннер гэгч нэг залуу тааралдан Нэнни Флемингийн үзэсгэлэн гоод унаж хүүхэн ч зуурдын сэтгэлээ түүнд өгчээ. Флемингийн сайн найз нар нь төдхөн авгайнх нь тухай хов хүргэжээ. Өөрөө архич танхай завхай эр болохоор Флеминг тэр Тэннертэй нэг үдэш өндөр уулын замд тааралдаад:

	— Энэ газраас эсэн мэнд дээрээ өнөө шөнийн дотор зайлсан чинь дээр байх шүү. Үгүй бол өглөө нар мандахыг үзэхгүй болно шүү гэсэнд тэр өмнө зүгийн этгээдийн хэлж буй үгэнд учир утгагүй, давамгай юм байгаа боловч ямар ч гэсэн буу шийдэмдээ хүрэхээс зайлахгүй юм боллоо гэж бодоод зайлан оджээ. Флеминг хатагтай нэлээд сандарсан боловч гэмшсэнгүй, харин ч ихэд гомдон байх тул тэр хоёр хэрүүл уруулаас салахыг больж хоёул архи дарс ууж бие биедээ агсамнасаар адаг сүүлдээ салжээ. Таккер Тэннер нэгэнт согог суусан хайр сэтгэлийн хойноос нь хөөцөлдсөнгүй. Харин дээр нэр дурдсан Айра Жорж Картер гэгч мөн тэр зиндааны хөрөнгө чадалтай, насаар хавьцаа, бас ужид цэнгэл хөөцөлдөхөөс өөр юу ч хийдэггүй залуу эр тэр хүүхэнтэй сууя гэсээр гэрлэжээ. Анхныхаа нөхрөөс нэг охинтой болсон бол хоёр дахиасаа бас нэг хүүтэй болжээ. Хоёр хүүхэд нь том болж эцэг, эхийн хайр ивээл хэрэгтэй гэдгийг ухаарахаас өмнө Айра Жорж Картер элдэв шалиг самуун юмаар хөөцөлдсөөр байж хадам эцэг хошууч Викхэм Хэддений охиндоо өгсөн хамаг өв хөрөнгийг үрэн таран хийжээ. Архи дарсанд орж, завхай зайдан нь хэтрээд удаан насалж чадалгүй тэр нөхөр нь үхэхдээ эхнэр хүүхдээ үгүйрлийн амсар өнгийлгөсөн байна. Картер хатагтай ч өөрөө амьдралын зовлон гэх юм нэг их үзээгүйн дээр бас нас залуу, завхай самуундуу хүн байлаа. Гэвч Айра Жорж Картер амьдралаа дэмий үрж өнгөрөөд үр хүүхдээ үгүйрэл хоосролын босгон дээр нэгэнт аваачсаныг нүдээр үзэж, биеэр туулах болсон бэлэвсэн тэр авгай үр хүүхдийнхээ төлөө санаа зовж эрүүл саруул ухаан гаргах болжээ. Хайр сэтгэл, тачаал, дурлалын нь хүч гал дөл мөхөөгүй ч гэсэн урьдын адил тэр тэнгис далайд дураараа умбах сачий нь даанч хүрэхгүй болжээ. Нас гучин наймтай, өнгө толио барагдаагүй тэр авгай, бусдын шавхруу харж амь зуухыг хүссэнгүй. Амьдралын эрээн барааныг сайн мэдэхгүй, хүмүүсийн элэг доог болтлоо дор орсон зарим баян цатгалан явсан хүмүүсийн байдалд орох нь уу гэж бодохоос амьд явахын хэрэггүй санагдана. Өв хөрөнгө нь барагдаж, үе зиндааных нь хүмүүс тоохыг больж, дээгүүрх нэг нь нүүр буруулах болоод ирсэн үед ч мань авгай ямар ч болтугай оёдолчин болох юм уу, хуучин танилуудаа царайдаж гуйлгачин янзаар амьдрах гэж явахгүй гэж дотроо хатуу шийджээ. Тэгээд яв явсаар, танил тал, зуурдын сэтгэлээр бужигнаж, зүгээр ганган дэгжин авгай ч юм уу, аль эсхүл янхны газрын хүүхэн ч юм уу гэмээр хоёрын хооронд гурвын дунд байдалтай байж байгаад адаг сүүлдээ Луисвильд нэр муутай нэг газар нууц эрхлэх болсон ажээ. Тийм юм зохиох санааг уг нь тийм юм мэддэг хүмүүс сэдсэн бөгөөд энэ нь тэр хүүхнийг бодсондоо ч биш, харин өөрсдийнхөө л зугаа цэнгэлийг бодсон хэрэг. Хурандаа Жилис мэтийн гурав дөрвөн найз нь тоглож наргиж, нууц амрагуудтайгаа уулзаж байхын тулд хэдэн өрөөтэй тийм байр бий болгохыг хүссэн байж шүү дээ. Одоо тэр авгай Хэтти Старр хэмээгдэх бөгөөд үе үе тэднийх ер бусын наргиантай байх учраас цагдаагийн газар ч сэжиг авч энэ бол Хэтти Старр гэдэг авгайн байр гэж нэг их тодорхой биш ч гэсэн мэддэг болсон байлаа. 

	Эрээн бараантай хорвоогийн далайд салхины аясаар хөвөх мэт явдаг тэр замаа алдсан хүүхний дэргэдүүр Каупервуд зүгээр өнгөрөх хүн биш, яагаад гэвэл мань эр хүний дээр дор орох адармаат амьдралд хорхойтой юм шиг сониуч билээ. Чадал чинээтэй хүн тал талаас нь дэмжээд өгөх юм бол Нэнни Флемингийг хуучин зиндаанд нь оруулж болох юм шүү гэж хурандаа Жилис нэг удаа хэлжээ. Флеминг авгай хүний нүдэнд хачин дулаахан хүн. Хоёр хүүхэд нь ч өөрцгүй. Харин тэр хоёрынхоо тухай хүнд ерөөс хэлдэггүй байжээ. Каупервуд, тэднийд хэд хэд очсоноос хойш Луисвильд очвол заавал тэднийхээр орж олон цагаар ярилцан суудаг болжээ. Нэг удаа өөрийнх нь өрөөнд ороод байтал Картер хатагтай, охиныхоо зургийг орныхоо хажуугийн жижиг ширээн дээрээс авч шургуулгад хийв. Каупервуд тэр охиных нь зургийг урьд нь ер үзээгүй байжээ. Арван тав зургаан настай охины тэр зургийг зэрвэс харсан боловч туйлын эелдэг, сэтгэл зүрх дэвтээм инээмсэглэл нүүрэнд нь тодорсон горзгор туранхай тэр охины гоолиг сайхан хүзүү, үлэмжийн их намба илтгэн талимаарах мэлмий нь түүний сэтгэлийг аргагүй л хөнджээ. Каупервудын сэтгэл зүрх нэгмөсөн тийш чиглэж, охинд нь тийнхүү татагдсанаар эхийг нь түрүү түрүүчийнхээс хавьгүй их анхаарах болов. 

	Түүнээс хойхно Каупервуд, Луисвилийн нэг гэрэл зурагчны цонхон дээр Беренисийн бас нэг зургийг олж үзээд санаа сэтгэл нэгэнт шуударчээ. Охиныхоо ирүүлсэн зургийг эх нь тэр гэрэл зурагчинд өгч томруулсан байжээ. Беренис, дээр үеийн маягийн задгай зуухны дэргэд хааш яаш байдалтай, нэг хөлөө сойн, хэлтгийдүү зогсон зургаа даруулсан байх агаад зүүн гартаа өргөн хүрээтэй бүрх малгай барьж, үл мэдэг жуумалзан инээвхийлжээ. Үнэндээ инээвхийлсэн ч биш зөвхөн инээвхийлэх янз гаргасан төдий гэмээр бөгөөд дүрлэгэр нүдэнд нь энгүүн, залирхаг байдал тодорно. Тийм эгэл байдлаараа ч тэр зураг Каупервудад их таалагджээ. Картер хатагтай, тэр зургийг олны нүдэнд тавихыг зөвшөөрөөгүйг Каупервуд огтхон ч мэдэхгүй байлаа. «Мөн ч сайхан төржээ» гэж Каупервуд бодоод зурагчин дээр орж тэр зургийг цонхноос авч, негативыг нь устгуулах санаатай оров. Тавин доллароор л негатив, зураг, бүгдийг нь аргалж болох байлаа. Тийм арга замаар Каупервуд зургийг нь авч дор нь жаазлуулан Чикагод авчран өрөөндөө өлгөж зарим үе үдшийн цагаар хувцсаа солих гэж яарч явахдаа тэр зургийг ширтэн зогсох болжээ. Харах бүр сонирхож шохоорхон дурлах нь их болж байв. Меррил мэт ихсийн гаралтай гэгдэх олон хатагтай нарын боддог жинхэнэ язгуур сурвалжтай заяаны эрхэм хатагтайн биелэл энэ юм байна гэж Беренисийн тухай Каупервуд бодох болов. 

	Түүнээс хойш даан их удалгүй Луисвильд очвол Картер хатагтай тун түгшүүртэй байдалд орж ажил төрөл нь маш урагшгүй болсон байв. Олонд ихэд нэр гарсан хошууч Хэйтенбик гэгч хүн тэднийд байж байгаад гэнэт онцгой нөхцөл байдлын дотор үхсэн байжээ. Тэр хүн, хөрөнгө чинээтэй эр бөгөөд эхнэртэйгээ Лексинтонд суудаг боловч тэндээ байнга байх нь үгүй, голцуу Луисвиль рүү явдаг байжээ. Картер хатагтайд миний найз эмэгтэй гэж танилцуулсан Трент гэгч нэг жүжигчин хүүхэнтэйгээ наргиж байгаад яг тэндээ зүрхний гажгаар нас барсан юм санж. Баахан чалчаа мөрдөн байцаагчийн амнаас болж цагдаагийн газрынхан тэр талаар юу юу болсныг нь нэгд нэгэнгүй мэдсэн ажээ. Хурандаа Жилис болон нийгэм-улс төрийн талаар үлэмж их нөлөөтэй хүмүүс аргалаагүй бол Трент хүүхэн, Картер авгай, хошууч Хэйтенбик, түүний гэргийн зураг, түүнчлэн ер нь Картер авгайн орон байр ямаршуу газар болох тухай холбогдох зүйлс сонин хэвлэлд гарах дөхсөн байлаа. Уг хэргийг таг дарагдуулаад өнгөрч чадсан боловч Картер авгай амар заяа үзэхийг байсан байв. Тэгнэ чинээ өөрөө ч бодоогүй байжээ. Өнөөх сайн найз нөхөд гэгчид нь ч тийм юмнаас болоод үзэгдэхийг больжээ. Өөрөө ч сэтгэл санаагаар унажээ. Каупервудтай уулзаад үнэнээсээ асга цутга уйлсан байна. 

	Тийнхүү гашуудалтайяа уйлахыг нь Каупервуд хараад:

	— За, за уйлаад яах юм бэ. Чухам юу гэгч болоод байгаагаа надад хэлэхгүй юу, сүртэй юм болохгүй дээ гэхэд ихэд цурхиран:

	— Ай, юу гэхэв, Каупервуд ноён минь. Таныг явснаас хойш би муу юм их үзлээ. Та хошууч Хэйтенбекийн нас барсныг дуулсан биз дээ. 

	Каупервуд, хурандаа Жилисээс тиймэрхүү юм сонссон болохоор толгой дохив. 

	— Саяхан намайг цагдаагийн газар эндээс зайл гэсэн. Байшингийн эзэн ч мэдэгдэл өгөөд байна. Хоёр хүүхдээ бодохоос л зовох юм... гээд нүдээ алчуураараа дарлаа. Каупервуд сонирхосхийн бодол болж байснаа:

	— Танд очих газар байхгүй юм уу? гэж асуувал тэр авгай:

	— Пенсильванид зуны сууц бий. Яаж би энэ хөхөө өвлийн хүйтэнд тэнд очих билээ. Тэгээд бас юугаараа амь зуух бил ээ? Ганц амь зууж байсан арга маань энэ шүү дээ гээд өрөөнүүдээ заав. 

	— Пенсильвани дахь сууц чинь өөрийн чинь юм уу?

	— Тийм нь тийм. Үнэ хүрэх ч үгүй худалдах гээд ядсан юм. Беренис минь тэр муу байранд дургүй болсон болохоор би худалдчих санаатай хэдэн удаа оролдоод чадаагүй юм. 

	— Танд хадгалсан мөнгө ч байхгүй юу?

	— Энэ байрны үнэ хөлс хоёр хүүхдээ сургуульд явуулах гээд бүгдийг нь барчихсан юм даа. Беренис, Рольф хоёрыгоо гарыг нь ганзаганд, хөлийг нь дөрөөнд хүргэе гэсэн юм сан. 

	Каупервуд, Беренисийн нэрийг дахин сонсохдоо дур хүсэл нь улам сэргэв. Бага зэргийн тус дэм үзүүлэхэд их гарзтай юм болохгүй. Тэрнээс гадна тэр охинтой нь ч уулзах завшаан гарч мэднэ гэж бодоод:

	— Та эндээс явахдаа юунд нь дургүйцсэн юм бэ? Хүүхдүүдээ л гэж байгаа бол ер нь энд байх хэрэг алга. Ийм байдал тэдэнд чинь ээлтэй юм болж чадахгүй. Та охиноо хүний зэрэгтэй болгоё гэж бодож байгаа шүү дээ гэхэд Картер авгай;

	— Ээ дээ, ямар зүг байх вэ гэж бараг царайчлан хэллээ. 

	Аливаа юм бодохдоо юун тухай ч байлаа гэсэн дандаа албаны царай гаргаж олон таван үггүй, товч, жишимгүй байдлаар ярьдаг зантай Каупервуд:

	— Тэгж таарна гэв. Харин энэ удаад мань эр нэн эелдэг байлаа. 

	— Тэгвэл түр зуур ч гэсэн Пенсильванид очвол яасан юм, аль эсхүл Нью-Йоркт очих уу? Эндээс зайлах хэрэгтэй, юу хийх вэ. Юм хүмээ далайн хөлгөөр тээлгэчих, эсхүл зарж орхино биз гэж өрөөнүүдийг нь гараараа занган хэлэв. 

	— Тэгж чаддаг сан бол тэрнээс сайхан юм хаа байх вэ. Би даанч яах ухаанаа олохгүй байна. 

	— Миний үгэнд ороод түр зуур Нью-Йоркт оч л доо. Та эндэх өр ширнээсээ ангижир, бусдыг нь яах вэ, ямар ч атугай нэг хэсэгтээ би даая. Тэгээд өөр маягаар амьдарч үз. Хүүхдүүдээ бодохгүй бол тун муу юм болж мэднэ. Хүүг чинь насанд хүрмэгц би замд нь оруулаад өгөмз. Харин Беренис (энэ нэрийг маш энхрийлсэн байдалтай хэлэв) арван ес-хорь хүртлээ тэр сургуульдаа сурч чадах юм бол танил тал ихтэй болж хэн хүнээс дутахгүй сайхан амьдралтай болно. Та тэр хуучин найз нөхдийнхөө алинтай нь ч хойшид уулзаж учрахгүйг л хичээх хэрэгтэй юм шүү, ганц хичээх юм чинь тэр. Сургуулиа төгсгөхлөөр нь нэг хэсэг гадаадад аваад явбал уг нь сайн даа.

	— Ямар зүг байх вэ, чаддаг сан бол тэгэлгүй яах вэ гэж Картер хатагтай их л аргаа барсан байдалтай санаа алдан хэллээ. 

	— За тэгвэл миний хэлснээр яв. Иймэрхүү гайтай юмнаас болж хоёр хүүхдийнхээ амьдралд гай тарьчихвал бэрхдэх нь тэр шүү. 

	Үнэнээсээ санавал үгүйрэл гуйланчлалаас аварч чадах хүн юм гэж Картер хатагтай бодоод хязгааргүй их баярлаж талархаж буй сэтгэл санаагаа дэлгэхийг дөхсөн боловч бас ч тэр хүний цэрвүү бишүүрхүү байдлыг хараад биеэ барилаа. Заримдаа маш халуун дотно сэтгэлтэй хүн мэт санагдавч заримдаа тийм биш санагдана. Чухам энэхэн үед бол Каупервуд, Беренис Флемингийн эрхэмсэг сайхан байдлын тухай, тэр нь өөрт нь их хэрэг болж мэдэх тухай бодож суулаа. 

	
ДӨЧИН НЭГДҮГЭЭР БҮЛЭГ : ФЛЕМИНГ ХАТАГТАЙН ОХИН

	Каупервудыг эхтэй нь танилцаж байх үед Беренис Флеминг Америкт хосгүй гэгдэж байсан Нью-Йоркийн Эргийн Болдог дахь «Брюстерийн охидын сургууль» гэдэгт сурч байлаа. Тэр үед эхийнх нь үйлс муудаж байсан хэдий боловч угаас Хэдден, Флеминг, Картер овгийнхон нэр сүр ихтэй байсан тул Беренисийг тэр сургуульд ороход саад болсонгүй. Беренис бол туранхай, гоолиг биетэй, уг нь Каупервудын боддогоор Эйлинийхтэй адилархуу зэс мэт улаавтар өнгөтэй үстэй өөрт нь хэзээ ч тааралдаж байгаагүй онцгой хүүхэн санагджээ. Арван долоохонтой байх үедээ ч үе чацуутан, өөрөөсөө дор охиддоо гайхагдан шагшигдаж байжээ. 

	Үнэхээр хачин сайхан охин доо! Ийм жаахан годгор охин мөртөө биеэ мэдэж хүүхэн хүн гэдгээ, тэгээд ямар учир холбогдолтой болохоо, нийгэмд ямар суурь эзэлж болохоо ч ухаарсан байж. Ов товхон сэвхтэй тунгалаг царайн хоёр хацрын улаан нь заримдаа хэтэрхий тод ч юм уу гэмээр бөгөөд шөнийн гүн цэнхэр тэнгэрийн өнгөтэй мигуй нүд, унжгардуу хамар, хөөрхөн ам, сайхан шүд, тэгш гоё шанаа, энэ бүгд нь түүний гоц намбатай, үлэмж эрхэмсэг, жишимгүй янзын алхаа гишгээ, хөдөлгөөнд хөгжмийн эгшиг адил зохицсон мэт санагдана. Хоол цайны өрөөнд ороод багш нарыгаа байхгүй хоорондуур толгой дээрээ зургаан таваг, усны хувин тавьчхаад Ази, Африкийнхны маягаар алхан явахдаа хүзүү, толгой, мөрөө огт хөдөлгөхгүй байж чадна. Энэ «илбээ» дахин нэг үзүүлээч гэж хамт сурдаг охид нь хэдэн долоо хоногоор шалж гуйна. Беренис Флеминг заримдаа номын сангийн өрөөнд байдаг жигүүрт дагинын баримлыг дуурайн хоёр гараа арагш тэлэн, цээж түрэхэд цаадуул нь бас их сонирхоно. Ягаахан хацартай нэг жаал охин бүр биширсэн янзтай:

	— Нээрэн чам шиг байсан байх. Толгой нь яг чинийх шиг байсан байх. Чи бүр яг дуурайх юм гэнэ. 

	Беренис, хариуд нь юу ч хэлэхгүй зүгээр л гүн цэнхэр нүдээрээ дүрлийн харна. Ер нь юу ч хэлэхгүй атлаа харцаараа хүнийг далайлгаж чаддаг ажээ. 

	Үл ялиг журам горимыг ч гуйвалтгүй сахихыг шаардаг хуучныг үхширтэл баримталсан ёсорхог, ууль шувуу шиг ихэмсэг, хоосон цээж гаргадаг тийм багш нартай тийм сургуульд сурна гэдэг бол Беренист хүүхдийн тоглоом зугаа шиг санагддаг байлаа. Тэр сургуульд сурах нь хүн амьтны дунд нэр төртэй хэрэг гэдгийг арван тавтайдаа ухаарсан боловч өөрөө түүнээс ч илүүгээ бас ухаарчээ. Беренис бол ном, журам заадаг багш нараасаа илүү, дуулах, бүжиглэх, шүлэг унших, бүжихийг нь шагшин биширдэг үеийн язгууртан охидоосоо ч давуу байлаа. Беренис өөрийн гарал үүсэл, нийгмийн байдлаас үл хамаарах төрөлхийн үнэ цэнэ, бие махбодын гоо сайхан үзэсгэлэнгээ хамаг сэтгэл зүрхээрээ гүнээ мэдрэн туйлаас эрхэмлэнэ. Заримдаа тасалгааныхаа хурц гэрлийг унтраачхаад сарны бүдэг гэрэлд бие бялдраа шинжин хөлхөж эртний грекийн уян хатан хөдөлгөөнт гэнэн цайлган гэмээр маягийн бүжиг бүжнэ. Беренис зааны яс шиг цав цагаан хувцас хунарынхаа цаана нуугдах хамаг бие цогцсоо, чигчий хуруугаа ч гололгүй мэдрэн өндрөөр үнэлнэ. Бусдаас нууц хөтөлдөг өдрийнхөө тэмдэглэлд (энэ бол түүний бас нэг урлаг буюу хачин зан ч гэж болно биз) ингэж бичсэн байна:

	«Миний арьс гайхалтай сайхан юм. Баялаг амьдралын аман хишигтэй гэмээр. Би энэ сайхан арьс дор нь байгаа булчин шөрмөсөндөө хайртай. Гар хуруу, үс сормуус, нүд минь хайр хүрмээр сайхан. Гар минь урт, нарийхан бөгөөд гуалиг, нүд минь гүн цэнхэр, дүрлэгэр, үс минь улаан хүрэн, өтгөн, нуугьсан зөөлөн. Урт, чадалтай чац минь шөнөжин бүжиглэхийг ч даана. Амьдрал гэгч яасан сайхан бэ? Амьд явахыг би хэчнээн хүснэм!» гэжээ. 

	Беренис Флеминг уг нь тачаангуй хүн, гэвч биеэ барьж чадна. Нүдээрээ хэнийг ч хуурч чадна. Өөдөөс чинь гэмгүй гэнэн царайгаар инээмсэглэн, тоох шинжгүй харж чадна. «Танд би яагаад ч боддогоо мэдэгдэхгүй» гэж хэлж буй мэт шинж уруулынх нь эргэлээс үл мэдэг илэрнэ. Толгойгоо хазайлгасхийн, далд хуурмагаар инээмсэглэн, цаанаа юу ч үгүй хонгор амьтан шиг харагдана. Өдий насанд үнэндээ юу байх вэ. Гэхдээ л дотуур тамиртай, үүнийгээ нуухыг ихэд хичээнэ. Хүн яаж ч тэрийг нь мэдэх билээ! Ер нь чин үнэнийг нь яаж ч мэдэх билээ!

	Каупервуд, Луисвильд Картер хатагтайтай танилцсанаас хойш хоёр хаврын нүүр үзсэний эцэст түүний нарны бурхан Хэлиссын охин Сирс шиг Беренис охиныг анх удаа зүс үзэж танилцсан байна. Хувь заяа нимгэн эх нь Каупервудын хамт Нью-Йоркт ирээд байсан аж. Беренис, Брюстерийн сургуулийнхаа төгсгөлийн баярын нэг ёслолд оролцож байжээ. Каупервуд өөрөө «Нидерланд» гэдэг зочид буудалд бууж, Картер хатагтайг Гренобл гэдэг нэлээд эгэл зочид буудалд оруулжээ. Тэгээд хоёул, хөөрхнөөс хөөрхөн төрсөн охин дээр хамтдаа очсон байна. Каупервуд, тэр охины зургийг Чикаго дахь ордондоо хэдэн сар хадгалсаар болой. Тэр хоёрыг Брюстерийн сургуулийн бүдүүн бааздуу хүлээх өрөөнд ороход төдхөн өндөр, нарийхан, гоолиг нуруутай, хөөрхөн охин Беренис чимээ шуугиангүй гулсах адил орж ирлээ. Каупервуд, түүнийг хармагцаа зурагтайгаа яг адил юм гэж бодоод баярлаж байлаа. Инээж жуумалзаж байгаа нь нэлээд зальтай, этгээд ухаалаг харагдавч мөн л хүүхдийн гэнэн сайхан санаа илрэх ажээ. Каупервудын зүг хялам ч хийлгүй эх рүүгээ хоёр гараа нэн гайхалтай намбатай сунган тэмүүлж:

	«Ээж минь! Хүрээд ирэв үү! Өнөө өглөөнөөс аваад таныг бодоод байсан юм. Та яг мэдсэн юм шиг хүрээд ирж. Би таныг заримдаа хэлсэндээ хүрдэггүй болохоор өнөөдөр ирнэ гэж лавтай итгээгүй байсан. Урьд шөнө таныг зүүдэлсэн шүү» гэж дуу алдаж байгаа байдал нь ёсорхуу мэт боловч үнэн зүрх сэтгэлээс нь гарч байлаа. 

	Өмссөн торгон даашинзны нь хормой шаахайных нь зулгийг шүргэм урт аж. Тэр сургуульдаа хориотой атал үнэртэй ус бага зэрэг түрхсэн байв. 

	Беренисийн ихэмсэг зан, дэргэд нь Каупервуд байгаа хоёроос болж Картер хатагтай нэлээд зовж буй янзтай боловч охиноороо бахархаж байгаа нь Каупервудэд ил байв. Беренис урт сормууст нүднийхээ булангаар Каупервудыг ганц удаа хяламхийн харахдаа түүний нас сүүдэр, өнгө жавхаа, эд хөрөнгө, эдэлдэг эрх мэдэл бүгдийг нь төсөөлөн авав бололтой. Эхтэй нь танил тал байдаг олон догь хүмүүсийн нэг, санхүүч бол уу, ямар ч гэсэн их л чинээлэг чадалтай хүн юм даа гэж яг мэдсэн байна. Ер нь эхийнхээ тухай бодох бүр гайхаж хачирхах нь олонтоо ажээ. Каупервудын цог мэт ширтэн харах том цэнхэр нүд нь тун аятайхан санагджээ. Беренис залуу охин мөртөө Каупервудыг бүсгүй хүнд баахан дуртай хүн юм, надыг ч шохоорхоод байгаа бололтой гэж нэн даруй ойлголоо. Гэвч цааш нь тэгж элдэвлэн уриалахыг Беренис огтхон ч боддог хүн биш тул эхийгээ л машид шохоорхсон янзтай байлаа. 

	— Беренис ээ, би чамайг Каупервуд ноёнтой танилцуулъя гэж Картер хатагтай хэнэггүй байдлаар хэлэхэд түүн тийш эргэж Каупервудыг цэнхэр нүдээрээ түр сүрхий зоримог харав. 

	— Ээж чинь таны тухай над ярьдаг байсан юм гэж Каупервуд их л эелдэг хэлэхэд Беренис ганц ч үг дуугаралгүй лавай шиг зөөлхөн туяхан турьгүй хүйтэн гараа татан авч эх рүүгээ эргэхдээ зовж тэвдсэн өчүүхэн ч шинжгүй байлаа. Каупервудыг огтхон ч тоохгүй байгаа бололтой. 

	Аар саар эгэл жирийн юм нэлээд ярилцаж байснаа Картер хатагтай:

	— Ээж нь ирэх өвөл Нью-Йоркт ирж хэдэн сар суувал яах вэ, хүү минь юу гэж бодож байна? гэж асуув. 

	— Гэртээ суух завшаан олдвол надад мөн ч сайн байна даа. Би энэ муу дотуур байртай сургуулиас бүр залхчихлаа. 

	— Яалаа гэж! Беренис минь, чамайг чинь би сургуульдаа дуртай л гэж боддог шүү. 

	— Даанч уйтгартай, хэрэг алга. Охид нь ч гэж баахан маанаг юмнууд. 

	«Та юу гэж бодож байна» гэсэн байдалтайгаар Картер, дагалдан яваа хүн рүүгээ хөмсөг сормуусаа өргөн харав. Каупервуд хэнэггүйхэн зогсож байлаа. Одоохондоо мань эр чухам юу ч гэж хэлэх билээ, дуугай л байсан нь дээр биз ээ. Картер хатагтай өөрөө эмх замбараагүй амьдардгаасаа болоод ч юм уу даа охинтойгоо маш зөөлөн, нэг л биеэ барьсан гэмт хүний янзаар харьцахыг нь Каупервуд ажжээ. Харин Беренис бол биеэ тоосон, дээгүүр зантай, дээрэлхүү байдалтай харагдана. 

	Каупервуд цонхны хөшгийг сөхөж гадагш хараад:

	— Энэ чинь харин сайхан цэцэрлэг байна даа гэхэд Беренис:

	— Тийм шүү, их сайхан цэцгүүд бий. Хүлээж бай. Би танд хэдийг авчирч өгье. Тастаж болохгүй гэдэг юм. Гэвч яах вэ, сургуулиасаа л хөөнө биз, тэгж гэм миний хүсэл бүтэх юм чинь. 

	— Беренис ээ! Нааш ир, болиоч! гэж эх нь дуудлаа. Охин нь туялзтал алхсаар алга болох нь тэр. 

	— Та юу гэж бодож байна? гэж Картер найзаасаа асуухад цаадах нь:

	— Нас залуу цус шингэн, зориг мохоогүй, яана гэхэв. Зөв шүү дээ, юу нь буруу байх вэ гэв. 

	— Амьдралынхаа алтан шар замд гай тарьчхуузай л гэж зовох юм. 

	Зураач хүний нүдэнд аль ч талаараа гоц сайхан загвар болмоор Беренис тэвэр дүүрэн сарнай цэцэг, үнэрт сэрүүн цэцэг хайр найргүй зулгаан авчирлаа. 

	Дураараа охин шүү! Очиж багш нарт нь хэлдэг юм бил үү, яах вэ, Каупервуд гуай? гэж эх нь зэмлэх царай гаргав. 

	— Хамба цэцэгт ороож Цитер арал дээр аваачвал таарах юм гэж Каупервуд тэр арал дээр нэг удаа очиж үзсэн учир тэр бурхан дагинас оршдог гэдэг домогт сайхан арлыг сайн мэдэж хэлжээ. 

	Беренис гайхан харснаа: 

	— Яасан сайхан үг вэ? Би танд ийм үг хэлсэнд тань цэцэг зориуд бэлэглэе гээд сарнай цэцэг барилаа. 

	Дуу шуу цөөнтэй, бүрэг номхон байсан охин одоо ингэж огт өөр болоод явчихлаа. Төрөлхийн жүжигчин зантай хүн юм даа. Үнэхээр төрөлхийн жүжигчин зантай, зөрүүд, овжин, ухаалаг, ихэмсэг, ертөнцийг өөрийнхөөрөө бодож түүнийг өөртөө захирагдах ёстой, миний гараас юм хайрлахыг горилон шогнойн суух ёстой гэрийн эрх нохой мэт байх юм гэж боддог хүн юм даа. Яасан сэтгэл зүрхийг булаам сайхан амьтан бэ? Тэгж боддогийнхоо хэрээр амар жимэр цэцэглэн дэгжих тавилангүй нь яасан тоогүй хэрэг вэ? Яасан тоогүй хэрэг вэ, нээрэн!

	
ДӨЧИН ХОЁРДУГААР БҮЛЭГ : Ф. А. КАУПЕРВУДЫН АСРАМЖ

	Тийнхүү анх уулзсанаас хойш нэлээд хугацаа өнгөрөөд Каупервуд, Картер авгайн зуны зуслан байдаг Поконо ууланд ирж цөөн хоног болохдоо Беренистэй дахин нүүр учирчээ. Тэр нутаг нь уулархаг газрын Струдсбургээс гурав орчим бээрийн зайд орших тун үзэмжтэй сайхан газар: Картер хатагтайн тайлбарлан хэлдгээр байшингийн саравчнаас харахад уул толгод нь алсад бэлчээрлэх сүрэг заан ч юм шиг, тэмээн хөсөг ч юм шиг, харагдана. Тэр сүрлэг ногоон уул толгодын зарим нь мянга найман зуун фут өндөр юм. Уулын хормойгоор Струдсбург руу явсан улаан зам нэгэн бээр гаруй газар тодхон зурайн үзэгдэнэ. Картер хатагтай Луисвильд олсон мөнгөнөөсөө илүүчлэн байж нэг цэцэрлэгчийг хөлсөлсөн тул тэр нь уулын бэлд орших зурвасхан зүлэгтэй газар, байшингийн яг өмнө талд зуны цагт цэцэг суулган ургуулна. Тэднийх нэг сайхан морин тэрэгтэйгээс гадна Рольф, Беренис хоёул тус бүрдээ хуучны өндөр биш, шинэ маягийн намхан дугуйтай унадаг дугуйтай юм. Беренист сонгодог хөгжмийн болон дууны пянзтай тавиур, төгөлдөр хуур, дурлан уншдаг номтой шүүгээ, зураг зурах багаж сэлт, биеийн тамирын элдэв хэрэглэл, үсний боолтоос өгсүүлэн эртний Грек бүжигт хэрэглэдэг өмсгөлийн зүйлийг өөрийнх нь гаргаж өгсөн загвараар хийсэн нь бий. Беренис бол залхуу, хоосон хүсэл мөрөөдөлд автсан, шунаг тачаангуй хүн юм. Өнөө маргаашгүй биелэх буюу алс ирээдүйн хүсэл мөрөөдлөөр санаа бодлоо дүүргэж өнөө өдрийн олдсон аливаа завшаан ашиглан зугаа цэнгэл эдлэхийг л хичээдэг байна. Юмыг тэгж хүйтэн царайлан тооцоолж, дур зоргоороо байх Беренис Флеминг шиг хүүхэн ховор биз ээ. Яагаад ч юм ямар хүнтэй найзалж нөхөрлөхөө зөв сонгон авах, өөрийнхөө чин үнэн бодол санааг нууж байхын чухлыг сүрхий ухаарчээ. Гэхдээ түүнийг ер нь хүнийхээ үнэрийг алдсан яах ч аргагүй амьтан гэж байгаа юм биш ээ. Долоогоос арван нэгэн нас хүртлээ хойд эцэг Картер ноёны царайг харж өөрөө болон эхийнхээ хэлмэгдэх, тэр хоёрын хэрүүл маргаан зэргийг үзэн шаналж явсан багын нь зовлон сэтгэл санаанаас нь гарахгүй хоногшжээ. Хойд эцэг нь заримдаа ухаан алдталаа «архи ууж, архины цагаан солио тусаж алж хядахыг дөхдөг байсан нь, байн байн нүүдэл суудал хийхээс өгсүүлэн элдэв муу юмаар дүүрэн, нэг ч амар заяа үзээгүй багын амьдрал нь түүний сэтгэлээс үл гарна. Хэр баргийн явдлыг амархан мартчихдаг хүүхэд биш байжээ. Зарим явдал зүрх сэтгэлд нь шигдэн шаасан зүү шиг ямагт тарчлаана. Жишээлэхэд, хойд эцэг нь шивэгчнийхээ дэргэд бичгийнхээ ширээг өшиглөн хөмөрч унагахдаа ойчиж байсан дэнлүүг газар хүргэлгүй чөтгөр мэт шүүрэн авч цонхоор гадагш шиджээ. Бас нэгэн удаа галзууран агсамнахдаа Беренисийг шүүрэн авч чулуудах гэхэд ойр орчинд байсан хүмүүс орилолдон хашхирахад мань эр: «Яадаг юм шидчихэд, энэ муу чөтгөрийн яс гурил л болно биз!» гэжээ. Беренист хойд эцгээс нь үлдсэн хамгийн тод дурсгал энэ бөгөөд тэрнээс уламжлан эхдээ илүү хайртай болж, одоо зарим үе эхээ зэмлэмээр санагдах явдал гаравч бодохоос сэтгэл нь зөөлөрнө. Төрсөн эцгийнхээ тухайд гэвэл эхээсээ салсан гэдгийг л мэдэхээс чухам яагаад салсныг мэддэггүй байна. Эх нь заримдаа дэндүү нялуун, заримдаа дэндүү хатуурхуу байдаг болохоор өөрт нь нэг л өөтэй санагдах тул ухаангүй хайртай биш ч гэсэн хайрлах зүйл бас бий аж. Картер авгайн нэрлэснээр энэ Поконо дахь «Ойн захын байшиндаа» тэдний амьдран суух нь ховор юм. Картер хатагтай Луисвильд оччихдог, хоёр хүүхэд нь сургуульдаа явчихдаг болохоор зөвхөн зургаан сараас арван хоёр хүртэл тэднийх эзэнтэй байна. Рольф нь сэргэлэн цовоо, нүдэнд дулаан, хүмүүжил сайтай, уриалагхан эелдэг зантай залуу, гэхдээ ухаан билгээр тийм ч гоц биш. Каупервуд түүнтэй анх уулзахдаа л ердийн нөхцөл байдалд овоо догь жижиг албан хаагч, ялангуяа банкны газар л жижиг албан хаагч болбол тохирох хүн юм гэж боджээ. Харин анхны нөхрийнх нь үр Беренис бол хачин бодол сэтгэхүйтэй, тогтворгүй зантай хүн юм. Дотуур байртай сургуулийн хүлээн авах өрөөнд анх үзсэн цагаасаа хойш Каупервуд, Беренисийг зан төрх нь сайн тогтож төлөвшиж амжаагүй боловч ер нь ихээхэн сонин чанартай хүн гэж боджээ. Тэр цагт Каупервуд янз бүрийн эхнэр хүүхнүүдтэй садарлаж байж моринд хорхойтой хүн хурдан шинжин мэддэг шиг онцгой маягийн хүүхэн хүнийг андахыг больжээ. Үнэхээр морины хорхойтой эр л олон морины жүчээнд ороод ирэх уралдаанд энэ л түрүүлж магадгүй гэж хамаг шинжийг нь гадарлан мэдэх адил Каупервуд тэр Беренис Флеминг охиныг Брюстерийн сургуулийн хүлээх өрөөнд нүд хужирлахдаа л түүнийг хожим Нью-Йоркт усан буудлын зугаалгын газрын буюу Лондоны цэнгэлдэх газрын гол хүүхэн болно гэдгийг угтан таажээ. Яагаад тэр бил ээ? Түүний ааш араншин, гоо үзэсгэлэн, сурвалжит байдал, шунал тачаал энэ бүгдээс тийн шинжсэн хэрэг бөгөөд чухам үүнд нь Каупервуд бусад тааралдаж байсан хүүхнүүдээсээ илүү дурлажээ. 

	Одоо Каупервуд тэр ойн захын нугад Беренистэй ахин уулзав. Беренис, цэцэрлэгчээрээ өндөр шон босгуулаад түүнээсээ хэц татаж уяатай бөмбөлөг тоглохоор бэлдэж Рольфтойгоо уяат бөмбөлөг их тоглодог юм байж. Каупервуд, тэднийд очих тухайгаа Картер хатагтайд цахилгаанаар мэдэгдсэн тул хатагтай түүнийг Поконо дахь өртөөн дээр тосож морь тэргээрээ гэртээ авчирчээ. Ногоон дов толгод, мушгиралдсан шаргал зам, алсаас ганц хүрэн орой нь торолзох мөнгөлөг саарал өнгөтэй жижигхэн байшин Каупервудад сайхан санагджээ. Өдрийн гурван цаг болж байсан бөгөөд хэвийх наран нүд гялбам гийсээр амуй. 

	Байшинг далдлах нэгэн ухааг ороон гарч ирэхэд Картер хатагтай сэтгэл баясан инээж:

	— Тэр хоёрыг харж байна уу? Дандаа тоглож байдаг юм, гайхал чинь! гэв. Беренис үсрэн арагш болж, бөмбөлгийг модоороо дэлсэж байв. 

	Картер хатагтай, хүүхдүүдээ эхийн хайраар харж өхөөрдөж байгаа нь Каупервудад сайхан санагджээ. Үр хүүхдийнхээ төлөө санаж сарвайдаг нь хөсөрдвөл хөөрхийеэ энэ авгай арай ч тийм болохгүй биз. Гэхдээ амьдрал гэдэг маань адармаатай даа. Үр хүүхдэдээ тийм хайртай эх байтлаа эрчүүлийн шунал тачаалыг дагаж автаж байдаг хачин юм. Ер нь хүүхэдтэй баймгүй юм даа гэж Каупервуд дотроо бодов. 

	Беренис, цагаан өмд, мөн тоглоход өмсдөг цагаан шаахай, шаргал өнгийн торгон хантааз юм уу цамц өмссөн нь гойд зохижээ. Тоглож халууцаад угийн улаан хацар нь улам улаан болж, алтан шаргал үс нь сэгсийсэн байна. Тэднийг ургаа хашаагаар дамжин байшингийн баруун талын довжоонд хүрч очиход Беренис тоглоомдоо улайрчхаад эргэж ч харахгүй тоглосоор байлаа. Каупервудыг эхийнхээ л найз нөхөр гэж бодсон янзтай. Каупервуд, тэр охины төрөлхийн сайхан намба хөдөлгөөнийг хараад дотроо сайшаан бахархаж буйгаа эхэд нь хэлэх юм уу гэснээ болиод:

	— Тун зугаатай тоглоом байна шүү. Та тоглодог уу? гэж асуухдаа тэр хоёрын тоглохыг таашаан харсаар байв. 

	— Урьд тоглодог байсан. Одоо бараг больсон, Заримдаа Рольф, Бэви хоёрын аль алинтай нь ганц нэг тоглож үздэг. Энэ хоёр намайг хайр найргүй хожоод байдаг юм. 

	— Бэви гэж хэн юм?

	— Өө, Бэви гэж үү, Беренисийн товч нэр байхгүй юу. Рольф жаахандаа эгчийгээ ингэж дууддаг байсан юм. 

	— Бэви гэж их хөөрхөн нэр өгч шүү. 

	— Би ч гэсэн тэгж боддог, яагаад ч юм өөрт нь илүү тохирсон юм шиг санагддаг. 

	Беренис, үдийн хоолонд орж ирэхийн өмнө усанд орж, нэл хажлага гэмээр зуны хөнгөн бошинзыг өмссөн нь Каупервудад улам их таалагдав. Түүнд бүсэлхийвч мэтийн биеийн галбирыг өөд татах юм илүүц ажээ. Беренисийн мах, мариа багатай, гонзгойвтор хөөрхөн нимгэн царай, чөргөр шөрмөслөг гар нь түүний нүдийг булаах бөгөөд Стефаниатай ялимгүй төстэй мэт санагдав. Гэвч охины эрүү илүү уран атлаа бас ч дугуйраад илүү зөрүүд зантайн шинжийг илтгэнэ. Нүд нь залирхаг боловч тогтвортой, илүү гярхай ажээ. 

	— Би тантай дахин уулзлаа. Түрүүн Нью-Йоркт хичээл сурлага гээд ажил ихтэй байхад уулзсан гэж Каупервуд, Беренисийг байшингийн гонхонд гарч ирээд сүлжмэл сандал дээр хааш яаш байдалтай суухад нь нэлээд цэрвүү янзаар хэлэхэд Беренис:

	— Дүрэм л зөрчиж байсан байх. Ер нь би мартчихжээ, яаж байлаа. Тэрүүн шиг амархан сургууль хаа байх вэ. Хүүе, Рольф оо! Чиний харандаа үзүүрлэдэг хутга чинь газар хэвтэж байх юм гэж ер ажиггүй мөрөн дээгүүрээ харж хэллээ. 

	Каупервуд, тэр хүүхний тийм жишимгүй байхлаар түр дуугай болсноо:

	— Тэр сайхан тоглоомд өөрөө хожив уу, тэгээд? гэхэд Беренис:

	— Би хожилгүй яах вэ. Уяат бөмбөлөгт би дандаа хождог юм гэв. 

	— Өө, тийм үү?

	— Би дүүтэйгээ тоглохдоо л гэж байгаа юм шүү дээ. Их муу тоглодог юм гээд баруун тийш эргэж (байшин нь урагшаа харсан болой) Струдсбургээс нааш ирсэн зам руу ажиглан хараад, — Хэрри Кэмп ирж байх шиг байна. Мөн бол надад шуудангаар юм ирэхэд заавал авчрах хүн гэж амандаа гүнгэнэв. 

	Тэгээд босож байшиндаа буцаж орсноо хэдэн мөчийн дараа гарч ирээд гонхноос бууж зуу орчмын алхам зайтай орших хаалга руугаа явлаа. Тэрний тийнхүү явж өнгөрөх нь Каупервудад усанд хөвөн яваа юм шиг жигтэйхэн уран гуалиг хөдөлгөөнтэй санагдана. Өндөр дугуйтай морин тэрэг хаалганы дэргэд ирж зогсоход дээр нь нимгэн даавуун хөх цэнхэр костюм, цагаан өмд, цагаан гуталтай царайлаг залуу сууж явлаа. 

	— Танд хоёр захидал иржээ. Найм, ес байх бол уу гэж бодсон юм. Мөн ч халуун өдөр өө? гэж цангинасан дуугаар хэлэв. Тэр залуу нэлээд царайлаг боловч даанч хүүхэн хүн шиг турьгүй харагдах бөгөөд Каупервуд түүнийг дотроо «илжиг шиг» гэж бодох аж. Беренис яралзтал инээсээр захидлаа аваад задалж Каупервудын дэргэдүүр уншин өнгөрөхдөө түүнийг нүднийхээ булангаар ч хяламхийсэнгүй. Дотор ороод:

	— Ээж ээ, Хэггертийнх намайг 8 сарын сүүлчийн долоо хоногт ирээч гэж урьжээ. Би Туксидынд очихоо болиод эднийд очъё. Бесс Хэггерти бид хоёр их сайн шүү дээ гэх нь дуулдах бөгөөд эх нь:

	— Охин минь өөрөө л мэд дээ. Цаадуул чинь Тэрританунд байгаа юм уу, Лүүн Лейкэд байгаа юм уу? гэв.

	— Лүүн Лейкэд байлгүй яах вэ. 

	«Дээгүүр танил талтай болсон байх нь. Гараа сайнтай байгаа юм байж. Хэггертийнх гэдэг чинь Пенсильванийн чулуун нүүрсний уурхайн эзэн. Их баян айл. Энэ охины ярьж байгаа тэр Хэррис Хэггертийнх наана хэлэхэд зургаагаас найман сая долларын хөрөнгөтэй айл. Эдний танил тал их хөлтэй баячуул юм даа» гэж Каупервуд бодлоо. 

	Тэд үдийн зоогийн дараа цугаараа бүжиг, «саран зугаалга» болдог Сэдлер гацааны Сэдлер хэмээх бүжгийн газар луу явав. Тийш явах зуур Каупервуд, Беренисийн тийнхүү огт тоомжиргүй байгаа байдлыг бодоод өөрийгөө өтөлж яваа юм байна гэж анх удаа боджээ. Бие бялдар, ухаан бодол хэвээр санагдавч өөрөө нэгэнт тавин хоёр өнгөрч, харин Беренис дөнгөж арван долоо хүрч явааг бодоход арга ч үгүй биз гэмээр. Залуу насны тэр шунал тачаал мань эрийг дандаа эзэмдсээр байх гэж үү? Мөргүй нимгэн торгон хувцас өмссөн Беренисийн булцгар цагаан туяхан хосгүй хөөрхөн хоёр мөр ил гарчээ. Гарынх нь шөрмөслөг булчинг хараад сүрхий булиа юм гэж Каупервуд бодов. 

	— Дэндүү оройтсон шиг байна. Би ч өтөлжээ гэж мань эр өөртөө хэлнэ. 

	Саруулхан шөнийн цагт дов толгодын зүгээс салхи сэвэлзэх нь гуниг төрүүлэх аж. 

	Тэд, арван цагийн алдад Сэдлерт хүрч очиход тэнд тэр хавийн хамаг өөдтэй залуус цугласан байлаа. Мөнгөн саатай наадмын даашинз өмссөн Картер хатагтай Каупервудыг өөртэйгөө бүжиг хийх биз гэж хүлээж байв. Каупервуд түүнтэй бүжих боловч нүд нь дандаа Беренис дээр тусаастай. Цаадах нь оройн туж байн байн дэгжин харчуултай вальс эргэлдэх юм уу эсхүл шотланд маягийн бүжиг хийсээр байлаа. Тэр үед хөгжөөнтэйгөөр гүйлдэн хийдэг нэг шинэ бүжиг гарч бараг хүн болгон хийдэг болжээ. Эхлээд нэг хөлөө урагш хаяж, дараа нөгөөдхөө хаяснаа буцаж гүйн дахин хөлөө ээлжлэн хаяад бүжигч хоёр ар нуруугаараа болж бие биеийн мөрийн дээгүүр харж бүжнэ. Беренис тэр бүжигт хамаг анхаарал сэтгэлээ өгч өөр хүн амьтан болон юуг ч огт үл анзааран гагцхүү бүжигтээ улайран өөр ертөнцөөс залран ирсэн дагина буюу зүүд хүслийн ертөнцөд буй мэтээр уран сайхан хөдөлгөөнөөр тоглон бүжихийг Каупервуд ажин ширтэхдээ түүнд ихэд автагдан бишрэв. 

	— Беренис чи чинь Каупервуд ноёнтой нэг бүжиг хийх юм байгаа биз дээ? гэж түүнийг бүжгийн завсарлагаагаар дэргэдээ хүрч ирэхэд Картер хатагтай хэлэв. Каупервуд, тэр хоёр сарны гэрэлд суугаад Нью-Йорк, Кентуккийн ихэс дээдсийн тухай хууч хөөрч байжээ. 

	Каупервуд, Картерыг яасан юмны ая талыг ухаардаггүй маанаг амьтан бэ гэж дотроо бодож би одоо дахин бүжиг хийх хүсэлгүй байна шүү гэхэд Беренис жишим ч үгүйгээр:

	— Бүгдээр захиалгатай байгаа, гэсэн ч нэгтэй нь больж болох юм даа гэв. 

	— Би дахин бүжмээргүй байна. Танд баярлалаа гээд Каупервуд тэрхэн агшинд энэ ер нь яасан их маягтай амьтан бэ гэж бодоод зэвүү нь хүрэв. Гэвч үнэндээ зэвүүрхэж ч чадсангүй л дээ. 

	— Бэви, чи чинь яаж байна! Ингэж ярьж болдог юм уу? Чи ер нь энэ орой тун буруу юм хийж байна шүү. 

	— Болиоч, болиоч. Ер хэрэггүй. Дахин бүжих хүсэл надад алга гэж байхад гэж Каупервуд нэлээд эрс хорьж хэллээ. 

	Беренис, Каупервуд руу ганц удаа, гэхдээ учиртай шимтэнгүй харснаа эелдэг зөөлнөөр:

	— Тоглосон юм, уучлаарай. Нэг бий шүү. Та надтай хийхгүй юм уу? гэхэд Каупервуд хүйтнээр:

	— Яаж үгүй гэх вэ гэлээ. 

	— Энэний дараачийнх шүү. 

	Тэр хоёр бүжсэн боловч Каупервуд түрүүнд нь нэгэнт эвгүй байдалд орж байсан учраас эхлээд нэг л оёг муутай хөндий цэрвүү байв. Энэ жаал охин л мань эрийн хэзээний хэнэггүй занг хөнджээ. Гэсэн ч бүжиг дундаа орохын алдад Беренисийн бүжихүйд автагдан дотор нь нэлээд уужирсаар сүүлдээ охин түүнийг биедээ татан ойртуулж бүжгийг ирмүүн хийхэд аяндаа биеийн хөдөлгөөн сэтгэлийн аяс нийлж ирлээ. 

	— Та мөн ч сайхан бүжих юм аа гэж Каупервудыг хэлэхэд Беренис:

	— Би бүжигт дуртай гэв. 

	Беренис нуруугаар Каупервудаас дутахгүй өндөр хүүхэн юм. 

	Бүжиг төдхөн завсарлахад Беренис:

	— Би мөхөөлдөс идмээр байна, тийшээ очъё гэхэд Каупервуд ийм маягаар харьцахад нь гайхах сандрах байдал зэрэгцэж явлаа. 

	— Та чинь ер нь надаар хөөрхөн даажигнах шив дээ?

	— Хаанаас, ядраад л тэр. Энэ орой над тун тусгүй санагдлаа. Нээрэн шүү. Гэртээ л байцгаадаг байж. 

	— Таныг харья гэвэл биднээс үгүй гэх хүн гарахгүй байх шүү. 

	Мөхөөлдөс зарах газар очоод нэгийг Каупервудын гараас аваад Беренис өөдөөс нь өнөөх гүн цэнхэр, пааландаагүй голланд ваар мэт хүйтэн харцат үл цавчрагч нүдээрээ ажиглан харснаа:

	— Та намайг уучлаарай. Би муухай аашилсан, яагаад тэгснээ өөрөө ч мэдэхгүй байна. Юм бүхэнд эгдүү хүрээд байгаа юм шиг л байсан юм гэхэд Каупервуд:

	— Би таныг муу ааш гаргаж байна гэж бодоогүй шүү гэж одоо тэр хүүхний талаар огт өөрөөр бодох болохдоо хээвнэг худал хэлэх нь тэр. 

	— Би ч аргагүй муухай ааш гаргасан л даа. Харин та уучилна биз дээ, би чин үнэнээсээ гуйх байна. 

	— Уучлах юм бараг огт гараагүй ч гэсэн би сэтгэл зүрхнийхээ угаас уучлалгүй яах вэ. 

	Каупервуд, Беренисийг мөхөөлдөс идэж дуусахыг нь хүлээж байгаад хамт буцаж ирэн түүнтэй бүжих ээлжээ хүлээж байсан нэг залуугийн нь хажууд хүргэж өгөв. Тэгээд хойноос нь харж байснаа эхийг нь дагуулан гарч тэргэн дээр нь очлоо. Беренис тэдэнтэй хамт гэр лүүгээ явсангүй, өөр хүнээр хүргүүлжээ. Каупервуд түүнийг хэдийд ирдэг бол, өрөө нь аль юм бол, үнэнээсээ уучлалт гуйсан юм бол уу гэж бодсоор хэвтэхэд Беренис Флемингийн дүр, түүний үл цавчрах цэнхэр нүд харагдаад бодогдоод ер болсонгүй. 

	
ДӨЧИН ГУРАВДУГААР БҮЛЭГ : АНГАРАГ ГАРАГ

	Орон нутгийн банкны эздээс Каупервудыг хорлох санаатай оролдож эхлэхээр Каупервуд, Кентукки болон бусад нутгаар мөнгөн зээллэг хийхээр явж байсан бөгөөд өдгөө цаадуулынх нь хорон санаат ажиллагаа бүр туйлдаа хүрчээ. Ялангуяа Каупервудыг хотод гүүрэн зам тавих санаатай мөнгө олж авах гэхэд нь бүр ширүүсжээ. Чикаго хотод тэр шинэ хэлбэрийн зам тавих цаг нэгэнт болж олон түмэн ч шаардаж эхэлжээ. Хотын өмнө хэсгийн Элли Лайнд анхны гүүрэн зам тавьж бас Өрнөд хэсгийн Метрополитен-Лайнд өөр нэгийг барихаар төлөвлөж байгааг Каупервуд нүдээр үзэж чихээр сонсоод энэ бол хотын хүн амыг шинэ маягийн тээврийн хэрэгсэлд сонирхолтой болгон өдөж, миний биеийг улам хүнд байдалд оруулах гэсэн зорилготой юм байна гэж ухаарчээ. Тэгэхлээр өөрөө л бариулж эхлэхгүй бол бусад хүмүүс түүнийг байгуулж эхлэх нь тодорхой байв. Хажуугаар нь цахилгаан хүчит тээврийн хэрэгсэл бусад төрлийн тээврийг энд тэндгүй шахаж байсан учир Каупервуд морин төмөр замаа үндсээр нь өөрчлөх хэрэгтэй болж, арга чаргыг нь олох гэвэл хээл хахуульд дахин олон мянган доллар хаях хэрэгтэй байлаа. Бас зөвшөөрөл олж авах гэж үхэн хатан хөөцөлдөхөөс өөр домгүй болж мөн л хээл хахууль маш их өгөхөөс гарцаагүй болжээ. Өдгөө түүнд улс төр засаг захиргааны зүгээс учрах бэрхшээлээсээ санхүүгийн талаар учрах бэрхшээл нь хамаагүй их ноцтой болжээ. Тус хотын том том хэсгүүд нь хүн амаар сийрэгдүү байсан болохоор гүүрэн зам тавилаа гэхэд орлого нь зарлагаа нөхөж үл чадах аюул гарч болох байв. Зөвхөн л зам тавих материал, замын зөвшөөрөл зам тээврийн хэрэгсэл, цахилгаан станцын үнэ өртөг, зардал маш их байлаа. Каупервуд мөнгөн хөрөнгөө шууд зарахын оронд үнэт цаас гаргаж хамаг зардлыг олон түмэнд тохоож өөрөө удирдан хянах эрхийг эдлэхийг бодох боловч барилгын материал худалдан авах, мэргэжилтэн болон ажилчин хөлсөлж авах, тоног төхөөрөмжтэй болно гэхэд хэчнээн олон сая доллар хэрэгтэй болохыг бодоод хэсэг тэвдсэн бөгөөд тэр их зардал бол зам тээврийн ажлаас, зорчигчдоос орлого орж ирэхээс өмнө гарах зардал шүү дээ. Өрсөлдөгчийнхөө уур хилэнг бага ч болтугай дарж, сэтгэлийг нь түр боловч онгойлгох зорилгоор Каупервуд Өмнөд хэсгийн гүүрэн зам тавих зөвшөөрөл олгоход татгалзаагүй юм. Тэр замаас орох орлого нь тэр хэсэгт Дэлхийн үзэсгэлэн зах зээл зохиогдсоны ачаар нэлээд зүгээр байлаа. Гэвч Нью-Йоркийн гүүрэн замуудын ашиг орлогыг яагаад ч гүйцэхгүй байж. Түүний барьж байгуулахаар төлөвлөн буй зам нь бүр ч хүн ам сийрэг хэсэгт босох тул ашиг орлого нь улам бага байж таарна. Гэтэл одоо арван хоёр юм уу, арван таван сая доллар давын түрүүн хэрэгтэй байсан бөгөөд өөрийнхөө байгууллагаас гаргах мөнгөн тэмдэгт цаас, сугалааг харна гэхэд ойрын хэдэн жил ашиг орлого оруулж чадахгүй байж мэдэх байв. Чикагогийн зээллэгийн компани Каупервудын үнэт цаасыг хэтэрхий их авч зээллэг өгчхөөд байсан тул Эддисон энэ байдлыг харгалзан орон нутгийн жижгэвтэр боловч өөдрөг байгаа банкнуудыг (тус бүрчлэн) түүний тэмдэгт цаасыг авч мөнгөн зээллэг олгохыг уриалж байлаа. Гэтэл бүгд нэгэн адил татгалзсанд түүний бие маш их гайхан гонсойжээ. Нэг банкны захирал, Эддисонд их л аминчлан хэлсэн нь:

	— Жүд минь, би учрыг нь хэлье. Тимоти Арнил хамгийн наад зах нь манайд гурван зуун мянган доллароо жилийн гурван хувийн хүүтэйгээр хадгалуулсан юм. Тэрийгээ дуртай цагтаа буцаан авах болзолтой юм шүү. Түүнээс гадна бидэнд мөнгө яаралтай хэрэг болбол Лейк Нейшнэл банк л бидэнд тусалдаг, гэтэл Арнил түүнд их үүрэгтэй байдаг юм. Зарим нэг хүний ярьж байснаас бодоход Арнил, Каупервудад дургүй юм гэнэ лээ, тэгэхлээр бид хүсэвч болохгүй шүү дээ. Одоохондоо л яавч чадахгүй. 

	— Симмонс чи аан гэж бай, цаад ноёд чинь бусдыг хорлох гэхдээ өөрсдийгөө төхөөрч мэдэх амьтад шүү. Каупервудын үнэт цаас, сугалаа үнэхээр их ашигтай гэдгийг та нар өөрснөө хэнээс ч илүү мэднэ. Сонин хэвлэлд Каупервудыг элдвээр муучлан боорлож байгаа үймээн шуугиан бол цаанаа үндэсгүй юм. Каупервуд, зээлээ төлөх чадвартай. Чикаго хот том болж байна. Төмөр замынх нь орлого жил ирэх тусам нэмэгдэж байна гэж Эддисон ярилаа. 

	— Би мэдэх нь мэдэж байсан. Гэхдээ гүүрэн замын бусад өрсөлдөгч компани гэж байна шүү дээ. Тийм зам бий болохлоор тэрний төмөр замд хортой, болохгүй гэж үү?

	— Миний мэдэж байгаагаар Каупервудтай өрсөлдөхүйц гүүрэн зам байгуулах хүн үгүй. Хотын өмнөд хэсэгт нэг тийм зам барих зөвшөөрөл хөөцөлдөж олж авцгаасан нь үнэн. Гэхдээ тэр нь Каупервудын харьяа газруудаас гадна байх юм. Чикаго Женерал Компани барих бас нэг зам юу базаах вэ. Түүнийг барьж гүйцээд ганц нэг доллар олж эхэлтэл нэлээд хэдэн жил болно. Тэгж байх хооронд нь Каупервуд өөрөө хүсэжгэм компанидаа нийлүүлээд авчхаж чадах юм шүү дээ. Бас хоёрхон жилийн дараа дахиад сонгууль явагдана. Тэр үед хотын захиргаа ямар ч бол оо билээ. Цаадуул чинь хотын зөвлөлөөр түүнийг чадчихна гэж бодоод хэчнээн оролдоод чадахгүй л байна шүү дээ. 

	— Тийм ээ, гэхдээ сонгуульд ялагдсан шүү дээ. 

	— Үнэн. Гэсэн ч дараачийн сонгуульд бас ялагдана, ер нь дандаа л ялагдана гэсэн хэрэг биш ээ. 

	— Гэлээ ч гэсэн. Цаадуул чинь Каупервудыг эндээс зайлуулах гэж хүч хавсарч байгаа юм шив дээ. Шрайхарт, Хэнд Мэррил, Арнил нар чинь эндээ л гэхэд томчуул нь. Каупервудад концессынх нь хугацааг сунгаж өгөхгүй, сунгалаа гэхэд түүний ажил ашиг хонжоогүй болохоор л бол сунгана гэж Хэнд хэлсэн гэнэ лээ. Энэ үнэн бол удахгүй, ихээхэн хөлтэй юм болох вий гэж Симмс их л аминчилж хэлээд тун сүрхий додигор харж байв. 

	Эддисон зэвүүцэж:

	— Битгий тийм юманд итгэ. Хэнд ямар Чикаго юм уу? Шрайхарт ч, Арнил ч биш. Каупервуд тэднийг бодвол ёстой толгойтой эр дээ. Тийм ч амархан дийлдэх хүн биш. Ер нь та энэ бүх эвгүй явдлын жинхэнэ учир шалтгааныг дуулсан уу?

	— Дуулсаан, дуулсан. 

	— Үнэмшдэг үү?

	— Ээ, үнэндээ сайн мэдэхгүй, гэхдээ үнэмшдэг гэж болох юм аа. Ер нь тэгээд тиймэрхүү юм ч дэмий дээ. Хөрөнгө мөнгөнд нь атаархсан улс юунаас ч буцдаггүй. Тэр Хэнд гэдэг чинь их нөлөөтэй хүн дээ. 

	Тэр ярианаас хойш удалгүй Каупервуд:

	— За, Жүд ээ, Баруун Өмнөд хэсгийн гүүрэн замын хувь нийлүүлсэн тэмдэгт юу болж байгаа вэ? гэсээр Чикагогийн зээллэгийн компанийн ерөнхийлөгчийн тасалгаанд орж иржээ. Эддисон:

	— Фрэнк минь яг л бодож байснаар боллоо. Бидэнд эндээс мөнгө олдохгүй нь, өөр тийш л явахаас аргагүй болжээ. Хэнд, Арнил гэхчлэн бусад этгээд бүгд бидний эсрэг эвссэн байна. Яах аргагүй тийм байна. Яагаад ч юм цаадуул чинь цөмөөрөө бидэн рүү нэгэн зэрэг довтолж байна. Миний огцорсноос болсон тал бий л байх. Ямар ч болтугай, тэдний нөлөөнд байдаг банк бүхэн бүгд нэг адил манай тэмдэгтийг авахаас татгалзаж байна. Учир начрыг нь сайн мэдэж авъя гэж бодоод би хуучны мэдэх өнөөх Лейк Вью дэх үндэсний гуравдугаар банк дээр ч очсон. Чарли Волины банк шүү дээ. Тэр чинь намайг Лейк Нейшнэлийн ерөнхийлөгч байхад байн байн царай алдаад л ирдэг, би гуйсныг нь дандаа бүтээдэг байсан. Гэтэл одоо тэрний хэлж байгаагаар дээд дарга нар нь бидэнтэй ямар ч ажил төрөл явуулахыг тас хориглосон гэнэ. Бусад нь ч гэсэн өөрцгүй цөмөөрөө айчихсан амьтад байна. Яагаад банкны захирал нар Чикагогийн зээллэгийн компанийн эсрэг буюу Каупервудын эсрэг болчих оо вэ, учрыг нь мэднэ үү? гэж би Волинаас асуусан. Мань эр эхлээд мэдэхгүй гэснээ сүүлд нь танайхаар нэг орно, хамт үдийн хоол идэмз гэлээ. Ер нь тэднүүс чинь нуугдахдаа толгойгоо л элсэнд шаадаг тэмээн хяруул шиг адгийн тэнэг малууд юм аа, би тийм амьтдыг энэ насандаа үзээгүй шүү. За яах вэ, тэд зээллэг өгдөггүй юм гэхэд бид өөр газраас олоод авна биз. Тэд тэр муусайн эрээн цаасаа хав дараад, олз омогтой юм хийх ухаанаа олохгүй бол боодол боодлоор нь байшин өрж тоглоод сууж байна биз. Би Нью-Йорк очиход, бүтэн хагас хоногийн дотор, хэрэгтэй гэвэл, сая доллар олохоо л олно гэв. 

	Эддисоны уур бага зэрэг хүрчээ. Амьдралдаа анх удаа ингэж уурлаж байгаа нь тэр ажээ. Каупервуд зүгээр л сахлаа шувтарч, ёжтойгоор инээмсэглэн:

	— За, нэг их бачимдаад яах вэ. Нью-Йорк та явах уу, би явах уу? гэв. 

	Хоёул жаал хэлэлцэж байгаад Эддисон явах болжээ. Нью-Йоркт очоод үзэх нь ээ Каупервудыг зөвхөн орон нутагт нь биш бас ч алс холын Дорнод нутагт ч муугаар үздэг болж байгааг Эддисон мэдээд ихэд гайхжээ. 

	Эддисон, олон улсын «Хэкелхаймер, Готлеб Компанийн» тэргүүн Жозеф Хэкелхаймер дээр очиж ирсэн зорилгоо хэлбэл цаадах нь:

	— Танд учирлаж хэлэх юм байна. Танай Чикаго хотын тэр Каупервуд ноёны чинь талаар элдэв бусын өөдгүй юм дуулдсан. Зарим нь сүрхий сайн хүн, зарим нь тийм биш гэнэ. Уг нь хотын ихэнх хэсгийн төмөр замыг хамаарсан концесс авсан хүн юм биз дээ, тэр нь дөнгөж хорин жилийн хугацаатай, тэр хугацаа нь 1903 онд бүр дуусах юм гэв үү. Бас орон нутгийнхаа баахан амьтантай, зарим, бүр их нөлөөтэй хүмүүстэй түнжин хагараад одоо тэр концессынхоо хугацааг ч сунгуулахад бэрх болоод байгаа хүн гэж би ойлгосон. Би, Чикагод байдаггүй хүн болохоор нэг их мэдэх юм алга, гэхдээ өрнө нутагт ажилладаг манай нэг сурвалжлагч тэр үнэн гэж надад ярьсан шүү. Каупервуд ноён уг нь их чадалтай хүн юм гэнэ лээ. Гэвч тиймэрхүү янзтай байгаа бол мөн ч амаргүй биз дээ. Олон түмнийг тэрний эсрэг болгоё гэвэл цаадуулд чинь ядах юм байхгүй дээ гэхэд Эддисон хариуд нь:

	— Та их чадамгай хүний талаар үндэсгүй буруу юм бодож яваа хүн юм даа. Ажил төрлөө амжилттай, ухаалаг хийж байгаа хүнд заавал атаархацгаадаг шүү дээ. Таны тэр онцгойлон хэлээд байгаа тэр нөлөөтэй томчуул гэдэг чинь Чикаго хотыг өөрийн өмч шиг бодож байгаа хүмүүс. Бүр л өөрсдийнхөө хувийн юм шиг бодоцгоож байгаа улс. Үнэндээ, тэд тэр хотыг бий болгоогүй, тэд л харин тэр хотын ачаар өсөж өндийсөн юм гэв. 

	Хэкелхаймер сөрвөсхийн харснаа булцгар хоёр гараараа хантаазныхаа доод талын хэдэн товчийг дарж:

	— Ямар ч ажлыг явуулахад олон нийтийн дэмжлэг маш чухал байдаг гэж бараг санаа алдаж хэлээд бусадтай ая тал алдахгүй байна гэдэг чинь хүний бас нэг чухал нөөц хөрөнгө гэсэн үг, та үүнийг надаар хэлүүлэлтгүй мэднэ. Каупервуд ноён тэд бүгдийг дийлж давж барахуйц чадамгай хүн байж болох л доо. Яаж мэдэх вэ. Би тэр хүнтэй ер уулзаж учирч явсангүй. Би танд бусдаас дуулсан юмаа л хэлж байна гэлээ. 

	Хэкелхаймер ноёны тийнхүү янзгүй царай гаргах нь ерөөс Каупервудад олны ам хазайсны шинж байлаа. Хэкелхаймер бол цадиггүй баян хүн. Түүний пүүс Америкийн гол гол төмөр зам, банкийг ноёрхож байдаг ажээ. Түүний тус дэмжлэгийг бага юманд бодож хэрхэвч болохгүй. 

	Чикагод Каупервудад нааштай хэрэг явдал түргэн зуур эс гарвал Нью-Йоркт тарж буй тэр муу мэдээ цуурхлын харгайгаар юуны өмнө томхон банкнууд түүний мөнгөн тэмдэгтийг худалдаж авахаа болих нь тодорхой байсан бөгөөд ингэхэд хүрвэл сүүлдээ жижиг банкнууд мөн дуурайгаад хувь нийлүүлсэн тэмдэгт худалдан авагчид бачимдан сандрахад хүрэх билээ.

	Каупервуд энэ бүгдийг Эддисоноос сонсоод багагүй гонсойж уур нь ч хүрчээ. Нэр төрийг нь гутаах гэж байдгаараа чармайдаг Шрайхарт, Хэнд нарын л хорлонт ажил гэдгийг тэр мэдэж байлаа. Тэгээд ууртайгаар:

	— Юу гэж ч чалчвал чалчицгааг. Төмөр зам миний мэдэлд байгаагаас биш, ямар тэдний мэдэлд байгаа биш. Намайг тэд эндээс зайлуулах гээд барахгүй. Болохоо байлаа гэхэд би хамаг тэмдэгт, сугалаагаа авах гэсэн хүмүүст л шууд худалдаж орхино шүү дээ. Ийм ашиг орлоготой газар хөрөнгө мөнгө оруулах гэсэн хүн зөндөө байгаа юм чинь! гэлээ. 

	Сэтгэл санааны тиймэрхүү түгшүүртэй үед хувь заяаны тавилан мэтээр Ангараг гараг, Чикагогийн Их сургууль хоёр онцгой үүрэг гүйцэтгэх болжээ. Энэ их сургууль уг нь олон жилийн турш баптист мөргөлийн нэг доройхон сургууль байснаа гэнэт олон саяын хөрөнгөтэй Стэндард Ойл компанийн хишиг буянаар дэгжин дээшлээд сургууль соёлт ертөнц дээр нэр сүр нь цуурайтан шагшигдах болсон бөгөөд тус хотын өмнөө барих газрын нэг болжээ. Сая сая доллар цутган орж ирж байсны ачаар бараг л сар бүр сайхан сайхан байшин сүндэрлэн босож байлаа. Дорно зүгээс авьяас чадвартай, эрдэм ном ихтэй нэгэн сүрхий эрдэмтнийг урин ирүүлж захирлаар нь тавьжээ. Гэсэн ч дотуур байр, янз бүрийн лаборатори, том гэгчийн номын сан бий болгох мэтийн олон ажил дутуу байсны дээр урьд өмнө хийгдэж байгаагүй тэнгэрийн асар том дуран авай хийж, үүгээрээ өдгөө хүртэл хүний нүдэнд үл харагдаж, оюун ухаанд магадлагдахгүй байсан нууцыг нь олж мэдэх гэсэн зорилго нь хамгийн гол биш гэх нь ээ хамгийн сүүлд орох ажил бас биш байлаа. 

	Каупервуд өөрөө сансар ертөнц болон түүнийг судалдаг тоо, физикийн гайхамшигт арга барилыг хэзээний сонирхдог хүн билээ. Чухам тэр үед дайн дажны муу ёртой тэрхүү улаан нүдэн гараг тэнгэрийн яг баруун дээр ойртон ирээд гал мэт улалзан байсан бөгөөд түүний дээр хүний гараар татсан суваг шуудуу байдаг гэдгийг хүмүүс үхтлээ сонирхон байлаа. Тэр үл мэдэгдэх гарагийн талаар илүү юм олж үзэхүйц том дуран авай хийх санаа зөвхөн Чикагогийнхныг төдийгүй нийт дэлхий дахиныг донслуулж байлаа. Нэгэн үдэш Каупервуд Өрнөд Мэдисон гудамжнаа орших эрчим хүчний станцынхаа шинэ барилгыг тэндээс алс хол мэлтийх, тэнгэрийн зүг хараа бэлчээтэл ангараг гараг нүдэнд тусаад мөнгөлөг далайн дунд улаан ягаан цацрагт гал гялалзах мэт үзэгджээ. Каупервуд хараагаа тогтоон ажиглан ширтэхдээ энэ гараг дээр суваг шуудуу, хүн байдаг гэдэг үнэн бол уу? Амьдрал гэгч үнэхээр хачин юм шүү гэж бодлоо. 

	Түүнээс хойш удалгүй нэг өдөр Александр Рэмбо утасдаж:

	— Хүүе, Каупервуд аа, би дөнгөж сая чамд нэг базаахгүй юм хийлээ шүү. Их сургуулийн захирал доктор Хупер түрүүхэн над дээр ирээд явлаа. Сургуульдаа тун их хэрэг болох тэнгэрийн дуран авайн шил бэлдүүлэхэд зарцуулах мөнгөн дэмжлэг өгөх арван хүний нэгэнд намайг орохгүй юу гэлээ. Тэгээд би таныг нэгэнд нь орох байх гэчихсэн шүү. Тэрний бодлоор бол дөрвөн түмэн доллар өгөх хүн олох санаатай юм байна, эсхүл тус бүр дөрөв, таван мянган доллар гаргах найм юм уу арван хүн л хэрэгтэй гэж байгаа юм байна. Таныг одон орны талаар сонирхдог хүн гэж дуулсан болохоор магадгүй гэж бодсон юм гэж алиалах маягтай өгүүлжээ. 

	Каупервуд, ялангуяа олны дотор үнэ цэнтэй үзэгдэх тийм юман дээр өгөөмөр зан гаргахдаа хэнээс ч дутдаггүй хүн болохоор:

	— Надтай ирж уулз гэл дээ гэв. Удалгүй намхан тагдгар бөмбөг шиг бөөрөнхий биетэй, улаан хацартай нөгөө доктор нь хүрч иржээ. Алтан хүрээтэй зузаан тунгалаг саравчных нь цаанаас тогтоож ядсан, гярхай хурц нүд нь дүрлийн харагдана. Хөгжөөн наргиантай, юманд сонирхон шохоорхдог, биеэ ч бас би гэж чадах хүн болох нь илт байлаа. Нэг нь хамгийн алдар цуутай их сургуулиуд ч гэсэн зогсолтгүй өөрчлөгдөн хувьсагч ертөнцийн мөнх биш өчүүхэн зүйл гэж боддог Каупервуд, нөгөө нь ариун их зорилгын төлөө энэ хорвоогийн эрхтэн дархтан, санхүүгийн толгой хөрөнгөтнүүдийг нэмэр хандив оруулахад хүргэдэг чин үнэн ялах ёстой гэж итгэдэг эрдэмтэн хоёр тийнхүү уулзаад бие биеийг сонжин харж суув. 

	— Би тантай ганцхан л юм ярилцах гэсэн юм, Каупервуд гуай. Бидэнд тэнгэрийн дуран авай гэмээр олигтой юмгүй, дурангийн зохих шилгүй байгаа учраас сансар ертөнцийг судлах ажил маань яг суучхаад байна. Тэгэхлээр би их сургуулиа нэлээд сайн дуран авайтай болгоё, бүр нэг овоо юм гэмээр тийм дурантай болгоё гэж бодсон юм. Тэгэхдээ бүүр хосгүй юм хийлгэх хэрэгтэй байна. Та миний бодлыг зүйтэй гэнэ биз дээ? гээд доктор цагаан шүд яралзуулан инээв. 

	Каупервуд ч эелдгээр инээснээ:

	— Бусадтай зүйрлэхгүй сайн дурангийн шил хийлгэхэд дөчин мянган доллар л орох юм уу? гэхэд Их сургуулийн захирал

	— Дорчестер дахь «Ах дүү Эплмен» гэдэг пүүсээр хийлгэхэд л өдий мөнгө орно. Юу гэвэл, Каупервуд гуай минь ийм учиртай байгаа юм, тэд дурангийн шил хийхдээ дадлагатай улс. Тийм том дуран хийхэд хамгийн гол нь давын түрүүн маш том хэмжээний усан болор орно гэдэг амаргүй шүү дээ гэтэл саяхан тэд тийм болор олжээ. Зорж цэвэрлээд бэлэн болгоно гэхэд дөрөв таван жилийн хугацаа орох юм байна. Зүлгэж засах ажлын ихэнхийг нь гараар тэгэхдээ эрхий, ядам хоёр хуруугаар хийдэг юм гэдгийг та мэдэж ч байж магадгүй. Дуран авай хийхэд их цаг, ухаан дадлага хэрэгтэй. Тэгэхлээр хөлс хөрөнгө их орж байгаа юм даа. Тийм юм хийж байгаа хүнд хөлсийг нь сайн өгөлгүй яах вэ гээд булцгар цагаан гараа сажсанаа дөрвөн түмэн доллар дөнгөн данган л хүрэх байх. Дэлхийд хосгүй том, эдэлгээ сайнтай, нарийн сайхан дуран авайтай болох юм бол мөн ч их хэрэг байна даа. Тийм бололцоо олгосон хүмүүсийн алдар нэр ч их цуурайтна гэж би бодож байна гэв. 

	Тэр хүний сайхан уран чадвартай ярьж байгаа, ер нь авьяастай, ухаантай, шинжлэх- ухааны үйл хэрэгт сэтгэл зүрхээ өгсөн байдлыг нь хараад Каупервуд их л таашаажээ. Каупервуд бол ер нь өөрийнхөө буюу бусдын төлөө чин үнэнээсээ зоримог зүтгэдэг хүнийг их үнэлдэг билээ. 

	— Тэгээд дөрвөн түмэн доллар хүрэх юм уу?

	— Хүрнэ ээ, ноёнтон гуай. Ямар ч гэсэн дурангийн шилийг бэлдүүлэхэд дөрвөн түмэн доллар бардан хүрнэ. 

	— Дуран авайгаа байрлуулах газар, барилга байшин, суурийг яах вэ? Та тэр бүгдээ бэлдсэн үү?

	— Одоохондоо ч үгүй шүү, гэхдээ дуран авайн шилийг нь бэлэн болгоход дөрөв таван жил болох учраас дуусахыг нь ойртуулаад бусад юмыг нь хөөцөлдөхөд амжина. Бид Женев нуурын тэнд л байгуулна гэж төлөвлөж байгаа. Ер нь тэгээд бололцоо олддог юм бол байрлуулах газар, бусад холбогдох төхөөрөмжөө бэлэн болголгүй яах вэ гэж захирал өнөөх жигд цагаан шүдээ яралзуулж зузаан саравчныхаа цаанаас хурц нүдээ гялалзуулан өчив. 

	Каупервудын өөрийн нь хувьд их боломж нээгдэж буйг ухаарч байлаа. Тэгээд тэр бүгдийг гүйцэтгэхэд нийтдээ хэчнээн доллар орох юм бэ? гэж асуув. Дурангийн шил, дуран авай байрлуулах газар, тоног хэрэгсэл, байшин барилгыг хамтатган тэр их зүйлсийг бий болгоход гурван зуун мянган доллар хүрэх байх гэж доктор Хупер баримжаалав. 

	— Та, дуран авайнхаа шилний хөлсөнд өгөх хэчнээн мөнгөтэй болоод байгаа вэ?

	— Одоохондоо арван зургаан мянган доллар. 

	— Хэдийд төлөх ёстой юм бэ?

	— Жил бүр арван мянган доллароор дөрвөн жилийн дотор хэсэгчлэн төлөх ёстой юм. Тэгвэл дурангийн шил бэлдэх ажил зогсолтгүй явагдах болно. 

	Каупервуд дөрвөн жилийн турш жилд арван мянган доллар төлнө гэдэг чинь зөвхөн цалингийн хэдэн юм аргацаана гэсэн үг юм. Энэ дөрвөн жилийн хугацаанд би улам их баяжна. Төлөвлөж бодож байгаа маань бүтэхэд ойртсон байх болно, тэгэхлээр бусад бүх зардлыг нь даахад боломжтой болно. Тийм юманд нэр цуу гарвал үнэхээр гурван зуун мянган долларыг хувиасаа өгнө гэх юм бол дуран авай ч Каупервудын нэрээс салшгүй болно. Чикаго дахь үйлдвэр үйлчилгээний газар мөнгө хэрэгтэй байна гэхэд Лондонд, Нью-Йорк болон хаанаас ч гэсэн зээлэх мөнгө олдох болно. Ганц өдрийн дотор л Каупервуд гэдэг нэгэн нэр ертөнцийн чихэнд цуурайтна гэж бодоод хэсэг дуугүй байв. Үлэмжийн сайхан ирээдүй ив илхэн болоод сэтгэл зүрх нь «Одоо л, одоо л!» гэж баясавч түүний учир нь үл олдох нүдний харцнаас өчүүхэн ч юм илрэхгүй ажээ. 

	Каупервуд нялуундуу байдлаар:

	— Хупер гуай, таны төлөвлөж байгаагаар арван хүн тус бүр дөрвөн мянган доллар өгч байхын оронд нэг л хүнд жилд түмэн доллар өгөөд байвал яасан юм бэ? Ингэж болохгүй юу? гэхэд докторын нүд сэргэн гялалзаж:

	— Каупервуд гуай минь. Дурангийн шил хийлгэхэд орох мөнгийг та ганцаараа өөрөө өгье гэж байгаа юм уу? гэж дуу алдахад цаадах нь:

	— Тэгж ч магадгүй. Гэхдээ би нэг л юм тодотгож лавламаар байна гэв. 

	— Тэг тэг, чухам юу юм бол?

	— Байрлуулах газар, байшин барилга, ер нь тэр дуран авайг чинь бүхэлд нь даах юм уу гэж би бодож байна. Тэгэхдээ та бид энэ талаар бүр жин тан тохиролцохын наана бусдад ганц ч үг цухуйлгах хэрэггүй юм шүү гэж Каупервуд их болгоомжтой ёсорхог байдлаар хэлэв. 

	Их сургуулийн шинэхэн захирал суудлаасаа босож түүнийг бишрэн сайшааж гайхах янзтай ширтэв. Ажил төрөл ихтэй түүндээ автсан энэ хүний өмнөө тавьсан зорилго нь ч асар их. Тэр их ажлаас нь энэ мэтээр бүтээх юм бол маш их тус болой. 

	— Би өөрийнхөө эрх мэдлийн хэрээр таны саналыг даруй хүлээн авч их сургуулийнхаа нэрийн өмнөөс танд талархлаа илэрхийлэх байна, Каупервуд гуай. Ёс горимын дагуу миний бие энэ асуудлыг асран тэтгэгчдийн зөвлөлд оруулъя, тэд юу гэх нь мэдээжийн хэрэг. Бүгд сайшаан талархахаас өөр юу гэх билээ. Би танд дахин талархлаа илэрхийлье. 

	Их сургуулийн захирал, Каупервудтай гар бариад гарч одов. Каупервуд, сандалдаа санаа амарсан байдалтай алга хавсран сууж ганц нэгэн хором хүсэл мөрөөдлийн далайд шумбаснаа нарийн бичгийнхээ даргыг дуудаж юм хэлж бичүүлнэ. Саяны шийдсэн нэгэн чухал зүйл нь ямар их ашигтай юм болох тухайг санагалзан суугаад байхыг ч хүссэнгүй. 

	Хэдхэн долоо хоногийн дараа өнөөх профессор доктор уг асуудлыг их сургуулийн асран тэтгэгчдийн зөвлөлд тавьж сайшаалгаад, Каупервудаас өөрөөс нь лавлан уг зүйлийн талаар сонин хэвлэлд нийтлүүлсэн тул үр дүн нь нэгэнт мэдэгдэж эхлэв. Дээр нэгэнт дурдсан тухайн үеийн онцлог байдлын улмаас тэрхүү мэдээ нь гоц үнэ цэнтэй, туйлын их дуулиантай юм болов. Дэлхий дээр асар том тусгагч, дурандагч газрууд бий боловч энд төлөвлөгдөн буй шиг тийм том, тийм чухал ач холбогдолтой нь үгүй ажээ. Каупервудын барьсан бэлгийг хүмүүс шагшин магтаж олны үйлсийн төлөө хөрөнгө мөнгө харамгүй зардаг шинжлэх ухааны үйл хэргийг дэмжин тэтгэдэг гэх болцгоожээ. Гагцхүү Чикагогоор зогсохгүй Лондон, Парис, Нью-Йорк мэтийн том том хотынхон, эрдэмтэн мэргэд олонтой газар болгонд цадиггүй их баян тэр нэгэн америкийн тухай үлгэр домог шиг дуулиантай юм хэлэлцэх болжээ. Ялангуяа санхүү, банкны эзэд тэр их хишиг буян хүртээдэг хүнийг бодолдоо сайн тогтоож хожим Каупервудын бие төлөөлөгч нар ирж гүүрэн зам барих тавин жилийн хугацаатай зөвшөөрөл авах ба зохих сугалаа, үнэт цаас гарган худалдах тухай ярилцахад тэднүүс дуртайяа дэмжиж байлаа. Ийм хүнд байдалд ороод байгаа хэр нь гурван зуун мянган долларыг тэнгэрийн дуран авайн төлөө өгч байхыг бодвоос энэ хүн цаанаа лав маш их хөрөнгөтэй хүн гэж бодоцгоов. Каупервуд бага сага бэлтгэл хийсний дараагаар Лондон дахь Срэднидл Стрит, Нью-Йорк дахь Уолл Стритийн зарим хөрөнгөтөнтэй түр очиж уулзаад Англи-америкийн санхүү банкны компанитай хэлэлцэн тохиролцон, хувь нийлүүлсэн тэмдэг, сугалааг нь тэднүүс Европ болон бусад газар борлуулах үүрэг авсны дээр гүүрэн зам барих ажилд даруйхан ороход нь зориулан нэлээд их бэлэн мөнгөний зээллэг ч өгчээ. Каупервудын мөнгөн тэмдэгт, сугалааны үнэ гэнэт нэмэгдэхэд түүний мууг үзэж үгүйрүүлэхээр хөөцөлдөж байсан хүмүүс нь орь дуу тавих шахан дэмий л шүд зуун занаж зүхэж байв. Өнөөх Хэкелхаймер компанийнхан ч Каупервудад нааштай хандах болов. 

	Хэдхэн долоо хоногийн өмнө их сургуулийн биеийн тамирын талбай байгуулахад их мөнгө зарсан Энсон Меррилл, Каупервудын алдар нэр ийнхүү гэнэт цуурайтан мандахад муухай царайлан ярвайжээ. Химийн лаборатори бариулж өгнө гэсэн Хэнд, дотуур байртай болгож өгнө гэсэн Шрайхарт нар бэлэглэсэн мөнгөөрөө илүү хэр нь юмны эгзэг таарч Каупервудын нэр алдар хамаагүй их цуурайтаж буйг бодохоос урам нь их хугарчээ. Энэ бол тэдний төлөвлөж бодсон бүхний нь хөсөрдүүлэх гайт од Каупервудыг ивээн тэтгэгч хувь тавилан гэж л ухаарахаас тэд өөр аргагүй болоод байцгаалаа.


ДӨЧИН ДӨРӨВДҮГЭЭР БҮЛЭГ : КОНЦЕССТОЙ БОЛЖ АВСАН НЬ

	Гүүрэн зам барихад шаардагдах мөнгө тийнхүү ер бишийн амархан бүтсэний хойно харин тэр барьж байгуулах албан ёсны зөвшөөрөл олж авах бас амаргүй байв. Каупервудад зөвшөөрөл олгож магадгүй гэсэн улс төрийн янз бүрийн бүлгийн нууц яриа хөөрөөг хотын шинэ дарга Чеффи Зейер сонсоод ихэд хилэгнэн толгой хяргахыг дөхөн дөвчигнөхдөө өөрийнхөө эсрэг нууц баримт сэлт хуримтлагдсаныг огт мэдээгүй байжээ. Иймд түүнийг номхотгон буулгаж авах ажлыг Каупервуд хийх ёстой байв. Хэнд ноён, өөрийн хөлсний этгээд болох хотын дарга Сласст даалгавар өгөх зорилгоор үдийн зоогт урьж эелдэг боловч цаанаа буцах шинжгүйгээр:

	— Сласс ноён, та тэдэнд зөвшөөрөл хэрхэвч өгөхгүй юм байгаа биз. Энэ талаар та байдгаараа зүтгэнэ биз. (Хотын зөвлөлийн дарга буюу ерөнхийлөгчийн хувьд захиргааны шийдвэрлэх ажил хэрэгт Сласс ноён ихээхэн нөлөөтэй юм) Сайн шуугиан дэгдээгээд энэ талаар зөвлөлийн гишүүдийг өөрийнхөө бодлоос огт зөрөхгүй болговол зохино. Таны улс төрийн ирээдүй Чикагогийн ард олонтой хамт байх эсэх чинь энэнээс л болно шүү дээ. Сонин хэвлэл, санхүү-нийгмийн нэр нөлөөтэй хүн бүхэн таны талд бүрэн байх болно. Эс чингэвэл тэд, танаас холдон зайлах болно. Талдаа байсан хүмүүсийнхээ эрх ашгаас урваж, ам тангаргаасаа няцаж, сонгуульд хүлээсэн үүргээ биелүүлэхгүй бол хүмүүс зүгээр өнгөрөөхгүй шүү гэв. 

	Хэнд ноёны уур маш их хүрчээ. 

	Цагаан цамц хар хантааз өмссөн Сласс ноён, Хэнд ноёны хэлж буй зүйлийг үг үсэгчлэн биелүүлнэ гэдэгтээ туйлын итгэлтэй байлаа. Концесс олгох тухай зөвшөөрлийг хүчингүй болгоно, хотын зөвлөлийнхөн тэр төслийг няцаах болно гэж бодох аж. 

	— Надаас тэд юу ч олж долоохгүй. Би тэдний яах гээд байгааг нь мэдэж байна, тэд ч миний мэдэж буйг андахгүй байгаа гэж Сласс сэтгэл ихэд догдолсон янзтай хэлээд Хэндийн өөдөөс үнэн шударга юмны чинь төлөө үхтлээ тэмцэн махарна гэсэн байдалтай харахад баян эзэн нь хотын захиргаа маань найдвартай хүний гарт байгаа юм байна хэмээн дотроо бодоод гарч явлаа. Түүнээс хойхно Сласс хотын зөвлөлийн гишүүд, тэргүүлэгч нартай ярилцахдаа одоо яригдаж байгаа тэр зөвшөөрлийн бичгийг миний бие хотын даргын хувьд хэзээ ч хэрхэвч зөвшөөрөхгүй, гарынхаа үсгийг зурахгүй гэж хатуу сануулжээ. 

	Сласс ноёны яриаг сонинд хэвлэгдсэн тэр өглөө албан тасалгаандаа орж ирдэг яг тэр үеэр нь буюу арван цаг хагаст утас дуугарч нарийн бичгийнх нь дарга тантай Фрэнк Каупервуд ноён ярья гэж байна гэжээ. Өөрийнх нь яриа мэдэгдлийг өглөөний сонинууд эхнийхээ нүүрэнд хэвлэснийг үзээд сэтгэл хангалуун омог бардам болсон Сласс ноён ялалт амжилтынхаа шинэ үр дүнг хүлээж ядах тул ихэмсэг сүртэйгээр тэгье, залгаадах гэлээ. 

	— Та Сласс ноён уу? Би Фрэнк Каупервуд байна гэж нөгөө талаас дуугарав. 

	— За Фрэнк ноён та юу гэсэн юм бэ?

	— Хотын Умард, Өрнөд хэсэгт барих гүүрэн замын талаар надад зөвшөөрөл олгохоос та эрс татгалзана гэснийг би өглөөний сонинуудаас олж үзлээ, та тэгж хэлсэн юм уу?

	— Яг үнэн, би зөвшөөрөл олгохгүй гэж Сласс ноён дээрэлхүү омогтой хэлэв. 

	— Сласс гуай, цуу үгийн төдий юманд ингэж сүржигнэх чинь арай хэтэрхий юм болж байгаа юм биш биз? (Каупервудын хөх инээд нь хүрч, Сласс ноёноор даажигнаж байгаа нь хар сэр аваагүй хулганын зүг муур мяраах лугаа адил байв). Би таныг эргүүлж засахын аргагүй алхам хийчихээс өмнө тантай очиж ярилцмаар байна. Та миний хэлэх үгийг сонсоод ийм их давшлангуй загнахаас больж ч магадгүй шүү дээ. Би тан дээр төлөөний хүмүүсээ нэлээд хэдэн удаа очуулсан, гэтэл та хүлээж авч уулзъя гэж санасангүй. 

	— Санаагүй, үнэн, Каупервуд ноён та намайг ажил ихтэй хүн гэдгийг бүү мартаж үзээрэй. Ер нь надад таны төлөө зүтгэх явдал огт үгүй байх шүү. Үнэнийг хэлэхэд би танд юугаар ч тус болохгүй байх шүү гэж Сласс ноён мөн л дээрэлхүү омогтой хэлэхэд Каупервуд түүний тун эзэрхий дуугарч байгааг ажаад утсаа тавьчихаж магадгүй нь гэж айсандаа:

	— Хотын хүндэт дарга та түр азнаач. Та мэдэхгүй байгаагаас биш бид хоёрт нийцэх юм байж болох юм шүү. Та манай гэрт ирж үдийн зоог барихгүй юу, эсхүл би өөртэй чинь очиж уулзах уу? Албан тасалгаанд чинь очиж ярилцах уу? Тэгвэл та дараа нь ухаантай ч юм хийж, уриалагхан зан гаргасан маань зөв болж шүү гэж бодно доо гэхэд Сласс:

	— Би өнөөдөр тантай үдийн зоог идэж амжихгүй байх, ер нь тантай уулзаж ч чадахгүй. Надад чухал ажил их байна. Бас тантай ч юм уу, танай төлөөний хүмүүстэй тусгайлан нууц уулзахгүй шүү. Та ирж уулзлаа ч гэсэн бусад хүмүүсийг байлцуулах болно гэв. 

	— За, яах вэ, тийм байдаг байж, Сласс ноён минь, гэж Каупервуд цовоолгоор хэлээд, — Би ч тантай очиж уулзаж чадахгүй. Харин та өнөөдөр таван цагаас өмнө энд ирж надтай уулзахгүй бол Брэндон хүүхэнтэй гэрлэх гэж амлаж байснаасаа буцсан тухай заргын бичиг, түүнчлэн тэр хүүхэнд таны бичиж байсан захидлуудыг маргааш үдийн алдад нийтлүүлнэ шүү. Ээлжит сонгууль болох хугацаа ойртсоор байгаа, тэгэхлээр Чикаго хотынхон олон түмэнд хүндтэй, хувийн ёс суртахууны талаар өөгүй хүн олж сонгох гэх байх шүү гэдгийг давхар сануулъя. За баяртай гээд утсаа тавьчихлаа. 

	Сласс ноён яахаа ч мэдэхгүй мэл гайхан цэл хөхрөөд явчихлаа. Брэндон хүүхэн гэнэ үү? Өнөөх хөөрхөн, хайр булаасан хүүхэн намайг гэнэт өрөвдөх сэтгэлгүй орхиод явчихдаг Брэндон хүүхэн үү? Үгүй ер, суух гэсэн амнаасаа буцлаа гэж заргалдана гэнэ үү? Түүнд бичсэн захидлууд яагаад Каупервудын гарт орчихдог бил ээ? Тэнгэр нь хаясан хэрэг байна даа! Тэр балай захидлуудаас болж балрах нь ээ, яана аа! Эхнэр маань юу гэх вэ? Хүүхдүүд, сүм хийд, нөгөө нэг ууль шиг лам багш юу гэх вэ? Бас Чикаго хотынхон! Ёс суртахуун, ариун шашин шүтлэг гэж сүйд болдог энэ хотынхон яах бол! Брэндон хүүхэн ерөөс өөрт нь хариу захиа бараг бичиж байгаагүй, ер нь өөрөө тэр хүүхний үүх түүхээс юу ч мэдэхгүйгээ гэнэт саналаа. 

	Эхнэрийнх нь цэнхэр нүдний ширүүн хүйтэн харц нүдэнд нь ив илхэн харагдах шиг болоход Сласс суудлаасаа огло харайн босож толгойтой үсээ үгтээн зогссоноо цонх руугаа очиж хуруугаа инчдэн шал руугаа гөлрөн зогслоо. Нарийн бичгийнхээ дарга царайлаг охиныг арай саяын ярьсныг нь салаа утсаар сонсчхоогүй байгаа даа, дандаа чагнаж байдаг амьтан шүү гэж нэг айлаа. Аяа, хорвоо, мөн ч хачин муухай хорвоо шүү! Хотын умард хэсгийнхэн, Хэнд, сонин хэвлэл, залуу Макдональд мэдвэл намайг өмөөрч хамгаалах бол уу? Хаанаас, үгүй! Дахиад хотын даргад нэрийг минь дэвшүүлэх үү? Хэзээ ч үгүй! Садарлан зулгуйдаж наанаа гэмгүй атлаа цаанаа нүгэл хийсэн хүнийг сүм бүхэн сүйдтэй муу үздэг байхад тийм хүний төлөө хэн саналаа өгөх гэж явах бэ? Ай, бурхан минь! Бурхан минь! Хүн амьтанд ийм их нэр хүндийг олж үлгэр дуурайл гэгдэж байснаа бодохлоор энэ нь юм юмнаас муу санагдана. Энэ гайтай чөтгөрийн Каупервуд л хүнийг амар жимэр, айх аюулгүй байж байтал гэнэт сүйдэлж орхилоо. Ядаж би муухай зан гаргадаг маань ч юу билээ, шүд зууж байгаа бол яана!

	Сласс ноён сандал руугаа буцсан боловч сууж чадсангүй. Өлгүүр лүүгээ очиж пальтогоо авч өмссөнөө больж өлгөлөө, тэгснээ дахин авч өмсөөд утсаа авч нарийн бичгийнхээ даргад өнөөдөр хэдэн цагийн туршид ганц ч хүн хүлээн авахгүй шүү гэж хэлээд өөрийнхөө гардаг хаалгаар гарч одов. Гудамжны шуугиант хөдөлгөөн, үй олон усан онгоц язганасан мөрний бохир ус, бүүдийх тэнгэр, дээш олгойдох утаа, цэгээн саарал байшин барилгуудыг харж одоо яах билээ хэмээн бодол болон умард Кларк гудамжаар холхин явлаа. Энэ хорвоо гэгч заримдаа даанч хатуу, даанч өрөвдөх сэтгэлгүй ажээ. Эхнэр, хүүхэд, улс төрийн нэр хүнд, алба тушаал бүгд сүйд болно. Каупервудад концесс олгох зөвшөөрөлд гарын үсэг зурвал ёс суртахуунгүй, бузар булай хэрэг болох бөгөөд энэ хот даяар шуугих муу юм болно. Каупервуд бол олны эд хөрөнгө өмчид халддаг цуутай луйварчин, тэгэхлээр яавч зөвшөөрөл өгч болохгүй. Гэтэл өнөөх сүрхий гоё ганган Брэндон хүүхэн Каупервудын гарын зэвсэг байсан болохоор Каупервудад татгалзахын арга алга. Уг нь тэр хүүхэнтэй учраад гуйж гувших сан, гэтэл хаана байгааг нь мэдэхгүй! Барааг нь харалгүй өчнөөн уджээ. Хэнд дээр очоод үнэнээ хэлэх үү? Ай, Хэнд хүйтэн царайтай, их ёсорхог хатуу хүн, яавч болохгүй, бурхан минь! Бурхан минь яах бил ээ? Сласс элдвийг бодож ухаан сийлэхийг оролдож байн байн шүүрс алдавч ямар ч тус болсонгүй. 

	Тогтсон ёс горимын урхинд орж арчаагаа үнэхээр алджээ энэ хүн. Өөр улс оронд ч юм уу, өөр үед энэ мэт явдал Сласс ноёнд ийм сүйдтэй, Каупервуд мэтийн этгээдэд ийм их ээлтэй биш байж болох юм. Гэтэл энэ Америкт, энэ Чикаго хотод ёс суртахууны бүх л ёс горим бүгд өөрийнх нь эсрэг хандах ажээ. Лейк-Вьюгийнхэн юү гэж бодох вэ, лам багш нь юү гэж бодох вэ? Хэнд болон ёс горимынх нь бусад хань хамсаатнууд юу гэж бодох вэ? Чин ариун ёсны мөрөөс гажсаны хариуд ийм гай түйтгэр учирдаг байна шүү»!

	Сласс ноён гадаа хүйтэнд, цастай гудамжаар хэчнээн цаг дэмий тэнэж өөрийгөө тэнэг мулгуу өөдгүй новш хэмээн дотроо баахан дэмий зүхэн явж байхад Каупервуд дулаан тасалгаандаа тухтай суун бичиг сэлтэд гарын үсэг зурж цохолт хийж, гэнэ гэнэ улалзан асах голомтын задгай галыг ширтэн, хотын дарга ер нь ирэх нь үү, үгүй нь үү хэмээн бодож байтал өрөөнийх нь үүд нээгдэн нарийн бичгийн дарга нь Чэффи Зейер Сласс ноён ирлээ гэв. Сласс ноён, тав зургаан цагийн өмнө их зантай омогтой байснаасаа огт өөр, уруу царайлан хулчийж, сандарч тэвдсэн байдалтай харагдах бөгөөд хүйтэнд хөрж даарахын хамт, яах ч аргагүй муухай юманд орсноо бодож шаналснаар бүр зүрх алдан хулчийсан янзтай байна. Санаа сэтгэлээр тарчлан урвайж хохийсоор байж намхан, туранхай, дорвигүй болчихсон шиг харагдана. 

	Каупервуд түүнийг урьд өмнө янз бүрийн уулзалт цуглаан дээр барааг нь харж байснаас биш, нүүр учран уулзаж ярилцаж явсан удаагүй ажээ. Хотын даргыг сандарч мэгдсээр орж ирэхэд Каупервуд өөдөөс нь эелдгээр угтаж суу гэж дохив. 

	— Сласс гуай, суу, суу. Өнөөдөр хачин муухай өдөр шиг вэ? Та бодвол өнөө өглөө миний ярьсан асуудлаар явж байгаа биз дээ? гэж их л зөөлөн эелдгээр хэлэв. 

	Үнэндээ ч Каупервуд чин сэтгэлээсээ ингэж хэлжээ. Тэр хэдийгээр муу санаатай зальхай хүн боловч хазайсан дээр нь түлхэж, халтирсан дээр нь дэлсдэг хүн биш. Өөрөө ялж дийлсэн үед хэзээд эелдэг номхон, тэр ч байтугай уриалагхан байдаг ажээ. Өнөөдөр ч гэсэн мань эр бас л ийм зантай, санаж бодсоноо чин үнэнээсээ ярьж байв. 

	Хотын дарга Сласс шовгор оройтой бүрх малгайгаа авч тавиад ийм эгзэгтэй хэцүү үед ч гэсэн өнөөх хэзээний ихэмсэг сүрлэг зан байдлаа таталгүйгээр:

	— За, Каупервуд ноён, миний бие хүрэлцэн ирлээ. Та надтай чухам юун тухай ярилцахыг хүсээ вэ? гэв. 

	— Их учиртай юм ярих гэсэн юм. Уг нь би тантай аминчлан уулзаж эв зүйгээрээ ярилцъя гэж бодож байтал та өнөө өглөө надтай тун дошгин байхлаар ийм арга хэрэглэсэн юм шүү. Тэрнээс биш би энэ явдлыг далимдуулан таныг чадах гэж бодоогүй, хэрэв та тэгж бодож байгаа бол одоохон болих хэрэгтэй шүү. Брэндон хатагтайтай таны харилцсан захиа бичгийг одоо хэвлэн нийтлүүлэх санаа ч надад алга гэж Каупервуд хэлэнгээ ширээнийхээ шургуулгаас урьд Слассаас үзэсгэлэнт хөөрхөн Клаудия хүүхэнд бичиж байсан сэтгэл хайрын үгтэй бөөн захидлыг гарган ирэхэд Сласс ноён тэр дор нь танив. Би таны нэр хүндийг гутааж, алба тушаалд тань хор хүргэе гэж бодоогүй байна, таны үзэл бодолд ч харшлах юм руу таныг албадан оруулах гээгүй байна. Энэ захидлууд бол, үнэнийг хэлэхэд, миний гарт санамсаргүй орж ирсэн юм шүү. Би эрж сураглаж олж аваагүй. Гэхдээ нэгэнт ийм юм гарт орж ирсэн хойно тантай ярилцан тохирч хэл амаа ололцоход хэрэг болно гэж бодсон юм даа гэв. 

	Каупервуд инээсэн ч үгүй, харин Слассын нүүр лүү ширтэн харснаа ярьж буй зүйл минь үнэн бөгөөд гарт байгаа юм маань гарцаагүй үнэн магадтай баримт шүү гэж нотлох гэсэн юм шиг захидлуудыг дээш доош сэлгэн байв. 

	— Тийм байна, үзлээ гэж Сласс арайхийн хэллээ. 

	Каупервудыг хажуу тийш жишимгүй харж байх хооронд Сласс тэр бөөн захидлуудаа сайн ажиглаж байв. Тэгээд өөрийнхөө өмсөж яваа шаахай, байшингийн шал хоёрыг ширтэн суугаад хоёр гараа нужигнуулснаа өвдгөө үрчиж байлаа. 

	Сласс ноён барьц алдаад сандарч байгаа нь Каупервудад инээд ч хүрмээр бас ч өрөвдмөөр харагджээ. 

	— За, Сласс гуай, уруу царайлах хэрэггүй. Та дэндүү муу юм бодоод байна, тийм ч биш шүү. Өөрөө сайн бодоод үзвэл би танд муу болох бол огт хийхгүй юм шүү. Энэ бол үнэн. Та Чикаго хотын дарга хүн. Би энэ хотын иргэн. Би таныг ажилд шударга байгаасай л гэж хүсэж байна. Атаархаж жөтөөрхсөн хүмүүсээс миний эсрэг хийж байгаа тэмцэлд та өнөөдрөөс эхлэн оролцохгүй гэдгээ л надад амлавал болоо. Хэрэв та надад концесс олгох зөвшөөрлийн талаар миний тавьж буй хууль ёсны шаардлагад үнэхээр тусалж чадах боломжгүй байвал та ядахдаа намайг дайрч давшлахаа л боль. Дараачийн сонгууль болтол энэ захидлууд чинь миний нууцын хайрцагт цоожлоостой байж байг, би хадгалчихъя. Дараа нь гаргаж ирээд устгаж орхимз. Тантай хувийн талаар муудаж дайсагнах юм надад үгүй; гүүрэн зам тавих зөвшөөрлийн бичиг шийдвэрт гарынхаа үсгийг зур гэж ч шаардахгүй. Таныг хориг тавьсаар байтал хотын зөвлөлөөс надад зөвшөөрөл олгочихлоо гэхэд та тэр талаар олон нийтийг миний эсрэг өдөөн хатгах юм битгий хий. Миний ганц хүсэх юм энэ байна. Танд төвөггүй биз дээ?

	— Нөхөд маань намайг юү гэх вэ? Олон нийт юү гэх вэ? Бүгд Найрамдах Нам юү гэх вэ? Тэд чинь намайг таны эсрэг шийдвэртэй тэмцэл хийнэ гэж баттай бодож байгаа шүү дээ! гэж Сласс их л сандарсан байдалтай асуув. 

	— Тэр яах вэ. Энэ ажлыг аргыг нь олоод бүтээж болно. Дуугүй байлгүй, үг хэлж болно, гэхдээ нэг их улайран зүтгэх хэрэггүй. Харин миний хуулийн зөвлөх нарыг очиход хүлээн авч уулзаж байгаарай. Тэд нарийн ширийн юм зөвлөж байх болно. Диккеншитс шүүгч гэж ухаантай, их сайн хүн бий. Генерал Ван-Сайкл ч бас өөрцгүй. Тэдэнтэй хааяа уулзаж байсан нь дээр, тэгэхдээ олны нүдэн дээр биш, нууц нь дээр биз дээ. Тэр хоёртой уулзахад танд ашигтай л байх шүү гээд Каупервуд маш их ач тус хүргэж байгаа буянт хүний байдлаар инээмсэглэхэд улс төрийн талаар их мандах гэсэн хүсэл мөрөөдөл нь ингээд замхарч байгааг ойлгож буй Чэффи Зейер Сласс гуниглан гашуудаж царай алдан арчаагүй сууж байснаа хоёр гараа чичиргэнэн үрчиж:

	— За яана гэх вэ. Ийм л юм болох байсан юм. Эртхэн мэдсэн болоосой. Өөр арга зам алга даа, за яана гэх вэ, гэвч... гэснээ өөрийн эрхгүй гүйлгэнэн ирсэн халуун нулимсаа арайхийн бариад бүрх малгайгаа шүүрэн авч ум хумгүй гарч одлоо. Каупервудын эсрэг түүний улайран тэмцдэг омогтой үг яриа тэгээд л зогссоныг энд өгүүлэх хэрэггүй биз ээ.

	 


ДӨЧИН ТАВДУГААР БҮЛЭГ : БАЙДАЛ ӨӨР БОЛЛОО

	Энэ бүгдийн үр нөлөөгөөр Каупервуд өөрийгөө хэзээ хэзээнээс илүү давуу гэж бодох болжээ. Саяхан хүртэл дайсагнагч этгээдүүддээ чадуулан баларч магадгүй байсан бол одоо тэр байдлаас мултран гараад цааш явах зам нь саад тотгоргүй болон цэвэршжээ. Одоо түүний хөрөнгө мөнгө яг хорин сая болжээ. Нийтийн чанартай зураг хөргийн цуглуулга нь Өрнөд нутагт байтугай нийт Америкт ч толгой цохихоор болсон байв. Тэгээд мань эр өөрийгөө энэ улс бүү хэл дэлхий дахинаа алдар цуутай том хүн болов хэмээн сэтгэж эхэлжээ. Гэхдээ санхүүгийн талаар хэчнээн ч өөдрөг явж санасан бодсондоо хүрлээ ч гэсэн Эйлин тэр хоёрыг Чикаго хотын ихэс дээдсийнхэн эгнээндээ багтааж авахгүй нь магад байлаа. Каупервуд нүргээнтэй, хэл амтай ажил дэндүү олон өдөөж байж дэндүү олон хүнтэй тангараг тасарчээ. Чикаго хотын төмөр замыг ноёрхон барьсаар байх санаа эрмэлзэл нь урьдын адил шийдэмгий хэвээр байлаа. Харин өөрийн дур хүсэлд автагдаж байж хоёр дахь удаагаа ч хүнээ зөв ололгүй гэрлэж засахын аргагүй алдаа хийж хэмээн амаа барих болжээ. Эйлин ямар ч дутагдалтай байлаа гэсэн лав л авааль гэргий шиг нь хүлцэнгүй номхон биш ажээ. Гэлээ ч гэсэн Каупервуд түүнийг гомдоох ёсгүй гэж бодно. Эйлин урьдын адил сэтгэлийг нь татаж, сайн сайхны биелэл мэт санагдахаа байсан боловч Каупервуд түүнээс бүрэн хөндийрч эс чадна. Каупервуд түүнийгээ даанч олон удаа гомдоосон бөгөөд Эйлин ч одоо өөрт нь их л хатуурхах болжээ. Гэргийдээ дахин сайн болж, гэм буруугаа наманчлан хойшид садар самуун явахаа больё гэж бодовч тэгж чадах уу? Үгүй, тэр биеэ тэгж барьж чадах хүн биш, Эйлин бас чадахгүй. 

	Түүний дээр Каупервуд, Беренис Флеминг бүсгүйд жигтэйхэн татагдан тэмүүлэх болсон тул гэр бүлийн нь аж байдал бүр ч их адармаатай санагдах болжээ. Эхтэй нь анх уулзаж танилцаад зургийг нь үзсэн цагаас хойш барааг нь олж хараагүй, уулзаж ганц ч үг солиогүй байхдаа л тэрхүү Беренис Флемингт дурлачхаад тэсэж сууж чадахыг болин шунан тачаадаж байжээ. Даяанчийн ноорхой хувцас, торго дурдан, гоёл чимэглэлийн алины нь ч өмсөж зүүсэн хэвээр байдаг нэгэн зүйл буй нь гоо үзэсгэлэн гэгч болой. Нас хүйс, эд хөрөнгийг эс хайхрагч энэхүү гоо үзэсгэлэн тэр охины намирсан сайхан үс, шөнийн тэнгэр шиг нүднээ биелэн авай. Поконод байхад нь Беренисийг яаж ийж байгаад өөртөө татах гэж тэднийхээр очиж байснаас гадна түүнтэй санамсаргүй тааралдахад ч Беренис Флеминг өөрийг нь огт сонирхохгүй зүгээр л таньдаг хүн төдий эелдэг зөөлнөөр харьцахаас хэтрэхгүй байхлаар Каупервуд урам хугардаг байлаа. Гэлээ ч гэсэн нэг юманд зоривол заавал цаана нь гарахыг хичээдэг хүн болохоор ухрахыг бодсонгүй. Урьд нь хув хуурай дурлал гэж арай хэлэхийн аргагүй Каупервудын сайн харьцааг Картер хатагтай өөрийн хоёр хүүхэд, тэдний ирээдүйн амьдралтай холбож үздэг байжээ. Беренис, Рольф хоёр ч, Каупервуд, эх хоёрынхоо ямар учиртайг огт мэдээгүй байж. 

	Өмөг түшиг болж явна гэсэн үгэндээ Каупервуд хүрч тэр авгайг Нью-Йоркт нүүлгэн ирүүлж охиных нь сургуулийн хажууханд төвхнүүлэхдээ өөрөө ч Беренис Флемингийн ойр байж сэтгэлийн цэнгэл эдэлнэ гэж боджээ. Энэ нь Беренистэй байн байн тааралдаж байна гэсэн үг. Яавал дур сонирхлыг нь өдөн, өөртөө татах бил ээ? гэж бодохдоо юунаас ч буцахааргүй байгааг өөрөө ч сайн ухаараагүй байсан бололтой. Нью-Йоркт нэг сайхан орд харштай болохыг бодох болсон нь чухам үүнээс үүджээ. 

	Нью-Йоркт орд харштай болох гэсэн бодол нь улам даамжирч Чикаго хотод байгаа байшингаа Эйлиний хувь заяандаа гомдон гиюүрэн суух оромж, ихэс дээдсийн хүрээлэнд багтаж чадаагүйн тэмдэг гэж өөлөн, ер нь хийц маягаараа түүний хүсэл мөрөөдөлд тохирохоо байсан санагдах болжээ. Хэрэв санасандаа хүрч чадажгэм тэр сайхан орд харш нь түүний мөнхийн дурсгал болох ажээ. Панз наймааны ажлаар гадаад орнуудаар хэсэж явахдаа Каупервуд хүн төрөлхтний олон үеийн туршид бүтээсэн соёл урлагийн дээд хэмжээгээр маш нандин барьж босгосон орд харш олныг үзжээ. Өөрийнх нь туйлын их бахархан нандигнадаг зураг урлагийн цуглуулга нь үнэхээр тэр аяараа тун сайхан дурсгалын зүйл болж чадахаар болсон бөгөөд улам арвижин нэмэгдсээр байв. Янз бүрийн урсгал, чиглэлийн хамгийн алдартай уран зураачдын бүтээлүүдийг цуглуулж чадсан байжээ. Түүнээс гадна, эрдэнийн чулуу, шаазан, ваар, хивс, баримал, толины жааз мэтийн нарийн урлагийн цуглуулга нь бас их ажээ. Хүн төрөлхтний олон үе удмын туршид урлан бүтээж байсан тэр бүтээлүүдийг Каупервуд заримдаа шохоорхон ажиглаж байхдаа өмнө нь арай л сөхрөн мөргөхгүй. Каупервуд бол хүн бүхний дотроос жинхэнэ уран зураачдыг л хүндэтгэн хайрлана. Амьдрал гэгч өөрт нь ухаан нь үл олдох хачин юм шиг, жинхэнэ гоо сайхны төлөө амь насаа зориулсан тийм хүмүүс л үл ойлгогдох амьдралын зарим нэгэн талыг ухааран мэдсэн шиг санагдана. Тэд амьдралын нууц хаалгаар шагайж чадаад эгэл олны үл мэдэх сайн сайхны хослолд сэтгэл зүрхээ таацуулсан санагдав. Зарим их ажилтай өдрийн дараа баахан ядарч ирээд шөнө орой болсон хойно цуглуулгынхаа өрөөний гэрлийг цэлийтэл асаагаад чив чимээгүйн дунд аль нэгэн эрдэнэ мэт бүтээлийн өмнө очиж суугаад тэр зүйлийг хэдийд, хаана ямар хүн, ямар байдлаар туурвисан тухайг нь бясалгаж, санаа бодолдоо ургуулан бодож суудаг ажээ. Тэр нь Рембрандтын уйтгар гунигт «Раввины хөрөг» ч байж мэднэ, Руссогийн бүтээл ч байж мэднэ. Заримдаа Данийн нэрт зураач Франс Хальсын гарамгай үнэн чанартай, паалангаар өнгөлсөн юм шиг гялалзан харагдах голланд бүсгүйн хөргийг сэтгэл догдлон ширтэнэ. Зарим үе Францын алдарт зураач Жан Ингрэссийн цэрвүү байдалтай гойд дэгжин зургуудыг харж сууна. Тэр дүрүүдийг хүсэл мөрөөдлийнхөө дагуу товойлгон бүтээж чадсан тэр уран авьяастнуудын ур чадвар, ухаан билгийг Каупервуд бахархан ажихдаа «Мөн ч сайхан, мөн ч гайхамшигтай бүтээл ээ» гэж гэнэ гэнэ дуугарах ажээ. 

	Эйлиний тухайд гэвэл тэр хооронд бас л нэлээд өөрчлөлт гарчээ. Эйлин, хүсэл бодлынхоо охь манлайг эгэл нэгнээр орлуулахыг хүссэн нь талаар өнгөрдөг тийм олон эмэгтэйн нэгэн болжээ. Линдтэй амраглан явах болсон нь зугаатай бөгөөд сэтгэлийг түр ч болов тэжээх боловч ер нь засахын аргагүй ноцтой алдаа хийжээ хэмээн одоо л ухаарах болжээ. Линд яриагүй сайхан эр. Амьдралд нь тохиолдож байсан элдэв шалдвын юмыг сонсоход Каупервудынхаас ч давуутай юм их ажээ. Эйлинтэй ойр дотно болсныхоо дараа мань эр, Америк, Европт хэчнээн олон эхнэр хүүхэнтэй явж байсан тухайгаа хөөр баяр болгон ичих зовох юмгүй ярьжээ. Линд бол ёстой тэрс үзэлтэн, буруу явдалтан атлаа дээдсийн гарлын хүн юм. Эйлин дотроо ихэд тоож танилцаасай гэж боддог Чикагогийн хоёр гурван хүнээс бусдыг нь Линд үзэн ядахын дээр, Нью-Йорк, Лондонд өөрийнхөө дуртай цагтаа орж гарч байдаг томчуулыг тоомсоргүй ярих зэргээс Эйлин түүнийг ихэд дээгүүр сүрхий хүн юм гэж бодож байжээ. Эйлин энэ хүний сайн сайханд амархан автагдсан маань өөрийгөө доромжлоогүй юм байна шүү хөөрхий гэж энэ бүхнийг баталгаа болгон бодохоос үл хэтэрнэ. 

	Линд хэдийгээр эелдэг наргианч зантай хэдий боловч угаас шалдар балдир явдалтай, хүний амьдралд найдвар түшиг үл болох дэмий амьтан юм. Эйлинийг шинэ маягийн амьдралтай болгон ханилах санаа түүнд өчүүхэн ч байсангүй. Эйлин энэ хүнтэй шал дэмий самуурлаа хэмээн амаа барихдаа Каупервудыг ч өөртөө бүр дургүй болгон хөндийрүүлэх болов хэмээн гэмшиж байлаа. Каупервуд гаднаа урьдын адил наалинхай зөөлөн эелдэг байх боловч ер нь тэр хоёр хоорондоо нэг л итгэл найдвар муутай, аль аль нь гэмээ мэдээд нэг л янзгүй болсон бөгөөд энэ нь Эйлинд сэтгэлийн там болон хувирчээ. Урьд нь Эйлин нөхөртөө үнэнч гэргий байсан болохоор Каупервуд л итгэлийг нь эвдэж элдвээр зовоодог байсан тул Эйлин ганцаараа доромжлолыг хүлээж байлаа. Гэтэл одоо огт өөр болжээ. Каупервуд Эйлинд зөндөө нүгэл хийсэн бөгөөд тэр нь хэнд ч мэдээжийн хэрэг, гэтэл Эйлин, хариугаа авч байгаа нь энэ гээд бас гэм хийсэн билээ. Бүсгүй хүний журамт чанар нь байгалиас заяасан зүйл ч юм уу нийгмийн хавчлагаас болсон ч юм уу ямар ч гэсэн нийтийн дотор бахархууштай нандин байдал гэж хүн төрөлхтний ихэнх нь хүндэтгэдэг, бүсгүйчүүл ч гэсэн тэрийгээ хатуу хамгаалахыг хичээдэг юм. Эйлин, Каупервудаас хөндийрч Линдэд хайр сэтгэлтэй болсондоо журмаас гажсангүй, харин хэтэрхий их гомдсондоо тэгснийг Каупервуд сайн мэдэж байлаа. Эйлин ч гэсэн түүнийг тэгж ойлгож буйг мэджээ. Нэг талаар энэ нь түүний уур хилэнг хүргэж энэ мэт явдлаа улам ч даамжруулмаар санагдавч нөгөө талаар түүний итгэл найдварыг тэгж сүрхий хөсөрдүүлсэндээ маш их гашуудна. Одоо Каупервуд юу ч хийж байсан цээргүй болжээ. Намайг чи гомдоож доромжилж байна гэж Эйлин өөрөө үнэнч байдгаараа түрүү барин ам бардам загнадаг байсан бол одоо тэр зэвсгээ өөрөө хугалчихжээ. Энэ тухай Эйлин яръя гэвч омог зандаа боогдоно. Түүний хийсэн гэм бурууг Каупервуд сонсоод огт тоохгүй, уучлангуй байхад нь Эйлин тэсэж ядна. Каупервуд уурлах байтугай харин инээж хөхрөн, юу ч хийж байсан уучлахад бэлэн байдалтай тоглоом наадам болгож байгааг нь харахаас Эйлин туйлын ихээр доромжлуулж дарлуулж байна гэж уур нь хүрнэ. 

	Ядахдаа Каупервудыг Эйлин хувиршгүй хүндэтгэдгийг нь Линд буруушаах учир тэр хоёр хоорондоо муудалцдаг болжээ. Дэлхийд өөрийгөө хосгүй сүрхий хүн гэж боддог онгироо Линд, Эйлинийг сайхан нөхрөө бүр мартаж өөртөө зай завсаргүй хайртай байхыг шаардана. Эйлин түүнтэй уулзаад байхдаа аяыг нь бүрэн дагаж нялуурч, өхөөрдөх бүрд нь дутахгүй хариу өгч байдаг нь Линдэнд илүү хайртай дуртайдаа биш, гагцхүү өөрийгөө гомдоосон Каупервудаас хариугаа авч байна гэж бодсоных байжээ. Каупервудын нэрийг дурдан ярих бүр Эйлин уурлан зэвүүцэж муу хэлж буй мэт байвч үнэндээ бол түүнд хязгааргүй хайртай, их ижил дасал болсон тул хамгийн дотно хүнээ гэж боддогийг нь Линд төдхөн ойлгожээ. Хүүхний хойноос хүзүү тавин хөөцөлддөг аливаа хүн иймэрхүү явдалд ихэд зарсхийдэг байна. Линд маш их зэвүүцжээ. 

	Нэг удаа Линд албан хүчээр ёозгүй инээмсэглэн:

	— Чи чинь тэрүүндээ сайн хэвээр юм уу даа? гэж асуужээ. Тэгэхэд тэр хоёр Кинслейн нэг нууц өрөөнд үдийн хоол идэн сууж байлаа. Эйлин нүүр царайгаа будаг шудгаар гоёж гоодон, гялтгар ногоон өнгийн торгон даашинз өмсчихсөн тун ч хөөрхөн харагдах аж. Линд, хоёул Европын орнуудаар гурван сарын турш зугаалан аялал хийе гэж шалгаахад Эйлин үгүй гэжээ. Эйлин тэгж явахыг зориглохгүй байлаа. Тэгээд явчихвал Каупервуд түүнийг ийнхүү хаяад явж байгаа юм байж гэж бодоод дараа нь өөрөө бүрмөсөн хаях сайхан шалтагтай болох байв. Эйлин Линдэд:

	— Би түүнд сайндаа явахгүй гэж байгаа юм биш шүү. Ерөөс надад явах хүсэл алга. Явж чадахгүй. Явна гэж бэлдээ ч үгүй. Чи л өөрөө хавар ойртоод ирэхлээр Чикаго хотоос уйдсандаа явах гэж тэмүүлж байгаа шүү дээ. Чи явбал яв, би эндээ л байж байя, аль эсвэл хойноос чинь явмаар санагдаж ч мэднэ гээд инээв. 

	Линдийн царай барсхийв. 

	— Үхсэн хойно оо! Би чамайг мэдэж байна. Чамайг нохойноос ч дор үзэж байхад чи одоо хүртэл дэргэдээс нь холдож чадахгүй байна. Өөрөө түүндээ ухаан жолоогүй хайртай байж, хайргүй болсон юм шиг царай гаргах хэрэг юу вэ? Би чамайг сайн мэдэж байна. Чи ер нь над хайргүй хүн. Тэрүүндээ ийм хайртай байж над яаж хайртай болох вэ?

	Эйлин, түүний ингэж давшлан дайрахад маш эгдүүцэн:

	— За боль доо! Яасан дэмий юм ярьдаг юм! Би тийм хүн биш шүү. Гэхдээ би тэрний чадвар, ухааныг үгүйсгэхгүй. Үүнийг хорьж чадахгүй. (Энэ үед Каупервудын нэр алдар хот даяар их цуурайтаж байлаа.) Гайхалтай хүн. Надад бүдүүлэг ааш зан гаргаж үзээгүй хүн шүү. Үнэнийг нь хэлэхэд ёстой эр хүн шиг эр дээ гэв. 

	Энэ үед Эйлин, Линдийг нэлээд сайн мэдэх болж түүнийг дотроо ажил төрөлгүй ядаж энэ хамаа намаагүй үрдэг мөнгөө ч нэг аятайхан зарахыг мэдэхгүй балай амьтан юм гэж бодоод заримдаа өөрт нь ойлгуулахыг ч оролдох болжээ. Эйлин хүмүүжлийн нийгмийн талын учир шалтгааныг ухаарч чадахгүй ч гэсэн Каупервудын овсгоо самбаатай ажил төрөлч байдал, тэр үед Америк даяар ажил төрөлд муу залхуу хойрго байдлыг ихэд муушаан үздэг байсан энэ бүгдийг бодоод өөрийн нууц амраг Линдийн талаар баахан базаахгүй сэтгэлтэй байх болжээ. 

	Линд, Эйлинээс тийм үг сонсоод улам ч зэвүүцэж:

	— Чөтгөр алгадмар минь, би ер нь чиний ухааныг олохгүй байна. Заримдаа надад хайртай сэтгэлтэй ч юм шиг ярих, заримдаа болохоор тэрэндээ унаж гүйцсэн байх, яасан жигтэйхэн, юм! Одоо чи ингэж хоёрын хооронд, гурвын дунд байх хэрэг алга. Чи гэрээсээ ганц сар гарч явж ч чадахгүй, тэрнээсээ холдож зүрхлэхгүй байгаа бол надад юуны нь хайртай байх вэ? гэв. 

	Эйлин, Каупервудтай олон жилийн турш ханилан суусан болохоор Линдээс илүү ижил дасал болжээ. Бас Линдийг бүр гомдоогоод явуулчихвал хайрлаж үзэх ганц ч хүнгүй болно гэж айна. Линд, Эйлинд аятайхан санагдах тул ингэж зовж тарчилж явахад түр ч болов сэтгэлийг нь зогоох ажээ. Гэтэл Каупервуд Эйлиний энэ явдлыг үнэнч гэргий байсан сайхан чанараа гутаасан дэмий юм гэж үзэх тул Линдэд дургүй нь хүрнэ. Авааль хань нөхрийнхөө тухай, өөрийнхөө ийнхүү баларч хөглөж явааг бодохоос Эйлин дэмий л цухалдах болжээ. 

	— Үхсэн хойно оо! Явахгүй гэж байгаа бол болино л биз! Чамайг би царай алдаж гуйж гувшихгүй. Өөрөө мэд! гэж Линд бас л уурлав. 

	Тэр хоёр нэлээд марган хэрэлдэж сүүл сүүлдээ эвлэрэхчээ болсон боловч ер нь холдож хөндийрч буйгаа аль аль нь гадарлажээ. 

	Үүнээс хойш нэг их удаагүй байтал Каупервуд нэг өглөө бага сага юм ярилцахаар Эйлиний өрөөнд оржээ. Тэр үед түүний ажил хэрэг их өөдрөг байсан болохоор мань эрийн зан нь жигтэйхэн сайхан байв. 

	Каупервуд толины өмнө очиж зангиагаа зүүх зуур:

	— За тэгээд, Линд, та хоёр юу болж байна даа? Сайхан л биз дээ? гэхэд Эйлин сүүлийн үед санаа хоёрдон шаналах болсон тул зарсхийн зэвүүцэж:

	— Өө, чи битгий ингэж доромжил! Хамаг хэргийн эзэн хэнгэргийн дохиур болчхоод бас хүнээр даапаалах гэнэ! Яадаг юм, сайхан байна, чи юу л гэж бодвол бод. Тэр чинь чамаас дутуугүй илүү ч байж магадгүй хүн. Надад таатай байна. Тэр ч надад хайртай юм, ямар ч гэсэн чамаас л илүү хайрлаж байна. Би яаж ч явсан чамд ямар хамаа байна? Юуг нь сонирхоо вэ? Хамаагүй гэж чи боддог, тэгсэн мөртөө юуг нь асууж сонирхоо вэ? Надаар битгий оролдоод бай гэлээ. 

	— Эйлин минь, чи юунд ингэдэг юм бэ? Битгий уурлаад бай л даа. Би чамайг доромжлох гээгүй. Өөрийгөө ч чамайг ч бодохоос их харамсах юм. Би хартай хүн биш гэж чамд хэлдэг байсан. Чамайг би зэмлээгүй байна. Огт зэмлэхгүй. Би чиний сэтгэлийн зовлонг мэдэж байна. Одоо яана гэхэв. 

	— Уухай, уухайс. Яасан их сэтгэлийн зовлон мэддэг хүн бэ, чи! Чөтгөрт алгадуулмар минь тонил, тонил, одоохон тонил!

	Эйлиний нүдэнд уур хилэн бадарч байлаа. 

	Каупервуд, зангиагаа зүүж гарч явахад бэлэн болоод өрөөний голд Эйлиний урд хивсэн дээр зогсож байлаа. Эйлин түүнийг хараад хэзээний эрэлхэг зоригтой, ухаантай, ганган сайхан Фрэнк минь гэж бодон дэмий л журамт гэргийн ёсоо алджээ хэмээн гэмшихийн хамт, тэглээ гээд ч жишимгүй тоомсоргүй байгаа Каупервудад зүрхнийхээ угаас уур нь хүрч:

	«Муу нохой», «сэтгэл зүрхгүй араатан» гэж аман дээр нь гарч ирснээ арай л хэлчихсэнгүй. Харин ч хоолойд нь нэг юм тээглэх шиг болон нүдэнд нь нулимс бүрхээд ирлээ. Тэгээд:

	— «Фрэнк минь чи бодоод үзээч. Чи энэ бүхнийг ойлгохгүй байна гэж үү? Чи наддаа урьдынхаа адил хайртай байхаа болилоо гэж үү?» хэмээн гүйж очоод наалдмаар санагдавч биеэ барилаа. Хамаг учрыг зөв ойлгох нь ойлгоно, харин хуурдаг зангаа хэзээ ч орхихгүй гэж Эйлин бодлоо. Харин ганц нааштай, ердөө л, ганц тийм үнэн сэтгэлийн үгийг Каупервудын амнаас сонсвол Линдийг дуртайяа хаях сан, ер нь ганц ч эр хүнийг нүднийхээ булангаар ч тоож харахгүй явах сан гэж бодож байлаа. 

	Эйлиний өрөөнд тэр өглөө тийнхүү хэрэлдсэнээс хойш нэг их удалгүй Каупервуд, Эйлинд ингэж хэлэв:

	— Манай зургийн цуглуулга их нэмэгдлээ; энэ байшин маань ч тохиромж муутай болжээ. Нөгөө талаар бид энэ хотын ихсийн хүрээлэнд багтаж орох горьдлого тасарлаа. Ингэхлээр Нью-Йоркт очиж сууна байгаа. 

	Эйлин, Беренис Флеминг гэж бас нэг хүүхнээс ийм болж байгааг огт мэдэхгүй байсан ч гэсэн:

	— Чи намайг энд орхиод явах нь уу? гэхэд Каупервуд их л эелдгээр:

	— Хаанаас даа. Чи өөрөө мэднэ. Энэ Чикагогийн ихэс дээдэс чи бид хоёрыг гадуурчилж байна. Эндхийн санхүүгийн эзэд надад дэндүү их дайсагнаж байна. Хэрэв манайх Нью-Йоркт миний санаж бодож байгаа ёсоор нэг сайхан том байшин бариулж авбал ганц тэр чинь л хүн амьтанд тоогдохын гэрч болно шүү дээ. Энэ Чикаго хотынхон бол үнэндээ жинхэнэ ихэс дээдэс биш. Дорно нутгийнхан тэр дундаа Нью-Йоркийнхан л манлайлж явдаг юм. Хэрэв чамайг тэгье гэвэл би энэ байшингаа худалдаад хоёул тэнд очиж сууя, бүрмөсөн шилжихгүй ч гэсэн голдуу тэнд сууя. Тэнд очиж суувал би чамтайгаа урьдын адил юм уу, магадгүй бүүр ч илүү хамт байх бололцоотой болно гэв. 

	Эйлин хэчнээн ч эвгүй байдалд орсон угаас дээгүүр зантай хүн тул ийм үгийг сонсоод хойшид мандаж явах боломж гарах нь хэмээн горилж их л анхааралтай чагналаа. Энэ байшин нь түүнд элдэв мууг санагдуулах тамын газар шиг болжээ. Энд Рита Сольбергийг зодсон, энд ихэс дээдсийнхэн орж ирээд дахин шагайхаа ч больсон, энд Каупервудыг зангаа татаж хайр сэтгэлээ урьдын адил болгох бол уу гэж олон жил дэмий хүлээж зовсон. Тэгээд Каупервудын тийнхүү ярихад Эйлин өөдөөс нь бодлогошронгуй, гунигтай харцаар ширтэн сууж сэтгэл машид хоёрдон авай. Мөнгө л хамгийг шийдэж байдаг Нью-Йоркт очиж суулаа гэхэд Каупервуд шиг ийм их хөрөнгөжиж, нэр нь ингэж мандаж яваа хүнтэй байсан цагт ихэс дээдсийн дотор аргагүй л нэг багтаж хүний зэрэгт орох биз хэмээн бодно. «Хийвэл бүү ай» гэсэн үгийг Эйлин хэзээд мөрдлөг болгодог хүн, тэгэхдээ одоо энэ үгээ амьдралын далайд аялах хөлгийнхөө шураг дээр хийсгэн мандуулахаар шийджээ. Гагцхүү амьдралын их далайд гарах хөлөг нь будагтай мод, гял цал чимэг сэлтээс хэзээ ч хэтэрч байгаагүй билээ. Хэзээд ихийг санаж, дэмий хоосон мөрөөдөлд автаж явдаг хөөрхий Эйлин юү болохыг яаж ч мэдэх бил ээ?

	Тэгээд Эйлин:

	— За яах вэ чи мэд. Надад бол ганцаар гиюүрэн суухад хаана ч өөрцгүй шүү дээ гэв. 

	Каупервуд, түүний хүсэл мөрөөдлийг мэдэж байлаа. Одоо түүний тархи толгойд юу бодогдож, ямар хоосон хүсэл ундран буйг нь мэдэж байлаа. Эйлин мэтийн ийм эмэгтэйчүүд цаг үеийн онцгой тохиолдох нөхцөл байдлын ачаар л дээдсийн тэр төмөр нүүрт хүйтэн доторт хүрээлэнд багтаж ордог нь юу гэхээс биш, ердийн амьдралд үгүй гэдэг нь нэгэнт нотлогджээ. Гэсэн ч Каупервуд хэчнээн зоригтой ч гэлээ, тэр зоригоороо амьдарч чадаж байгаа ч гэлээ энэ үнэнийг Эйлинд хэлэх зориг хүрсэнгүй. Дорнодын гяндангийн тэр нэг муу өрөөнд Эйлиний мөрөн дээр толгойгоо тавин уйлж байснаа мартаж үл чадах ажээ. Эйлиний тийм сайхан хайр сэтгэлийн ач тусыг мартаж болохгүй, ямар ч болтугай алсын муу санаагаа одоо илтгэн хэлж дахин зовоогоод яах вэ гэж бодно. Нью-Йоркт шинэ сайхан орд харштай болж, ихэс дээдсийн хүрээлэнд багтан орж жаргалаа эдэлнэ гэж сэтгэлээ зогоон хуурч урьдын нурсан хүсэл мөрөөдөл нь амилан бүтэх мэт санаг гэж Каупервуд бодохын хамт өөрөө Беренис Флемингийн ойр байх ганц хүслэнд автах ажээ. Хүний иймэрхүү өөдгүй санаа бодлын талаар юу ч гэж хэлж болно, гэхдээ ийм бодолтой нь ганц Каупервуд биш. Мань эр бүгдийг үзэж, бүгдийг тооцохдоо Эйлинийг мөн л хүн хүнээс этгээд санаа бодолтой хүн гэж үзээгүй юм.

	 


ДӨЧИН ЗУРГААДУГААР БҮЛЭГ : ДЭЭР, ДОР ОРЖ ҮЗЛЭЭ

	Каупервуд нэгэнт нууц амраг олонтой болж адармаатай байдалд ороод ер нь энэ ертөнцөд далай жаргал, амар амгаланг хууль ёсны гэр бүлээсээ гадуур эдэлж чадна гэж үү гэж заримдаа бодно. Гэр бүлийн сүйдтэй хэрүүл маргааны яг тэр үеэр Европт явсан Хэнд хатагтай буцаж ирснээсээ хойш Каупервудтай уулзаж учиръя гэж шалгаах болжээ. Сесили Хэйгенин байн байн захиа бичиж би чамд хязгааргүй хайртай дуртай гэнэ. Флорейнс Кокрейн ч гэсэн Каупервуд тоохоо бараг болиод байхад уулзъя учиръя хэмээн шаардана. Амьдралынхаа замд адармаатай юманд орж, сэтгэл санаагаар гутран унах болсон Эйлин нь архи дарсаар сэтгэлийг зогоох хэмээн ойрноос тэмүүлэх болжээ. Угаас сэтгэлээрээ ойртоогүй юм болохоор Линдтэй тэгсхийгээд муудан больсон бөгөөд Каупервуд өөрийг нь тийнхүү өөр хүнтэй явсанд огт тоосонгүйд Эйлин ихэд гомдон өөрийгөө дэмий л шинжин гиюүрэн суух болов. Ийм байдалд орсон сэтгэлийн хөдөлгөөн ихтэй буюу тогтворгүй хүн гэдэг чинь эсхүл архинд орж, эсхүл амиа хорлож төгсдөг билээ. Хүсэж мөрөөдсөнөө гагцхүү бодитой үнэн гэж итгэдэг буюу огт үл итгэдэг хүмүүсийн л хохь болдог л доо. Тийм хүмүүст яваа яваандаа эсхүл цөхрөн шаналах, эсхүл гашуудан гэмших хоёр тавилан нүүрлэсэн байдаг.

	Линдтэй Европт хамт явахгүй гээд хоцорсон Эйлин, Вотсон Скит гэдэг тун ёоз муутай барималчин хүнтэй нөхөцжээ. Тэр нь гэрийн тавилга хэрэгсэл үйлдвэрлэдэг том компанийн дарга хүний өв хөрөнгө залгамжлах учиртай боловч түүнээ огт сонирхдоггүй ажээ. Урлагийн хүмүүс голдуу ядуу байдаг бол Тэр Скит баян айлын хүү байлаа. Скит, гадаадын сургууль төгсгөөд Чикагод буцаж ирэхдээ өрнө нутагтаа урлагийг дэлгэрүүлэн хөгжүүлэх зорилготой байжээ. Бие томтой, тарган цатгалан, зүс царайн өнгө цагаан, хөдөөх маягийн хээгүй зан байдалтай хүн юм. Чухам тийм хээгүй зан аашинд нь Эйлин их татагдсан байна. Тэр хоёр анх Риз Грайерын байранд тааралджээ. Линдийг явсан хойно Эйлинд эл хуль оргиод ганцаардан гиюүрч байлаа. Түүний хувьд ганцаардал бол бүхнээс зовлонтой юмны нэг тул Вотсон Скиттэй дотносон найзалсан боловч сэтгэл санааг тэжээн баясгах сайхан юм болсонгүй. эйлин, анхны хайр сэтгэл, анхныхаа аз жаргалтай тэр цагийг ч мартаж чадсангүй. Ер яавч анхныхаа санаж сарвайж явсан хүнээсээ илүүг олохгүй байлаа. Сайн сайхан явсан цагаа дурсан санаж зүрх шимшрэн халаглахгүй хэн байх вэ! Энэ нь одоогийнх нь хүсэл мөрөөдөлд дарамт болж, хуримын үеэр морилон ирж гөлийсөн нүдээр даапаалан дооглох шиг санагдана. Болох бүтэх юм шиг атлаа болж бүтэж өгөөгүй Каупервуд тэр хоёрын амьдрал Эйлиний тархи толгойноос ердөө ч гарахгүй. Урьд хааяа зугаа төдий болгон ганц нэг янжуур татдаг байсан бол Эйлин одоо дандаа тамхи баагиулах болжээ. Урьд хааяа сайн дарс, коктейль, хундага коньякийг соодтой усаар даруулан уух дуртай байсан бол одоо Эйлин дан коньяк юм уу эсхүл «Хайбол» хэмээх шинэ маягийн найруулсан виски, соодны уусмалтай архи аяга аягаар нь шунаглан залгилах болжээ. Энэ бол архины гашуун нясууныг ч мэдэхээ больсон хэрэг. Ер нь уух гэдэг санаа сэтгэлийн хэрэг болохоос, амт шимтэд нь дурласнаас биш болой. Линдтэй хэрэлдэж маргасны дараа юм уу, ер сэтгэл санааны зовлон амссан үедээ гашуун ундаан уухад бие цогц нь халуун оргиод, элдвийг бодож санахгүй тун аятайхан байдаг болжээ. Сэтгэлийн зовлон нь ч арилдаг байна. Уйлахад нь ч дотор нь онгойгоод аятайхан болоод явчихна. Гуниг гутрал нь зүүд нойрны дунд орон гаран эргэлдэн буй, өөрт огт хамаагүй ч юм шиг хачин зүйл, өөрөөс нь хол хөндий орших гай зовлон мэт санагдана. Заримдаа Эйлин өөрийгөө болон тэр гуниг гутарлаа (өөрөө зүүд зэрэглээ буюу гажсан үзэгдэл дотор буй мэт нүдэнд нь харагдана) түгшүүртэй боловч дэндүү их гашуун зовлонгүй өөр ертөнцийн амьтад юм ч гэж бодно. Сархад савнаасаа бусдыг чадна гэгч Эйлин хэдэн удаа мэдэрснээс хойш өнөөх «Хайбол» архи нь байнгын ундаан болжээ. Бие сэтгэлийн зовлонгоос ангижраадаг юмыг яалаа гэж уухгүй байх бил ээ? Эхний үес виски архиа их усаар шингэлж байсан болохоор энэ нь гэм хоргүй мэт санагдаж байлаа. Одоо Эйлин гэртээ ганцаар үлдэхдээ бойдаагийнхаа архи дарсны агуулахад орж өөрөө өөртөө ундаанаа бэлдэх буюу архи, шингэлэх ундаан хоёрыг өрөөндөө зарцаараа авчруулах болжээ. Каупервуд, тийнхүү Эйлиний өрөөнд дандаа л архи үзэгддэг болж, ер нь хоолон дээрээ ч архи их уугаад байгааг ажиглаад тэсэлгүй хэлжээ. 

	— Эйлин чи, дэндүү их уугаад байгаа юм биш биз? гэж Каупервуд нэг орой асуув. Эйлин, соодтой найруулсан виски архи аяга дүүрэн хөнтөрчхөөд ширээний хатгамалтай бүтээлгийг гөлрөн суухыг нь Каупервуд ажсан аж. 

	Эйлиний зэвүү нь хүрч царай нь ялимгүй улайсхийн: 

	— Үгүй байлгүй. Хэл нь бага зэрэг ээдэрнэ. Чи юуг нь асуугаа вэ? гэв. Эйлин өөрөө ч гэсэн архи уухлаар царай зүсээ муудах вий хэмээн заримдаа боддог байв. Эйлинд санаа зовдог ганц юм нь түүний гоо үзэсгэлэн болжээ. 

	— Чиний өрөөнд шилтэй архи дандаа байдаг болохоор чинь чамайг хэтрүүлж байж магадгүй гэж бодсон юм. 

	Эйлин тун амархан уурладаг болсон учраас Каупервуд их л эвийг нь олох санаатай болгоомжтой ярьж байв, гэсэн ч тус болсонгүй. 

	— Хэтрүүлж байлаа ч гэсэн яадаг юм бэ? Тэглээ гээд хэнд падтай юм бэ? Би ер архи дарсаа ууж байсан ч, хийх юмаа хийж байхад яадаг юм бэ? гэж ууртайгаар хэлэв. 

	Иймэрхүү маягаар Каупервудад хэдэрлэж байвал Эйлинд дотор нь онгойх шиг болно. Эйлинээс яаж ийж буйг нь асууж сураглаж байгаа нь бас ч огт тоохыг байсны шинж биш тул үнэ цэнтэй ажээ. Ямар ч гэсэн одоо энэ авгай яаж ч байсан надад падгүй гэж байгаа хэрэг биш ажээ. 

	— Эйлин минь, битгий ингэж ярьж бай л даа. Би архи жаахан уухыг чинь хорьж байгаа юм биш, гэвч чи миний хорих эсэхийг өөртөө хамаагүй гэж бодож болохгүй шүү. Нүүр царай гоо үзэсгэлэнтэй, бие бялдар ийм сайхан байж архи ууна гэдэг зохихгүй санагдана. Архи уух хэрэг чамд огт алга, архи, хүнийг адгийн муу юманд оруулдаг эд байгаа юм. Чи яахаа алдсан амьтан биш шүү дээ. ай бүү үзэгд, чам шиг ийм байдалд орж байсан хүүхэн зөндөө шүү! Чи л намайг хаяхгүй бол би чамайг хаяхгүй гэж олон удаа хэлсэн. Хүн гэгч бүгд л яваандаа өөрчлөгдөх юм даа. Би бодвол өөр л бол оо биз, гэхдээ тэглээ гээд чи учир зүйгээ алдах хэрэггүй. Тийм юм боллоо гээд нэг их бачимдах хэрэггүй сэн. Яваа яваандаа чиний бодож байгаагаас сайнаар эргэж ч болно шүү дээ гэж Каупервуд сэтгэлийг нь тайвшруулах санаатай их л зөөлөн хэлэв. 

	— Гэтэл Эйлин гэнэт зүрх нь дэлбэрэх гэж байгаа юм шиг бүр согтуу хөлчүү хүний маягаар: Ёо-ёо-о-ё хэмээн муухай хашхиран орь дуу тавилаа. Каупервуд нэлээд айсан янзтай босвол:

	— Чи над бүү ойрт, тонил! гэж Эйлин хашхираад, — Би чиний орж ирсэн учрыг мэдэж байна. Намайг хэр зэрэг хайрладаг, миний үзэмжид хэр зэрэг санаа тавьдгийг чинь би мэднэ. Намайг архи ууж байна уу, үгүй юу гэж зовох хэрэгцээ чамд байхгүй. Уумаар бол би уухаа л ууна. Энэ чинь чиний хэрэг биш гэснээ бас нэг аяга архи хийж аваад ууж орхилоо. 

	Каупервуд, түүнийг харамсаж гашуудсан байдалтай харж байснаа:

	— Эйлин минь, тун тусгүй л байна даа. Би чамайг яахаа үнэхээр мэдэхийг байлаа. Чи ингэж байж болохгүй. Виски уугаад сайнаа үзэхгүй шүү. Чиний гоо үзэсгэлэн ч үгүй болно, ухаан санаа чинь ч биш болно гэхэд:

	— Гоо үзэсгэлэн гэнэ, нохой долоо! Царайлаг төрөөд юу гийгүүлээ вэ? гэснээ уурлаж, гуньж гутсандаа тэсэж сууж чадалгүй босон харайгаад өрөөнөөс гарч одлоо. Каупервуд жаахан азнасхийгээд хойноос нь орвол Эйлин нүүр нүдэндээ будаг шунх, оо тавиад толины өмнө зогсож байв. Орных нь толгойны жижиг ширээн дээр аяга дундуур виски тавиастай харагдана. Үүнийг хараад Каупервуд, хүний үрийг ийм болгосон буруутан гэж өөрийгөө бодон яах ч учраа олохгүй гайхширан зогсоно. 

	Эйлиний төлөө тийнхүү зовохын зэрэгцээ Беренис яах бол гэсэн түүний нэг унтарч, нэг асах горьдлого толгойд нь эргэлдсээр байлаа. Ер бишийн сайхан тэр охин харсаар байтал нас бие гүйцэж байлаа. Сүүлийн үед хэд хэдэн удаа уулзахад Беренис өөрөөс нь зугтан царай өгөх янзгүй байдгаа больж харин ч нэлээд найрсаг дотно ярилцах болсонд Каупервуд маш их баярлаж байсан бөгөөд их сэргэлэн, саруул гүн бодлоготойн дээр их л овжин залирхуу байдлыг нь таашаажээ. Беренис сэтгэл өчүүхэн ч зовох юмгүйгээр өөрийн л мэдэх эрхэмсэг зожиг ертөнцдөө амьдрахдаа зарим үе хүсэл мөрөөдлийн далайд аялан бодлогоширно. Зарим үе өөрөө мах цусны нь тасархай болсон тэр нийгмийнхээ тухай хамаг бодлоо зарж сууна. 

	Зургаан сарын шувтаргаар Картерын нутагладаг тэр цэнгэг агаарт өндөрлөг газар нам гүм бөгөөд Каупервуд Дорнод нутгаар цөөхөн хоног явахдаа Покопод ням гарагийн нэгэн өглөө очоод гонхноо санхүүгийн түншүүдийнхээ нэгний тайланг уншиж өөрийн ажил байдлын талаар бодож байхад Беренис гарч иржээ. Одоо тэр хоёр урьдын адил биш, харин нэлээд найрсаг харьцах болж Беренис бишүүрхэж зугтахыг больжээ. Түүний сэтгэлд Каупервуд нэлээд нийцжээ. Беренис, нүдээ онийлгон, хамраа зангидан үгээр хэлэхийн аргагүй хөөрхөн жуумалзан инээж:

	— Би одоо шувуу барилаа гэв. 

	— Каупервуд толгойгоо өндийлгөн, дуулсан атлаа дуулаагүй царайлан:

	— Юу гэнэ ээ? гэж асуугаад охины хөдлөх гишгэх бүрийг нарийн ажиж байлаа. Өөрийнхөө байгаа ертөнцөд яг таарах хуниас ихтэй бошинз өмсжээ. 

	Беренис толгойгоо жишимгүйгээр сэгсэрч:

	— Дэгдээхэй барина. Одоо энэ зургаан сард чинь болжмор дэгдээхэйгээ нисгэж сургадаг цаг байхгүй юү гэв. 

	Санхүү, мөнгө наймааны юм бодож байсан Каупервуд, шувуу дэгдээхэй, өвс ургамал, тэнгэрийн сэвшээ салхины ертөнцөд илбэт очрын дохилтоор шилжих шиг болж тоосго, чулуу, сугалаа, мөнгөн тэмдэгтээ умартан босож араас нь даган яваад нигүүрс модны хавийн өвс шарилжид орвол үнэхээр нэг болжмор, дэгдээхэйгээ нисгэж сургах хэмээн оролдож байлаа. Үүнийг Беренис урьд нь гярхай нүдээр ажиж мэдсэн байв. Гадаа тийм юм болж буйг дээд давхарт байх өрөөнийхөө цонхоор харсан юм санжээ. Амьтан бүхэн амьдралын төлөө ингэж шамдан тэмцэж байдгийг Каупервуд ажаад өөрийнхөө хийж буй тэмцлийг түүнтэй зүйрлэхэд тун ч базаалтай юм биш шиг санагджээ. Беренис хоёр гараа урагш сунган гоолиг цэвэрхэн биеэ яльгүй бөхийлгөн үзэмжтэй урьхнаар хөдлөн дэрвэн дэгдэн зугтах болжморын дэгдээхэйн хойноос хөөцөлдөж гэнэт намсхийн өвсөнд алга болсноо төдхөн баяртайгаар инээмсэглэн:

	— Харахгүй юу, би бариад авлаа! Нисээд алга болох гэж байна шүү. Эвий мөн хөөрхөн амьтан шүү! гэж хашхирч байлаа. 

	Беренис «тэр хөөрхөн амьтнаа» алгандаа барьж толгойг нь эрхий, долоовор хоёр хурууныхаа хоорондуур цухуйлган нөгөө гарынхаа долоовор хуруугаар толгойг нь илж өхөөрдөн инээж, үнсэж байв. Чухамдаа бол шувуунд тэгж их хайр нь хүрсэндээ биш, харин амьдралын сайн сайхан, өөрийнхөө сайн сайханд баяссаных билээ. Эх нь тэрүүхэн нэг модны мөчир дээр суучхаад их л сүрхий чар-чар жиргэн хашхирахад Беренис;

	— Яасан сүрхий загнах юм бэ? Гайгүй, би энийг чинь одоохон тавимз гэлээ. 

	Найртай сайхан тэр өглөөний наранд улам ч ганган жавхаатай харагдах Каупервуд инээд алдаад:

	— Тэр амьтны зовох нь зөв шүү дээ гэв. 

	Беренис

	— Нээрэн тийм гэж үү? Үгүй байх аа? Намайг гэм хийхгүй гэдгийг мэдэж байгаа л даа гэж нухацтай хэлэв. 

	— Нээрэн шүү. Үнэхээр аюулд ороход яадаг гэж санана!

	— Үгүй байлгүй гэж Каупервуд хэлэхдээ Беренисийн өөрийнхөөрөө зүтгэдэг занг таашаан сонирхном бөгөөд тэр охины үнэн санаа бодлыг мэдэж чадахгүй, дэмий л тааварлахаас цаашгүй алмайран байлаа. 

	Беренис ширүүн харцтай цэнхэр нүдээрээ өөдөөс нь түр ширтсэнээ өөлж зэмлэх шинжгүйгээр:

	— Та тавхан мэдрэхүй байдаг гэж боддог уу? Нээрэн, адгуус амьтан чинь юмыг сүрхий мэддэг юм шүү. Энэ шувуу намайг муур биш гэдгийг мэдэж байгаа гээд нэгэнт дуугаа хураан тайван сууж байгаа шувууны зүг хөөрхөн гараараа заагаад дахиад л өнөөх нүдээ онийлгон жуумалзан инээлээ. «Муур» гэсэн үгийг нэг л онцгой энхрийлэх байдалтай хэлэх юм. Тэгээд тэр үгээ цочмог хүч, хүслэнт сэтгэлээр гэнэт таслах шиг санагджээ. Каупервуд, түүнийг энэ хорвоод хамгийн авьяаслаг хүн хэмээн ажиглан ширтэх бөгөөд эр хүн болж төрснийх ийм эмэгтэйн эрхэнд ороод зүрх сэтгэлээ дуртай зүгт нь хөтлүүлж байхад яах вэ дээ хэмээн бодож байлаа. Нэгэнт л дур сэтгэл нь татагдсан болохоор өөлмөөр юм түүнд олдохгүй байна. Нүдийг нь харахад далдирах нь үгүй дүрлийн байх агаад харц нь зөөлөн мөртөө ширүүн, хүйтэн хурц мэт санагдана. «Миний дур сонирхлыг татъя гэвэл та өөрөө их сонин хүн байхаас өөр аргагүй» гэж байгаа юм шиг харагдана. Гэтэл үнэндээ туйлын дотно нөхөрсөг байхаас буцахгүй харц байжээ. Хамар зангидан инээдэг нь бүр ч их учиртай ажээ. Энэ хүүхэн, нөгөө Стефан Плеито, Рита Сольбергтэй огт адилгүй юм. Элла Хабби, Флоренс Кокрейн юм уу Сесили Хэйгенин шиг ганц нүд ирмэхэд хүрээд ирэх хүүхэн биш. Ёстой л хайр дурлал, урлаг, гүн ухаан, амьдралд жинхэнэ сэтгэл зүрхээрээ орох хатуу чанд хүн юм. Энэ хүүхнийг Каупервуд, бусдын адил тийм амархан эргүүлж хэрхэвч чадахгүй ажээ. Гэвч Беренис өөрөө Каупервудыг багагүй сонирхон шохоорхох болсон байлаа. Эхийнхээ ярьдгийг бодсон ч, сонин хэвлэлд нэр нь байнга гарч, ажил явуулгыг нь хэзээний дурдаж байдгийг бодсон ч, эгэл биш хүн гэж санах болжээ. 

	Түүнээс хойшхон Беренис, эхийн хамт Саусэмптонд очоод тэнд Каупервудтай бас тааралджээ. Тэгээд Гринел гэдэг нэг залуу, Каупервуд, Беренис гурвуул далайн захад очиж усанд шумбахаар явжээ. Тун сайхан ч өдөр байлаа. Хаашаа ч харсан далайн ус цэнхэртэн мэлтэлзээд тэдний зүүн гар талд үзэсгэлэнтэй сайхан эрэг зэрэглээтэн харагдана. Беренисийг усанд шумбах хувцас, гуталтай байхыг Каупервуд хараад гэнэт мөнх бишийн амьдралыг бодон зүрх нь шимширч, түрүүч нь өтлөн өнгөрч байхад хойноос нь залуу нас тасралтгүй залгасаар байх юм даа. Олон жилийн амьдралдаа зөөлөн хатуу элдвийг үзэж өнгөрүүлсэн надаас дутахгүй энэ хорьхон настай ухаан сэргэлэн, авхаалжтай охин амьдралын нарийн ширийнийг ухаарч байна хэмээн гайхах аж. Юун тухай ярилцсан ч энэ охин бүрэн дүүрэн ухаарна. Юмыг ухаарч мэдсэн, ярьж байгаа байдал нь хүртэл их боловсронгуй төгөлдөр бөгөөд жаахан мэдэмхийрэх нь энэ зэргийн насны залуу хүн тэр зэргийн юм мэдэж байгаа хойно хэр байж уу. Гринел санаанд нь таарахгүй болохоор түүнийг голж орхиод Каупервуд хүчирхэг чадалтай хүн гэж түүнтэй ярилцахдаа дуртай байв. 

	— Заримдаа энэ залуу хүмүүс тун арчаагүй санагддаг юм, та мэдэх үү? Даан ч тэнэг маанаг. Сайхан гутал өмсөж, зангиа зүүж, оймс угласан, таяг барьж маяглахаас өөр юу ч үгүй амьтад байх юм. Энэ Воги Гринел ч гэсэн мөн л нэг амьдаас цаашгүй, хувцасны гол, англи хувцас өмсгөж таяг тулуулсан мануухай гэсэн үг гэж Беренис ярив. 

	— Өө, ёстой ялын төлөвлөгөө байна даа. 

	— Үгүй, нээрэн шүү. Пологоос өөр мэдэх юм тэрүүнд алга. Усанд яаж сэлбэл сайхан бэ, хэн хаашаа явсан, хэн хэнтэй суух гэж байгааг л ярих юм. Тийм яриатай хүнийг хэн сонирхох юм бэ? гээд толгойгоо гэдэсхийлгэн уйтгар гуниг мулгуу чанарын уур амьсгалыг хуу үлээн гаргах гэсэн шиг санаа алдав. 

	— Чи өөрт нь ингэж хэлсэн үү? гэж Каупервуд сониучлан асуухад Беренис:

	— Хэлсээн, хэлэлгүй яах вэ гэв. 

	— Даанч их гонсгор байсан юм гээд Каупервуд далайн эргийн элсэн дээрх жижиг сандал дээр зэрэгцэн суугаа Гринел, Картер авгай хоёр луу эргэж харлаа. Гринел, хөлийнхөө хуруугаар элс оролдон сууна. 

	— Чи их сонин охин юм. Заримдаа нууж хаах юмгүй, ёстой илэн далангүй ярих юм гэж Каупервуд их л нүүрэмгий байдлаар хэлэхэд Беренис өөдөөс нь сүрхий дүрлийж харснаа:

	— Улс амьтны ярьдгаар бол танаас ч илүү сонингүй байх аа. Ямар ч гэсэн би өөрийгөө зовоох ёсгүй шүү дээ! Тэр даанч балай залуу. Намайг эргүүлдээд ер салж өгөхгүй юм, би хэчнээн дургүй гээч гэв. 

	Беренис толгойгоо нэг сэгсэрсхийчхээд хүн цөөнтэй газар луу гүйн одсоноо эргэж «Миний хойноос яагаад явахгүй байна?» гэсэн янзтай харахад нь Каупервуд ухасхийн гүйгээд эргийн ойролцоох сайр чулуурхаг, тунгалаг устай харгиа дээр гүйцэж очлоо. Хүрч ирэхэд нь Беренис:

	— Хүүе энийг хараач! Загас байна, өө хөө, өө хөө! гэж дуу алдав. 

	Эргийн доохно мэлтийх усанд Беренис гүйн ороход нарны гэрэлд мөнгөлөг өнгөтэй жижиг загас сүргээрээ язганаж байв. Түрүүн дэгдээхэйн хойноос хөөцөлдөж байсан шиг одоо загасны хойноос хөөцөлдөж эрэгт ойрхон жижигхэн цөөрөм, шалбааг руу хөөж оруулахыг оролдох аж. Каупервуд арваад насны жижиг жаал шиг бас л загас хөөцөлдөж эхэллээ. Нэг хэсгийг нь алдлаа ч гэсэн нөгөө нэг хэсгийг нь цөөрөм рүү хөөж оруулаад Беренисийг нааш ир хэмээн дуудав. 

	— Хүүе! Өнөөдүүл чинь энд байна. Бушуухан нааш ир! Нааш нь хөөгөөрэй! гэж Беренис тэндээсээ хашхирах бөгөөд үс нь тал тал тийш задарч, хацар нүүр нь улайчихсан, цэнхэр нүд нь байдгаараа гялалзан оч бутарч байх шиг харагдана. Беренис ус руу ширтэн бөхийхөд, Каупервуд гараас нь барин бас бөхийн харвал тав зургаан жижигхэн загас тэндээс гарах гэж тал тал тийш цухалдан харваж байлаа. Хоёул хамжин тэр сүрэг загасыг нэг буланд шахан оруулахад Беренис нэгийг барьж харин Каупервуд тун дөхүүлээд алдчихав. Гэвч Беренист загасаа алдалгүй барихад нь тусалжээ. 

	— Өө, яасан гоё вэ! Би амьдаар нь бариад авлаа хэмээн Беренис баярлан дороо цовхчиход Каупервуд түүний хөөрхөн аашилж буйд нь автан мэлрэн зогслоо. Чи яасан хөөрхөн юм, миний хайр хүрч байна гэж арай л хэлчихсэнгүй. 

	Тэгээд үгээ зөөн байж:

	— Энд чамаас гоё, гайхалтай амьтан огт алга даа гэв. 

	Беренис, гартаа амьд загас бариастай хэвээр хамаг анхаарал хараа нь түүнд чиглэсэн байсан тул өөдөөс нь хараад чухам ямар учиртай үг хэлж байгааг нь хэсэг зуур ухаарч ядан юу гэж хэлэхээ мэдэхгүй байгаа бололтой байв. Тиймэрхүү магтаалын үгийг урьд нь бишгүй олон хүнээс сонсож явсан тул хөөргөн дэврүүлсэн үгэнд дасчихсан байлаа. Харин энэ хүний үг өөр ажээ. Беренис үг хэлээгүй ч гэсэн нүднийх нь харцанд:

	«Та миний бодоход дахин иймэрхүү үг одоохондоо цухуйлгах хэрэггүй байх шүү» гэсэн байдал илт байлаа. Учиртай харцыг ухааран сэтгэл нь уярах, тэвдэх зэрэгцэн байгааг нь Беренис ойлгоод хамраа баясгалантай шонтолзуулан:

	— Үлгэр домог шиг юм болж байна. Өөр ертөнцөөс хөвж ирсэн мэт гээч гэж нэмж хэлэх мэт болов. Каупервуд ч тэгж ухаарчээ. Сэтгэлээ шууд илчлэхийг Беренис зүй бусад үзнэ. Гэсэн ч тэдний хооронд нэг юм, нөхөрсөг дотно байдал бий болсныг аль аль нь гадарлажээ. Язгууртны охидын сургуулийн хүмүүжил, ёс горим, ихэс дээдсийн хүрээлэнд багтах хүсэл, хуучнаа ягштал баримталдаг найз нөхөд, тэдний үзэл бодлын нөлөө энд бүгд илхэн аж. Энэ сайхан эр ганц бие сэн бол хэлэх үгийг нь өөр маягаар дуулах сан, гэтэл тийм биш байдаг гэж хүүхэн дотроо бодлоо. Харин Каупервуд өөрөө л дургүйцдэггүй юм бол би энэ хүүхэнтэй үг дуугүй, баяртайяа суух сан гэж бодож байлаа. 

	
ДӨЧИН ДОЛООДУГААР БҮЛЭГ : АМЕРИК ЧҮДЭНЗ

	Каупервуд одон орны судлалын газар барьж байгуулахад гурван зуун мянган доллар бэлэглэнэ гэж амлан дуулиантай их нэр нүүртэй болж зөндөө их мөнгө зээлээр олсон үед түүний дайснууд одоо яаж тэмцэн дарах арга ухаанаа бодож хараахан олоогүй байсандаа түр дуугүй байцгаажээ. Сонин хэвлэлд Каупервудын тухай бичсэн зүйлсийг мэдэх хүмүүс түүний эсрэг хэвээр байлаа. Гэсэн ч концессын нь хугацаа наймаас арван жил болохоос нааш дуусахгүй байсан болохоор мань эр энэ хугацаанд маш их баяжиж дийлдэхийн аргагүй хүчирхэг болж ч болох байв. Каупервуд, инженер, үйлдвэрийн дарга, хуулийн зөвлөгч нараа уйгагүй ажиллуулан гүүрэн зам барих ажлаа үлэмж хурдлуулж байв. Чингэхийн зэрэгцээгээр хямрал гарвал өөрсдийг нь шахах гэж урьд өөрт нь зээл өгөхгүй их маяглаж байсан Чикаго хотын банкнуудад мөнгө зээлдүүлэх аргыг Видера, Каффрат, Эддисон нараар дамжуулан гүйцэтгэж байжээ. Өөрийнхөө мэдэлд байсан асар их сугалаа, мөнгөн тэмдэгтээр панз гүйлгэн асар их мөнгөтэй болж байхдаа компанийнхаа гишүүн бус хүмүүст зургаан хувийн хүүтэй өгдөг байв. Энэ нь түүнд асар их ашигтай байжээ. Мөнгөн тэмдэгт нь илүү ашигтай байвал шинийг гаргаж биржийн газар борлуулаад ялгаврыг нь түрийвчилчихнэ. Олон тооны компаниудаасаа маш их мөнгийг нь түр зээл гэж аваад хожим нь өөрийн дуулгавартай зарц гүйцэтгэгч нараараа тэр их мөнгийг «барилга байгууламжийн ажил», «тоног хэрэгсэл», «ашиглалтын зардалд» тооцуулчихна. Тэгэхлээр өөрийнхөө бий болгосон ой шугуй дотор дураараа дургиж буй хашир зальт чоно шиг л байлаа. 

	Каупервудын байгуулж буй гүүрэн зам нь ашиглалтад орсон даруйгаа ашиг орлоготой ажиллаж чадахааргүй байсан нь түүний дутагдалтай, сул тал байв. Түүнээс гадна гүүрэн зам бий болохоор гудамжны өнөөх морин төмөр замын нь орлого бас хорогдоно. Эдний аль алинд нь түүний нийлүүлсэн хувь туйлын их байжээ. Хэрэв ямар нэг шалтгаанаар тэдний үнэ ханш буурвал бусдын гарт байгаа асар их мөнгөн тэмдэгт мөнгөний зах зээл дээр бүүр ч ханшгүй болон гарч ирэх тул өөрөө зах дээрээс түүнийгээ худалдан авахад хүрэх байв. Каупервуд, санхүүгийн дайралт, хавчилтаас айхдаа яаралтай онцгой үед хэрэглэх зорилгоор улсын мөнгөн тэмдэгтэд нэн даруй найм-есөөс доошгүй сая доллар оруулахаар шийджээ. Тийм их мөнгө оруулчхаад байсан цагт гэнэтийн дайралтад бачимдан балрахгүй ажээ.

	Каупервудыг гүүрэн зам барьж байгуулах ажилд орж байх үед Америкт ойрын жилүүдэд л лав санхүүгийн хямрал гарна гэх ямар ч ул үндэсгүй байжээ. Гэтэл төдхөн бодож санаагүй бэрхшээл босож иржээ. Тэр үед трестийн зохион байгуулалт газар сайгүй дэлгэрч эхэлсэн байна. Нүүрс, төмөр, ган, нефть машины болон бусад өдий төдий орлого ашиг ихтэй чухал үйлдвэрийн газрууд трестчилэгдээд, бас арьс, шир, гутал, утас, зээг гэх мэтийн үйлдвэрийн газрууд хамгийн овжин зальтай, хүний үнэрээ барсан этгээдүүдийн хяналт мэдэлд орж байгаа тухай бараг цаг тутам сонстох болсон үе байлаа. Хөрөнгө мөнгөнийх нь чинээ хүрэлцэхийг болиод хөлтэй баячуулын хаяа сахиж аж төрөхөөс өөр мэхгүй болсон бага шиг баячуул тэднийгээ зулгуйдан харьяанд нь орж байсан тул Чикагогийн Шрайхарт, Хэнд, Арнил, Мэррилл болон бусад арваад том махчид шинэ шинэ монополын эзэд болж байлаа. Нөгөө талаар, тус орны удирдлагад эгэл жирийн хүмүүсийн амьдралыг ойлгодоггүй, харж үздэггүй, өрөвдөх сэтгэл санаагүй араатан махчин мэт бүлэг этгээдүүд суучхаад олон түмнийг боолчлон барьж дарлан мөлжиж байна гэсэн үзэл санаа олон түмний дотор дэлгэрч байлаа. Тийм учраас тэр үед Өрнөд нутгийн Блэнд хэмээх улс төрийн бодлогоос олон нийт бүгдийг гай зовлонгоос ангижруулна гэсэн программ дэвшүүлэн гаргаж ирснийг нь гуйланч үгүйрэл, харанхуй бүдүүлэг байдалд нэрвэгдэж байсан үй олон түмэн ихэд талархан дэмжиж байлаа. Тэр хүн, эргэлтэд байгаа алтны хэмжээ улам багасаж, баяжихын хойноос үхэн хатан хөөцөлддөг цөөхөн тооны санхүү-банкны эзэд хамаг мөнгө зээллэгийн тэмдэгтүүдийг гартаа оруулан аваад байгаа үед эргэлтэд байгаа мөнгөний тоог нэмэгдүүлэх явдлыг ганц аврах зам гэж ойлгоод энэ нь зээллэг авахад бэрхшээлийг бага болгож зээллэгийн хүүг багасгана гэж үзэж байжээ. Америкт жигтэйхэн элбэг байсан мөнгөөр гүйлгээний мөнгөн тэмдэгт хийхийг чөлөөтэй болгож, гагцхүү төрийн зүгээс алт мөнгө хоёрын үнэлэгдэх харьцааг арван зургаа нэгээр буюу нэг нэгж алтыг арван зургаан нэгж мөнгөтэй тэнцүүлэн хууль ёсоор баталж тогтоох хэрэгтэй гэж байлаа. Ингэвэл цөөнх нь олонхыгоо мөнгөний хүчээр хэзээ ч боолчилж чадахгүй гэж үзэж байв. Мөнгөөр хийсэн мөнгөний тоо учиргүй их болчихвол төвийн банкнууд ч өөрцгүй, тэдгээрийн толгой дээр суугч санхүүгийн мундаг том эзэд ч өөрцгүй, мөнгөний зах зээлийг хянаж гартаа атгаж чадахаа болино гэж боджээ. Энэ бол өрөвч сайн сэтгэлтэй хүний үл биелэгдэх хүслэн байсан юм. Гэвч үүний улмаас засгийн удирдлагад орох гэсэн хатуу ширүүн тэмцэл үүсжээ. Шинээр гарч ирсэн тэр улс төрийн зүтгэлтний онол нь ард түмнийг юунд ч хүргэж магадгүй гэж бодохоос л айдас нь хүрэх болсон санхүүгийн томчуул түүний эсрэг түүнчлэн түүнийг дэмжигч ардчилсан намын зүтгэлтэн нарын эсрэг тэмцэл явуулжээ. Хэзээд өлөн ховдог явдаг тус хоёр намын эгэл жирийн гишүүд Блэндийг тэнгэрээс илгээгдсэн аврагч, гуйланчлан, гачаал зовлонгоос гаргахаар заларч ирсэн шинэ Мойсей гэж хамаг зүрх сэтгэлээсээ бишрэн дэмжиж байлаа. Зовлонгоос ангижрах шинэ онолыг номлоод өрөвч нигүүлсэнгүй сэтгэлээрээ хүн бүхнийг нийгмийн гай гамшгаас аврах жор гаргаж ирдэг зүтгэлтэн өөрөө хохирч хамаг лайг нь өөрөө эдэлдэг дээ. 

	Алт, мөнгөний тэнцэх хэмжээг хуулиар батлан тогтоох гэсэн тэр санааг Каупервуд болон бусад санхүүчид, эсэргүүцэгчид солиотой бодол гэцгээж байв. Энэ бол хүний өв хөрөнгийг хураан авах, цөөн тооны баян хүний өв хөрөнгийг олонхын төлөө хураан авах гэсэн оролдлого гэж Каупервуд зүхэн байлаа. Олны дургүйцэл өсөж нэмэгдсээр ангийн илэрхий тэмцэл болон хувираад хүмүүс амь амиа бодон мөнгө цэнгээ хав дарчхуузай гэхээс л Каупервуд хамгийн их айж байжээ. Тэгээд мань эр ажиллагааныхаа хүрээг бушуухан хумьж гагцхүү хамгийн найдвартай үнэт цаас худалдан авах болж, найдвар муутайгаа бэлэн мөнгөөр борлуулж эхэлжээ. Каупервуд, чухам хэрэгцээндээ зориулан энд тэндээс ихээхэн мөнгө зээлдэж байсан бөгөөд дайсагнагч этгээдүүдийн нь нөлөөнд агч Чикаго болон бусад хотын банкнууд Каупервудын мөнгөн тэмдэгтийг барьцаалан авч зээл олгохдоо заавал анхны шаардлагаар эгүүлэн төлөх болзлыг шаардаж байгаа нь төдхөн мэдэгдсэн юм. Каупервуд тэр болзлыг нь дуртай хүлээн авч байсан боловч Хэнд, Шрайхарт, Арнил, Меррилл нар муу санаа өвөрлөж байдаг тул эгзэгтэй үед хамаг өр зээлийг эгүүлэн шаардаад намайг санхүүгээр мухардуулахаар анаж байгаа гэж сэжиг авчээ. «Тэр хэд юү гэж хуйвалдаж байгааг нь би мэдэж байна. Намайг тийм ч амархан дөнгөхгүй дээ. гэж тэр үед Каупервуд Эддисонд дурсаж байжээ.

	Үнэхээр түүний сэжиг ул үндэстэй болох нь нотлогдов. Мөнгө чөлөөтэй цутгаж, мөнгө хийх гэсэн ухуулга явагдаж байсан анхны үед түүнээс үндэслэн дошгин салхи шуурга шиг сүйдтэй юм болохоос өмнө Шрайхарт, Хэнд, Арнил нар өөрсдийн нууц төлөөлөгч, биржийн зууч нараараа дамжуулан Каупервудын алхах гишгэх бүрийг нь отож байгаад мань эрийг Нью-Йорк, Лондон, Чикагогийн зарим банкнаас, ер нь хаа сайгүй их зээл авч байгааг нь мэдэж амжжээ. 

	Шрайхарт нэг өдөр өөрийн найз Арнилд:

	— «Өнөөх найз маань» өрөнд баригдаж байгаа бололтой. 

	Өр зээл нь үстэй толгойноосоо хэтэрсэн дэг ээ. Гүүрэн зам бариулах гээд хамаг мөнгө хөрөнгөө гөвж байгаа бололтой, ирэх намар сонгууль болно, биднийг ч үхтлээ үзэлцэнэ гэдгийг мань хүн андахгүй мэдэж байгаа. Төмөр замаа цахилгаанжуулах мөнгө бас түүнд хэрэгтэй. Мань эрийн ажил төрөл нь ямаршуу янзтай байгаа, ер нь хэчнээн өр зээл тавьсныг яг мэдээд авах юм бол бид яахыгаа ч мэдэж болох байна шүү гэж ярьжээ. 

	— Би л андуураагүй бол мань эрийн амьсгаа нэлээн дээр гараад байх шиг байна. Мөнгөн мөнгөний сургаар тэмдэгтийн гүйлгээ удааширч, мөнгөний ханш нэмэгдээд байна. Манай банкнууд, түүний мөнгө зээлдье гэвэл анхны шаардлагаар эгүүлж төлөх болзол тавиад л байвал таарна. Тэгээд цагийг нь болоод ирмэгц өрөө нэхэж бажгадуулах хэрэгтэй. Өөр газраас авсан зээллэгийн нь тэмдэгтийг бид олигтойхон авчих юм бол уу, бүр чиг сайн болох юм сан гэж Арнил хэлэхдээ нэг их хорссон юм уу даажигнах байдал гаргасангүй. Тийнхүү мөд тун цөвүүн цаг эхэлж магадгүй байсан үед Каупервудад Чикаго хотоос л бүрмөсөн зайлж явбал эсэн мэнд мултрах ганц зам үлдээд байжээ. Түүний эд хөрөнгийг хотынхоо болон эрх баригчдынхаа эрх ашгийн төлөө хэмээн худалдан авч дур мэдэн эзэгнэх хүмүүс мундахгүй гарах байлаа. 

	Аз дутахад яг тэр үеэр Хэнд, Шрайхарт, Арнил ноёд өөрснөө нэг яггүй бэрх байдалд орсон байна. Тэр нь мөн л мөнгөн мөнгөний элбэгшсэний гор байлаа. Чүдэнз мэтийн тийм эгэл жирийн эд барааны үйлдвэрүүдийг ч тэр үед трестчилж маш их ашиг орлого олж байлаа. «Америк чүдэнз» гэдэг үнэт цаас гарч мөнгөний бүх зах зээл дээр ширхэг нь нэг зуун хорин доллароос огт буухгүй байлаа. 

	Америкт чүдэнзний үйлдвэрүүдийг нэгтгэн, худалдаалах эрхийг нэг журамтай болгон монополчлох тэр суут санааг анх удаа банк биржийн зууч Халл, Стэкпоул гэдэг хоёр ноён сэджээ. Халл ноён нь тагжгар жижигхэн биетэй өмхий хүрнэрхүү нүд амтай, их хариг хатуу хүн юм, үс нь үжрүүн хүрэн өнгөтэй, баруун нүднийх нь зовхи мэдээгүй унжих нь содноос гадна зарим үе тун зэвүүн муухай байдалтай харагдах ажээ. 

	Түүний түнш Бенони Стекпоул ноён урьд Арканзаст морин тэрэгч байгаад хожим адууны худалдаачин болжээ. Тэр бол зориг зүрх, ов заль ихтэй хашир, мөн их хариг хатуу, нүсэр бүдүүн биетэй хүн. Алсын ухаан бодлоороо Арнил, Хэнд, Мэррилл нарт хүрэхгүй ч гэсэн арга мэх ихтэй, хашир хүн Стекпоул хөлжин баяжихын хойноос оройхон гараад ширүүхэн дарж байгаа хүн бөгөөд Халл ноёнтой хамжин боловсруулсан төлөвлөгөөгөө хэрэгжүүлэхийн төлөө хамаг чадлаараа мэрийж байгаа юм. Тэр хоёр хүн их л хожуу хөлжин баяжих дон тусаж, эхлээд чүдэнзний үйлдвэрийн нэг компанийн үнэт цаасыг худалдаж аваад дараа нь бусад компанийн эзэдтэй панз наймаа хэлэлцэх болжээ. Үйлдвэрлэлийн патент, нууцуудыг удаа дараагаар гартаа оруулан авсаар тэр үйлдвэрлэлийн далайц, хэмжээг асар их болгосон байлаа. 

	Гэвч тэр бүгдийгээ хэрэгжүүлэн биелүүлэхэд нь тэдэнд асар их мөнгө хэрэгтэй байсан боловч тийм их мөнгө Халл, Стекпоул хоёрын алинд нь ч байсангүй. Хоёул Өрнө нутгийн хүн болохоор юуны өмнө Өрнийн нийслэлээс мөнгө горилон Хэнд, Шрайхарт Арнил, Мэррилл ноёдод хандахад тэд нь ихээхэн хэмжээний хувь нийлүүлсэн тэмдэгтийг нэрлэсэн үнээс нь доогуур үнээр худалджээ. Тийнхүү нэлээд хөрөнгөтэй болж аваад тэд ажлаа шуурхайлан явуулав. Үйлдвэрлэлийн ажиллагааны патентуудыг газар сайгүй худалдан аваад «Америк чүдэнз» гэдэг компанийн хувь нийлүүлсэн тэмдэгт төдхөн Европын мөнгөний зах зээлээр дүүрч, алсдаа дэлхий дахинаар түгэх төлөвтэй болж иржээ. Түүнээс гадна дөчин таван доллароор худалдаж авсан боловч одоо зах дээр нэг зуун хорь хүрч байгаа тэмдэгтүүдийнхээ үнийг гурван зуу хүргэж чадвал ёстой сайхан юм болно гэж тэднийг ихэд ивээн тэтгэдэг хүмүүс нь бүгд зэрэг зөвлөжээ. Үнэхээр тэр монополчлох гэсэн хүсэл нь бүтэх юм бол тэдэнд яриангүй их ашигтай болох байж. Чүдэнзний компанийн хувь нийлүүлсэн тэмдэгт тэр үед найдвартай байсан болохоор бага зэргийн илүүдэл хуримтлагдаж байсан ч санаа зовох зүйл биш байжээ. Тэгээд мөд ханш нь нэмэгдэх нь гэж бодоод их ашиг олз олохын тулд тэд уг компанийн тэмдэгтүүдээс сэмээрхэн шиг худалдаж авч эхэлжээ. 

	Тиймэрхүү маягийн ажиллагааг санхүүгийн бусад этгээд нь огт мэдэхгүй өнгөрнө гэдэг номд хазгай ажээ. «Америк чүдэнзний» компанийн тэмдэгтийн ханш мөд эрс нэмэгдэх нь ээ гэсэн чимээ биржийн зууч нарын дотор төдхөн таржээ. Каупервуд, санхүүгийнхний хамаг нууцыг дор нь дуулчихдаг Эддисоноос тэр тухай сонсоод хоёул уг тэмдэгтээс ихээхнийг худалдан авч эхэлжээ. Тэгэхдээ хэмжээ хэтрүүлэхгүйг бодож, хэрэгцээ тохиолдоход бага ч гэсэн ашиг хонжоотойгоор эргүүлээд зарж чадахаар авчээ. Үнэхээр дараачийн найман сарын турш тэр компанийн тэмдэгтийн үнэ аажмаар өсөн нэмэгдсээр хоёр зуу, хоёр зуун хорин доллар хүрэхэд Каупервуд, Эддисон хоёр түрүү авснаа энэ ханшаар зарж нэг сая орчим долларын цэвэр хонжоо авах нь тэр. 

	Мөн тэр үеэр улс төрийн ширүүн шуурга хуралдсаар байв. Анх малгайн чинээ хар үүл адил байсан бол өсөн нэмэгдсээр 1895 оны сүүлчийн хэдэн сар 1896 оны хавар болоход сүйдтэй дошгин шуурга үүсэх бөөн хар үүл тэнгэрийг нэлд нь бүрхээд ирэх мэт болжээ. Өнөөх «чөлөөт мөнгө ивээгч»-ийн нэрийг долоодугаар сард Америкийн Нэгдсэн Улсын Ерөнхийлөгчийн сонгуульд дуулиантайгаар дэвшүүлэхэд тус орны хуучныг ягштал баримтлагчид болон санхүүгийн хөрөнгөтнүүд давхийн цочжээ. Урьдаас угтан мэдээд хэдэн сарын өмнө Каупервудын хийж гүйцэтгэсэн зүйлийг, түүнийг бодвол харалган тийм хүмүүс одоо л хийх гэж Мэин муж улсаас Калифорний хүртэл, Мексикийн булангаас Канад хүртэл хаа сайгүй сандран мэгдэцгээж байв. Банкны хадгаламжийн заримыг гадагш гаргаж, тогтворгүй найдвар муутай мөнгөн тэмдэгтүүдийг мөнгөний зах зээл дээр гарган борлуулж эхэлжээ. Шрайхарт, Хэнд, Арнил, Мэррилл нар «Америк чүдэнзний» компанийн их хэмжээний тэмдэгтийг авч байж балрах болсноо нэн даруй ойлгожээ. Олон саяар нь гаргаж байсан тэр тэмдэгтийг авч байсан тэд хэд одоо эсхүл мөнгөний зах зээлийн ханшийг бууруулахгүй барих, эсхүл өөрсдийн гар дээр байгааг алдагдалтайгаар борлуулах хэрэгтэй болжээ. Хувь нийлүүлэгч олон хүнд бэлэн мөнгө шаардлагатай болсон бөгөөд Чикагогийн бирж дээр уг компанийн тэмдэгтүүд хоёр зуун хорин доллар хүрч байсан тул тэмдэгтээ худалдаад бай гэж шаардсан цахилгаан тал бүрээс цутган ирэх болжээ. «Америк чүдэнз» компанийн хувь нийлүүлсэн тэмдэгт анх удаа тийм их хэмжээгээр зах дээр гарч ирсэн нь тэр үед бас л гүйлгээтэй, шаардлагатай, байсных ажээ. Панз наймааг анх үүсгэн үсэргэсэн этгээдүүд хэрхэх тухай өвөр хоорондоо зөвлөлдөөд зах зээлийн ханшийг буурахаас болгоомжлох нь чухал гэж үзжээ. Трестийн албан ёсны тэргүүн Халл, Стекпоул хоёр тэмдэгтүүдээ худалдан авах үүрэг хүлээхийн хамт тэр хоёр бас хувь нийлүүлэгч бусад хүмүүсийг оруулсан хувийнхаа хэр хэмжээгээр худалдан авахыг шаардана. Хэнд, Шрайхарт, Арнил, Мэррилл нар цутган орж ирэх тэмдэгтүүдийг хоёр зуун хориор худалдан авсаар сүүлдээ дийлэхийг болиод өөрсдийн нөлөөний банкнуудад зуун тавь ба түүнээс илүүхэн үнээр яаравчлан барьцаалж ингэж олсон мөнгөө зайлшгүй худалдан авбал зохих нэмэлт тэмдэгтүүдэд зарж байлаа. 

	Яваандаа өнөөх банкнууд нь ч хүч хүрэхийг байж, аюулд орох дөхжээ. Тэд дахиад авцгаах чадалгүй болсон байлаа. Хэнд, Финеас Халлыг утсаар ярьж шаардахад өөдөөс нь:

	— Үгүй, үгүй, үгүй! Одоо би ганц ч доллар зарж чадахгүй. Чадах ч үгүй, хүсэх ч үгүй. Таны бодол түмэн зөв. Түүний ач холбогдлыг би танаас дутахгүй ойлгож байна. Гэвч юманд хэмжээ гэж байдаг, одоо хэмжээнээс хэтрэх гээд байна. Санхүүгийн хямрал өнөө маргаашгүй болох нь байна шүү. Тэгээд л энэ тэмдэгтүүдийг зах дээр зарцгаагаад байгаа хэрэг. Би өөрийнхөө эрх ашгийг энэ ажилд зохих хэмжээгээр хамгаалах ёстой, одоо үүнээс хэтрэх арга алга. Харин би өөртөө байгаа тэмдэгтүүдээс ганцыг ч зах дээр гаргахгүй гэдгээ л танд дахин хэлье. Үүнээс илүү юм одоо би хийж чадахгүй. Харин бусад хүмүүс өөрсдийнхөө эрх ашгийг чадлынхаа хэмжээгээр хамгаалах юм байгаа биз дээ, тэгвэл зохино доо. Миний хувьд гэвэл «Америк чүдэнз» компанийнхаас ч илүү чухал, илүү анхаарвал зохих өөр ажил явдал байна гэж шийдэмгий хэлжээ.

	Шрайхарт ноёнтой ярилцахад ч мөн өөрцгүй тийм хариу өгөөд ширүүн хар сахал, хуузаа имрэн, одоо өөрт буй тэмдэгтүүдийг харин ч худалдаж орхих уу яах вэ хэмээн бодох боловч зах зээл дээр тэмдэгтүүдийн үнийг бууруулан Хэнд, Арнил хоёрын уурыг хүргэж, бас олныг өөрсдөдөө байгаа тэмдэгтүүдийг юу боловч гаргахгүй байхаар сүүл сүүлдээ тохиролцож, харин дахиад ганц ч тэмдэгт худалдан авахгүй гэжээ. 

	Тиймэрхүү хэл амтай юманд орсондоо Халл, Стекпоул хоёр ихээхэн гутарч байв. Ивээгч нараасаа хавьгүй хөрөнгө нимгэн тэр хоёр л лавтайяа үгүйрч мэдэх байжээ. Тэгэхлээр утсан чинээ улаан амиа аргалахын тулд тэд юухан хээхнээс ч буцахгүй байлаа. Тэгээд ч Бенони Стекпоул, Фрэнк Алжернон Каупервудын конторт орж ирсэн болой. Тэр хүн аргаа барахдаа Каупервудыг тэр панз наймаанд оролцоогүй, тус хотын ёстой их баян ганц хүн гэж ойлгоод уулзахаар иржээ. Урьд Шрайхарт, Хэнд хоёртой ажил төрлийн талаар хамтран ажиллахаар ярилцаж эхлэхэд цаад хоёр нь хэрэв энэ ажилд Каупервуд ямар нэг маягаар оролцох юм бол бид оролцохгүй шүү гэсэн байжээ. Гэвч энэ бол жилийн өмнөх хэрэг бөгөөд одоо Шрайхарт, Хэнд нар л тэр хоёрыг болон Каупервудыг одоо яахаа өөрснөө мэдэг гээд орхисон хэрэг. Тэд энэ хямралын үеэр Каупервудад чадуулчихгүй л бол түүнтэй панз наймаа хийхэд яах вэ гэжээ. Стекпоул бол хоёр метр шахам өндөр хоёр зуун гучин фут жин дарах нүсэр том биетэй хүн. Тэр, сүрлэн бүрх малгай, хүрэн өнгийн зотон даавуу костюм өмсөж, долоодугаар сарын шувтарга байсан үе, нэг гартаа дал модны навчин дэвүүр, нөгөөдөө өнөөх гайтай тэмдэгтүүдээ хийсэн жижигхэн ширэн цүнх барьсан, хар хөлс нь цувчихсан, уруу царайлсан амьтан Каупервуд дээр орж иржээ. Жинхэнэ балрахын шинж тэмдэг нүүр царайнаас нь илт аж. Хэрэв «Америк чүдэнз» хэмээх компанийн хувь нийлүүлсэн тэмдэгтийн ханш хоёр зуун доллар хүртэл буурвал Халл тэр хоёр хорь орчим сая долларын алдагдалд орж төлөх чадваргүй болон бүрмөсөн балрах байв. Хэнд, Шрайхарт, Арнил, Мэррилл дөрвөн ноён дундаасаа зургаагаас найман саяын алдагдалд орох байж. Орон нутгийн банкнууд тус бүр мөн хохирох байсан боловч тэднийг бодвол зуун тавин долларын үнэтэй зээлдсэн учир тэмдэгтийн ханш буурах хамгийн доод хэмжээ тэр хоёрын ялгавраас гарах хэмжээгээр л алдах байв. 

	Каупервуд, тэр хүн яах гэж ирж байгааг мэдсэн учир өөдөөс нь баахан ёжлон харав. Хэдхэн хоногийн өмнө тэр компанийг сүйрэх бололтой гэж Эддисон Каупервудад хэлж байсан билээ. 

	«Каупервуд ноён минь, миний энэ цүнхэнд «Америк чүдэнз» компанийн арван таван сая хувь нийлүүлсэн тэмдэгт байна. Нэрлэсэн үнэ нэг сая таван зуун мянган доллар, өнөөдрийн ханш нь гурван сая гурван зуун мянга, жинхэнэ үнэ нь ширхэг бүрээрээ гурван зуу, илүү ч байж мэднэ. Та манай трестийн ажиллагааг хэр зэрэг ажиж байсныг би мэдэхгүй. Хөдөлмөрийн бүтээмжийг ихэд нэмэгдүүлэх чадалтай боловсронгуй машинуудын бүх патент бидний гарт байгаа. Тэр ч байтугай бид мөдхөн Франц, Италитай манай машин, технологийн процессыг ашиглах эрх олгох талаар гэрээ байгуулна. Үүний төлөө тэд бидэнд жил бүр нэжгээд сая доллар төлөх юм. Бид бас Австри, Англитай хэлэлцээ хийж байгаа. Дараа нь бусад орнуудтай хийнэ. Америкийн чүдэнзний трест, удирдлагад нь би байсан ч байгаагүй ч, дэлхий дахиныг чүдэнзээрээ хангаж байх болно гэдэгт би эргэлзэхгүй байна. Мөнгөн мөнгө их гаргах суртал ухуулгын улмаас бид баахан хүнд байдалд ороод тэрнээс мултран гарах хэрэгтэй боллоо. Би ямар ч хүнтэй ажил төрлийг хэлэлцэн явуулахдаа илэн далангүй ярих зантай хүн. Тиймээс ч байдал ямар байгааг танд хэлж өгье. Хэрэв бид, мөнгөн мөнгө цутгамаллан гаргахыг сурталчилсан явдлаас үүссэн энэ хэцүү байдлаас эсэн мэнд гарч чадвал манай тэмдэгтүүд шинэ жил гарахаас өмнө гурван зуугийн өртөгт лавтай хүрнэ. Тэгээд би таныг арван хоёрдугаар сар хүртэл энэ тэмдэгтүүдийг мөнгөний зах зээл дээр гаргахгүй гэвэл танд тус бүрийг нь нэг зуун тавин доллароор өгөх гэж аваад ирлээ шүү. Хэрэв та тийм болзолтой авч чадахгүй бол (Стекпоул, Каупервудын дотор санаагаа илчилдэггүй нүүр лүү дэмий л ширтэв) энэ тэмдэгтүүдийн нэг бүрийг нь зуун тавин доллароор бодож хамгийн наад захын хугацаа нэг сараар барьцаанд авахгүй юу. Би мөнгийг тань арав юм уу арван таван хувийн хүүтэйгээр эгүүлж өгнө. Эсвэл та хүүг нь тогтоо гэв. 

	Каупервуд энэ ертөнцөд тохиолддог бэрхшээл, найдваргүй чанарын хамгийн сүүлчийн тэр нэг явдлын талаар бодол болон гараа салаавчилж эрхий хуруугаа хөдөлгөн суулаа. Хүн бүхний амьдрал эрээн бараантай байдаг юм байна. Энэ удаад өөрийг нь элдвээр гоочилж дайсагнаж байсан хүмүүсээс хариугаа гайгүй сайн авч болох байлаа. Тэр тэмдэгтүүдийг нь зуун тавиар дүйж аваад цааш нь хоёр зуун хориор юм уу арай хямдавтар зарж орхиход л «Америк чүдэнз» трест сүйрэх юм даа. Тэмдэгтийн ханш буурсаар зуун тавь болоход нь буцааж худалдан авч ашиг олж, Стекпоул ноёнтой тооцоо хийж мөнгөнийхөө хүүг аваад үлгэрт гардаг цатгалан мий шиг малийтал инээж болох л байна. Энэ бол одоо хоёр эрхийгээ хөдөлгөж байгаа шиг төлөөгүй амархан бүтэх ажил байв. 

	— Энэ тэмдэгтүүдийг Чикагод Халл ноён та хоёроос өөр хэн дэмжиж байсан бэ? гэдгийг би гадарлаж байна. Гэвч таныг дургүйцэхгүй бол танаас лавтай мэдэж авмаар байна гэж Каупервуд аятайхан асуухад Стекпоул бэлхнээ:

	— Яалаа гэж дургүйцэх вэ, яалаа гэж дургүйцэх вэ. Хэнд ноён, Шрайхарт ноён, Арнил ноён, Мэррилл ноён гэв. 

	— Тийм байх гэж би бодож байсан юм. Тэд чинь таны энийг авч чадахгүй юм уу? Дэндүү ихийг авчхаад цадчих нь тэр үү? гэж Каупервуд тоомсоргүй байдалтай хэллээ. 

	— Цадчих нь тэр гэж Стекпоул баталж хэлээд, — Хэрэв та надаас энэ тэмдэгтүүдийг барьцаанд авбал ганцыг нь ч зах дээр гаргахгүй байх болзол тавина шүү. Ямар ч болтугай намайг үүргээ биелүүлэхийг болилоо гэхээс нааш. Хэнд ноён болон сая миний нэр дурдсан ноёдтой та эв түнжин муутай байдгийг би мэднэ. Гэвч би танд түрүүн хэлсэн, одоо танд ний нуугүй хэлэхэд миний байдал тун хэцүүдээд байна. Өлсөхөд өөх таван эрдэнэ гэгч болоод байна. Та намайг одоо аваръя гэвэл би таны юу ч шаардсан хүлээж авна. Ач тусыг тань хэзээ ч мартахгүй, хариулах болно гээд дундуур нь өргөн гялгар туузаар багласан шар ногоовтор гонзгой дөрвөлжин баглаа тэмдэгтүүдийг цүнхнээсээ гаргаж эхэллээ. Нэг боодолд нь мянган ширхэг буй ажээ. Стекпоул, Каупервудад өргөн барьж байгаа юм шиг өгөхөд Каупервуд тэрийг нь нэг гараар авч хүнд хөнгөнийг нь үзэх мэт аяархан дээш доош дэнсэлж үзлээ. 

	Каупервуд, нэлээд их бодож үзсэний сүүлд сэтгэл зовсон байдалтай:

	— Стекпоул гуай, би танд энэ талаар даанч тус болж чадахгүй нь дээ. Би өөрөө тэмдэгтээр наймаа их хийдэггүй хүн, бас тэгээд миний бусад ажил маш их хөрөнгө мөнгө шаардаж байгаа учраас би аргалж чадахгүй нь ээ. Таны нэр дурдсан ноёдод ч би нэг их хорон санаа өвөрлөж явдаггүй юм. Надад муу хүн болгонд би муудах гэж биеэ зовоодог хүн биш. Би энэ тэмдэгтүүдийг чинь худалдаж аваад маргааш өглөө зах дээр гаргаж болох шүү дээ, гэвч би тиймэрхүү юм хийдэг хүн биш. Танд гагцхүү тус болох бодлоос өөр юм надад алга. Бололцоо байдаг сан бол гурав, дөрвөн сараар хадгалж өгөх сөн. Даанч... гэснээ хөмсөг өргөж сэтгэл зовсон байдалтай хараад, — Та энэ хотын бусад банкаар очив уу? гэж асуув. 

	— Бараг бүгдээр нь. 

	— Тус болж чадах юм алга уу?

	— Чадах чинээгээрээ авцгаасан байна. 

	— Тун муу хэрэг байна даа. Тун харамсалтай хэрэг байна. Мартсан, та чинь Миллард Бэйли ноёныг юм уу, Эдвин Кафрат ноёныг таньдаггүй биз?

	— Үгүй шүү, би даанч таньдаггүй гэж Стекпоул хэлэхдээ юм горилсон байдалтай болов. 

	— Тэгвэл, хэн хүний боддогоос үнэндээ тэр хоёр илүү баян улс байгаа юм. Тэд хэзээд бэлэн мөнгө ихтэй байдаг улс. Та тэр хоёрт хэлж үзвэл зүгээр байх шүү. Бас миний найз Видера гэж нэг хүн бий. Одоо чухам мөнгөөр хэр байгааг нь мэдэх юм алга. Арван хоёрдугаар хорооллын банканд очвол тэрүүнтэй тааралдана даа. Тэмдэгтийн чинь нэлээдийг авч магадгүй л байх, гэхдээ би лавтай хэлж мэдэхгүй байна. Санаанд оромгүй их хөрөнгө мөнгөтэй хүн дээ. Таныг урьд нь тэдэн дээр оч гэж хэн ч хэлээгүй юу хачин юм аа. (Каупервудын зааваргүйгээр Бэйли, Кафрат, Видера нарын аль нь ч ганц ч тэмдэгтийг нь авахгүй улс юм. Гэвч Стекпоул үүнийг яаж мэдэх билээ. Ер нь тэдэнтэй Каупервуд тийм ойр холбоотойг мэддэг хүн цөөхөн байсан байх)

	— Танд их баярлалаа, тэдэнтэй тань очиж уулзъя. гээд Стекпоул баглаатай тэмдэгтүүдээ цүнхэндээ буцааж хийлээ. 

	Каупервуд туйлын найрсаг зантайгаар нарийн бичгийнхээ даргыг дуудаад нөгөөдүүлийнхээ хаягийг гийчиндээ хэлж өг гэв. Мэдсээр байж мэдэхгүй царай гаргасан хэрэг шүү дээ. Тэгээд Стэкпоул ноёнд амжилт хүсээд гаргалаа. Тэвдэж яваа тэр зууч Бэйли, Кафрат хоёртой уулзах, бас Видера дээр ч очихоор санаа шийдэн гарчээ. Гэтэл түүнийг тэдний алин дээр нь ч хүрч очиж амжаагүй байхад Каупервуд утсаар ярилцчихав. 

	— Би ярьж байна, Бэйли юу? гэж Каупервуд тэр модны үйлдвэрийн баян эзнийг утсаа авахад хэлээд, — Халл-Стэкпоул трестын Бенони Стэкпоул дөнгөж сая надтай уулзаад гарлаа гэв. 

	— За

	— «Америк чүдэнз» компанийн арван таван мянган долларын тэмдэгт биедээ авч явна, нэрлэсэн өртөг нь зуу, өнөөдрийн захын үнэ нь хоёр зуун хорь юм. 

	— За

	— Тэр тэмдэгтүүдээ, ядаж хагасыг нь ч гэсэн зуун тавиар дүйгээд барьцаанд өгөх санаатай яваа юм байна. 

	— За

	— «Америк чүдэнз» компани хэцүүдэж байгааг мэдсэн биз дээ?

	— Үгүй шүү. Харин тэдний тэмдэгтийг их үнэд хүрнэ гэж бодоод учиргүй их үнэтэй авч байна гэж л дуулсан. 

	— За тэгвэл, аан гэж бай. Тэр чинь одоо сүйрэх гэж байна. «Америк чүдэнз» компани удахгүй дампуурах ёстой болоод байна. 

	— За

	— Та тэр хүнээс тэмдэгтийг нь зуун тавь юм уу, түүнээс хямд аваад таван зуун мянган доллар зээлдүүлчих, тэгээд Эдвин, Кафрат, Энтон Видера хоёр дээр оч гэж хэл. 

	— Фрэнк ээ, надад илүүчлэх таван зуун мянга байхгүй шүү дээ яах бил ээ? «Америк Чүдэнз» компани дампуурах нь гэж сая хэлэв үү?

	— Чамд байхгүйг мэдэлгүй яах вэ, гэхдээ чекээ Чикагогийн зээллэгийн трест рүү явуулчих, Эддисон төлөх юм. Авсан тэмдэгтүүдээ над руу явуулчих, тэгээд л энэ тухай мартах хэрэгтэй. Цаашдахыг нь би хийнэ. Харин, миний нэрийг дурсаж хэрхэвч болохгүй шүү, худалдаж авахдаа бага зэрэг тунирхвал зүгээр. Зуун хориос илүү үнэ битгий өгөөрэй дуулав уу? Чадвал түүнээс ч хямд салгахыг бодоорой. Миний дууг таньж байгаа биз?

	— Яриагүй. 

	— Зав гарвал ирж юу болсон тухайгаа ярьж өгөөрэй. 

	— Тэгэлгүй яах вэ гэж Бэйли ажил хэрэгч байдалтай хэлэв. 

	Дараа нь Каупервуд, Кафратад утасдаж мөн ийм юм яриад бас Видератай ярилцаж Стекпоул ноёныг хүлээн авах ажлыг тийнхүү цаг хүрэхгүй хугацаанд бэлтгэн жин тан болгожээ. Бүгдэд нь нэг ширхэг тэмдэгтийг нь зуун хорь юм уу, тэрнээс л хямд ав гэсэн байв. 

	Чекийг дор нь бичиж өгөхдөө ганц Чикагогийн зээллэгийн компани биш өөр олон банканд хуваарилах болжээ. Тэдэнд бэлэн мөнгө байгаа эсэхийг харгалзахгүйгээр тэр чекүүдийн дагуу зохих мөнгийг нь саадгүй төлүүлэх ажлыг Каупервуд биеэр хариуцах байлаа. Барьцаагаар авсан тэмдэгтүүдийг цаадуул нь Каупервудын албан тасалгаанд тэр даруй ирүүлэх ёстой байв. Тэгээд уг ажлыг саадгүй гүйцэтгэж, чекээр төлөх мөнгийг банкнуудад өөрөө буюу өөр хүн батлан даах тухайг тус бүрд нь мэдэгдээд одоо цаадуулаа худалдаж авсан тэмдэгтүүдээ тушаахлаар нь аваад мөнгөнийхөө авдарт хийж цоожлох гэж хүлээн тайвуухан сууж байлаа. 

	
ДӨЧИН НАЙМДУГААР БҮЛЭГ : САНДРАЛ

	Мянга найман зуун ерэн зургаан оны наймдугаар сарын дөрвөнд, хувь нийлүүлсэн тэмдэгт, үнэт цаас нь биржийн газар хамгийн найдвартай гэгдэж байсан «Америк чүдэнз» хэмээх трест болон түүний эзэд Халл, Стекпоул хоёр хорин сая долларын алдагдалд орж сүйрэн уналаа гэсэн мэдээ Чикаго болон санхүүгийн бүх ертөнцөд дуулиантай нүргээнтэй дуулдлаа. Бүр урьд өдрийн нь өглөө арван нэгэн цагийн алдад Чикагогийн банкны эзэд, биржийн зууч нар нэг л муу ёртой юм болох гэж байгааг шинжлэн мэдсэн байлаа. Уг трестийн тэмдэгтийг «хамгаалах» гэж их үнэтэй худалдан авч байсан ба бэлэн мөнгөний хэрэгцээ их гарснаас тэмдэгтүүдийг зах дээр үй олноор нь гаргаж үнэ хямдрахаас нь өмнө борлуулахыг эрмэлзэцгээж байлаа. Ла-Саль гудамжны шувтаргад царай муутай сүндэрлэн харагдагч биржийн цайз мэт саарал байшингийн гадуур сандарсан хүмүүс цухалдан урагш хойш, баруун зүүн тийш гүйлдэх нь үүрийг нь сандаасан шоргоолж язганалдах лугаа адил харагдаж байлаа. Банкны жижиг албан хаагчид, төлөөлөгч хүмүүс царай нь хачин болчихсон ийш тийш дэмий л сандран гүйлдэнэ. Урьд өдөр нь «Америк чүдэнз» хэмээх трестийн өөрт байсан тэмдэгтүүдийг худалдаж орхисон биржийн зуучид бирж онгойхоос аль түрүүн ирээд харанга цохив уу, үгүй юу л дөрөв таван зуугаар нь багласан маш олон тэмдэгтийг бие биесээс өрсөлдөн зарахаар зарлаж эхэлжээ. Халл, Стекпоулын төлөөлөгчид тэр шахцалдан орилолдож байгаа хүмүүст буланд шахагдан зогсох бөгөөд тэмдэгтийнхээ ханшийг бууруулахгүйг бодон цаадуулын хэлсэн үнээр л аваад байлаа. Халл, Стекпоул хоёр өөрснөө энэ панз наймаандаа татан оролцуулсан санхүүгийн хөрөнгөтнүүдтэй утас, цахилгаанаар тасралтгүй яаравчлан ярилцаж, бас бирж дээр байгаа төлөөлөгч, зарц нартайгаа ярилцаж байв. Иймэрхүү байдалд тэр хоёрын сэтгэл санаа ямар олигтой байх вэ дээ. Панз наймааны ажил нь энэ удаа урьд урьдынхтай адил сэтгэлчлэн бүтэх байтугай тун бишдээд ирсэн болохоор мань хоёр ноён дуртай дургүй ч аар саар элдэв бусын юмаар арга буюу хөөцөлдөж байв. Яагаад гэвэл энд, ер нь амьдралд тохиолддогийн эрхээр асар их үйл явдал явцуу хүрээнд орж хавчигдаад савандаа багтан ядан бялхаж цалгиж байлаа. Дахиад орж ирсэн нэг хэсэг тэмдэгтийг авахад шаардагдах таван мянган доллар хаанаас олох вэ? Энэ бол цаана нь улангассан мэт үерийн ус түрэн ирэхэд ус хориглох даланд ган цав гарч улам улам ихсэж байгааг хараад улаан нүцгэн гараараа хаах гэсэнтэй адилхан хэрэг байв. 

	Арван нэгэн цагт Финеас Халл ноён агар зандан ширээнийхээ араас босож түншийнхээ хажууд хүрч ирэн:

	— Бен минь, бид дийлэхээсээ өнгөрч байх шиг байна. Бид даанч их тэмдэгт өгчхөж, тэгээд одоо чухам хэн нь мөнгөний зах дээр гаргаж хаяад байгааг ч мэдэхгүй байна. Харин та биднийг ямар нэг хүн санаатай чадаж байгаа гэдгийг л би лавтай мэдэж байна. Арай тэр Каупервуд биш биз, аль эсхүл тэрний зааж өгөөд байсан улсаас биш биз? Та юу гэж бодож байна?

	Сүүлийн хэдэн долоо хоногийн турш дан сэтгэл зовж тарчилж байсан болохоор Стекпоул ноёны уур уцаар нь тун амархан хүрэх болжээ. 

	— Би яаж мэдэх юм, Фениас? гэж хэлээд түгшин бодлогоширсноо, — Биш байх аа. Тэд чинь бирж дээр панз хийдэг улс биш байсан шүү. Бидэнд ямар ч гэсэн мөнгө олох хэрэгтэй байсан шүү дээ. Одоо хувь нийлүүлэгчид бүгдээрээ тэмдэгтээ худалдаанд гаргахаас айж мэднэ, тэгэхлээр дуусаа. Бид хавчигдлаа, энэ ил болжээ гэв. 

	Энэ өглөө бүгчим халуун байсныг ч хэлэх үү, Стекпоул цамцныхаа зах руу байн байн эрхий хуруугаараа хавчуулж, ханцуйгаа шамлаж байснаа, цамц хантаазаа тайчин хаялаа. Яг энэ үеэс биржийн төлөөлөгчтэй ярьдаг утас нь дуугарахад Халл шүүрэн аваад ууртайгаар:

	— Тэнд чинь юу болоод байна? гэж асуув. «Америкийн» хоёр мянган тэмдэгтийг хоёр зуун хориор авах уу?

	Халл руу утасдаж буй хүн бол хэрэгтэй чухал үед «уурхай» гэгчийг буюу фондын биржийн гол тасалгааг өнгийх зууч нарын байрны тэнчээ зогсож буй өөр нэг хүндээ дохио өгөх ёстой бөгөөд цаадах нь доор байгаа өөр нэг төлөөлөгчдөө дохио дамжуулах учиртай ажээ. Тийнхүү Халл ноёны «тэг» гэх буюу «байг» гэсэн хариу биржийн наймаанд агшин зуурт мэдэгддэг байв. 

	Халл харилцуураа гараараа таглан, баруун зовхио бүр ч их унжуулан:

	— Та юу гэж бодож байна? Дахиад хоёр мянган тэмдэгт гарч ирээд байна гэнэ, ямар хүн ингээд байна гэж санаж байна? гэхэд Стекпоул:

	— Ингээд өнгөрөх нь тэр, одоо баларлаа гэж арай чарай хэлээд чадал чансаа маань хүрэхийг байлаа даа. Гурван цаг хүртэл ханшийг нь хоёр зуун хориос буулгахгүй байж үзвэл яасан юм бэ? Тэгээд тооцоо хийж үзэх үү дээ. Энэ хооронд өөр арга чарга олдох нь уу, үгүй юу үзье. Бусад банк бидэнд туслахгүй. Арнил тэд өөрсдөө амь зулбахыг бодвол манайх сүйрэх нь тэр, өөр ямар ч арга байхгүй. Гэвч гомдлоо тасартал, горьдлого барагдтал хөөцөлдөнө дөө, чөтгөр алгад! Туслахаа байвал ч байг гэвч... гээд дуугүй болов. 

	Үнэндээ, Хэнд, Шрайхарт, Мэррилл, Арнил ноёд дахин ихээхэн мөнгө зарахгүй бол Стекпоул бүр гар мухардахад хүрсэн ба Халл, тэр хоёр «ёо» гэлгүйгээр үхнэ гэж бодохоос уур нь хүрч сэтгэл нь гуньхарч байлаа. Тэгээд Кафрат, Видера, Бэйли нартай дахин ярилцсан боловч тэд огт хөдөлж өгсөнгүй. Ингэж арга бараад Стекпоул өргөн хүрээтэй сүрлэн малгайгаа толгой дээрээ тавиад гадагш гарлаа. Халуун гэдэг жигтэйхэн, сүүдэр газар Франгейтнийхээр ерэн зургаан градус хүрч байжээ. Хотын цардмал чулуун гудамж эгээ л халууны нь хэтрүүлсэн ханз шиг, хуурай, халуун, агаар үгүй юм шиг амьсгаа давчдуулна. Дуниартах хөх тэнгэрт шатаам халуун нар төөнөж, өндөр өндөр байшингуудын хана цоргих нарны гэрэлд нүд гялбуулна. 

	Хэнд ноён, Рукери Билдин дэх долоодугаар давхрын албан тасалгаандаа өдрийн халуунд зовохоосоо сэтгэлийн донсолгооноос илүү зовж суув. Өөрөө хорголоо тоолсон, нарийндаа хатсан харамч хүн биш ч гэлээ гэсэн санхүүгийн алдагдалд орохдоо хамгийн их шаналдаг хүн юм. Ямар нэг санамсаргүй явдлын улмаас буюу буруу тооцоолсноос болж хүчирхэг, ухаалаг хүмүүс хог дээр хэрэггүй новш шиг хаягдахыг мань хүн олонтоо үзсэн ажээ. Гэргийгээ Каупервудад сэтгэлтэй болж бишидсэн цагаас хойш Хэнд хөрөнгө мөнгөө арвижуулахыг хичээхээс өөр юм бараг бодохоо больжээ. Түүний хөрөнгө мөнгө гэгч нь хагас зуу шахам янз бүрийн компанийн хувь нийлүүлсэн тэмдэгт сугалаанууд юм. Тэр компани бүгдээрээ улам улам их орлого оруулах ёстой байж. Гэтэл тэдгээрийн нэг нь бүтэлгүй болж сүйрлээ, өөрийг нь алдагдалд орууллаа гэж бодохоос л Хэнд ноён бараг өвчин тусаж, тэр тохиолдсон бэрхшээлийг давж туулж гарахаас нааш олон өдөр хоног сэтгэл санаа, ёс суртахууны талаар бөөлжис нь хутгах шиг тун базаахгүй болдог байна. Хэнд ноён, сүйрэн унахыг хэрхэвч тэвчихгүй ажээ. 

	Гэтэл «Америк чүдэнз» трестийн байдал улам муудаж, хоморгод нь хэн ч орж мэдэх байлаа. Халл, Стекпоул ноёд анхнаасаа арван таван мянган долларын тэмдэгтийг өөрсдөдөө зориулан цааш хадгалснаас гадна Хэнд, Арнил, Шрайхарт, Мэррилл нар тус бүр таван мянгыг дөч дөчөөр худалдаж аваад хожим нь захын ханш бууруулахгүй гэж тус бүр таван мянга гаруй тэмдэгтийг зуун хориос хоёр зуун хорин доллароор худалдан авахдаа ихэнхийг нь хоёр зуун хориор авсан байв. Хэнд үнэндээ бүтэн хагас саяын алдагдалд орж байгаа учраас зүрхэнд нь зүү шаах шиг болжээ. Тавин долоо хүртлээ санхүүгийн ажилд ямагт амжилттай явж, нөхцөл байдлыг эндэлгүй мэддэг байсан хүн одоо гэнэтийн аливаа тохиолдол, гай гамшгаас их айдаг болжээ. Аливаа эндүүрлийн улмаас одоо ухаан чадал нь харьж, урьдын овсгоо самбаа нь үгүй болж байна гэж хүмүүс бодож мэдэх байв. Тийнхүү, Хэнд энэ наймдугаар сарын жин халуун өдөр албан тасалгаандаа хоргодон, улаан зандан сандалдаа лаглайн суугаад бодол болон буй нь энэ болой. Гагцхүү энэ өглөө зах зээл дээр тэмдэгтийн ханш буурч эхэлснийг мэдмэгцээ ноён Хэнд өөрийн гарт байсан бүх тэмдэгтийг зах дээр гаргах гэж байтал Арнил, Шрайхарт хоёр утасдаж, уулзаж зөвлөлдөхөөс нааш дур мэдэн арга хэмжээ авахыг больё гэжээ. Хэрэв Стекпоул, Халл хоёр өөрснөө арга чарга олж захын үнийг бууруулахгүй байж эс чадвал маргааш юу болбол ч болог миний бие амиа бодож энэ тэмдэгтүүдийг борлуулдаг хэрэг гэж Хэнд шийдсэн байлаа. Ингэж бодоод сууж байтал гаднаас царай нь цайж, хар хөлс нь асгарч урвайсан Стекпоул ноён орж иржээ. 

	— За, Хэнд ноён минь, би хамаг мэхээ дууслаа. Халл бид хоёр захын ханш бууруулахгүй гэж саяхан хүртэл нэлээд тогтоож барилаа. Өнөө өглөө арав арван нэгэн цагийн хооронд юу болсныг та мэдэж байгаа. Бидний хөг өнгөрлөө. Бид сүүлчийнхээ ганц долларыг хүртэл шавхаад сүүлчийнхээ ганц тэмдэгтийг барьцаанд өгөөд дуусгалаа. Халл бид хоёр хувийнхаа эд хөрөнгийг ч шавхаад дууслаа. Манай тэмдэгтээс барьж байсан хэн нэг нь юм уу, хэсэг хүн л биднийг дөнгөчихлөө дөө, хэн юм бүү мэд. Зөвхөн өнөө өглөөний арван цагаас хойш арван дөрвөн мянган тэмдэгт гарч ирлээ шүү! Учир нь тодорхой байна. Хэрэв та бүгд урьдынхаасаа илүү гарз хохирол үзэхээс татгалзлаа бол бид одоо арга бүрмөсөн тасарлаа. Хэрэв тануус хоорондоо зөвлөлдөөд одоо арван таван мянгыг аргалбал... гэтэл Хэнд ноён булцгар улаан долоовор хуруугаа гозойлгоход Стекпоул ноён зогтуслаа. 

	— Одоо нэмж авна гэж ярихгүй. Хэрхэвч болохгүй. Би л лав одоо ганц ч доллар энэ ажилд зарахгүй. Тэгснээс өөртөө байгааг зах дээр гаргаж ямар үнэ хүрсэн ч хамаагүй борлуулсан минь дээр. Бусад маань ч ингэж бодож байгаа байх гэж би итгэж байна хэмээн эрс хатуу хэллээ. 

	Хэнд урьдаас хаяагаа манаж, мөнгөө өөр зорилгод ашиглахын тулд чөлөөтэй болгох гэж бараг бүх тэмдэгтээ барьцаанд өгсөн бөгөөд наад зах нь үнэт цаасыг барьцаанд хүлээн авахдаа өгсөн мөнгийг нь банкнуудад төлөх ёстой байснаа бодсон ч тэр тэмдэгтүүдийг зах дээр нэгмөсөн гаргаж ирэхийг хэзээ ч хориглохгүй. Энэ нь Стекпоулыг айлган мэгдүүлэх бүрэн боломжтой юм. 

	Стекпоул ноён, Хэнд ноёны өөдөөс тэнэгдүү янзтай мэлэрч байснаа:

	— За тийм байж. Одоо надад буцаж очоод конторынхоо үүдэнд зарлал наах ажил л үлдэж байх шив дээ. Бид, арван дөрвөн мянган тэмдэгтийг худалдан авч захын ханшийг барилаа, гэвч бидэнд төлөх ганц ч доллар үгүй байна. 

	Биднийг банкнууд юм уу, зууч ямар нэгэн хүн аврахгүй бол бид сүйрлээ. 

	Стекпоул ноёны шийдвэр биелэгдвэл Хэнд ноён бүтэн хагас сая долларын алдагдалд орох учраас тээнэгэлзэж:

	— Та бүх банкаар орсон уу? Прарийн үндэсний банкны Лоуренс дээр очсон уу? гэхэд Стекпоул одоо бүр цөхөрсөн байдалтайгаар:

	— Цөм өөрцгүй, тантай л адил үг хэлж байна. Бүгд л тус тусдаа авах хэмжээгээрээ авсан улс. Мөнгөн мөнгө цутгах гэсэн энэ золигийн ухуулгаас л боллоо. Тэмдэгт ч яах вэ найдвартай хэвээр байгаа юм. Хэдэн сарын дараа зүв зүгээр байна даа, эргэлзээ алга гэлээ. 

	— Тийм гэж үү? гэж Хэнд ноён ярвагар хэлээд, ямар болох нь ирэх арван нэгэн сараас л шалтгаална даа гэв. (Тэр сард болох нийтийн сонгуулийг хэлсэн хэрэг). 

	Одоо цэцэрхэхтэй мантай болсон Стекпоул ноён шүүрс алдаж:

	— Тийм ээ, мэдэж байна гэснээ баруун гараа атгаж:

	— Тэр муу илжигнээс л боллоо! гэж хашхираад («мөнгөн мөнгө чөлөөтэй цутгахыг номногчийг» хэлж байна) — Тэрнээс л энэ бүх гай үүслээ. За, тэгээд өөр арга байхгүй бол би ч явъя даа. Өнөөдрийн худалдаж авсан тэмдэгтүүд бүгд хэвээрээ байгаа, хэн нэгэн хүнд барьцаанд өгөхийг бодъё. Ядах нь ээ зуун хорь орчмоор өгч орхивол оргүй байснаас дээр шүү дээ гэв. 

	— Яг зөв, тэр чинь бүтэх болтугай. Би хувьдаа одоо ганц ч доллар гаргаж чадахгүй. Харин та Шрайхарт дээр ч юм уу, Арнил дээр очихгүй яагаа вэ? Би тэдэнтэй саяхан ярилцсан, тэдний байдал минийхтэй адил байх шиг байсан, гэхдээ тэд ярилцъя гэвэл болох л байх. Би яавал зохихыг үнэндээ мэдэхгүй байна, харин бүгд хамтарч зөвлөвөл маргаашийн тэмдэгтүүдийг аргалах арга сүв олж юу магад. Над мэдэх юм алга. Дэндүү их хохирол үзэхгүйг л бодох хэрэгтэй байна. 

	Хэнд ноён цаад Халл, Стекпоул хоёроо арга ядахдаа үлдсэн бүх тэмдэгтээ хоёр дахин үнэ бууруулж өгч магадгүй гэж горьдож байжээ. Тэгвэл түүнийг нь худалдаж аваад банкандаа (Шрайхарт, Арнил, Хэнд) нар хадгалж байгаад сүүлд нь хожиж худалдвал одоогийнхоо алдагдлаас нэлээдийг нь нөхөн олж авах ажээ. Орон нутгийн банкнууд, тэр дөрвөн том эзний заавраар өөрсдийн хөрөнгийг дахин дайчлахад хүрэх ёстой. Гэвч үүнийг хэрхэн биелүүлэх вэ?

	Стекпоулыг хүрч ирэхэд нь Шрайхарт асууж шалгаасаар Каупервуд дээр очиж уулзсаныг нь мэдэж авчээ. Шрайхарт өөрөө энэ өдөр бусдаасаа нууцаар «Америк чүдэнз» трестийн хоёр мянган долларын тэмдэгтийг зах дээр сэм гаргаж худалдсан гэм буруутан байлаа. Тэр тухай нь Стекпоул болон бусад хань хамсаатнаа сэжиг авч уу үгүй юу? гэдгийг тэр мэдэхийг хүсжээ. Тэгээд Стекпоулаас элдэв хангайн юм шалгаахад цаадах нь өөрийн зорьсонд хүрэх санаатай долоон булчирхай найман найлзуураа тоочжээ. Тэр дөрвөн томчуул нэгэнт харж үзэхгүй болж байгаа хойно яадаг юм гэж Стекпоул өөрийгөө зөвтгөж байв. 

	Шрайхарт гайхаж харамссан царай гаргаж:

	— Та яах гэж тэрүүн дээр очсон юм бэ? Бид угаасаа энэ зүйлд Каупервудыг хэрхэвч оролцуулахгүй гэж тохиролцсон шүү дээ. Тэрүүнээс тусламж гуйх, чөтгөрөөс гуйх хоёр яг адил гэж өндөр дуугаар хэлэхдээ дотроо: (яасан аз вэ) гэж бодно. Стекпоулын чингэсэн нь өнөөдөр Шрайхартын үйлдсэн өнөөх зальтай ажиллагааг хаацайлах халхавч болох төдийгүй муугаа үзэж байгаа Халл, Стекпоул хоёрыг тэр дөрөв хохь чинь гээд орхиход сайхан шалтаг болжээ. 

	Стекпоул бага зэрэг зовсхийсэн байдалтай боловч бас зэвүү нь хүрч:

	— Үнэнийг хэлэхэд түрүүчийн дөрөв дэх өдөр надад арван таван мянган тэмдэгт байсан. Тэрийг мөнгө болгох хэрэгтэй болоод та нараас гуйхад аль нь ч аваагүй шүү дээ. Авах банк ер олдоогүй. Юмыг яаж мэдэх вэ гээд Рэмбо руу утасдахад Каупервудтай уулзвал яасан юм бэ? гэсэн дээ гэв. 

	Үнэндээ Стекпоул өөрөө л Каупервуд дээр очсон юм. 

	Иймэрхүү үед энэ мэтээр худал хэлэх нь чухал санагджээ. 

	— Рэмбо гэнэ шүү! гэж Шрайхарт зэвүүрхэн хэлээд, цөмөөрөө Каупервудын талын улс байхгүй юү. Та ч хүнээ олж дээ, тэднүүс л тэр тэмдэгтүүдийг энэ зах дээр гаргаж байгаа хэрэг, одоо ямар ч эргэлзээ алга. Тэр золиг чинь хань хамсаатантайгаа нийлээд биднийг үгүйрүүлж байгаа хэрэг шүү дээ. Тэгэх хүн гэдгийг та мэдсэн баймаар юм, тэр чинь биднийг дандаа хялайж явдаг этгээд. Одоо тэгээд та арга тасарлаа гэв үү? Өөр ганц ч арга мэх алга гэж үү? гэв. 

	— Ганц ч алга гэж Стекпоул гунигтай хэлэв. 

	— За мөн муу хэрэг байна даа. Каупервуд дээр очдог л хамгийн буруу юм болж. Гэвч бид бас ухаан сийлэхийг бодно гэв. 

	Шрайхарт, Хэндийн нэг адил Халл, Стекпоул хоёрын бүх тэмдэгтийг банкнуудад бараг сул өгүүлэх бодолтой байв. Ингэж чадвал тэд, өөрсдийн барьцаанд хадгалуулсан үнэт цааснуудыг банкныханд нэлээд удаан хугацаагаар байлгах талаар бага зэрэг шахаж хавчих арга хэрэглэж бүтээгээд уг трестийг орлого ихтэй болохуйцаар шинэчлэн зохион байгуулагдах цагийг хүлээх байв. Бас Каупервуд, чоно борооноор гэгчээр, энэ үе завшиж их олз олсон, энэ хямралд тэр этгээд лав оролцсон гэж бодохоос Шрайхартын уур хүрч байв. 

	Стекпоулыг гараад явмагц Шрайхарт, Хэнд, Арнил хоёр луу утасдаж уулзах тухай ярилцаад нэг цагийн дараа Мэрриллийн хамт хэдүүл нийлчихсэн Арнилийн конторт өдгөө шинээр үүссэн тэр онцгой сонин үйл явдлын тухай хэлэлцэж байлаа. Энэ хэдэн ноён тэр өдрийн үдээс хойш сэтгэл тавгүйтэх нь улам улам даамжирсаар байжээ. Тэд, «Америк чүдэнз» трестийн сүйрэн унаснаас уламжлан гарч буй алдагдлаас болж аль нэг маань хоосрох нь гэж айсандаа биш, харин хорин сая долларын алдагдалтай тэр асар их дампуурлын харгайгаар өөрсдийнх нь болон санхүүгийн ертөнцийн төв болсон Чикаго хотын сайн нэр сүр хөөдөгдөх нь гэхээс л айж бодол болж байлаа. Нэмэрт нь Каупервудын завшин баяжсан явдал тэдэнд их нэрмээс болжээ. Каупервудын гаргасан зүйлийг, Хэнд, Арнил хоёр сонсоод шүд зуун хилэгнэж байхад Мэррилл хэзээний зангаараа Каупервудын тийм заль мэхтэйг нь гайхан бодлогоширч байлаа. Тийм хүн түүнд үнэхээр сонирхолтой санагдах ажээ. 

	Үнэхээр өөдрөг байгаа аливаа хотын ихэнх гишүүдийн элэг зүрхэнд хотоо гэж бахдах сэтгэл нь эгзэгтэй сорилт шалгалтын үед оргилон гарч ирэх нь олонтоо байдаг ажээ. Энэ дөрвөн хүн ч ялгаа юу байх вэ. Шрайхарт Хэнд, Арнил, Мэррилл ноёд Чикаго хотынхоо сайн нэр төр, өөрсдийн алдар цууг Дорно нутгийн муж улсуудын санхүүчдийн нүдний өмнө хөөдөгдлөө гэхээс зүрх шимшрэн зовж байлаа. Нью-Йоркийн болон бусад хаанахын ч том үйлдвэрээс давах тийм том үйлдвэр байгуулчхаад одоо ингэж гэнэт сүйрлээ гэж бодохоос тэдэнд маш харамсалтай ажээ. Чикаго хотын санхүүгийн ертөнцийг болдог сон бол иймэрхүү шившигт оруулахгүй байх сан гэж бодоцгооно. Иймд шар нь буцалж сэтгэл нь зовсон Шрайхарт орж ирээд Стекпоулаас сонссон бүхнээ ярихад тэд маш анхааралтай чих тавин чагнажээ. 

	Оройн тав, зургаан цаг болсон авч нар төөнөн шарсаар бөгөөд гудамжны нөгөө талын байшингуудын хана сүүдэртэн үзэгдэнэ. Сонин худалдагч жаалуудын яаралтай тусгай дугаар худалдана хэмээн хашхирах часхийсэн дуу гэрийн зүг яаран алхах явган хүмүүсийн хөлийн чимээ, трамвайн, чухамдаа Каупервудын трамвайн дохионы цангинасан дуу зэрэг хотын гудамжны дуу шуугиан тасалгааны цонхоор сонстоно. 

	— Миний бодлоор бол бид тэр үл бүтэх этгээдийг дэндүү удаан тэвчин ажил хэрэгтээ ч хөндлөнгөөс оролцуулж ирж шүү. Халл, Стекпоул хоёрын аль нь ч тэрнээс тус дэм гуйж очих эрхгүй улс. Тэр хоёр өөрсдийгөө ч биш биднийг ийм хүнд цохилтод оруулж байна. Бидний зиндааны мөнгөтэй хэн ч болтугай бидэнтэй ярилцаад тэр тэмдэгтүүдийг худалдан авах бололцоог бидэнд буюу ядахдаа манайхны банкнуудад олгох байсан. Чикаго хотоо бодсон ч бидэнд туслах байсан даа. Одоогийн байдлыг харгалзаад Каупервуд тэр тэмдэгтүүдийг зах дээр гаргаж хаях ёсгүй байсан. Тэгвэл «Америк чүдэнз» трест сүйрнэ, бүхэл хотоороо хохирно гэдгийг тэр сайн мэдэж байсан гэвч, тэрүүнд ингэж зовох сэтгэл байхгүй. Стекпоулын хэлж байгаагаар бол Каупервуд болон түүнтэй хамсан ажиллагч хүмүүс «Америк чүдэнз» трестын ганц ч тэмдэгтийг зах дээр хэрхэвч гаргахгүй гэж хатуу хэлэлцэж тохирсон гэнэ. Гэтэл одоо тэр ноёдын авдарт тэр тэмдэгтүүдээс ганц ч үлдээгүй байгаа гэж би бүр ам бардам хэлэх байна. Стекпоул хөөрхий дэндүү хүнд байдалд ороод байсан болохоор зарим талаар уучлахад би бэлэн байна. Харин Каупервудын тэр луйварчин арга мэхийг хэрхэвч уучилж болохгүй. Тэр бол ерөөс их замын дээрэмчин гэж би аль язгуурын хэлдэг байсан, тийм л хүн байгаа юм. Бид тэрийг энд ямар ч гэсэн дарж авах арга ухаан сийлэх ёстой гэж Шрайхарт ноён хорсолтойёо өгүүлэв. 

	Шрайхарт ноён бүдүүн хөлөө жийж, цамцныхаа зөөлөн залгаа захыг засаж буурал орсон богинохон арзгар ширүүн хуузаа илэв. Түүний хар нүдэнд үзэн ядахын гал цог гялалзана. 

	Яг энэ үед Арнил түрүүчийн ярилцацгаасан зүйлд ямар ч холбоогүй шиг байдалтайгаар:

	— Одоо хэр Каупервудын санхүүгийн байдал ямаршуу байгааг та хэдээс мэдэх хүн байна уу? Түүний бариулж байгаа Баруун Хойд хэсгийн гүүрэн зам, Лейк гудамжны замыг бид бүгд мэдэж байгаа. Бас Нью-Йоркт нэг байшин бариулж байгаа гэж би дуулсан, лав нэлээд их мөнгө орж байгаа даа. Чикагогийн үндэсний Банкнаас байн байн зээллэг авсаар дүн нь дөрвөн зуугаад мянган доллар болсон. Өөр ямар зээллэг авсан байна? гэж асуув. 

	«Прейри Нейшнел» банканд хоёр зуун мянган долларын өр тавьсан. Бас өөр газраас зээлсэн гэж дуулсан, чухам хэнээс авсныг нь санахгүй байна гэж Шрайхарт яаран хэлэв. 

	Угаас сүрхий манж зантай, Парисын гангачуул шиг ганган дэгжиндүү Мэррилл ноён сандал дээрээ тух алдсан байдалтай холхих бөгөөд бусдыгаа зальтай боловч зөөлөн маягаар харж байв. Каупервуд урьд гудамжны төмөр зам байгуулж байхдаа энэ хүний их дэлгүүрийн хажуугаар гаргаагүй учраас Мэррилл шүд зуудаг боловч овжин овсгоотойг нь гайхах бөгөөд түүний эсрэг хуйвалдаанд орох нь дэмий санагдана. Гэвч энэ зөвлөх хуралдаанд нэгэнт оролцсоноос хойш дуугай суугаад байх аргагүй байв. Тэгээд нэлээд тээнэгэлзсэн байдлаар:

	— Миний санхүүгийн төлөөлөгч Халл ноён, саяхан Каупервуд ноёнд хэдэн зуун мянгыг зээлдүүлсэн. Өөр бусдаас зээл авсан тал ч нэлээд бий байх гэв. 

	Хэнд байж ядан суудалдаа холхиж байснаа:

	— Каупервуд, үндэсний гуравдугаар Банк, «Лейк Сити» банкнаасаа бас л багагүй юм зээлсэн, бас таван зуун мянган доллар хэн хэнээс зээлснийг нь би мэдэж байна. Баллинген хурандаагаас хоёр зуун мянгыг зээлсэн. Энтони Ивэрээс бас төдий чинээг авсан. Худалдаа-мал махны үйлдвэрийн банкнаас нэг зуун тавин мянгыг авсан. 

	Каупервуд, нийтдээ анхны шаардлагаар төлөх болзолтой гурван сая орчим доллар зээлжээ гэж Арнил цээжний багцаагаар бодсоноо:

	— Бас цаана нь өөр зээл бий байх шүү гэж яаралгүй нухацтай хэлээд өнөө орой банкнуудынхаа ерөнхийлөгч нараас асуугаадахвал бидний мэдээгүй баримт гарч ирэх байх шүү. Би хэнийг ч болов нүнжиггүй чадах бодолтой хүн биш, гэхдээ бид өөрснөө маш хүнд ноцтой байдалд ороод байна. Өнөө орой л ямар нэг арга бодож олохгүй бол Халл-Стекпоул маргааш өглөө сүйрснээ зарлахаас зайлахгүй. Бид янз бүрийн банкнаас зээл авдаг, эдэнд чадах ядахаараа туслах эрхэм үүрэгтэй. Чикагогийн нэр төр, санхүүгийн том төв болсон алдар цуу үүнд холбоотой байна. Энэ хэрэгт дахиад ганц ч доллар зориулж чадахгүй гэдгээ миний бие Халл, Стекпоул хоёрт нэгэнт хэлсэн. Та нар ч гэсэн надтай адил байдалд байгаа байх. Лав л миний мэдэхээс Лейк Сити, Дуглас Трестын банкнууд тийм байдалтай байгаа. 

	— Банк бүхэн тийм байдалтай байгаа байх аа гэж Хэнд хэлэхэд Шрайхарт Мэррилл хоёр толгой дохилоо. 

	— Миний мэдэж байгаагаар бид Каупервудын өмнө хүлээсэн үүрэг байхгүй гэж Арнил нэлээд учиртайхан хэлэхэд

	— Тэр хүн, бололцоо л гардаг юм бол биднийг хорлох санаатай хүн гэж Шрайхарт ноён онож хэлжээ. Одоо мань эр янз бүрийн банканд бидний сая багцаалж бодсончлон ийм их өр шир тавьсан бололтой. Тэгэхлээр тэрнээс өр нэхүүлж яагаад болохгүй байх вэ? Тэгвэл орон нутгийн банкнуудыг бэхжүүлж, одоогийн байдлаас биднийг ангижруулахад тэд тус болох арга чаргатай болж мэднэ. Каупервуд одоо тэр их өр зээлээ төлж чадахгүй байх гэж би бодож байна. 

	Арнил ноён, Каупервудтай дайсагнах хувийн хонзон байхгүй. Гэвч Шрайхарт, Хэнд, Мэррилл нартай найз хүн билээ. Тэд түүнийг тус хотын санхүүгийн удирдлагыг төвлөрүүлэгч гэж үздэг байжээ. Харин Каупервуд Наполеоны адил товойн гарч ирснээс түүний нэр хүндэд аюул занал учрах болжээ. Арнил ноён юм ярихдаа хараагаа урдах ширээнээсээ салгадаггүй зантай хүн. Тэгээд бодол бодон суухдаа ширээнийхээ бүтээлгийг хэдэн хуруугаараа бөмбөрдөж байв. Бусад гурав нь түүний юу гэх гэж байгааг сайн мэдээд чих тавин чагнана. 

	— Маш сайхан бодол байна, тун сайхан! гэж Шрайхарт дуу алдаад: — Би бол тэр этгээдийг нэг тийш харуулах ямар ч төлөвлөгөөнд хүчин зүтгэх болно. Одоо энэ хэргийг бүтээхэд чухам тохиромжтой цаг болсон биш үү? Ямар ч гэсэн бид өөрсдөдөө нүүрлэж буй бэрхшээлээс мултрахад тус болох үе байна, ямар ч гэсэн муугаар нүүрлэсэн юмыг сайны зүг эргүүлж болох бол уу? гэв. 

	— Өр зээлээ нэхүүлэх нь зүйтэй байна. Миний бие үүнийг дэмжиж байна гэж Хэнд хэлэв. 

	— Надад ч гэсэн онцын татгалзах юм алга. Харин бид гаргаж буй аливаа шийдвэрээ өргөн олон түмэнд зарлаж байвал зүйтэй гэж би бодож байна. 

	Одоо янз бүрийн банкны эздийг урьж ирүүлбэл яасан юм бэ? Тэгээд Каупервудын хэнээс хэчнээн мөнгө зээлснийг нь яг мэдэж аваад бас Халл, Стекпоул хоёрыг дэмжин авч гарахад хэчнээн юм хэрэгтэн болохыг мэдэж авъя. Тэгсэн цагт бид, Каупервудад бүгдийг нь хэлээд өгнө шүү дээ гэсэн санал Шрайхарт гаргахад, Хэнд таашаан толгой дохиж, эв хав муутай угалзалсан алтан цаг руугаа харснаа:

	— Миний бодоход бид одоо л арга ухаанаа олох шиг боллоо. Кандиш, Крамер хоёрыг ч дуулах нь зүйтэй бол уу? (нэг нь фондын биржийн дарга нөгөө нь нарийн бичгийн дарга улс), бас зээл олгох «Дуглас» нийгэмлэгийн Симмсийг ирүүлбэл яахаа бид түргэн шийдэж болох байна. 

	Тэгээд тэднүүс Арнилын номын санд уулзахаар шийджээ. Ийш тийш утсаар ярьж, цахилгаан илгээж, элч, зарлага нарыг тал тал тийш давхиулжээ. Санхүүгийн дөрвөн том мундагчуулын зарц дагуул, орон нутгийн сан хөмрөгийн манааны ноход мэт этгээдүүд тийнхүү дуудагдах нь тэр; Эднүүс саяынхаа нууцаар шийдсэн асуудалдаа тэднүүсийг хань татаж буй хэрэг юм, цаадуулын хэн нь ч эд нарын үгнээс зөрөх толгойгүй бөлгөө.

	 


ДӨЧИН ЕСДҮГЭЭР БҮЛЭГ : ОЛИМПЫН УУЛ8

	Зөвлөгөөн нээхээр товлосон оройн найман цагийн алдад Чикаго хотын санхүүгийнхэн ихээхэн хөл хөдөлгөөнтэй байлаа. Хэнд, Шрайхарт, Мэррилл, Арнил нар өөрснөө яаравчлан зарлаж оролцож буйг бодоход энэ нь их учиртай зөвлөгөөн ажээ. Долоо хагас яг болоход морьдын туурайн чимээ гарч хазаар хударга нь жингэнэсэн гоё ганган сүйх, жууз тэрэгнүүдийн дотроос дөрвөн мундаг эзний дуудлагаар яаран ирж буй банкны захиргааны дарга нар буюу наад зах нь гишүүн хүмүүс Арнил ноёны догь харшийн үүдэнд бууцгаалаа. Урьд хуучин Чикагогийн хийн үйлдвэрийн компанийн захирал агсан, өдгөө «Прейри Нэйшнел» банкны захиргааны гишүүн Сэмюэл Блэкмен, Өрнөд хэсгийнхний компанийн захиргааны дарга агсан, өдгөө Чикаго хотын төв банкны захиргааны гишүүн Хадсон Бэйкер, «Кроникл» сонины эрхлэгч «Үндэсний Гуравдугаар Банкны» захирал Ормонд Рикетс, «Дуглас» хэмээх зээллэгийн компанийн ерөнхийлөгч Норри Симмс урьд кофе бөөнөөр жуучлан худалдагч явсан боловч өдгөө янз бүрийн олон үйлдвэрийн газрын захирал Волтер Райсам Коттон нарын зэрэг нэртэй зүстэй хүмүүс бүгд хүрэлцэн иржээ. Энэ бол ихэмсэг, дээгүүр, гүн бодолт ноёдын цуглаан байсан бөгөөд хүний нүдэнд өөгүй зөв харагдах, зөв сэтгэгдэл төрүүлэхийг бүгд хичээнэ. Их юм үзээгүй, шинэ баяжсан хүмүүс л юмны адаг, омог бардам, онгироо нэрэлхүү байдаг шүү. Капитал хөрөнгөний хүч чадлыг төлөөлж өөрсдийгөө нийгмийн тулгуур багана гэж эрхэмлэн боддог шинэхэн баячуул өөр арга чарга нь олдохгүй бол өөрсдөө олны дотор ядаж зан байдал, горим дэгээрээ хүндэтгэл олох гэж чармайцгаадаг юм. Тийнхүү зуны тэр нэгэн бүгчим халуун орой дээр нэр дурдсан дурдаагүй гучаад хүн Тимоти Арнил ноёны тохилог том харшийн үүдэнд сүйх тэрэгтэйгээ ихэмсгээр хүрэлцэн ирцгээсэн хэрэг. 

	Гэрийн эзэн эрхэмсэг ноён, тэр гийчдийг хүлээн авах гэж гэртээ байсангүй. Тэнд Шрайхарт, Хэнд, Мэррилл гурав ч очоогүй байв. Тийм үед өөрсдийн доод хүмүүсийг биеэр хүлээн авна гэдэг бол тэр томчуулд алдас гэсэн үг ажээ. Тэд, тус бүрийнхээ конторт, түрүүн хамтран боловсруулсан зүйлээ тус тусдаа нарийвчлан бодож одоо цугларан ирсэн хүмүүстээ бодол санааг нь гийгүүлэн сэтгэл зүрхийг нь чангалж өгөх юм бодоцгоож байлаа. Тэднүүс хүрч иртэл гийчдийг архи дарс, элдэв төрлийн сэрүүн ундаагаар саатуулан хүлээлгэх ёстой байсан боловч эднүүс нь үнэндээ тэгж наргихтай мантай байлаа. Малгай өлгөх өлгүүр байсаар атал яагаад ч юм бүгд малгайгаа биедээ авч барьж явна. Модон хулдавчтай хана дагуу тавиастай зотон даавуун бүтээлэг бүхий сандлууд дээр таруу суусан тэд нэлээд янз бүрийн сонин хүмүүс байлаа. Тийм сүржин хурал цуглаан болоход хүргэсэн бөгөөд одоо болж буй нүргээнт явдлын хөлд үрэгдэн өнгөрч буй Халл, Стекпоул хоёр, тэр хурлын их танхимд орсонгүй харин санал зөвлөгөөнийг нь авах буюу учир явдлыг өөрсдөөс нь тодотгох хэрэг гараад дуудахад хүрвэл ойр дөхүү байж гэж хажуугийн нэг өрөөнд хоёулхнаа оржээ. Тус хотын санхүүгийн хамгийн буурь суурьтай бөгөөд ухаалаг хэмээгдэх хүмүүс энд одоо цуглаад хэзээ хэзээгүй шууран дайрах гэж буй санхүүгийн их хямралаас сүрдэн айж амь зулбах оромж хайн сандарч буй ууль шувуу шиг сэтгэлийн их түгшээтэй байна. Арнилыг хүрч ирэхээс өмнө тэд өвөр хоорондоо сүүлийн үед сонссон жижиг сажиг хов живийг шивнэлдэх шахам нам дуугаар ярилцаж байв. 

	— Хаанаас даа!

	— Нээрэн тиймдээ хүрсэн гэж үү?

	— Базаахгүй нь ч базаахгүй болсон гэж мэдсэн, гэхдээ арай тийм дор орчихсон гэж огт бодоогүй шүү. 

	— Аз болоход манайд тэр тэмдэгтээс нь нэг их байхгүй л дээ (Ёстой азтай өнгөрч буй хэдхэн санхүүчид ингэж хэлж байв). 

	— Тун хэцүү юм болж байгаа юм байна даа!

	— Ярих юм биш!

	— Яа-яа!

	Тэр их будилааны эзэд нь Хэнд, Шрайхарт, Арнил, Мэррилл гэдгийг тэд сайн мэдэж буй хэр нь тэр дөрвийн талаар ганц ч зэмлэх өнгөтэй үг цухуйлгахгүй байна. Тэр ч байтугай өөрснөө амиа хоохойлох гэж ийм зөвлөгөөн зарлан хуралдуулж байхад бусдыг сүйрлээс авран гаргах гэж буй ач тустай хүмүүс гэцгээх дөхөж байв. Хэнд ноён уу? Өө, ёстой гайхалтай сайн хүн, Шрайхарт ноён уу? Ёстой толгойтой эр шүү! Ер нь иймэрхүү мундагчуул байхад манай хотын санхүүд сүйдтэй муу юм болж чадахгүй дээ гэх нь дуулдана. Нэг эр нөгөөдөө энэ дөрвийн нэгнийх нь нууц ярьснаар бол банкнууд маш их тэмдэгт болон бэлэн мөнгөний алдагдалд орох гэж байгаа бололтой гэж шивгэнэнэ. Каупервуд ба түүний нөхөд энэ явдалд оролцсон юм уу, тэд их ашиг олсон тухай мэдсэн хүн огт үгүй байв. 

	Яг найм гучид Арнил ноён маш энгүүн байдалтай морилон орж ирэв. Дараахан нь Хэнд, Шрайхарт, Мэррилл гурав цуварсаар орж ирэв. Гараа үрчин, амныхаа алчуураар нүүр царайгаа арчихын хамт цугларагсдыг нүд хэсүүлэн харахдаа өөрснөө ийм ноцтой нөхцөл байдалд ер ажирч тэвдсэнгүй. Харин ч цовоо сэргэлэн байгаа байдал харуулахыг хичээж байлаа. Хуучин танил, найз нар олон байх тул тэдэнтэй мэндэлж, эхнэр хүүхдийнх нь эрүүл мэндийг асууж лавлацгааж байлаа. Цайвар ягаан судалтай цагаан торгон цамцан дээр ногоовтор өнгийн чисчүү костюм өмсөж, гартаа шүхрийн оронд дал модны навч барьсан Арнил ноён бүр ч сэргэлэн цовоо аятай харагдана. Түүний лухгар хүзүү түнхгэр цээж нь төрсөн эцгийн нөмөр, Абрахам9 шиг санагдах ажээ. Дув дугариг халзан толгой дээр нь хөлсний жижиг жижигхэн дусал гялалзана. Харин Шрайхарт ноён, хэдий халуун бүгчим байсан ч гэсэн тун хүйтэн, ёозгүй, ширүүн дүртэй байгаа нь ямар нэгэн бараан өнгийн модон сийлбэрэлхүү харагдана. Байдал төрхөөрөө Арнил ноёнтой нэлээд төсөө бүхий Хэнд ноён илүү нүсэр, илүү тагжгар харагдах бөгөөд саарал даавуун пиджак, бараг хэтэрхий марзан гэж тооцогдох тод судалтай даавуун өмдийг энэ тохиолдолд зориулан өмсжээ. Баргар нүүр царай нь зоримог шийдэмгий харагдах нь: За хүүхдүүд минь, мөн ч яггүй юм бид бүгдэд нүүрлэлээ, гэсэн ч бид юу л байдаг бүхнээ дайчилна даа гэх шиг дүртэй байна. Мэррилл ноён бол том наймаачин хүнд зохих хүйтэн цэвдэг эзэрхэг ихэмсэг, залхуу хойрго байдалтай хүн юм. Ганц хоёр хүнд зөөлөн хүйтэн гараа өгч мэндлээд голцуу л үг ч үгүй, дуу ч үгүй толгой дохин инээмсэглэнэ. Чикаго хотын хамгийн нэртэй бөгөөд баян Арнил ноёныг (бүгд санал нэгтэйгээр) зөвлөгөөний даргаар хүндэтгэн сонгосон тул тэр хүн урт ширээний толгой дахь том сандалд суулаа. 

	Шрайхартын саналаар тийнхүү Арнил явж очоод суухад хүмүүс хоорондоо сэмээрхэн шивэр авир гэлцэв. Нөгөө хэдэн томчуул ч бас суудлаа эзэллээ. 

	— За, эрхэм ноёд оо, гэж Арнил албархуу хэлээд (сөөнгөдүү дуутай хүн юм) Би олон юм нуршихгүй. Бид өнөөдөр онцгой нөхцөл байдлын улмаас та бүгдийг цуглуулсан юм. Халл, Стекпоул хоёр ноён, ямаршуу байдалд ороод байгааг та нар мэдсэн биз ээ. Өнөө орой л эцээхэн арга хэмжээ авахгүй бол маргааш өглөө гэхэд «Америк чүдэнз» трест гарцаагүй сүйрэх гэж байна. Тэгээд ч нэлээд олон хүн, банкны саналаар энэ цуглааныг зарласан гэв. 

	Арнил ноён, их л эгэл бөгөөд бүүвэйлдэг зөөлөн сандал дээр нэг найзтайгаа суучхаад юм ярилцаж байгаа аятай ярих аж. Цааш нь:

	— Бид дийлэлгүй байж, сүйрэлд оруулчихвал, түүний улмаас нэлээд олон банк, нэлээд олон хүн их хохирол үзэх аюултай байна. Ийм учраас бид эрхбиш арга хэмжээ авбал тийм байдалд хүргэхгүй биз ээ гэж би найдаж байна. Манай орон нутгийн банкнууд, түүнчлэн манай зарим хүн «Америк чүдэнз» трестэд их мөнгө зээлдүүлж, тэмдэгтийг нь барьцаанд авч их мөнгө өгсөн байна. Зээл өгсөн банк болон хүмүүсийн нэрс, хэд хэчнээнийг өгсөн бүртгэл надад байна, бүгд арваад сая доллар болжээ. 

	Арнил ноён баян тарган, эрх дарх ихтэй хүн болохоор их зан гаргадаг заншлаа өөрийн мэдэлгүй дагаж тэр нэрсийн жагсаалтыг хэрхэн гаргаж авснаа ч тайлбарласангүй, өчүүхэн төдий ч сэтгэл тэвдсэн байдал харуулсангүй, нэг халаас руугаа гараа явуулж ухаж ухаж эвхээстэй цаас гарган өмнөх ширээн дээрээ дэлгэв, тэр тэр, төд хэчнээн гэж уншдаг бол уу, яадаг бол гэж хүмүүс сонирхож байв. 

	Арнил ноён ихэмсэг байдалтайгаар цааш нь ингэж ярив:

	— Шрайхарт ноён, Мэррилл ноён, Хэнд ноён, бас миний бие тэр трестэд оруулсан нэлээд эд хөрөнгөтэй улс, тэгэхлээр бидний биес өөрсдийн эрх ашгийг бодохоосоо «Америк чүдэнз» трестын тэмдэгтүүдийг хүлээн авсан банкнуудын болон тус хотын эрх ашгийг илүү эрхэмлэн бодож тэмдэгтийн үнийг мөнгөний зах дээр бууруулахгүй барих гэж бүхий л бололцоогоо дайчлан оролдсоноо энд цугласан та бүхэнд мэдэгдэх байна. Тэдний тэмдэгтийг гартаа барьж буй бусад маань их хохирол үзэлгүйгээр тэр тэмдэгтүүдээ хадгалсан хэвээр байх нь гэсэн өчүүхэн төдий боловч найдвар байсан бол бид цаашид ч энэ янзаараа ажиллах байсан л даа. Гэтэл сүүлийн үеийн хэрэг явдлуудаас үзвэл тэгж найдах үндэс алга шиг байна. Үүний урьд Халл ноён, Стэкпоул ноён хоёр, түүнчлэн зарим банкны төлөөлөгчид, ямар нэгэн этгээд дөнгөчих гээд байна гэж сэжиглэх үндэстэй байсан бол одоо тэд эзнийг нь олж мэджээ. Гагцхүү хамтран нэгдсэн хүч чармайлтаар л бид одоогийн ийм хүнд нөхцөл байдалд хотынхоо санхүүгийн нэр төрийг хамгаалж чадах учраас энэ хурлыг зарласан юм. Мөнгөний зах зээл дээр тэмдэгтүүд улам улам гарч ирсээр л байна. Халл, Стекпоул хоёр ноён үйлдвэрийнхээ заримыг хааж болох л юм. Гэхдээ нэг зүйл гарцаагүй болоод байна, юү гэвэл: Халл, Стекпоул хоёрын маргааш өглөө төлөх өрийг таглаад нэлээд их мөнгө бөөгнөрүүлэхгүй бол энэ хоёр сүйрэх болоод байна. «Мөнгөн мөнгөний ухуулга» энд нөлөө үзүүлсэн, гэхдээ «Америк чүдэнз» трестэд тулгарсан энэ бүх бэрхшээл, одоо бидэнд тохиолдож буй санхүүгийн ноцтой байдлын гол шалтгаан бол саяхан бидний илчлэн олсон нэг этгээдийн луйврын үйл ажиллагаанд байна. Би энэ тухай илэн далангүй хэлье. Энэ бол Каупервуд гэгч нэгэн этгээдийн үйлдэж буй бузар хэрэг юм. Хэрэв Халл, Стекпоул хоёр гайтай алдаа хийж тэр хүн дээр очоогүй бол энэ хоёр хүн маань тохиолдсон бэрхшээлээ даваад тус хотод ч ямар нэгэн аюул нөмөрч ирэх ёсгүй байх сан билээ гээд Арнил ноён түр дуугай болоход хамгаас түргэн омголон зантай Норри Симмс ноён машид дургүй нь хүрч өндөр дуугаар:

	— Аа муу дайсныг! гэв. Түүний энэ үгэнд түрлэг болгох мэтээр хүмүүс зэвүүцлийн үгсийг хэлж хүнгэнэлдээд тэсэж ядахдаа суудал дээрээ хавьчив. 

	Каупервуд ноён, тэр тэмдэгтүүдийг нь барьцаанд авмагцаа ганц ч тэмдэгт худалдахгүй гэж ам тангаргаа өгч үүрэг авсан атлаа зах дээр бөөн бөөнөөр нь гарган худалдаж эхэлсэн байна. Ингээд өчигдөр, уржигдар бирж дээр хөл үймээн ихтэй болоод ирэх нь тэр дээ. «Америк чүдэнз» трестын арван таван мянга гаруй тэмдэгтийг зах дээр гаргасан байна. Ганц хүн л гаргаад байна гэж бодох бүрэн үндэс байгаа юм. Үүний улмаас тэр трест, Халл Стекпоул хоёр ноён сүйрэхийн даваанд тулаад байна гэж нухацтайяа хэлэв. 

	— Өөдгүй новш! гэх өнөөх Норри Симмс суудлаасаа өндөсхийн хашхирав. «Дуглас» хэмээх зээллэгийн нийгэмлэг, «Америк чүдэнз» трестын төлөө сэтгэл их зовох учиртай юм байжээ. 

	— Яасан ичгүүр сонжуураа барсан амьтан бэ, тэр чинь! гэж «Прейри Нэшнел» банк Лоуренс хашхирлаа. Ханш буурвал тэр банк, барьцаанд авсан тэмдэгтээсээ болж гурван зуун мянган доллар алдах байв. Каупервуд тэр банкнаас анхны шаардлагаар эгүүлэн төлөх гурван зуун мянгаас доошгүй зээл авсныг дашрамд хэлчихье. 

	— Тэрний чөтгөр шүглэсэн хорт муу санаа л ийм гай тарьжээ гэж Жордан Жүлс хэлэв. Энэ хүн бол Каупервудтай хэчнээн үзэлцээд ч хотын захиргааныхныг эргүүлж нийт Чикагогийн төмөр замынхаа ажлыг ахиулж огтхон ч чадаагүй хүн юм. Одоо түүний толгойлж байгаа «Чикагогийн төв банк» гэгч нь Каупервудад зээл мөнгө олгох талаар багагүй их тус хүргэсэн байжээ. 

	Манай хотод тийм этгээд өдий болтол бузар булай хэргээ амар жимэр үйлдэж байгаа нь их харамсалтай байна гэж Сандерлэнд Слэд ноён хажуудаа суух Дьюэйн Кингслендэд хэлэх бөгөөд энэ хүн бол Хэнд ноёны хяналтад байдаг банкны захиргааны гишүүн ажээ. 

	Арнил ноёны хэлсэн үг цугларагсдад сүрхий хүч нөлөө болж буй явдалд Хэнд ноён, түүнчлэн Шрайхарт сэтгэл маш тааламжтай байна. 

	Арнил ноён дахин халаасаа ухаж ухаж бас нэг цаас гаргаж ирээд дэлгэв. 

	— Ийм үед илэн далангүй, нууж хаах юмгүй байх ёстой гэж мань эр ихэмсэг хэлээд, — Би эрхбиш аргална гэдэгт миний бие итгэж байна. Энд, орон нутгийн банкнуудаас Каупервуд ноёнд олгосон зээллэгийн бүртгэл байна. Харин та бүгд өөртөө олгосон зээллэг байвал нэмж хэлээрэй, одоо л бүгдийг нь мэдэж авах хэрэгтэй байна гээд бүгдийг нүд хэсүүлэн харав. 

	Кортон ноён, Осгүд ноён хоёр мэдэгдээгүй байсан хэд хэдэн өр зээллэгийн тухай нэн даруй хэлж өгөв. Одоо тэд, чухам юу болох гэж буйг нэлээд сайн гадарлаж байлаа. 

	— За, эрхэм ноёд оо, би энэ зөвлөгөөний өмнө манай хамгийн нэртэй голчлох хэд хэдэн хүнтэй уулзаж ярилцсан юм. Тэгээд бид банк бүхэнд бэлэн мөнгө хэрэгтэй байна, нөгөө талаар ноён Каупервудын эрх ашгийг хамгаалах онцын шаардлага хэнд маань ч байхгүй учраас одоо бүгд өр зээлээ нэн даруй нэхэмжилж аваад одоо Халл, Стекпоул хоёрын хувь заяаг сонирхох банкнууд болон хүмүүстээ өгье гэж намайг санал гаргахад бүгд нэгэн дуугаар зүйтэй, тэгье гэлцсэн юм. Би хувьдаа бол Каупервуд ноёнд дайсагнах ямар ч хувийн өс хонзон байхгүй, өөрөөр хэлбэл, тэр хүн надад муу юм ердөө ч хийгээгүй, гэхдээ би түүний тиймэрхүү муу үйл ажиллагааг сайшаахгүй маань мэдээж хэрэг шүү дээ. Эрхэмсэг ноёд минь, хэрэв та бүхэнд аргалж хүрэлцэхүйц мөнгө энд тэндээс олдохгүй бол сүйрч дампуурах хүн олон болох нь ээ. Зэрэг зэрэг өр зээлээ нэхэх банк маш олон байна. Иймэрхүү үед цаг хугацаанаас чухал юм байдаггүй, гэтэл бидэнд хугацаа гэж юм бага болоод байна гээд Арнил ноён түр дуугай болон хуралдагсдыг хэсүүлэн харлаа. Хүмүүс хоорондоо шивэр авир ярилцахдаа голцуу л Каупервудыг аль муухай занасан өөлсөн үг хэлж байна. 

	Өр зээлээ нэхэх нь зүйтэй байна. Алийн болгон тэрний луйвар залийг тэвчих билээ. Чаддаг хүн одоо л дарж авах хэрэгтэй байна гэж Блэкмен Следэд хэлэв. Тэр нь:

	— Бүр өнөө үдшээс, ингээд л шууд нэхвэл таарна гэж хариу өгүүлэв. 

	Шрайхарт ноён дахин босож:

	— Арнил ноён, хурлын даргын хувьд одоо хүн бүрийн саналыг нэг бүрчлэн сонсож саналаа нэгтгэх ажилд ороход татгалзах хүн байхгүй байх гэж би бодож байна гэхэд хуузтай, чилгэр нуруутай ноён Кингсленд босож, 

	— Каупервуд чухам яаж тэр тэмдэгтүүдийг авсан түүнчлэн бирж дээр гарч ирсэн тэр тэмдэгтүүдийг чухам тэр хүн юм уу, түүний найз нөхөд гаргаж ирсэн гэдгийг бүгд лавтай мэдэж байгаа юм уу гэж лавлан асуугаад, — Бид хэнийг ч гэсэн шударга бишээр хорловол муухай шүү дээ гэв. 

	Үүнд хариу өгүүлэхийн тулд Шрайхарт ноён, Стекпоул ноёноор яриулах гэж оруулж ирлээ. Зарим тэмдэгт нь зүсээрээ мөн байжээ. Стекпоул нэгд нэгэнгүй ярихад хуралдагсад давхийн цочих шиг болсон нь Каупервудад туйлын их зэвүүцсэний шинж тэмдэг байлаа. «Үндэсний гуравдугаар Банкны» ерөнхийлөгч, Васто ноён:

	— Иймэрхүү юм хийчихсэн хүмүүсийг, санхүү худалдаа үйлдвэрийн ертөнцийнхний эгнээнд одоо хүртэл зүгээр байлгаж байна гэхээс миний гайхаш тасарч байна гэж хажуугийнхаа хүнд хэлж байлаа. 

	— Энэ хэргийн талаар бид санаа нэгтэй ажиллахад ямар ч төвөг алга гэж урьд ч, одоо ч их ач тустай хүн гэж Хэнд ноёныг бодож явдаг «Прейри Нэшнелийн» ерөнхийлөгч Лоуренс ноён хэлэв. 

	Цааш нь тайлбарлан ярих гэж халаглаж байсан Шрайхарт:

	— Энэ бол улс төрийн санамсаргүй бүрэлдсэн нөхцөл байдлын улмаас үүссэн санамсаргүй гэнэт гарсан тийм хямрал юм. Харин энд бидний ярилцаж байгаа этгээд бол уг хямралыг амин хувийн эрх ашигт далимдуулан ашиглаж бусад бүх санхүүчдийг хохироож байна. Тэр хүн, энэ хотын сайн сайхныг хар хумсын чинээ ч бодох этгээд биш. Өөртөө зээл олгосон банкнуудынхаа байдлыг ч бодох сэтгэл тэрүүнд огт байхгүй. Ёстой хүний үнэргүй амьтан юм. Хэрэв бид одоо бий болсон энэ эгзэгтэй байдлыг ашигласан тэр өөдгүй новшийг юу гэж боддог оо, ер нь тэрний үйлдэж буй бузар булай хэргийг нь илчлэн харуулаад муу санаа биеэ отно гэгч ийм байдаг юм гэж харуулаад өгөхгүй бол бид өөрсдөдөө болон хотдоо хүлээсэн үүргээ биелүүлээгүй тун базаахгүй хэрэг болно шүү гэв. 

	Каупервудын өр, зээлийг нарийвчлан жагсааж бодож гаргасны дараа Арнил:

	— Эрхэм ноёд оо, Каупервуд ноён руу хүн явуулж бид ингэж шийдсэн тухайгаа, чухам юуны учир ингэж шийдэв гэдгээ мэдэгдвэл зүйтэй биш үү? Та бүгд миний энэ саналаас зөрөхгүй байх. Каупервуд ноёнд заавал мэдэгдэх нь зүйтэй. 

	Энэ зөөлөн үгийн цаана Каупервудын хоолой дээр тавих хутга гэж байгааг мэдсэн Мэррилл ноён:

	— Зүйтэй, зүйтэй гэх аж. 

	— Хэнд, Шрайхарт хоёр бие бие рүү харснаа тэр даруй Арнил руу харцаа шилжүүлэв. Өөр саналтай хүн байна уу, үгүй юу? хэмээн тэд тэвчээртэй нь аргагүй хүлцэн саатсан боловч зөрөх зүрхтэй хүн ганц ч гарсангүй. Тэгээд одоо л Каупервудыг нухаж авах нь гэж урьдаас тавлан баярласан Хэнд:

	— Олж уулздаг юм бол мэдэгдэх нь зүйтэй байлгүй яах вэ. Миний бодоход энэнээс илүү ямар мэдэгдэл байх вэ. Манай хотын тэргүүн санхүүчдийн нэгдмэл үйл ажиллагаа юм гэдгийг ч ойлгог л доо гэв. 

	— Яг үнэн. Өөрийг нь, өөрийнх нь бузар ажлыг энэ хавийн мөнгөтэй баян хүмүүс юү гэж үздэгийг тэрүүнд ухааруулах цаг болсон гэж би бодож байна гэж Шрайхарт ташуур нэмэв. 

	Бүгд л зүйтэй байна хэмээн шивэр авир гэлцэв.

	— За зүйтэй, Энсон. Бидний дотор та л түүнийг илүү сайн мэднэ. Та утасдаад түүнийг байвал нааш ирээч, бид яаралтай зөвлөгөөн хийж байна гээрэй гэж Арнилыг хэлэхэд

	— Та өөрөө утасдвал бүр ч дээр байх шүү, Тимоти, гэж Мэррил ноён хэлэв. Юмыг за гэвэл ёо гэдэггүй зантай Арнил тэр дороо босож тэр давхрын их тасалгааны хажууд байдаг нэг жижигхэн өрөөнд тавьсан телефон руу явав. Тэндээс ярихад хүн амьтанд дуулдахгүй ажээ. 

	Тэр онцгой үдэш Каупервуд, энэ долоо хоногт цуглуулсан олон зургуудынхаа бүртгэл тайлбарыг номынхоо санд судлан сууж байхдаа маргааш өглөө «Америкийн чүдэнз» трест гарцаагүй сүйрнэ гэж лавтай бодож байжээ. Яг энэ үед Арнилынд зөвлөгөөн болж буйг болон барьцаанд өгсөн тэмдэгтүүдийн ханш буурч магадгүй байна гэсэн түгшүүртэй мэдээг биржийн зууч, төлөөлөгч нар нь түүнийг байн байн хэлж ирж байв. Орой нь түүний зарц байсхийгээд л Эддисон тантай яръя гэж байна, Кафрат тантай ярья гэж байна, бас фондын бирж дээр ажилладаг байсан Лафлиныг орлож буй профессор тантай ярья гэж байна гэх буюу одоо тэр зөвлөгөөнд сууж буй зарим банкны эзэд ч мөн утсаар Каупервудтай ярьж байсныг хэлэх хэрэгтэй. Ер нь санхүүгийн том эзэд нь Каупервудыг үзэн ядаж муу санаатай хүн гэж үл итгэн айдаг байсан бол доод тушаалын хүмүүс нь тиймгүй байсан юм. Тэдний зарим нь түүнд жижиг сажиг тус болж түүнийхээ шанд нэлээд юм олж долоохыг боддог байжээ. Сайхан заль мэх хэрэглэж атаат дайснуудаа ганц сайн чадлаа гэж бодохоос Каупервуд инээдээ барьж ядан баярлаж байлаа. Цаадуул нь маргааш тохиолдох аюулаас яавал мултрах билээ хэмээн цөхрөнгөө барж байхад мань эр, хэчнээн ашиг орж ирэх нь гэдгээ тооцож байв. Бүх тооцоогоо хийж дуусахад нэг сая орчим долларын цэвэр ашиг олох байлаа. Халл, Стекпоул хоёр ноёныг даанч муухай чадаж байгаадаа Каупервуд, өчүүхэн ч сэтгэл түвдэхгүй байх аж. Цаадуул нь бүрмөсөн мухарджээ. Гэхдээ тэр хоёрыг Каупервуд сүйрүүлэх нь сүйрүүллээ. Тохиолдсон завшааныг тэгж ашиглаагүй бол Шрайхарт Арнил хоёр бас л тэр хоёрыг сүйрүүлэх байсан ажээ. 

	Санхүүгийн талаар дайснаа дарна гэсэн бодол, Беренисийн тухай бодол тархи толгойд бат шингэжээ. Агуу чадалтнуудын тархи толгойноос ч гэсэн зарим дэмий юм салдаггүй байна. Беренис, түүний өдрийн бодол, шөнийн зүүд болжээ. Заримдаа Каупервуд, алтан шаргал үстэй тийм нэг охинд ингэтлээ сэтгэлтэй болсондоо өөрийгөө шоолон инээнэ. Ажил төрлийн тун боломжгүй байдлаас Чикаго хотоос түр боловч гарч чадахгүй байгаа энэ өдрүүдэд Каупервуд, Беренисийг улам ч их санан мөрөөдөх болжээ. Одоо юу хийж байгаа бол? Дорно нутагт хэнийхээр очих бол. Тэр хүүхэнтэй суугаад хамт байх цаг ирвэл мөн ч их аз жаргал шүү! гэх мэтээр дандаа бодож байв. 

	Ядахдаа тэр зун Беренис Наррагансетэд байхдаа Портсмутын усан цэргийн баазаас амралтаараа ирээд байсан Лоуренс Брэксмар гэдэг нэг залуу дэслэгчтэй тун зүгээргүй найзлаад байх шиг санагджээ. Каупервуд, өөрийн бурханчлах шахам боддог тэр охиноо үзэх гэж хэд хоногоор тэднийд очиход Брэксмар дэслэгчийг танилцуулжээ. Тэр залуутай сүрхий дотновтор найзалж байгаа явдлаас хойшид ер юу болдог бол гэж Каупервудын санаа яггүй түгшжээ. Үүнээс өмнө Каупервуд Беренисийг сонирхож шохоорхох залуучуул гарна гэж яагаад ч юм бэ бодсонгүй. Ухаан жолоогүй дурлаад байгаа Каупервуд хүсэл мөрөөдөлдөө саад тотгор учрахыг үл тэвчих ажээ. Беренисийг заавал өөрийн болгож авахыг бодно. Тэр хөөрхөн залуу хүүхний нарны туяа мэт цацрах өнгө зүс, сайн сайхан бүхнийг амьдралынхаа чимэг, сэтгэл санаа, дур хүслийнхээ тайлал болгохыг хүснэ. Гэтэл Беренис дэндүү залуу, тогтворгүй зан гаргах тул Каупервуд заримдаа ямар аргаар ойртох вэ? Чухам юу гэж хэлбэл таарах вэ? гэх мэтээр хүнд бодолд автана. Беренис өөрийг нь баян хүн, нэр цуутай хүн гэж сүйд болохгүй байлаа. Беренис бол Каупервудаас дээгүүр сурвалжит ихэс дээдсийн дунд байж сурчхаад, түүний хишиг буяныг ч нэг их юманд тооцдоггүй байна. Каупервуд, тэр залуу Брэксмартай танилцаж уулзаад түүнийг аюулын царайлаг, тэгээд бас чиг сэргэлэн ухаалаг хүн юм гэж дотроо бодоод үүнийг замаасаа ямар нэг аргаар зайлуулахгүй бол горьгүй гэж боджээ. Беренис, тэр дэслэгч залуу хоёрыг нарны гэрэлд тодхон харагдах далайн эргийн дэнж дээгүүр хамт зугаалан гэлдэрч байхыг Каупервуд олж хараад атаархан ганцаардаж гүнээ шүүрс алдлаа. Тийм учир нь сайн мэдэгдэхгүй үерхэл нэг мэдэхэд явдалтай юм болон хувирч магадгүй байдаг гэж бодохоос Каупервуд залуу зандан насаа мөрөөдөж ганц бие байсан ч болоосой гэж бодлоо. 

	Иймэрхүү сэтгэл түгшээсэн бодолд автан сууж байтал нь арван нэгэн цаг хагаст утас дахин дуугарчээ. Сонсвол цаанаас нь нам, жигд дуугаар:

	— Каупервуд ноён уу? Би Арнил байна гэв. 

	— За, тийм байна. 

	— Өнөө орой манай хотын санхүүгийн голлох хүмүүс манайд цуглаад байна. Маргааш өглөө болох сандрал бачимдлыг яаж, ямар арга замаар арилгах вэ гэсэн асуудал хэлэлцлээ. Халл-Стекпоул хоёр сүйд болох гэж байгааг та мэдэж байгаа биз дээ. Өнөө шөнө амжуулж ямар нэг арга хэмжээ авахгүй бол тэр хоёр маргааш өглөө хорин сая долларын сүйрэлд орох гэж байна. Бид, чухам тэр хоёрын төлөө санаа зовохоосоо ер нь тэмдэгтүүд болон бусад банканд их муу уршиг үүсэх вий гэж илүү зовж байгаа юм. Танай өр зээл ч нэлээд оролцсон гэж би ухаарсан. Энд цугласан ноёд намайг тантай ярьж нааш ирж чухам яах эсэх тухай бидэнд тус болохгүй юү гэж хэлээч гэсэн юм. Өглөө болохоос өмнө тун шийдвэртэй үндсэн арга хэмжээ авах явдал шаардагдах байна гэв. 

	Ингэж ярьж байх хооронд Каупервудын тархи сайн тосолгоотой механизм шиг ажиллаж байжээ. 

	— Миний зээллэг гэнэ ээ? гэж зөөлөн асууснаа, — Тэр одоо ямар хамаатай юм бэ? Би Халл, Стекпоулд ямар ч өргүй хүн шүү гэв. 

	— Яг үнэн. Гэхдээ маш олон банканд өр тавьсан байна. Тэгээд өнөө шөнө өөр арга олдохгүй бол тэр өр зээлээ, ихэнхийг нь нэхэх болж байх шив дээ. Тэгэхлээр та өөрийн биеэр хүрэлцэн ирж энэ тухай ярилцаад бас өөр төөр арга чарга юу байгааг хэлэх нь зүйтэй гэж би бодсон юм. 

	— Уухайс, тийм бий! гэж Каупервуд дооглонгуй хэлээд Халл, Стекпоул компанийг аврахын эрхээр намайг золигт гаргах гэж санаа юм биз дээ. Тийм үү? гэв. Арнилтай нүүр тулан ярилцаж байгаа юм шиг нүдээ цэхэлзүүлэхэд хорсол заналын оч бутрах аятай болов. 

	— Арай ч тийм биш л дээ, гэхдээ ямар нэг арга хэмжээ заавал хэрэгтэй болоод байна. Ер нь та өөрөө ирсэн нь дээргүй юу? гэж займчуулсан маягаар Арнилын хэлэхэд Каупервуд:

	— За тэгье. Би очлоо. Утсаар олигтой юм юу ярилцах билээ, биеэрээ очъё гэж цовоолог хэллээ. 

	Утсаа тавиад сүйх тэргээ дуудуулав. Тийш явах замдаа Каупервуд энэ мэтийн гайтай довтолгоо ирэх магадгүй гэж бодоод Чикагогийн зээллэгийн компанид хэдэн сая доллароо бага хүүтэй улсын тэмдэгт болгон хадгалуулсан маань тун сайн юм болжээ. Одоо яах ч аргагүй болох дээр хүрвэл тэрийгээ аваад барьцаанд өгчихдөг хэрэг. Тэгээд ч энэ ноёд миний хэр зэрэг чадал чансаатай байгааг үзэг л дээ хэмээн бодон өөрийнхөө алсын хараатай хөдөлсөнд баярлаж явав. 

	Арнилын байшинд очихдоо Каупервуд зуны бор шаргал нимгэн костюм, цагаан цэнхэр туузтай сүрлэн бүрх малгай, нарийн савхиар хийсэн гоё шар шаахай өмссөн нь их л ганган дэгжин, биеэ тоосон бөгөөд баян чинээлэг мөнгөтэй хүний янз илт. Каупервуд, хүмүүс цуглан хуралдсан тэр өрөөнд ороод тал тал тийш эрэмгий зоригтойёо харж:

	— Сайн байна уу, эрхэмсэг ноёд оо? Хурал зөвлөгөөн хийж баймаар сайхан орой байна даа. Урьд өмнө хүн оршуулахад ийм олон сүрлэн бүрх малгай байхыг би ер үзээгүй юм байна. Намайг оршуулах тухай хэлэлцсэн юм биз дээ. Миний зүгээс одоо яах вэ? гэж Арнилын заасан сандал руу явангаа өөр улс бол хариуд нь заавал инээд алдмаар маш эелдэг цовоо сэргэлэн янзтай хэлэв. Каупервудын хэлж буй үг, гаргаж буй зан байдал нь өөрийнхөө хүч чадалд итгэсэн, тэднээс давуу гэдгээ илэрхийлсэн мэт бөгөөд тэнд цуглагсдын ихэнх нь өс хонзонгоо авах гэж муухай занан хорсож байсан тул энэ нь тэр хорсол заналыг нь улам дүрэлзүүллээ. Каупервудыг орж ирээд мэндлэхэд түүнийг таних Мэррилл, Лоуренс, Симмс нар толгой дөнгөж дохисон боловч маш ярвагар дүртэй хялалзаж цэхэлзэцгээв. 

	Бүгд бухимдсан янзтай таг чиг болцгооход Каупервуд

	— За юу гээ вэ, ноёд оо? гэж асуугаад зориуд нүүр буруулсан Хэнд, дээш гөлийн суух Шрайхарт хоёрыг ажиглан харав. 

	Каупервудын тийм өдсөн танхай байдалд өчүүхэн ч ажраагүй Арнил ноён тайвнаар

	— За, Каупервуд ноён, маргааш өглөө болох гэж байгаа сандрал бачимдлыг урьдчилан зогсоох арга чарга хайхаар бид энд хурал зөвлөгөөн хийж байна гэж би танд түрүүн утсаар хэлсэн шүү дээ. Халл-Стекпоул компани сүйрэхийн даваан дээр хүрээд байна. Тэдний төлөөгүй байгаа өр зээл нь асар их болж гагцхүү Чикагод долоо, найман сая орчим доллар болоод байна. Нөгөө талаар, хэрэв банкнууд өр зээлээ одоо эс нэхвэл нэг хэсэгтээ тэсэх тэмдэгт болон бусад эд хөрөнгийн зүйл байгаа юм. Зах зээл дээр ханш буурч банкнууд бэлэн мөнгөөр сууж байгааг бид бүгд мэдэж байгаа. Тэгэхлээр арга хэмжээ авах хэрэгтэй байна. Энэ орой бид бүхий л арга бололцоог хайн хэлэлцээд таны авсан зээллэгийг хамгийн их ашигтай нь юм байна гэж бүгд санал нэгдээд байна. Шрайхарт ноён, Мэррилл, ноён, Хэнд ноён бид хэд, энэ гайт явдлыг хориглон барих гэж чадах бүхнээ хийж байлаа. Гэтэл Халл, Стекпоулын барьцаанд өгсөн тэмдэгтүүдийг авсан ямар нэгэн хүн зах зээлийг үймүүлэн сүйдлэх гэж тэмдэгтүүдээ зах дээр гаргаад байна. Иймэрхүү зальт ажиллагааг тас цохих арга хэрэгсэл бидэнд байна (гээд Каупервуд руу ширүүн харав). Гэвч одоо бэл мөнгө хамгаас чухал байгаа учраас таны авсан зээллэг л хамгийн их нь, олж авахад амар хялбар нь юм. Та маргааш өглөөнөөс өмнө тэр өр ширээ төлж чадах уу? гээд Каупервудыг хурц цэнхэр нүдээ анивчисхийн ширтэхэд бусад нь яг л сүрэг өлсгөлөн чоно шиг одоохондоо бүтэн байгаа боловч мөдхөн хүү татуулах болоод байгаа олзоо отон таг чиг мяраах адил ховдог шунахай нүдээр харж байлаа. Каупервуд, тэдний санаа бодол, хүсэл мөрөөдлийг сайн мэдэх хүний янзаар тэднийг зориг зүрхтэйгээр хэсүүлэн харлаа. Сүрлэн бүрх малгайгаа гартаа барьж ямар ч жишимгүйгээр өвдгөө дэлсэсхийн сууж сахлаа эгдүүтэйгээр дээш шөрвийлгөж байснаа:

	— Би өрөө таглаж чадна аа гэж шууд хэлээд, — Гэвч та ч тэр, энд ирсэн хэн ч гэсэн надаас өр зээл нэхэхгүй байсан нь дээр байх шүү гэж хайнгадуу мэт боловч цаанаа шүд зуусан байдалтай хэлэхэд Арнил суудалдаа нүсэр биеэ дааж ядан хөндөлдөн Каупервудын өөдөөс харснаа

	— Яагаад үгүй гэж? Та чинь Халл, Стекпоул хоёрт нэг их сайн юм хийгээгүй байх шүү гэж хэлээд царайгаа улсхийн барайлгав. 

	Каупервуд, өөрийнх нь заль мэхийн талаар хэлсэн зүйлийг огт жишимгүй өнгөрөөж инээмсэглэн:

	— Яагаад гэвэл би энэ зөвлөгөөний зорилгыг мэдсэн юм. Энд ирээд ганц ч үг хэлэхгүй дүлий дүмбэд юм шиг сууж байгаа энэ ноёд бол Шрайхарт, Арнил, Мэррилл та хэдэн ноёны л гарын тоглоом, номхон боолууд гэдгийг би мэдэж байна. Тэр трестын хувь нийлүүлсэн тэмдэгтээр та дөрвөн ноён хэчнээн их панз үсэргэж байсныг чинь би андахгүй. Одоо хэр зэргийн хохирол үзэж алдагдалд орох гэж байгааг чинь ч гадарлаж байна. Тэгээд та нар өөрсдийгөө дахин алдагдалд оруулахгүй гэж намайг золигт гаргахаар шийдсэн байна. Гэвч та нар тэгж чадахгүй гээд босоход тасалгаа дүүрээд ирэх шиг болов. Та нар, дуугүй зарц нараа хэчнээн шахаж шаардавч миний гараар могой бариулж чадахгүй. Хэрэв та нар яахаа мэдэхгүй байгаа бол би хэлээд өгье. Маргааш өглөө Чикагогийн фондын Биржийг битгий ажиллуул, хаачхаад хэд хоног болго. Тэгээд Халл, Стекпоул хоёр сүйрдгээрээ сүйрэг, эс хүсвэл, та дөрөв мөнгө хөрөнгө чинь хүрдэг юм бол мөнгөө гаргадаг юм байгаа биз. Хэрэв та нар маргааш өглөө намайг төлье гээгүй байхад миний өр зээлээс ганцыг ч гэсэн нэхэж эхэлбэл үү, сайхан мэдээрэй, эндхийн бүх банкийг бүгдийг нь хоослоод өгнө шүү. Тэр цагт та нар ёстой яаж сүйрч яаж бажгадахаа үзнэ дээ. Баяртай, ноёд оо! гээд халааснаасаа цагаа гарган харж, явуут малгайгаа өмсөөд үүд рүү түргэн түргэн алхав. Шатаар уруудан шаламгай алхахад тэр доор нэг зарц гарах хаалгыг онгойлгож өгөв. Хуралдагсад түүнийг тийнхүү гараад явахад араас нь элдвээр харааж зүхлээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Шекспирийн эмгэнэлт нэг жүжгийн баатар бөгөөд их сайхан ирээдүй өөрийг чинь хүлээж байна гэсэн чөтгөр шуламсын үгэнд эрэмшин бүрмөсөн муугаа үздэг. Орч.




	[←2]
	 18-р зууны английн жүжгийн зохиолч Роугийн нэг жүжгийн баатар




	[←3]
	 Гиббон Эдвард (1734— 1794) английн түүхч




	[←4]
	 Сонгууль болохыг хэлж байна. (Орч). 




	[←5]
	 11-р сарын 6 сонгуулийн өдөр




	[←6]
	 Пауль Поттер (1625—1654) газар, ус, мал, амьтан зурдаг байсан Голландын зураач




	[←7]
	 Гойя (1746—1828) испанийн нэрт зураач, сийлбэрч, ядуу ангийн хүмүүсийн амьдралын сэдвээр олон сайхан зураг, сийлбэр бүтээсэн хүн. Наполеоны эсрэг испанийн эрх чөлөөний төлөө дайныг дүрслэн харуулсан сийлбэр нь дэлхий дахинаа алдартай уран бүтээл болжээ.




	[←8]
	 Олимпын уул (Mount Olimpus) гэж эртний домгоор бол Грекийн Македон нутагт байдаг энэ ууланд Грекийн бурхад оршдог гэж байж. Энд Олимпын уул гэж зохиогчоос санхүүгийн мундагчуул гэсэн утгаар хэрэглэжээ.




	[←9]
	 Абрахам (Abraham) гэж еврей нарын анхны өвөг гэж библи сударт байдаг. Энд хүн бүрийн өвөг, эцэг мэт гэсэн утгаар хэлжээ.

